
   Авал хура çĕртен кимĕ шунă, йытă йĕрĕпе çул пулнă, çĕлен йĕрĕпе шыв юхнă, çырмасемпе варсемпе вара этем юнĕ юхнă...

Халăх каларăшĕ.



Вăл пăхма арçын, чун-чĕрипе — арăслан, чăннипе вара хĕр пулнă.

Авалхи легендăран.



Чĕнтĕрлĕ те кĕпер, юман юпа, 

Авăнмасть, авăнмасть, тееççĕ... 

Тем чул авăнсан та утсем каçаççĕ...



Çинçеех те пĕвĕм, çамрăк пуçăм,

Хуçăлмасть, хуçăлмасть, тееççĕ...

Тем чул хуçăлсан та — çынсем курмаççĕ.



Чĕнтĕрлĕ те кĕпер чалт! та тумасть, 

Пирĕн çамрăк чунсем пусăрăнмасть.

Эмине юрри.



1963-1974 çç.

  
   Пролог


   Çарансемех тăрăх эп çӳрерĕм,

Кĕрепенке хăмла та, ах, тускайăм, тупмарăм,

Ял-ял урлă нумай эп çӳрерĕм,

Сирĕн пек лайăх çын та, ай, тускайăм, тупмарăм.



Утлансаях тухрăм хура çăрха

Хура çул тусанне те, ах, тускайăм, пусарма.

Юрласах ятăм çакă юрра

Çунакан чĕрене те, ай, тускайăм, пусарма.



Утçăм тарăн çырмана, ай, кĕмерĕ, 

Çак тĕнчере ик ĕмĕр, тускайăм, килмерĕ, 

Çак тĕнчере икĕ ĕмĕр килсен, 

Курăпăр-ха эпир те, тускайăм, ыр пурнăç.

Чăвашсен авалхи юрри.



Чалăшса кайнă хура пӳрте карăнтăк витĕр ылтăн туя — хĕвел ури — кĕчĕ. Вăл пӳртĕн пушă ăшчиккине малтан хăюсăррăн пăхса çаврăнчĕ, унтан, чăрсăрланса кайса, алăк патĕнчи путмар тĕлĕнчи пĕренесем çине ӳкрĕ.

Пĕрене çурăкĕсенчи вăрăм сухаллă таракансем: «Мĕне пĕлтерет-ши ку?» тесе, хĕвел çути çине кăмăлсăррăн пăхрĕç, хăшпĕрисем тарма хăтланчĕç, анчах, хăрушлăх çуккине ăнланса, ылтăн туя-хĕвел ури вĕсене инкеке çитермессине чухласа, каллех шăтăк тĕпне хĕсĕнчĕç те лăпланчĕç.

Хĕвел ури, хăйĕнчен хăранă таракансенчен кăмăллăн кулкаласа, пӳрт пĕренисем çинчен путмар çине ӳкрĕ, тем тĕрлĕ саплăк илемсĕрлетсе тăракан кивĕ минтер питне хыпашлама тытăнчĕ... Çавăнтах вăл тăп чарăнчĕ, тĕлĕнсе-хăраса кайнипе, тин çеç çиçекен кăмăллă куллине ни пытарма, ни пăрса яма аптăраса тăчĕ.

Мĕн пулчĕ-ха? Мĕн инкек е мĕн савăнăç палли курчĕ вăл — ĕмĕр-ĕмĕр таçта васкаса, ĕмĕр-ĕмĕр канăç мĕнне пĕлмен хĕвел ури?

Акă мĕн курнă иккен вăл. Çĕтĕк кĕрĕк сарса хунă путмар çинче — чĕп-чĕрĕ юнлă ютенĕ ватă çын. Хăй вăл питĕ ырханккаскер, унăн пичĕ юнлă, сухалĕ тăпăлса пĕтнĕ, хăрах куçĕ кăна уçă, тепĕр куçĕ шăтса юхнă пулас, хупăнса тăрать... Ватăскер аран-аран сывлать. Вăхăт-вăхăт унăн кăкăрĕнче хăрушшăн хăрăлтатни илтĕнсе каять. Вилĕм çывхарса килнĕ, куран.

Хĕвел ури, çакна асăрхаса, куллине никам сисмесле пытарчĕ те тăруках тĕксĕмленчĕ, алăк еннелле сулăнчĕ.

Путмар çинчи ватă хуллен сас пачĕ:

— Шыв!

Унăн сăмахĕ йывăррăн тухрĕ. Паллă: мĕн пур вăйне пухса каларĕ вăл ăна.

Тĕпелтен шуранка сăнлă вунă-вуник çулхи ырхан та çав тери çинçе ураллă хĕрача шыв йăтса тухрĕ.

Хĕрачан хăмăр куçĕнче — хуйхă. Куçĕ унăн мĕн пулса иртнине ăнланайман пек чарăлса кайнă. Куç хупанкийĕ тĕксĕм пĕлĕт пек тĕксĕм те хура, калăн çав, вăл çапла тавраналла хăмсарса хăй çине килекен инкеке хуса яма ĕмĕтленет, тейĕн. Хĕрачан çамки çинче кăшт çеç палăракан турпалли пур, вăл унăн пичĕ çине ӳкнĕ йĕм хура çӳçпе кăштах хупланнă.

Хĕрача шыв курки тытнă. Вăл ун ырхан аллинче чĕтре-чĕтре илет. Шыв куркинче — таса çăл шывĕ.

Хĕрача, кушак пек шăппăн пусса, путмар патне пычĕ те старик тĕлне пĕшкĕнчĕ.

— Акă, асатте, ĕç, — куркине тăсса пачĕ. — Ĕç. Старик хăпаланса тухнă тутине уçрĕ, хĕрача панă шыва хуллен, ĕмсе, ĕçме тытăнчĕ. Алли унăн куркана тытаймасть те, халь-халь ӳкерет, тейĕн, сиксе чĕтрет, çавна май куркари шыв йăрăлтатса урайне тăкăнма тытăнчĕ. Хĕрача вара аслашшĕне пушшех те асăрханса ĕçтерме тытăнчĕ, сасартăк вăл старик ĕçнĕçемĕн куркари шыв хăмпăлчăланнине, унтан старик çăварĕнчен тухнă юнпа хутăшса хĕрлĕ тĕслĕ пулнине асăрхарĕ.

Старик ĕçме чарăнчĕ, сывлăш çитмен пек çăварне карса хăвăрт-хăвăрт сывлама пуçларĕ, унăн кăкăрĕ каллех хăрăлтатса илчĕ. Вăл вара вăрăммăн-вăрăммăн сывласа илчĕ те тепĕр хут шыв ĕçе пуçларĕ, куркари шыв каллех хăмпăлчăлана-хăмпăлчăлана хĕрлĕ тĕспе пĕвенме тытăнчĕ.

— Пехил, ачам, пехил, Укаслу, — пăшăлтатса каларĕ старик ĕçсе пĕтерсен.

Хĕрача, куркине йăтса, тĕпеле кайрĕ те ним сассăр йĕре пуçларĕ, нумай йĕнипе хĕрелсе кайнă куçне вĕçĕмсĕр саппун арки вĕçĕпе шăлчĕ.

Путмар çинчи ватăшăн çак пĕчĕк куркари шыва ĕçни сиплĕх сĕткенне ĕçнĕнех пулчĕ, вăл хĕрача йĕнине туйрĕ пулас, ăна йывăррăн хăй патне чĕнчĕ.

— Укаслу-хĕрĕм, кил-ха.

Старикĕн сасси кăшт çирĕпрех те пек илтĕнчĕ. Хĕрача тĕпелтен ун патне тухса ĕлкĕреймерĕ. Старик тепре чĕнчĕ.

— Укаслу, кил-ха кунта.

Хĕрача тĕпелтен тухрĕ те ун патне пычĕ.

— Кил, хĕрĕм, лар. Калаçар пăртак. Шыв ĕçрĕм те вăй кĕнĕ пек пулчĕ, — пăшăлтатрĕ ват çын.

Хĕрача ун çумнех пырса ларчĕ.

Старик, ăна туйса, каллех калаçа пуçларĕ:

— Вилес марччĕ-ха. Ан йĕр, хĕрĕм, — чĕрĕлĕп. Турă тăлăха хăвармĕ сана. Киремете кӳрентермен эпир, Пихампара пăрахман, Пӳлĕхçĕ пӳрнине хирĕçлемен. Ыр çын пулса пурăннă ĕмĕре, пӳрнĕ ырлăха кĕтсе илмелле. — Вăл кăшт канса илчĕ те шухăшне малалла тăсрĕ: — Вырăс турри тавăрма пĕлмест, вăл пĕччен, ун çилли кашни çыннах çитеймест.

Унтан вăл кăштах канса выртрĕ.

— Кам тавăрĕ-ха маншăн! — те тăнĕпех, те тăнран кайса, кăшкăрса ячĕ хайхйскер сасартăк.

Хĕрача шарт! сикрĕ, хăранипе ĕсĕклесе ячĕ. Унăн пысăк куçĕ куççульпе тулчĕ.

— Эсĕ те пулин ывăл мар-çке... Кам тавăрĕ пирĕншĕн?.. Кам? Кам?.. Ылхан çав Хунчар йăхне! Пĕтĕм йăхне!.. Ылхан!.. — тăнне çухатнă май кăшкăрашрĕ старик. — Эй, аслă Турă, эй, пурне те куракан Танкăр, эсĕ пурне те илтетĕн, пурне те пĕлетĕн, çитер çав ирсĕр йăх пуçне ман ылхана!..

Пӳртре сасартăк шăп пулса тăчĕ.



Старик каçкӳлĕм тин тепре тăна кĕчĕ. Ытла вăйсăрланнăран илтĕни-илтĕнми хăйăлтатса тухакан сассипе мăнукне каллех чĕнсе илчĕ те хăй çумне ларма хушрĕ:

— Укаслу-хĕрĕм, итле-ха, эпĕ сана, акă, мĕн каласа кăтартасшăн...

Вăл юнланса хытнă тутине чĕлхи вĕçĕпе йĕпетсе илчĕ. Унтан аран-аран калаçса кайрĕ:

— Ĕлĕкех пулнă, тет, ку. Ун чухне чăвашсем усал тăшманпа çапăçнă. Ун чухне чăвашсем хальхи пек йăшман, хăюллă та мухтавлă, чăрсăр та танлă çынсем пулнă, тăшмана хирĕç хĕç йăтса çĕкленнĕ, çичĕ юта хирĕç çĕр те çитмĕл çичĕ пинĕн тухнă, пуç усман. Ун чухне чăвашри ватăсем хальхи пек, тайма пуçа хĕç витмест, тесе калама та пĕлмен. Ун чухне чăвашри ватăсем урăхла каланă: хĕçлĕ алла хĕç касмасть, тенĕ.

Анчах тăшман усал пулнă, вăйлă пулнă, йышлă пулнă. Ăсĕпе мар чухне йышĕпе, йышĕпе мар чухне пăсăпе çĕнтерме тăрăшнă. Çав вăхăтра Чăвашра пĕр паттăр тупăннă. Вăл çап-çамрăк пулнă, мăйăх та шăтайман унăн, çапах та хăй чăтма çук хăюллă çапăçнă. Сасси çинçе кăна пулнă çакăн. Анчах вăл çинçе сасран тăшман вутран хăранă пек хăрама тытăннă. Çиçĕм-учĕ пулнă унăн, çавна курсан, çичĕ ют аякранах тарнă.

Старик кăштах канса, чĕнмесĕр выртрĕ. Унтан мăнукне татах шыв илсе килме хушрĕ. Паçăрхи куркапа йăтса килнĕ шыва пĕр-ик çăвар сыпрĕ те малалла калаçа пуçларĕ.

— Кам? Мĕн ятлă çав паттăр çарпуçĕ? Çакна никам та пĕлмен, никам та чухламан. Çапах та кашни чăваш çынни унпа вута кĕме те, шыва сикме те хатĕр пулнă. Мĕншĕн-и? Ăна кашниех шаннă.

Çак ятсăр-шывсăр паттăр ертсе пынипе чăваш йĕкĕчĕсем тăван çĕре тăшмантан тасатнă.

Кĕвĕçекенсем тупăннă: икĕ кивве юлнă çарпуçĕ ăна — çак çап-çамрăк та маттур паттăра — вилес пек курайман. Кур-ха, темĕнле мăйăхсăр чĕчĕ ачи пĕтĕм чапа хăйне илĕ тенĕ. Вара тискер шухăш тытнă: сĕм тĕттĕм каçхине сыхласа тăрса...

Старик каçăхса кайса ӳсĕре пуçларĕ. Сывлăш çавăрса ярайманнипе сиксе тухас пек тапакан чĕрине лăплантарасшăн пулса, аллипе кăкăрне хупларĕ... Юлашкинчен пĕр саманта куракан куçне те хупрĕ.

— Асатте, — хăраса ӳкрĕ Укаслу. — Асатте! 

Тавралăха сасартăк хура пĕлĕтсем хупăрласа илчĕç. Тĕттĕм пулса кайрĕ. Тĕнче темшĕн хурланса хăйĕн хĕвел-куçне ним курмиех хупса лартрĕ пек. Кĕтмен-туман çĕртенех аскăн çил сиксе тухрĕ. Унтан та кунтан çуркаланса пĕтнĕ чӳрече хупписене енчен еннелле шалтлаттара-шалтлаттара хупма тытăнчĕ.

— У-у-у! У-у-у! — уларĕ вăл тискер кайăкла.

— Асатте! Асатте, теп! — тата та пушшех хăраса ӳксе кăшкăрчĕ хĕрача. — Асатте, ма куçна хупрăн?!

Мăнукĕн сассине илтсе, старик вăйсăррăн кăшт куçне уçрĕ те калаçа пуçларĕ.

— Амантасса амантнă... учĕ ăна çапах, йĕнер çинчен ӳкермесĕр тапăра илсе çитернĕ. Тапăра çитсенех учĕ çинчен лаплатса ӳкнĕ паттăр йĕкĕт. Çарçыннисем ун патне чупса пыраççĕ те хăйсен юратнă çарпуçĕ аманнине кураççĕ. Каварçăсен ухă йĕппи ăна кăкăрĕнчен тăрăннă. Ухă йĕппине туртса кăларса суранне çыхас тесе, вĕсем часрах унăнне тимĕр кӳпине хывса илеççĕ те васкаса [[I,472]] туртса çураççĕ... тĕлĕнсе каяççĕ. Çарпуçĕ хĕр пулнă.

Ăна тусĕсем çăлайман. Таврари ялсенчен чи чаплă юмăçсемпе мăчаварсем, эмелçĕсем килнĕ пулсассăн та çакскере çăлса хăварайман. Вилес умĕн вăл хăйĕн чăн ятне çеç каласа хăварма ĕлкĕрнĕ. Вăл — Илтилет ятлă пулнă.

Старик тата тем каласшăнччĕ — чыхăнса ӳкрĕ, çавăнтах унăн çăварĕнчен юн палкаса тухрĕ...

Укаслу паçăрхи пек мар, теме сиснĕн, хыттăн кăшкăрса ячĕ:

— Асатте-е-е!..

Старик, те ăна итлесе, аллине сулнă пек пулчĕ, унтан хускалса илчĕ те яш! тăсăлса выртрĕ. Вăл ĕмĕрлĕхе шăпланчĕ.

  
   Тăлăх-турат


   Тăлăхах та турат та, ай, пуличчен 

Хăрăках та турат та, ай, пулас мĕн. 

Кĕрхи çилпе хуçăлса, ай, ӳкес мĕн, 

Çурхи шывпа юхса та, ай, каяс мĕн.



Танлă пиçен тăрри те, ай, пулас мĕн, 

Кĕркуннехи çилпе те, ай, вĕçес мĕн. 

Çут кӳль варне пырса та, ай, ӳкес мĕн, 

Шӳпкейех те пулă та, ай, пулас мĕн.



Çĕленĕçип-атмана, ай, кĕрес мĕн, 

Пăхăр хуран çинче те, ай, пиçес мĕн. 

Шурă тирĕк çинче те, ай, выртас мĕн, 

Ыр çын мухмăрне те, ай, чĕртес мĕн.



Тăлăхах та турат та, ай, пуличчен 

Хăрăках та турат та, ай, пулас мĕн. 

Ырă çынна ырлăх, ай, кӳрес мĕн, 

Усал çынтан тарса, ай, каяс мĕн.

Чăваш халăх юрри.

  
   Пĕве çитнĕ хĕр


   Таврара — çуркунне. Çу уйăхĕ тăрать. Çапах та хура кĕрти пек сивĕ, çурçĕр енчен çил вĕрет. Çуркунне-пике хăй те ĕнтĕ чăтаймиех çулла-каччă килсе çитессе кĕтет. Анчах лешĕ, тем, кăçал питех васкамарĕ-ха. Çуркуннехи вăхăтăн юлашки уйăхĕ çитрĕ пулсан та пуш уйăхĕн пуçламăшĕ пекех. Тĕлĕнмелле те-çке кăçал. Пуш уйăхĕ çинчен асăнтăмăр-ха. Пуш уйăхĕнче шăп та лăп ăшă пулчĕ, хĕвел пикенсех хĕртрĕ, юра çисе ячĕ, васкаса шыв кайрĕ, ăшă кунсем килчĕç, Çĕр-анне типшĕрчĕ. Пуш уйăхĕ вĕçленеспе çынсем акана тухрĕç... Кайран калча та лайăх шăтса тухрĕ. Анчах тата тепĕр уйăхран, ак, сивĕсем пуçланчĕç. Çут-çанталăк этем ывăл-хĕрне çиленсе, вăл акнă тырпула пĕтерес, ăна темшĕн тавăрас тенĕн туйăнать.

— Вăрçă пулать! — пуçĕсене енчен-енне сулса калаçрĕç чăваш ялĕсенче шурсухал-стариксем. — Вăрçă пулать! — Вĕсем, çанталăк улшăнас енне кайман-ши тесе, каçхи сывлăша ват кашкăр пек тĕрлĕ енчен шăршла-шăршла пăхрĕç, анчах чылай хушă ĕнтĕ никама ним каласа та савăнтараймарĕç.

— Ку çул вилĕм нумай пулать! — ирсерен хĕвел çутă шупка тĕспе пĕвенсе пĕлĕтелле хăпарнине курса, калаçрĕç карчăксем те. — Хĕвел шупкаланать. Ку вăл инкеклĕ çул — харап пуласса пĕлтерет.

Çынсем карчамас карчăкĕсемпе ватă шурсухалсем каланине итле-итле чĕтрене ернĕ, вĕçĕмсĕр хăйсен авалхи туррисене пуççапнă. Таврара хăруш хавха çӳрет. Харап пулнишĕн чăвашсем хăйсем айăплă имĕш. Мĕншĕн тесен вĕсенчен хăшпĕри авалхи туррисене манса кайнă, Киремете пуç çăпмаççĕ, кĕлĕ вырăнĕсене çӳремеççĕ, вырăс туррипеле пупĕсене пăхăнса пурăнаççĕ. Вырăс тĕнĕ — суя тĕн. Вăл чăнтӳпере пĕртен-пĕр турă пур тесе вĕрентет. Ку тĕрĕс мар, ара, турă пĕччен кăна пулсан ăçтан-ха пурне те пĕлейтĕр, ăçтан-ха пурне те курайтăр. Çук, чăн тӳпере пĕр турă мар, йьшшăн унта вĕсем.

Тĕрлĕ вырăнсенче чăвашсем пăлхана пуçларĕç. Вĕсем тем килессе, асамлă кун пуласса ĕненчĕç. Çапла та калаçрĕç: хăйсен масарĕсенчен авалхи аслă паттăрсем тăрса тухса, инкеке лекнĕ чăвашсене ют тĕн пусмăрĕнчен хăтăлма пулăшмалла, тет имĕш.

Чылай çĕрте çынсем кĕлĕ вырăнĕсене вăрттăн-хĕрттĕнĕн çĕнĕрен хатĕрлеме тытăнчĕç. Унта вĕсем кĕлтума çӳрерĕç, аслă турăсене пуççапрĕç, чӳк турĕç. Киремет картисене каллех хисеплеме тытăнчĕç, мăчаварсем вăй илчĕç. Пысăк ялсенче пурăнакан пупсем халăх хушшинче шикленме тытăнчĕç, чылай çĕрте вĕсене çынсем курмиш пулчĕç. Йывăçран тунă чиркĕве пырсассăн та ячĕшĕн çеç, мура кайтăр, кӳпчĕр, савăнччăр тенĕн çеç хĕрес хуркаларĕç, хăйсем тĕллĕн вăрттăн тем сăмах мăкăртаткаларĕç...

Акă мĕн тарана илсе çитерчĕ çынсене çав тери сивĕ килнĕ Çу уйăхĕ.

Килтеш ялĕнче те Çу уйăхĕ чылай улшăну кӳчĕ. Кунта та çынсем харап пулассин, вăрçă пуçланассин, çынсем йышлăн вилессин палли пулни çинчен вĕçĕмсĕр калаçрĕç. Çак калаçу вара çынсене те улăштарчĕ пулĕ. Халиччен пупран, ял куштанĕсемпе пуянĕсенчен хăраса пурăннăскерсем вĕсем хăйсене ирĕклĕрех туйрĕç, хăйсен туррисене вĕçĕмсĕр пуç çапрĕç, Киремет картине кайса аслă Туррăн аслă ывăлне парне хыççăн парне кӳчĕç. Киремет карти варринчи ватă çăкан пысăк тураттинчен каллех сăваплă çĕçĕ — анкар çакса ячĕç, кашни чӳке пыракан çавна алла тытса сăваплă çĕр çине парнелĕх выльăх-чĕрлĕх юнне тăкрĕ.

Килтеш — самаях пуян та пысăк ял. Вăл пĕр пысăках мар сăрт айлăмне чĕкеç йăви пек майлашăнса ларнă, вăр-хурах куçĕ тĕлне пулас мар тенĕн, пур енчен те сĕм вăрманпа хупланнă.

Килтешре — виçĕ урам: Турикас, Анаткас тата Кайрикас. Кашни урамĕ вара хăйне май, хăй сăнлă. Анаткас — чи лайăх çĕрте, ял варринче; ку — пуянсен урамĕ, кунта ял хуçисем пурăнаççĕ. Кунти çуртсем те пĕр-пĕр авалхи карман пек: капмар, сарлака чӳречеллĕ; вĕсен йĕри-тавра тем тĕрлĕ хуралт, ют çын куçĕ курасран — юман хӳме. Вĕсен картишĕ те, пахчи те пысăк: кунти хуçасем май килнĕ таран ытларах çĕр тытса илес тени курăнсах тăрать.

Анаткас варринче—сарлака лап; унта—икĕ шĕвĕр тăрăллă йывăç чиркӳ мăнаçланса ларать. Ăна килтешсем хăйсене тертленмелĕх хăйсен аллипе туса лартнă. Вăл ку ялта ют сăнлă. Çавăнпа пуль аякран пăхсан чиркӳ икĕ пуçлă асамлă çĕлĕклĕ яла асăрхаса, кашни çын мĕн шухăшланине сăнаса тăракан тăшман хуралçи пек курăнать.

Турикаспа Кайрикасра чухăнсем пурăнаççĕ. Кунти çуртсем те начар, вĕсенчен чылайăшĕ чалăшса кайнă, çĕре пуçланă. Çурчĕсен чӳречисем те ансăр, вĕсене кĕленчепе мар, вăкăр хăмпипе карнă. Кунти çуртсем Анаткасри пек ирĕккĕн, мăнкăмăлланса лармаççĕ, вĕсем темрен хăранăн, ытлашши палăрас мар-ха тенĕн, пĕр-пĕрин çумне тĕршĕннĕ, пĕр-пĕрин хӳттине пытаннă.

Уйрăмах Турикасри çуртсем питĕ япăх. Турикас ыттисене хăй инкекне, унти çынсен хурлăхне ытларах кăтартас тенĕн çӳлте, сăрт варринерех, тип çырма хĕррипе вырнаçнă.

Турикасра, ытти çуртсенчен кăшт аяккарах, уйрăларах ларнă пĕр пысăк та тайлăк хура пӳрт пур. Çакскер çине пăхса-пăхса, ытти çуртсем унран аяккарах тарса кайма тăрăшаççĕ тесе те калăн çав.

Акă, çак çурт алăкĕ уçăлчĕ те вăтам пӳллĕ хĕр вутă йăтса шалалла кĕчĕ.

Шурă çăмлă вăрăм кĕрĕк арки евĕрлĕ сивĕ сывлăш пĕтĕрĕнсе пӳртелле ыткăнчĕ те тӳрех шăпăр шăтăкĕнчи ăçтиçука урипе тапкаласа-шăршлакаласа тăракан сурăх путеккине ыталаса тытрĕ. Лешĕ пуçне ялтах çĕклерĕ, хĕре курчĕ те, сиккелесе, ун патне чупса пычĕ. Мăштик, мăштик тукаласа, вăл хĕрĕн кĕпи аркине чăмлама хăтланчĕ.

— Пăчăш! — хăваларĕ ăна хĕр.

Сурăх путекки ăнланчĕ тейĕн, якăлт! сиксе, хĕр патĕнчен чупса кайрĕ те, кăмака умне тăрса, хĕр çине тинкерсе пăхрĕ. Аслă чĕрчун пекех. Унтан малти сулахай урине çĕклесе темиçе хутчен урайне тăрст! тăрст! тутарса илчĕ. Вăрçать ĕнтĕ, тесе шутлăн çав тĕлĕннипе. И-и, пулать те япала...

Хĕр кулса ячĕ.

— Эх, хайванăм, эх, мĕскĕн чун ăшшийĕм! — терĕ те хайскер вуттине кăмака çăварне вырнаçтара пуçларĕ.

Вăл пит сатур ĕçлерĕ. Аллисем пĕр унталла, пĕр кунталла кайрĕç. Хăй тата сасартăк юрласа ячĕ:



Хура вăрман варринче 

Хурлăхан çеç хурлăхлă.

Тантăш-хĕрсен хупппинче 

Эп пĕчченех хурлăхлă.



Çапла юрла-юрла ĕçлерĕ хĕр. Сасси лайăх унăн, кăмăллă. Юрă сăмахĕсем те уçăммăн илтĕнчĕç. Кĕвви вара тунсăхлă, хурлăхлă, куççуль юхтарма пултараканскер.



Хĕвел пăхсан тӳпере 

Хурлăхан та савăнать. 

Савни пăхсан куçăмран 

Манăн чунăм савăнать.



Часах хĕр илсе кĕнĕ вуттине кăмакана хурса пĕтерчĕ. Вара сурăх путекки патне пычĕ те, ăна ачашшăн аллине илсе, кăкăрĕ çумне пăчăртарĕ. Хуллен, сăмахла-сăмахла, çурăмĕнчен аллипе сăтăрчĕ:

— Пĕртен-пĕр савăнăçăм эсĕ манăн. Пĕртен-пĕр чĕре ырри эсĕ манăн. Путекĕмçĕм! Путекĕмçĕм! Ан çиллен эсĕ мана, хăвăн хуçуна!

Путек, хĕр сăмахне ăнланнă пек, ун çине тĕлĕннĕн пăхса тăчĕ, пĕртте хускалмарĕ.

Хĕр, путеке çаплах кăкăрĕ çумне пăчăртаса тытса, алăк патĕнчи путмар патне утса пычĕ те васкамасăр ун çине ларчĕ.

Çав вăхăтра алкумĕнче такам эхлеткелени илтĕнчĕ. Хĕрри çине те тăрса ĕлкĕреймерĕ — пӳрте кĕвенте пек кукăрăлса ӳкнĕ ватă карчăк килсе кĕчĕ. Вĕренерен тунă патакки çине таянкаласа, вăл тĕпсакай хăми тĕлне çитрĕ те, чалăшса кайнă тутине пĕркелесе, кулса илнĕ пек турĕ.

— Çапла теместĕп-и, э-э? Выльăхпа, çак хайванпа вьляса йăпанан-и, э-э? Çапла ĕнтĕ. Пĕччен пурнăç — тамăк, теççĕ мар-и, э-э? Аван-и? Ман килес! Им пултăр та сим пултăр ку çурта, усал-тĕсел ан çыпçăнтăр, ырăпала сиплĕх килсех тăтăр, э-э? Сан патна килтĕм-ха эп, Укаслу?

Хĕр, путмар çинчен тăчĕ те путеке урайне ячĕ, вара карчăка маларах иртсе ларма сĕнчĕ:

— Аван-ха. Иртсе лар, Укапи асанне. Ак çакăнта, кĕççе çине...

Карчăк хăйне ырă сăмахпа иртме сĕннĕшĕн хĕпĕртесе кайрĕ, калаçа-калаçа, сак тăршшĕпе сарнă кĕççе çине пырса ларчĕ.

— Ара, Укаслу хĕрĕм, алăк панче калас сăмах мар, э-э? Иртсе ларас эппин, э-э?

Хĕр те карчăк патнерех пырса ларчĕ.

— Çапла ĕнтĕ, Укапи кинемей, иртсе лармасăр.

Ватта хисеплемелле, ватта хирĕçлеме юрамасть. Йăла хушать-çке, атту пулсан, пӳрте те кĕртмĕччĕ те ăна Укаслу. Çак ютенĕ карчăк шăп мĕн ĕçпех килнине пĕлеймерĕ пулсан та, вăл чунĕпе туйрĕ: ырра мар. Ялти сӳпĕлти, элек-масар саракан, паврама ӳркенмен ватсупнă халиччен никам патне те телей кӳме çӳремен. «[[I,473]], чĕлхин чаранки çук Укапи карчăкăн, — теççĕ ун çинчен ял çыннисем. — Такам çинчен те усал элек сарма пултарать вăл...»

Çак хушăра карчăк пӳрт ăшчиккине пăхса çаврăнчĕ те хĕре куçĕнченех тинкерсех калаçма тытăнчĕ.

— Çула тухас умĕн çăпата кантри тĕвви малта пулсан — телее, теççĕ, э-э? Çапла пулчĕ-ха, эп килесси-мĕнĕ, хĕрĕм, пĕр хыпар пур, э-э? Итлес кăмăлу пур-и, хĕрĕм, э-э? Çакă çуртра тына пăру пур, терĕç. Хунчар йăхĕнчи Савантер Шăхалĕ тына пăру илесшĕн, э-э???

«Шăхаль? Каллех Хунчар йăхĕ! — шухăш вĕлтлетсе иртрĕ хĕр пуçĕнче. Унăн куçĕ хăранипе чарăлса кайрĕ, пичĕ ун-кун туртăнса илчĕ. — Аттепе аннене Хунчар Савантерĕн элекĕ çĕре кĕртрĕ. Халь тата! Халь тата апла çӳреççĕ!»

Çилленсе кайнипе Укаслу шап-шурă шуралчĕ. Вăл çак карчăкă тем сăмах каласа вăрçма, таçта тухса тарма хатĕрччĕ. Анчах, хăй умĕнче халсăр, шаталак чĕлхеллĕ Укапи карчамас тăнине курса, кăшт лăпланнă пек пулчĕ.

Çапла, Укаслу ашшĕ-амăшне Хунчар йăхĕ пĕтернĕ. Ку ĕнтĕ вăл тахçанах пулнă. Укаслу ăна астумасть. Ун чухне вăл çуралнă çеç те-ха. Çак тискер ĕç çинчен ăна аслашшĕ каласа панăччĕ. Акă мĕнле пулса иртнĕ вăл ĕç. Укаслу ашшĕ, çĕр ĕçлесе пурăнакан чăваш, Испухан, хăйĕн пĕртен-пĕр тин çуралнă хĕрне авалхи чăваш йăлипе ят хунă, чăваш туррисене хисеплесе чӳк тунă, пысăк мар парне кӳнĕ. Савантер çакна пĕлнĕ те, вырăссен умĕнче ятлă пулас тесе, ялти Иннокентий пупа элеклесе панă. Иннокентий—тискер кăмăллă, çынна шеллемен, авалхи чăваш йăли-йĕркине тытакансене ним шелсĕр çунтарса вĕлерме хатĕр пуп.

Элек парса çынна вĕлерттернĕ, теççĕ. Чăнах та иккен. Лешĕ вара — пупĕ, Испухан килне пырса кĕнĕ те унăн арăмне хĕнесе пĕтернĕ. Испухан ун чухне вăрманта ĕçленĕ. Хăйсен ял çыннисемпе пĕрле Хырла шывĕ хĕррине лашман пĕрени турттарнă. Çулталăкне пайтах кун чăваш çыннин çав ĕçе тума лекнĕ. Никăм та унтан хăтăлайман.

Усал хыпар утпа çӳрет, теççĕ. Килĕнчи инкек çинчен пĕлсенех Испухан яла вĕçтерсе çитнĕ. Килĕнче — хуйхă, куççулĕ, тăлăха юлнă чĕчĕ ачи, çĕнĕ вилтăпри... Чун-чĕри пăчăртанса ыратнине чăтайман Испухан, килĕнчен чупса тухса, чиркĕвелле ыткăннă... Пупĕ унта кĕл туса тăнă.

— Тавăрма кирлĕ, тавăрма! — тесе кăшкăрса янă Испухан, пуп патне сиксе çитсе, ăна пусса ӳкернĕ, пăва пуçланă... Анчах çав самантрах ун çине ял куштанĕсем сиксе ӳкнĕ, çĕре çапса ӳкернĕ те хырăмĕнчен анкарпа яшлаттарнă.

Пупа сăмах ан чĕн, йытта патакпа ан вăрçтар, теççĕ халăхра. Çакна астуман пуль çав Испухан мĕскĕн.

Тăлăх чĕчĕ ачи аслашшĕпе çеç тăрса юлнă. Эх, йывăр пулчĕ ватă Атея. Çăкăр та, сĕт те çитмерĕ. Амăшсĕр ӳсекен ача вăл хĕвел çутине курман ӳсентăран пек. Хăй çиес çăкăр-тăварне мăнукне парса, Атей Укаслăва ӳстерчĕ-ӳстерчех.

Ашшĕ-амăшсĕр тăрса юлнă Укаслу аслашшĕ пăхса ӳстернипе вунпĕр çула çитрĕ.

Инкекпе синкек хушши — пĕр утăм. Ир такăннă çын каçченех такăнать, теççĕ. Пупсем-тӳресем умĕнче ятлă пулнă Хунчар Савантерĕ чăрсăрлансах кайрĕ. Ăна авалхи турăсене хисеплеме пăрахни çеç çитмерĕ, хайскер тата ялçыннисен çĕрне касса илме пуçларĕ. Çапла вăл Укаслу аслашшĕн, ватă Атейĕн, улăхне çултарма тытăнчĕ.

Çĕленпе калтан — пĕр чĕлхе. Пупĕ те, ватçынсем те Атей майлă пулмарĕç. Вара аптăранă Атей хăй улăхне, çава йăтса тухса, хӳтĕлеме тăчĕ.

Савантер çыннисем ватă Атее хĕнесе çĕмĕрсе пĕтерчĕç. Темиçе кунтан вара Укаслу сĕм пĕччен тăрса юлчĕ.

«Хунчар йăхĕнчи Савантер Шăхалĕ!...»

Халĕ, акă, ашшĕ-амăшне, юратнă аслашшĕне ним айăпсăртан пĕтернĕ çын ачи унăн упăшки пуласшăн... Хĕр куçĕ умне курайман çыннăн çурчĕ тухса тăчĕ. Унта вĕсем пĕрре аслашшĕпе иккĕш пулнăччĕ. Ватă Атей çава йăтса хăй улăхне хӳтĕлеме тухиччен ĕçе килĕшӳпе вĕçлеме, ырă сăмахпах аслашшĕ, ашшĕсенчен юлнă çĕре хӳтĕлесе хăварма май пулмĕ-и, тенĕччĕ. Вăл, те кăштах хӳтлĕх пултăр тесе ĕнтĕ, хăйпе пĕрле Укаслăва та илсе кайсаччĕ.

Вĕсем пырса кĕрсессĕнех Анаткасра кашнин картишĕнченех йытăсем урса кайса вĕрме тытăнчĕç. Ахăртнех, ют кас çыннисем килнине шăршпа туяççĕ пулмалла вĕсем. «И-и-и, çапла харампыр йытă тытиччен пирĕн пек тертлĕ çынсене кăштах пулăшасчĕ те çав, — мăкăртатса илнĕччĕ Атей йытăсем ытла хамлатнипе тарăхса. — Эх, çав пуянсем, ытла шелсĕр чунлă-çке, пире йыттисем чухлĕ те шутламаççĕ-çке...»

Атейпе Укаслу чиркӳ çумĕпе иртрĕç те юман хапхаллă, çирĕп хӳмеллĕ хĕрринчи шурă пӳрт патнелле утрĕç. Ку — Савантер пӳрчĕ. Вĕсем хапха алăкĕнчен чылай хушă шаккарĕç, анчах вĕсене уçакан пулмарĕ. «И-и-и, йытти епле хамлатать те, ара, хурахсем килсе пусса кайсассăн та илтес çук Савантер!» — çаплах мăкăртатрĕ Атей. Савантер юри çапла нумай шаккаттарнине, чылай кĕттернине пĕлет пулсассăн та çав сăмахсемпе чунне пусарас терĕ пуль ĕнтĕ вăл… Кайран, шакăртатса кĕçналăк уçăлса кайсассăн, Укаслу чи малтан картишĕнчи лачакара чаваланакан пăру пек пысăк ула сысна аçине асăрхарĕ. Темшĕн ăна çав сысна аçи пуçне çĕклесессĕнех Савантер хăй пулса тăрассăн туйăнчĕ.

— А-а, хамăр ялсемех-çке, — ăшшăн кулнă пек туса сăмах хушрĕ Савантер сысна аçи хыçĕнчен урамалла утса. — Иртĕр, атя.

Ватă Атей ăна çĕре çитиех пуç тайрĕ. Паллах йăла-йĕрке тăрăх унăн мар, Савантерĕн ватă çынна малтан пуç таймаллаччĕ. Анчах Савантер Атей хăйĕнчен аслине асăрхаман пекех пулчĕ, мăнаçлăн кулса, вăл сăмах каласса кĕтрĕ. Килхуçи килнĕ çынна хирĕç пуç та тайманнипе старике антратсах ӳкерчĕ, танлăн калаçма ĕмĕтленекенскер вăл хăйне сасартăках ыйткалакан пек туйма тытăнчĕ.

— Ырă кăмăлпа, таймапуçпа килтĕмĕр эпир сан патна, Савантер ачам, ĕмĕрӳ вăрăма пытăрах санăн, — калаçма тытанчĕ Атей.

— Таймапуçпа килни аван, — каллех кулам пекки турĕ Савантер.—Таймапуçпа килни хĕçпе килни мар. Итлетĕп сана, шурсухал.

Савантер Укаслăва курман пекех пулчĕ. Паллах, чăваш йăли-йĕрки хăнаккая манмалла маррине калать. Анчах килхуçи ăна шута хумарĕ, хăй патне ватăпа ун мăнукĕ мĕншĕн килнине пĕлекенскер, вĕсемпе кĕçналăк урлă, хăйне мăннăн тытса çеç калаçрĕ.

— Савантер ачам, сан çыннусем ман улăха çулма тытăннă-çке, — тĕрĕ хуллен Атей. Ахăртнех, Савантер хăйне мĕнле тытнине кура вăл калаçу килĕшӳпе пĕтессе ĕненме тӳрех пăрахрĕ пулас.

— Тĕрĕс, çулма тухнă, — каллех ăшшăн кулам пекки туса килĕшрĕ унпа Савантер. — Анчах ку сăмахпа тем каласшăнччĕ ĕнтĕ эс? Ара, сан улăху çеç мар, ытти чылай çыннăн та ман çĕр пулса тăчĕç мар-и?

— Чим, Савантер ачам, ара, эпĕ...

— Улăхна мана сутман тесшĕн ĕнтĕ эсĕ, — ватта каласа пĕтерме те памарĕ пуян. — Нумайăшĕ çапла калать. Анчах эсĕ, хисеплĕ çыннăм, парăмлă иккенне мантăн пуль-ха... Манман-и? Парăму сахал Мар-вĕт...

Паллах, Атей хăй парăмне манман. Çуркунне вăл пуянран вăрлăх илнĕччĕ. Анчах уншăн кĕркунне, тырпул пухса кĕртсен пама пулнăччĕ-иç вăл.

— Самани халĕ питĕ йывăр, старик, — хăйне тӳрре кăларас тенĕн каларĕ Савантер. — Кĕркунне мĕн пуласса никам та пĕлмест. Çавăнпа халех, хам сывă чухнех, парăмушăн сан улăхна илес терĕм. Хăвах пĕлетĕн, сурăх кĕтĕвĕ пысăк манăн, утă нумай кирлĕ. Сан вара, шурсухал, темиçе сурăх çеç, сана пĕрер çĕклем утă та çитет. Пĕрер çĕклемне ăна хамах парăп...

— Эх, Савантер!.. — хăй куляннине калама тăчĕ Атей.

— Эпĕ, ара, хам шухăша калатăп, — пӳлчĕ ăна кил-хуçи. — Килĕшместĕн пулсан тинюк пухса суда чĕнме пултаратăн...

Савантер патĕнчен мĕнле килнĕ çаплах пăрахса каяс умĕн Укаслу картишĕнчи ашшĕ хыçне пырса тăнă Шăхале асăрхарĕ. «Аçунтан кая мар юн ĕçекен пулăн-ха эсĕ те»,—шухăшларĕ хĕр ун çине сиввĕн пăхса.



Халĕ вара ĕнтĕ унăн çав путсĕр çын арăмĕ пулса чун-чĕрине пистернĕ киле пырса кĕмелле-и?

Çук, нихăçан та пулмĕ ку. Уйăхпа хĕвел пĕр вăхăтра тухас çук, Укаслу та çавăн пекех Шăхаль арăмĕ пулас çук. Кирек мĕнле хĕсĕрлеччĕр вĕсем мĕскĕн хĕре — ирĕккĕн парăнас çук. Шăхаль арăмĕ пуличчен хăй çине алă хуни, сарăмсăр вилĕмпе çĕре кĕни лайăхрах. Ан тив тамăк хуранне лекмелле пултăр уншăн, çапах вăл хăй курайман çыннăн арăмĕ пулма килĕшес çук.

Укаслу Укапи карчăка хирĕç нимĕн те чĕнмерĕ. Мĕн чĕнен-ха ĕнтĕ хирĕç!

Хунчар Савантерĕнчен вăл иртнĕ çул икĕ пăт ыраш кивçен илнĕччĕ. Халĕ те параймасть, авă. Келше* ӳссех пырать. Парăмшăн вăйпа илĕç те кайĕç. Кам тăлăх-турат хутне кĕтĕр? Кам, пулăшас тесе, пĕр сăмах та пулин калĕ!



Хура тур лаша туртать тесе, 

Хăй туртайми ан тийĕр. 

Чухăн çын хĕрĕ чăтать тесе,

Хамăр чăтайми ан калăр, — Тенĕ авалхи юрăрах.



Çак юрра юрлакансем чухăн хĕрĕн, тăлăх хĕрупраçăн шăпи еплерех пулнине пĕлнĕ пуль çав.

— Çыннисем вĕсем пуян, — калаçрĕ çав хушăра Укапи. — Патша майри пек çӳрĕн. Пурте сан çине ăмсанса çеç пăхĕç. Э-э? Каччи тата епле? Э-э-э? Шăхаль пирки калап-çке. Темле хĕр те кăчăк туртсанах чупса пырĕ. Телей сунатăп-çке сана, хĕрĕм. Телей!..

Укапи карчăк сăмахне те итлесе пĕтермерĕ тăлăх хĕр, путмар çине ӳкрĕ те пуçне çĕклеми эрленсе-хурланса йĕрсе ячĕ.

Хуçин хурлăхлă сассине илтсе, сурăх путекки путмар айне чупса кĕчĕ, унтан каялла чупса тухрĕ: нимĕскер ăнланаймасăр пĕрре хĕр çине, тепре карчăк çине пăхрĕ.

Ăлапа — йĕрĕнтерсе-йăлăхтарса çитернĕ хăна—çаплах кая пĕлмерĕ.

—Эсĕ, хĕрĕм, телее курса йĕретĕн пулĕ, э-э-э? Тĕрĕс ĕнтĕ, ĕмĕр мана тав туса пурăнăн... Ма чĕнместĕн? Е каччи килĕшмес-и?

* Келше — пени, кивçен панăшăн хушса тӳлемелли.

Ара, хальхаççăнхи хĕрупраçа пĕлсе те пĕтереймĕн. Э-э-э? Каччи епле, каччи ылтăн-çке, ылтăн! Пĕтĕмпех мана тав тумалла санăн, хĕрĕм.

Шаталак çав Укапи карчамасăн чĕлхи.

— Пĕччен пурăнатăн-çке, Укаслу, пĕччен. Несĕлӳнте те пĕчченех юлтăн ĕнтĕ. Енчен те тем килсе тухсан, кам хӳтĕлĕ сана? Хĕр пирки ăна-çке юрăра çапла каланă:



Сар хĕр ӳсет-ӳсет пĕве çитет, 

Тăшман алне лекет, хур пулать.



Тем, çапла ан пултăр, э-э-э? Çынсем тата, ав, пысăк вăрçă пуласси пирки те шавлаççĕ. Э-э! Вăрçă пуласси, ачам, çакăнтан та паллă. Çут тĕнчере Элнет ятлă шыв пур. Вăл Атăла юхса кĕрет. Çав юханшывпа тăвалла кайсассăн пĕр пы-ысăк кӳлĕ тĕлне тухатăн. Э-э? Унта, кӳлĕ варринче утрав пур. Утрав çинче пĕтĕм чĕрчун патши Хултер хăй пурнать. Çавскер пĕрре шăхăрать те кӳлĕ тĕлне пĕтĕм вĕçенкайăк пухăнать, çавăнтах вăрçă та пуçланса каять. Вĕçенкайăксем вара ун чухне çумăр пĕрчи ӳкнĕ пек кӳлле тăкăнаççĕ... Хултер икĕ хутчен шăхăрсассăн вăрçă чарăнать, тет. Чĕрĕ юлнă кайăксем вара ăçтан вĕçсе килнĕ унта саланаççĕ. Çакăн хыççăн çынсем хушшинче вăрçă пуçланать, э-э? Ват çынсем мĕн авалранах çапла каланă... Нумай пулмасть кăна, Укаслу, çав Хултер пĕр хутчен шăхăрнă, тет. Вĕçенкайăксем вара кӳлĕ тĕлне пуçтарăнса вăрçă пуçласа янă, э-э? Халь ĕнтĕ çынсем хушшинче вăрçă пуçланмалла... Шутла ĕнтĕ, Укаслу, çавăн пек пурнăç пуçлансан ăçтан хӳтлĕх тупăн, э-э? Упăшку пулсан хӳтлĕх пулать. Шутласа пăх-ха ĕнтĕ!..

Пĕр вĕçĕмсĕр калаçрĕ карчăк, анчах хĕр ăна итлемерĕ — шав йĕчĕ. Ку йĕнине карчăк икĕ тĕрлĕ те ăнланса пăхрĕ: пĕччен пурнăçпа пурăнса йăлăхнă тăлăх-турат, тен, хăйне пуян ачи илесшĕн пулнишĕн савăнать пулĕ... Тен, кам пĕлет, ку чухнехи хĕрупраçа. Тем шухăшлă та пулаççĕ вĕсем. Вĕсемшĕн халĕ пуян ачи — пуян мар, çук çын ачи те — çук мар... Ку чухне самана сакăр тĕрлĕ, пĕрне ăнлансан çичĕ тĕрлине ăнланаймăн. Çыннисем те çаплах, тĕрлĕ. Вĕсем тĕрлĕ пулнипе пуçа анратсан та ăнланса çитес çук.

Хĕр мĕншĕн йĕнине карчăк çаплах ăнланаймарĕ. Тата темиçе саманта тем мăкăртаткаласа ларчĕ те вăл, вĕренерен касса тунă патаккине илсе, алăк патнелле тăнкăлтатрĕ. Алăк урати урлă каçсан, тепре чарăнса тăчĕ.

— Э-э, Укаслу хĕрĕм, кăçал кĕрхи çулçă эрни çитсен, эсĕ вунçиччĕ тултаран ĕнтĕ. Пĕве çитнĕ хĕр шутне кĕрен, Хунчар йăхĕ — пуян йăх, э-э?.. Сана, тăлăх-турата, телейлĕ тăвасшăн вĕсем, э-э?

Хĕр чĕнмерĕ.

Карчăк апла-капла шухăшласа тăчĕ те кăштăртатса тухса кайрĕ.

Укаслу пĕччен юлсан та чылайччен ĕсĕклесе выртрĕ. Унтан, пайтахран, пуçне çĕклерĕ те саппун аркипе куççульне шăлса тасатрĕ. Вара хуллен кăна ури çине тăчĕ.

Çавăнтах, хуçи йĕме чарăннăшăн савăннă пек, сурăх путекки ун патне чупса пырса, кĕпи аркине чăмлама тытăнчĕ.

Укаслу пĕшкĕнчĕ те ăна ачашла пуçларĕ.

— Халĕ те эсĕ пур, пĕчĕк путекĕм. Халĕ те эсĕ шеллетĕн мана. Атту эпĕ тахçанах çĕре кĕмелле... Асатте патне каймалла...

Путек хĕр çине ним ăнланман пек тĕлĕнсе пăхрĕ. «Мĕн калать ку?» — тенĕ евĕр. Анчах Укаслу ăна-кăна асăрхамарĕ, çаплах сăмахла-сăмахла йĕчĕ:

— Мĕскĕн путекĕм, ху та тăлăха юлнă та, ман чуна ăнланатăн пуль çав, шеллетĕн. Ман асаттене те кашкăр тĕп турĕ-çке, ик ураллă кашкăр, Хунчар Савантерĕ... Сан аннӳне те кашкăр, анчах тăватă уралли...

Хĕр халĕ ĕнтĕ пӳртĕнчи сивве те асăрхамарĕ, хăй, хутма тесе, вут йăтса кĕнине те манса кайрĕ.

  
   Киремет парне ыйтать


   Çынсем утă çулаççĕ 

Çави çине таянса. 

Ман çава çук — мĕн тăвас? 

Ман кам çине таянас? 

Çынсем ырлăх кураççĕ 

Аш-амăшпе пурăнса, 

Ать-аннем çук — мĕн тăвас? 

Епле çын пек пурăнас?

Хĕрсен юрри.



Укапи карчамас кайсассăн пĕр тапхăра Укаслу ним тума пĕлеймесĕр тăчĕ, унтан хăй вырăнĕнчен çĕкленчĕ те алăк патне чупса пырса часрах кĕлепе питĕрсе лартрĕ. Алăк питĕрсессĕн нимĕнле инкек те хăй патне çитеймессе пĕлнĕ пекех пулчĕ ку.

Урамра тĕттĕмленсе пырать.

Чавка пуçĕ пек шултра юр лап-лап туса ӳке пуçларĕ. Йĕпе юр. Кантăк çине ӳкнĕ-ӳкменех çыпçăнса ларать. Çурхи юр. Çумăр вырăнне çăвакан юр.

Çуллахи кун çаплипех хăй йĕркине илес тесе тăрăшмасть-ха: çуркуннене хăваламасть. Мĕн тăвăн, çутçанталăкăн хăйĕн йĕрки-йăли, çакна ту, çапла ту тесе калаймăн ăна.

Анчах Укаслу юр çунине те курмарĕ. Унăн хăйĕн шухăшĕ, вăл хăйне халĕ çав тери вăйсăр, çав тери мĕскĕнĕн туйрĕ. Куçĕ тулли — куççулĕ...

«Хунчарсенчен мĕнле çăлăнмалла? — шухăшларĕ вăл вĕçĕмсĕр. — Ăçта тарса каймалла?»

Çавăнтах пуçне тата тепĕр тĕрлĕ шухăш та пырса кĕчĕ. «Мĕншĕн çапла ялан унăн тертленмелле-ха? Мĕншĕн? Мĕншĕн унăн тăлăха юлмалла пулнă? Çакăнпа хурлăх тени çитеччĕ ĕнтĕ, çук, татах тертленмелле унăн... Телей те кăштах та пулин кирлĕ ăна та. Çук, телей тени уншăн мар иккен. Меншĕн çапла-ха? Тен, мĕншĕн те пулин турăсем çилленнĕ пуль ăна? Тен, килĕш Киремете юрайман пулĕ вăл? Ара, Укаслу ăна нихăçан та парне паман-çке. Ахăртнех, çавăн пиркиех инкекĕ те. Киремет парне ыйтать. Киремете чӳк тумалла?

Укаслу мĕн кирлине тупнине ăнланса илчĕ. Йĕме те пăрахрĕ. Куçĕнче куççулĕ те типрĕ.

Урамра кăштах çуталнă пекрех пулчĕ. Юр çума чарăнчĕ. Пĕлĕтсем хыçĕнчен хĕвел хăюсăррăн пуçне кăларса пăхрĕ.

«Киремет парне ыйтать,—терĕ хĕр каллех. — Анчах мĕнле парне парас-ха манăн? Чӳк тума тата... Ара, Киремет юн юратать...»

Киремет. Кам-ха вăл Киремет? Мĕншĕн-ха Укаслу тӳрех ăна аса илчĕ?

Киремет вăл — аслă турăсенчен пĕри.

Киремет — пурне те куракан, пурне те пĕлекен çӳлти Туррăн, тĕнче хуçин Танкăрăн, пĕрремĕш ачи пулнă. Вăл чăвашсене телей валеçсе, тĕрлĕ инкек-синкекрен упраса пурăннă. Çавăнпа чăвашсем ĕлĕк вăйлă та аслă пулнă, хăйсем эль тытса тăнă.

Мĕн пĕчĕкрен Киремет шап-шур урхамахпа тӳпере чуптарса çӳреме юратнă, тет. Пĕррехинче çынсем, шуйттан хĕтĕртнипе, çавăн лашипе чаплă кӳмине туртса илес тесе кавар тунă. Вара, Киремет телей валеçме тухсан, чăвашсем ăна тискеррĕн вĕлернĕ. Кайран çӳлти Турăран хăранă та, хăйсен усал ĕçне пытарас тесе, ун виллине çунтарса янă, кĕлне çилпе вĕçтерсе салатнă. Çавăн кĕлĕ ăçта çитсе ӳкнĕ, çавăнта кайран Киремет йывăççи — юман, çăка, хурама — шăтса тухнă. Çав тертлĕ çĕрти Киремет йывăççисенче вара çӳлти Туррăн пĕрремĕш ачин чунĕ пурăнать, тет.

Вăл çынсене телей валеçсе парас тенĕ, лешсем ăна тискеррĕн вĕлернĕ, Киремет çакна нихăçан та манаймасть. Çилли килнĕ чухне вăл пит усал, пит хаяр. Сутăнчăк чунлă, кĕвĕç, усал шухăш тытнă çынна нихăçан та каçармасть вăл.

Халăх, Киремете юрас тесе, ăна килĕштерес тесе, тем тĕрлĕ парне парать...

Çынна инкек, терт пуласси чылай чухне Киремет çилленнинчен килет. Ун чухне ăна парне памалла, чӳк тумалла. «Киремете мĕн парне парас-ха ман?» — шухăшларĕ Укаслу.

Çав хушăра урай варрине сурăх путекки чупса тухрĕ те тăп чарăнчĕ, хуçи куçĕнчен тинкерчĕ.

Хĕр ăна куç хĕссе илчĕ, çав вăхăтра ун пуçне шухăш пырса çапрĕ:

«Чӳк тума-и? Юратнă путекке-и?»

Укаслу ку шухăшне часрах пуçĕнчен сирсе яма тăрăшрĕ:

«Çук, çук! Нихăçан та апла тумастăп.»

Вăл путеке йăтса илчĕ те кăкăрĕ çумне пăчăртарĕ. Анчах ун пуçĕнчен çав малтанхи шухăш çаплах кая пĕлмерĕ-ха. Киремет çилли ӳкнĕ çын пурнăçĕ епле пулнине, вăл мен тери усал чир-чĕрпе асапланнине Укаслу лайăх пĕлет.

«Çук! Пурпĕрех путеке тивместĕп. Ан тив, хам вилем!» — тесе шухăшларĕ вăл. Çавăнтах çак шухăшран хăй те хăраса кайрĕ. Киремет пурне те пĕлет, кашни çыннăн шухăшне ăнланать. Ку шухăша ăнланса илсен вара вăл ăна ĕмĕрне те каçармĕ...

«Путекĕме! Путекĕме!...» Çĕр çине тумлакан пиншер çумăр пĕрчи пек çак сăмах унăн пĕтĕм пуç мимине чике-чике илчĕ. Вара Укаслу путеккине хăй çумне тата хытăрах пăчăртарĕ те паçăрхинчен те хурланарах йĕрсе ячĕ.

  
   Мăчавар ачи


   Усал пулсан, ырă та пулать...

Халăх каларăшĕ.



Çӳллĕ карта тытса çаврăннă ватă çăка сивĕ илсе килнĕ çу уйăхне хуçăк тураттисемпе юна-юна ятлать, ăшă куна йыхăрманшăн вăрçать. Папка кăларайманшăн вăл хăйне мар, çуркуннене çилленнĕ. Çуркунне тусĕсем — тĕрлĕ енчен вĕçсе килнĕ çил ачисем — ăна тăнлантарма тăрăшаççĕ. Папки тухманшăн çуркунне мар, çăка хăй айăплине, çăкан хăйĕн тымарĕсем çĕрсе пĕтнине, çавăнпа вăл Çĕр-аннерен сиплĕ сĕткен илейменнине, сĕткенсĕр, ытти йывăç пекех, вăл та, Киремет çăки пулсан та, ешерме пултарайманнине каласа ăнлантарма тăрăшаççĕ.

Анчах çăки вĕсене итлемест те.

Сасартăк вăл хăй патнелле çывхаракан пĕве çитнĕ чипер хĕре курчĕ те тăруках çил ачисемпе тавлашма пăрахрĕ.

Епле тавлашма пăрахмăн-ха! Епле ху усаллине çакăн пек чипер хĕре кăтартăн-ха!

Пиçнĕ панулми пек чăп-чăмăр, хĕп-хĕрлĕ питлĕ, хăмăр куçлă, икĕ ухă пĕкечи пек вăрăм куçхаршиллĕ, çӳхе туталлă хĕр Киремет çăки патнелле пырать. Вăл вăтам пӳллĕ, пĕчĕк ача кĕлеткиллĕ, кăшт ырхантарах. Унăн шăнкăр-шăнкăр кĕмĕллĕ тухйи айĕнчен курăнакан хура каç пек хура çӳçĕ ункăн-ункăн авăнать. Çамки çинче турпалли пур, вăл та ăна питĕ килĕшет.

Çине вăл хура тăлапиртен çĕлетнĕ пĕрмеллĕ кĕски тăхăннă. Уринче симĕс, кăвак тата хĕрлĕ тĕслĕ çăм çипписемпе улшу çыхнă вăрăм чăлха, кивĕрех çăпата.

Ватă çăка уйрăмах унăн уттине юратса пăрахрĕ.

Ярăнса-ярăнса утать вăл. Аллисем асăрхануллăн, ачашшăн пĕрре хыçалалла каяççĕ, тепре малалла вăштик! ывтăнаççĕ. Ун уттинче — хăйне евĕрлĕ ташă. Ташшинче — ĕмĕртен килекен сăпайлăх, танлăх кĕвви.

Сайра хĕрсем çакăн пек хитре, асра юлмалла утма пĕлеççĕ.

Ватă çăка хĕр çине тинкерсе пăхать. Вăл никам сисмелле мар, ун умĕнче пуçне таять. Нумай-нумай пурăннă вăл, тем те курнă вăл, анчах кун пек асамлă чипер хĕре халиччен тĕл пулман...

Ватă çăка хĕр çине тинкерсе пăхать. Чим, вăл пĕччен мар-çке. Ун хыççăн, йытă çури пек, сурăх путекки сиккелесе чупать.

Хĕр Киремет картине кĕчĕ те чарăнса тăрса кĕлтурĕ:

— Эй, ырă Киремет, аслă Киремет, килĕш Киремет, ан çиллен мана, ан айăпла мана канлĕхне татнăшăн. Парне кӳме килтĕм...

Хĕр хаяр Киремете тĕнчере пур чи çепĕç сăмахсемпе ырăлантарма тăрăшрĕ. Ун хыççăн вара вăл Киремет çăки патне пычĕ те, кукленсе ларса, хăй патне чупса пынă путекки енне аллине тăсрĕ.

Ĕлĕк чăвашсем Киремете урăхла парне, хĕр тытса панă. Халĕ вăл йăла кивве юлнă ĕнтĕ, халĕ, ав, выльăх пусса чӳк тăваççĕ, çапла парне параççĕ.

Путек хĕр патне ним усала сисмесĕрех чупса пычĕ. Хĕр ăна алла илчĕ те хăй çумне пăчăртарĕ, унтан, калаçа-калаçа, макăрса ячĕ:

— Пĕртен-пĕр савăнăçăм, пĕртен-пĕр телейĕм, эсĕ ĕнтĕ ан çилен мана. Килĕш Киремет сана хăй патне илесшĕн. Вăл та сана юратать, вăл та сана ман пекех савса пурăнĕ...

Путек хĕр çумне сĕртĕнет. Шанать вăл ăна, çав хушăрах тем пуласса пĕлсе, ӳпкеленĕн куçĕнчен пăхать: «Мĕн тăвасшăн-ха эсĕ? Ма мана кунта илсе килтĕн?» — тесе калассăнах туйăнать.

Хĕр кĕски айĕнчен пĕчĕк чăм кăларчĕ те çĕре лартрĕ, унтан тепре пуççапма тытăнчĕ:

— Эй, тĕнчене телей кӳрекен Киремет, манăн, тăлăх-туратăн, сăмахне итлесемччĕ. Ан ту мана çав тискер чунлă Шăхаль арăмĕ. Эпĕ сана уншăн чи пысăк парнеме паратăп, Киремет. Кĕрĕшсемччĕ ман сăмаха...

Хĕр, пуççапа-пуççапа кĕл тунă май, Киремет картине хăй хыççăн кĕнĕ çӳллĕ пӳллĕ, сылтăм урине уксахласарах пусакан йĕкĕте те асăрхамарĕ, хăй хыçĕнчи ура сассине те илтмерĕ.

— Эй, ăраскал тупма пулăшакан Киремет...

— Укаслу, — майĕпен чĕнчĕ çав вăхăтра хĕр патне çывхарнă йĕкĕт. Унăн сасси çепĕççĕн илтĕнчĕ.

— Пулăш мана, ырă Киремет!.. — кĕлтурĕ хĕр, унăн сăссине илтмесĕр.

— Укаслу! — чĕнчĕ каллех йĕкĕт.

— Кам ку? — шартах сиксе, хĕр варт! каялла çаврăнса пăхрĕ те ури çине сиксе тăчĕ. Путек, аллинчен ӳксе, аяккалла чупса кайрĕ.

— Эпĕ ку, Укаслу. — Хĕр умĕнче хуйхăллă-тунсăхлă [[I,474]] ачи Пинер тăрать. Унăн куçĕ Укаслу çине тĕмсĕлсе пăхать, тути, ырă кăмăлне палăртса, кăшт кулать.

— Пинер, ма килтĕн кунта? — тĕлĕнсе ыйтрĕ те хĕр Киремет йывăççи кутнелле чакма тытăнчĕ.

— Атте Киремет йывăççине пăхма хушрĕ. Килтĕм те эсĕ кĕлтуса тăран... Чĕнсе пăхам-ха, терĕм, Укаслу...

— Апла эпĕ каям-ха, Пинер. Атту тата Киремет çилленĕ, таса вырăнта арçынпа калаçса тăрать, тейĕ.

— Эпĕ мăчавар ачи-çке, Укаслу. Мăчавар пуласси. Эпĕ пуççапма килнĕ хĕршĕн арçын мар, килĕш Киремет çилленмĕ.

— Апла ан кала, Пинер.

Тахçанах сисет ĕнтĕ Укаслу: Пинер ун çине кăмăлласа пăхать. Миçе хутчен çапла ăнсăртран тĕл пулман ĕнтĕ вĕсем — ялан Пинер темĕскер каласшăн, анчах сăмахне ни каласа пĕтереймест, ни тĕл пулма пăрахаймасть. Хăй çав тери вăтанать тата, хĕр пек. Çепĕç калаçать...

Хĕр куçĕнче халиччен пулман ачашлăх туиăмĕ палăрчĕ.

— Айăп ан ту, Укаслу, эпĕ ăнсăртран эсĕ кĕлтунине илтрĕм, — терĕ каччă. Хĕр, хăраса, шуралса кайрĕ, хăй вăрттăнлăхне никама та пĕлтересшĕн марччĕ вăл.

— Ан хăра, Укаслу, — лăплантарма васкарĕ ăна Пинер. — Эпĕ сан тăшману мар. Шăхаль ашшĕ — пирĕн тăшман. Аттене те, мана та нумай сиен кӳнĕ вăл. Пĕл ĕнтĕ: эпĕ Хунчар ăратнипе пĕр урара утас çук.

Хĕр нимĕн те чĕнмерĕ. Шикленмесĕр, ĕненӳллĕн йĕкĕт çине пăхрĕ.

Лешĕ, хĕр хăйне кăмăлласах итленĕшĕн савăнса, хĕрӳлленсех калаçа пуçларĕ:

— Кам кăна асап тӳсмест пулĕ Хунчар йăхĕнчен! Пирĕн Килтеш ялĕ çеç мар, пĕтĕм Пăла тăршшĕ вĕсенчен хурлăх курса пурăнать. Кама кăна йĕртмен, кама кăна çĕре кĕртмен вĕсем!.. Пĕтĕм таврари чăвашсем çав йăха ылханаççĕ, пĕтерес тесе, йĕрĕхе парне кӳреççĕ! Анчах йĕрĕхĕ те вĕсен майлă курăнать çав! Ылхан та çитмест вĕсене.

Хĕр çаплах чĕнмерĕ.

— Анчах ăçта кайса вĕсем тискеррине каласа кăтартăн! — сăмахне малалла тăсрĕ каччă. — Ырă Киремете атте те, эпĕ те мĕн чухлĕ кĕлтунă ĕнтĕ... Çаплах Хунчар йăхĕ çынна йĕртет...

— Çак çут тĕнчере пурнăç çавăн пек пуль çав ĕнтĕ: пĕрисем хуйхинчен хăтăлаймаççĕ, теприсем, çынна хуйхăртса, телей тупаççĕ, — хăй шухăшне шăппăн каларĕ хĕр.

— Çук, Укаслу, — килĕшмерĕ Пинер, — кунтан инçетре-инçетре, хĕвелтухăç енче телейлисен çĕршывĕ пур тет. Сарăкун çĕршывĕ теççĕ тет ăна. Унта пурте — ваттисем те, вĕттисем те, çамрăккисем те телейлĕ. Унта хуйхăпа элек валли вырăн çук. Унта телейпеле ăрăс кăна. Анчах эпĕ унта каймалли çула пĕлейместĕп çав.

— Сарăкун çĕршывĕ çинчен эпĕ те илтнĕ, — терĕ хĕр. — Анчах унта эпир, чăвашсем, лекме пултараймастпăр, мĕншĕн тесен хамăр турăсене мана пуçланă...

— Эсĕ апла пурне те пĕлейместĕн пуль-ха, — килĕшмерĕ Пинер каллех. — Çулне пĕлсен унта такам та лекме пултарать.

— Вара вăл паçăрхинчен те шăппăнрах çапла каларĕ: — Çав телейлисен çĕршывне чухăнсене пурне те илсе кайма шутлакан çын çинчен илтрĕм эпĕ.

— Пĕтĕм чухăнсене-и? — тĕлĕннипе кăшкăрсах ячĕ хĕр. 

— [[I,475]] Çавал тăрăхне пĕр чăваш вăрттăн килсе çитнĕ, — пăлханса каласа пама тытăнчĕ каччă. — Вăл ялтан яла çӳресе чăвашсене ырă хыпар, Хусан леш енчен, Шур Атăл тăрăхĕнчен пирĕн еннелле хресчен патши килме тухнине пĕлтерет тет. Çав хресчен патши чылай хушă Сарăкун çĕршывĕнче пурăннă, халĕ чухăнсене пурне те çавăнта ертсе каясшăн: Чукма чăвашĕсем хресчен патшине кĕтсе илме хатĕрленсе питĕ пăлханаççĕ, имĕш. Вĕсен хăйсен Хусанкка ятлă утаманĕ пур, çав вара Савантер пеккисене пĕтерме пирĕн еннелле килет. Эпĕ Хусанкка патне каяс тетĕп, анчах çакна пĕлтерсе хăварас терĕм. Укаслу, эпĕ таврăнасса кĕт эсĕ. Эпĕ хам пĕччен мар, Хусанккапа таврăнатăп. Ун чухне Хунчар йăхне вара йăлтах тĕп тăватăп. Кайран пурте пĕрле хресчен патшипе телейлисен çĕршывне тухса каятпăр.

Каччă калаçнине итленĕ май хĕр те пăлханма тытăнчĕ. 

— Хресчен патши вара пире хăйпе пĕрле илĕ-ши? — шиклĕн ыйтрĕ вăл.

— Илет. Вăл пурне те илет. Хресченсене пурне те хăй патне чĕнет. Паллах, Сарăкун çĕршывне çитиччен Савантер пеккисемпе пайтах кĕрешмелле пулать-ха ĕнтĕ. Вĕсем пирĕн патшана пĕтересшĕн темĕн те тăвĕç, анчах эпир те Хунчар йăхĕсене пăхăнсах тăмăпăр.

Укаслу сасартăк аслашшĕ вилес умĕн Илтилет ятлă хĕр-паттăр çинчен каласа панине аса илчĕ. Илтилет, арçын тумне тумланса хăй халăхне пулăшнă, усал çичĕ юта çĕнтернĕ. Хĕр пуçне шухăш пырса кĕчĕ: «Тен, Пинер те мана хăйпе пĕрле илĕ. Вара эпĕ те Илтилет пек çарçынни пулăттăм, пире хуйхă кӳнисене пурне те тавăрăттăм.»

— Мана та илсе кай хупа пĕрле, Пинер, — терĕ вăл каччă çине тилмĕрсе пăхса. — Эпĕ арçынтан кая мар юланутпа çӳреме пултаратăп, ухăпа перетĕп, хăвах вĕрентрĕн. Хăрап эпĕ кунта юлма. Шăхальтен тем те кĕтме пулать. Чĕри çук вăл çыннăн.

Çавăнтах тата аслашшĕ вилес умĕн калани Укаслу асне килчĕ. «Эсĕ те пулин ывăл мар-çке... Кам тавăрĕ пирĕншĕн?.. Кам? Кам? Ылхан çав Хунчар йăхне! Пĕтĕм йăхне!.. Ылхан! Эй, аслă Турă, эй, пурне те куракан Танкăр, эсĕ пурне те илтетĕн, пурне те пĕлетĕн, çитер çав ирсĕр йăх пуçне ман ылхана!..»

— Ан хăра, Укаслу, — илтĕнчĕ, асне килнине сирсе, Пинер сасси. — Çу уйăхĕ иртсе пырать, авăн уйăхсăр тек евчĕсем яма пултараймаççĕ вĕсем. Хăвах пĕлен: чăвашсем ĕçрен пушаннă уйăхсенче кăна евчĕ яма, туй-çăнăхта ирттерме пултараççĕ.

— Пулсан та хăратăп эпĕ Хунчарсенчен. Чĕри çук вĕсен. Чĕресĕрсенчен темĕн те кĕтме пулать. Мана та халех хăвпа пĕрле ил, Пинер, — питĕ пырасшăн пулчĕ хĕр.

— Укаслу, тем пекех илсе кайăттăм сана хампа пĕрле. Анчах, кам пĕлет, тупайăп-и эпĕ Хусанкка утамана, — шăппăн каларĕ каччă. — Çавăнпа эпĕ малтанласа хам çеç каясшăн. Кайран, Хусанккана тупсан, сана илме килĕп. Вара пĕрле хресчен патши патне кайăпăр, Хунчар йăхĕн усал ĕçĕ çинчен каласа парăпăр.

Кăнтăр енчен ăшă çил вĕрсе ячĕ. Хура пĕлĕтсем темрен хăранăн сирĕлме тытăнчĕç, хĕвел кăçалхи çул пĕрремĕш хут чăн-чăн çуркуннехи пек çиçсе ялкăшма тытăнчĕ. Хĕвелшĕн савăннă ватă çăка, çил вĕрнине чăтаймасăр, енчен енне тайкаланса илчĕ. О-о, аслă Киремет, çак çăка ăшĕнче пурнакан килĕш Киремет, айăп ан тусамччĕ эсĕ икĕ ним айăпсăр чуна. Ан çиллен икĕ çамрăка — хĕрпе йĕкĕте — сан картуна кĕрсех телей çинчен, çăлăнăç çинчен, тавăру çинчен калаçма пуçланăшăн. Иккĕш çапла калаçмасассăн, кампа канашлаччăр-ха ĕнтĕ вĕсем. Эсĕ те пу-лăшмастăн вĕсене. Кам та пулин ют çын пулăшасси пирки ним калаçмалли те çук. Çын тени халĕ çыншăн кашкăртан та усал.

— Пинер, мĕнле юлас-ха ĕнтĕ манăн кунта? Питĕ хăратăп, — терĕ хĕр çаплах.

— Эпĕ часах таврăнăп, Укаслу, Хунчарсем тивмĕç сана. Акă, Киремете парне парăн, вăл çын усалне сан çинчен сирĕ, — лăплантарма тăрăшрĕ ăна Пинер.

Укаслу вара, ним тăвайман енне, путекне шыраса, йĕри-тавралла пăхса илчĕ. Путекĕ тарса кайнăнах туйăнчĕ ăна. Çук, вăл кунтах, йывăç айĕнче, кавлесе выртать. Укаслу кăшт пĕшкĕнчĕ те кушака чĕннĕ пек путеке хăй патне йыхăрчĕ. Лешĕ, сиккелесе, ун патне ыткăнчĕ.

Çав хушăра Пинер Киремет йывăççи патне пычĕ. Йывăç тураттинчен чӳк анкарĕ çакса янă, вăл яланах çакăнта; урăх кăрал е çĕçĕ илсе килнине юратмасть Киремет.

Пинер анкарне алла тытрĕ те:

— Укаслу, сана пулăшас пуль манăн, — терĕ.

Хĕр хуравламарĕ, вăл путекне хăй çумне пăчăртаса, хурлăхлăн йĕретчĕ.

— Мĕн пулчĕ, Укаслу?

— Путеке шел, — куççулĕ витĕр хуравларĕ хĕр.

— Шăплан, шăплан, Укаслу! — хăраса каларĕ Пинер. — Киремете ан çиллентер, тархасшăн. Кӳр-ха путекне, мĕн кирлине хамах тăвăп...

Вăл вăйпа тенĕ пекех хĕртен путекне туртса илчĕ те ăна Киремет йывăççи патне йăтса кайрĕ.

  
   Çĕр çыннăн — çĕр шухăш


   Умра тăшман, хыçра куштан, 

— Епле ӳстерем-ши çинçе пӳçĕме!



Хĕр юрринчен.



— А-а-ха-ха-а-а! —тискеррĕн ахăлтатса кулса ячĕ Килтеш куштанĕ Карлай. — Ара, çав çĕтĕк-çурăк хĕре те çураçаймастăн та... Мĕн арçын ĕнтĕ эсĕ! Мемме эсĕ, ăнлантăн-и? Мухтанатăн тата, эпĕ Хунчар йăхĕнчен, тетĕн. Хунчар йăхĕнче апла çынсем пулман! Хунчарсем вĕсем мĕн ĕлĕкрен никамран та, нимĕн те ыйтса тăман, мĕн кирлĕ — илнĕ. Эсĕ пур, çав çĕтĕк-çатăк хĕре хăв ална илейместĕн. Эх, ырханкка Хунчар!

— Чим-ха, чим, — чарма тăчĕ ăна Шăхаль, — ытлашши ан кăшкăраш-ха, ахаль те пуç шавлать.

— Чимлетсе тăратăн тата. Çерçи! Мĕн чимĕ, ара, пĕркун сан евчӳне, Укапи карчăка, ним сăмахсăрах ăсатса кăларса янă-çке. Пĕлместĕп, —хулне силлекелерĕ Карлай,—çав кĕлмĕç хĕрне мĕншĕн кăмăллатăн эсĕ? Йăхĕнче пĕр ырă çын пулман вĕсен... Пуç ыратать тетĕн тата. Ыраттăр, тен, ăслăрах пулĕ ӳлĕмрен.

Карлай хăй чăннипех те Шăхальрен йĕрĕннĕн, ăна пачах та хисеплеми пулнăн, çурăмĕпе çаврăнса тăчĕ.

Карлай çирĕп пӳ-силлĕ, çӳллĕ каччă. Вăл çирĕм тултарнă çеç-ха. Пит-куçĕ унăн пысăк, питçăмартисем тухарах тăраççĕ, янахĕ çирĕп, тăваткăлрах. Вăйлă этемĕн янахĕ çапла пулать, теççĕ. Сăмси кăшт лапчăкрах, мĕншĕн тесен сăмси шăммине унăнне пĕчĕклех ют кас ачисемпе çапăçнă чухне çапса çĕмĕрнĕ. Куçĕ Карлайăн çамки айне тарарах кĕнĕ, вут-хĕмĕн çунать.

Шăхаль вара пачах урăхла пӳ-силлĕ çын. Вăл пĕчĕкренех чирлĕрех ӳснĕ, сăнĕ-пуçĕ унăн темĕнле ачашрах, хĕрупраçăнни пекрех, ĕмĕрне çĕр ĕçлесе курман улпут ывăлĕнни евĕртерех.

Анчах куçхаршийĕ вара унăн сăмалапа сĕрсе хуратнă пек, хуп-хура, çавăнпа ĕнтĕ куçне хĕсерех пăхсассăн Шăхаль самай маттур та чăрсăр çын пек курăнса каять.

Шăхаль Карлай çине хурчăка куçĕпе тăрăнчĕ:

— Кĕлмĕç-и, кĕлмĕç мар-и, эпĕ мĕншĕн юратни пирки ан шарла... Атту... Атту!..

— Мĕн атту? — шăртланчĕ Карлай. — Кама хăратасшăн! Ну, мĕн атту?! — Хайхискерĕн сылтăм алли çапăçма хатĕрленнĕн çӳлелле çĕкленчĕ, кĕпи çанни хулĕ патнелле туртăнчĕ. Ал тунинчен кăшт çӳлерех темле, тискер кайăк шăлĕн йерĕ лайăххăн палăракан пулчĕ. Тахçан ача чухнех хăварнă йĕр пулас.

— Атту янах урлă паратăп.

— Мана-и?

— Сана çав!

— Хăвна кам парĕ?!

— Ытла тата. Сан пеккисене!

— Мĕн сан пеккисене!—çилленсе кайрĕ Карлай. — Калаçса лăкăртатса тăран тата, шăнана вĕрсе сирпĕтнĕ пек çапса ывăтăп.

— Сан пеккисене çав! — терĕ Шăхаль. — Кампа калаçнине мантăн-им эсĕ?!

Иккĕшĕ те пĕр тапхăра шăпланса тăчĕç. Икĕ урса кайнă автан пек, пĕр-пĕрне куçран пăхса, мăшлатса илчĕç.

Карлай частарах тăна кĕчĕ курăнать. Ара, чăннипе каласан, вăрçă пуçласси те, килĕштересси те уншăн нимĕн те мар. Вăл ним тĕллевсĕр, ним шухăшсăр пурăнма юратать. Пуринчен ытла пурнăçра юхăма май каять: тусĕсене те ним шырамасăрах тупать, ним шухăшламасăрах вĕсемпе çапăçать те, унтан каллех килĕштерет, камăн кĕсйи хулăмне витĕрех курать.

Пуянсене вара Карлай чăмăрĕ кирлĕ.

Шăхальпе Карлай нумай пулмасть çеç туслашнă. Унчченрех Шăхаль Карлая пит пĕлесшĕнех марччĕ. Укаслу Укапи кинемее хуса кăларнă хыççăн çеç вăл, Карлай патне пырса, канаш ыйтрĕ.

Карлай темиçе хутчен те Укаслупа Шăхале пĕр-пĕр вăйăра тĕл пултарса калаçтарас тесе пăхрĕ. Анчах ĕç тухаймарĕ унăн, лешĕ шав Шăхальтен пăрăнчĕ, тантăшĕсенчен пĕрре те уйрăлмарĕ. Çитменнине тата вăйă хуçи шурсухалсем те кансĕрлесех тăчĕç, кам та пулин хĕрсен картине ан пăстăр тесе, ун-кун пăхкаласах çӳрерĕç.

Кушакпа шăши тытмалла вылянă пек пулчĕ ку. Çавăнпа ĕнтĕ ним усăсăр тертленни Карлая час йăлăхтарса çитерчĕ. Хунчарсемпе туслă тенин чысĕ-ячĕ пысăк та-ха ĕнтĕ, анчах Карлай нумай кĕтме юратмасть-çке. Шăхальпе урлă пулмах шухăшланăччĕ ĕнтĕ вăл, анчах кĕтмен шухăш пуçне килчĕ унăнне.

— Ну, юрĕ, юрĕ, — хĕрсех пыракан тусне чарчĕ Карлай. —Ытлашши сăмах калăн тата. Шуйттан çыннипе санпа хирĕçсех те кайăн. Хĕç суранĕ тӳрленет, сăмах суранĕ тӳрленмест. Иксĕмĕр хирĕçсен вара сана хĕр вăрласа параканни кам пулĕ! Капла калани Шăхале тĕлĕнтерсех ячĕ.

— Вăрласа параканни? Мĕнле хĕре?

— Ара, Укаслуна!

— Укаслуна?

— Çавна çав.

— Вăрлама тетни?

— Вăрлама çав.

— Ма?

— «Ма» тесе сурăх калать.

— Лĕпĕртетсе ан тăр-ха эсĕ.

—Тунката пуç, вăрламасан урăхла мĕнле арăм тăватăн ăна! Евчӳсене хăваласа кăларса ярать. Пур-и сан ăсу, çук-и?!

Шăхаль куçне-пуçне чарсах пăрахрĕ.

— Сана ирĕкпе качча тухмĕ вăл, — ăнлантарчĕ ăна Карлай. — Пăхман хĕвеле ӳкĕтлесе пăхтараймăн. Пĕр-пĕр каçпа, улаха-мĕне кайсан е вăйăран таврăннă чухне тытатпăр та, ут çине вырттарса, вăштик! шăвăнатпăр. Тусан çеç мăкăрланса юлтăр... Ăнлантăн-и, чаплашка пуç.

— Çук, ăнланмарăм.

—Мĕнле ăнланмарăн. Вăрламалла. Шуйттан! Вăрламалла!

— Чим-ха, чим. Вара, вăрланипех... Аван-и-ха вăл? Чим...

— Мĕн чимлетсе тăратăн! Çерçи чĕппи пек. Ĕç тумалла. Амаус. Хĕр вăрлама та пултараймастăн пулсан, мĕн авланасси çинчен калаçатăн тата!

— Чим-ха, ан вăрç, тусăм, — чарма хăтланчĕ ăна Шăхаль. — Хĕрĕ апла вăрланипех пурăнĕ-ши?

— Вăт ухмаккай!

— Эсĕ мана ан вăрç. Чăннипе кала. Пурăнĕ-и вăл апла?

— Пурăнмасăр. Пĕр хĕве хупсан ăçта кайтăр! Кама кирлĕ пулать вăл! Хĕве хупнă хыççăн хĕрупраçа ăна патакпа хăваласан та хӳтерсе яраяс çук.

...Икĕ тус, пĕр хĕрĕн пĕтме маннă икĕ тăшманĕ, çапла кавар турĕç. Хĕр ĕмĕтне, хĕр телейне татма шут тытрĕç. Юрăри пекех: икĕ тăшман, пĕтме маннă тăшман, манăн пуçа çиме кавар тăвать.

Кăнтăр енчен вĕрме тытăннă ăшă çил темиçе кун хушшинчех çанталăка улăштарса пăрахрĕ. Нумай пулмасть кăна çуса лартнă юр пĕр кун хушшинчех кайса пĕтрĕ. Ун хыççăн сасартăк çумăр витререн тăкнă пек çума тытăнчĕ, часах çырмасемпе кӳлĕсем тулса кайрĕç. Çанталăк хăйĕннех илнине курса, Килтеш пуянĕ Савантер питĕ савăнчĕ. Çумăр чашлаттарса çума тытăнни те ун кăмăлне ӳстерчĕ. Капла пулсан çĕр часрах типет, вара унăн вĕçĕ-хĕррисĕр уйĕсене тепре акма та пулать. Кая юлман-ха. Вирпе урпа вăхăтра шăтса тухĕç, Хунчар йăхĕн пуянлăхне татах та ӳстерĕç.

Савантер хĕрĕхрен иртнĕ çирĕп хул-çурăмлă лутака чăваш. Вăл чӳрече умне ларнă та çумăр çунине пăхнă май çирĕп шăнăрлă аллисемпе кĕреçе сухалне якаткала-якаткала илет. Пӳлĕме ывăлĕ кĕрсе тăчĕ.

— Атте, — терĕ вăл Савантере. — Укапи кинемее Укаслу каллех ним каламасăр кăларса янă. Çавăнпа эпĕ санпа калаçса пăхас терĕм.

Шăхаль, ашшĕ умĕнче айăпа кĕнĕ пек, ăна куçран пăхма хăраса тăчĕ.

— Юрĕ, калаçар,—килĕшрĕ унпа ашшĕ.—Хăв мĕн шухăшланине кала эппин.

— Карлайпа эпир Укаслăва вăрлас тетпĕр. Ăна тӳрех Кĕтне тăрăхне кукамай патне илсе каятпăр та унта авланăп вара эпĕ.

Савантер нимĕн чĕнмесĕр ывăлĕ çине пăхрĕ. Çук, ывăлĕ унăн пĕрре те ăнăçмарĕ çав. Темĕнле мĕскĕн, чирлĕ сăн-питлĕ вăл. Ахальтен мар ĕнтĕ пурлăхĕ пур пулсассăн та çав тăлăх-турат Укаслу та ăна качча пырасшăн мар. Тен, ку ыррахта пулĕ. Савантер малтанласах ку шухăша хирĕçчĕ. Ун пек пуянăн çав тăлăх-турата кин туса кĕртмелле-и вара! Ывăлĕ ытла çине тăман пулсан вăл Укаслăва кин тăвас тенипе ниепле те килĕшес çукчĕ, ывăлне ытла кӳрентерес мар тенипе çеç хăтана яма пулчĕ. Юрĕ эппин, ним сăмахсăр янăтăк — янă пултăр. Сурмалла та çав ун çине. Шăхаль валли пуян хĕрĕсем те темĕн чухлех. Сĕве хĕрринчи пĕлĕш-пуян та Хунчар ăраттипе тăванлашма хирĕç маррине систернĕччĕ. «Çавăн патне хăтана ярас, — шухăш шухăшларĕ Савантер, — ак, кĕркунне тытатăп та чаплă парнесем пухса хăтана яратăп. Халĕ пирĕн ун çинчен мар, лайăх акса хăварасси çинчен шухăшламалла...»

— Çӳлти турă эсĕ Укаслăва илес тенине пĕрре те килĕштермест пулас, — терĕ вара вăл ывăлне лăпкă сасăпа. — Сур эсĕ вăл хĕр çине. Эпĕ сана унран темиçе хут лайăхраххине тупса паратăп. Ăна вара кайран арăму валли тарçа ил.

— Çук, эпĕ ăнах юрататăп, — персе ячĕ ывăлĕ.

— Куна эсĕ пĕтĕмпех ху шухăшласа кăларнă. Мĕншĕн юратмалла çав çĕтĕк-çурăк хĕре? Хăв лайăхрах шухăшласа пăх-ха. Вăл ним енĕпе те сана тивĕç мар.

— Эпĕ ăна çеç юрататăп, — хăйĕннех печĕ Шăхаль. — Авланас пулсассăн та эпĕ ăна çеç качча илетĕп. Урăххи кирлĕ мар мана.

Куна илтсен, Савантер куçхаршийĕсем тăвăл умĕнхи пек пĕрĕнчĕç. Вăл пĕр-икĕ саманта шăнăрлă аллисемпе сухалне пĕтĕркелесе ларчĕ. Ывăлĕ çине сиввĕн-сиввĕн пăха-пăха илчĕ.

Ашшĕн çилли тăвăнса килнине Шăхаль ăнланчĕ, çавăнпа та вăл пĕр-икĕ утăм каялла чакрĕ, хăй çапах та шухăшне улăштарма килĕшменнине пĕлтернĕн, куçне тартмарĕ.

— Хуп çăварна! — сасартăк кăшкăрса ячĕ Савантер. — Кам йăхĕнчен иккенне мантăн-им эсĕ! Эпĕ ирĕк памасăр нимĕнле туй та пулмасть! Ăнлантăн-и çакна!

— Урăххи кирлĕ мар мана! — каллех хăй шухăшне çирĕплетсе каларĕ ывăлĕ. Шăхаль çавăнтах хăй ытлашши персе янине ăнланса илчĕ, мĕншĕн тесен ун сăмахне илтсенех ашшĕн питне шăнăр туртма тытăнчĕ. Ку вăл Савантер урса каясса пелтерет. Ун пек чухне ăна курăниччен курăнманни лайăхрах. Савантер хăйĕн ывăлĕ енне çĕлен хăй çиес тенĕ шапана пăхнă пек пăхса илчĕ те ури çине сиксе тăчĕ...

Çав вăхăтра картишĕнче кăшкăрашни илтĕнсе кайрĕ. Кĕтмен çĕртенех яриех алăк уçăлчĕ, пӳлĕме çĕтĕк камсул тăхăннă шакла пуçлă арçын чупса кĕчĕ, хăй вăл йĕп-йĕпе, ăна тин çеç шывран туртса кăларнă тейĕн. Ку — Савантер тарçисенчен пĕри, çывăхри шыварманри мельник çумми. Вăл кĕнĕ-кĕменех урайне лаплатса ӳкрĕ те, хăй хыççăн шыв кӳленчĕкĕ хăварсах, Савантер патнелле тăватă уран упаленсе пычĕ.

— Эй, ырă хуçа, пирĕн шыварманне татса кайрĕ! Хамăр та аранах вилĕмрен çăлăнса юлтăмăр!..

Вăл Савантер еннелле упаленсе пычĕ те унăн урине чуптума тăчĕ. Хăйĕнчен таса мар пыльчăклă шыв пăчăртатса юхать, таптаса юман урайне варалать.

— Шыварманне татса кайнă! — аслатилле сассипе кăшкăрса ячĕ Савантер. — Эсир ăçта пулнă вара?!. Эсир мĕн пăхнă, эсрел çурисем! — Вăл хăй ури умĕнче йăваланакан тарçине тем тĕрлĕ усал сăмахсемпе вăрçма тытăнчĕ.

— Хамăр мĕн пултарнине пĕтĕмпех турăмăр эпир! — янравлă сассипе ăнлантарса пама хăтланчĕ лешĕ. — Эпир...

— Хуп çăварна! — кăшкăрса ячĕ Савантер! — Тасал ман куç умĕнчен! — Вăл тарçине атăллă урипе пĕррех! питĕнчен кĕрĕслеттерчĕ. Лешĕ хайхи ахлатса илчĕ те питне аллипе ярса тытса кĕтесселле шуса кайрĕ...

— Утăма йĕнерлĕр! Утăма часрах йĕнерлĕр! — кăшкăрашрĕ çаплах Савантер, вăл путмар сакки çинче выртакан халатне ярса тытрĕ те картишне чупса тухрĕ.



Савантерĕн Килтеш çумĕнчи шыварманне виççĕмĕш хут татса кайрĕ ĕнтĕ. Те пĕви валли лайăх вырăн шыраса тупайман, те çырмине пĕвелекенсем пит ăстах пулмарĕç, ку шыварманĕпе Савантере пĕрре те ăнмарĕ вара.

Вăл юхтарса кайнă шыварманĕ патне пырса тăчĕ те, мĕншĕн çапла хăйне ăнмарĕ-ха тесе унталла-кунталла пăхкалама тытăнчĕ.

Ун патне тарçисем чупса пычĕç:

— Шыварманçи ниçта та çук, — терĕç вĕсем. — Ачине тупрăмăр. Вăл пĕвене татса кайнă чухне ашшĕ арман кустăрмине тĕрĕслеме тухнăччĕ тет. Те путса вилнĕ ĕнтĕ...

— Пĕттĕрех! — терĕ шăл витĕр Савантер. — Шыварманне пăхма пĕлмерĕ пулсан, ун пек çын çĕр çинче çӳрени те кирлĕ мар.

Арманçă шăпи, унăн кил-йышĕн хуйхи ăна пĕрре те шухăшлаттармарĕ. Ăна халĕ пĕртен-пĕр шухăш канăç памарĕ: çак ишĕлчĕк шыварманĕпе мĕн тумалла-ха ĕнтĕ унăн халь. Ялан капла пĕвене тата-тата кайсан çука тăрса юласси те инçе мар...

Çумăр çума чарăнчĕ. Çил вĕре пуçларĕ, хура пĕлĕтсене аякри вăрман хыçнелле хăваласа кайрĕ.

Инкек çинчен пĕлсе, çыран хĕррине Килтеш çыннисем пуçтарăнма тытăнчĕç.

«Эх, çак пӳтсĕр çумăрĕ кăшт маларах чарăнма пултарайман пуль çав ĕнтĕ, — тарăхса шухăшларĕ Савантер. — Çумăрĕ кăшт маларах чарăннă пулсан ман шыварманĕ те пĕтес çукчĕ».

Килтеш çыннисем арманçă çухалнă тенине илтсессĕн таçтан вăрăм шăчăсем сĕтĕрсе килчĕç те, ун ӳтне те пулин тупас тесе, шывра пăлхатма тытăнчĕç. Хăюллăраххисем тата салтăнса шыва та сикрĕç.

Арманçă ывăлĕ ашшĕне шыракансем хыççăн йĕре-йĕре чупса çӳрерĕ, арçынсене ашшĕ ăçта тăни çинчен кала-кала кăтартрĕ.

«Мĕн вĕсем пит чупкалаççĕ ара?—килтешсем çине çилĕллĕн пăхса шухăшларĕ Савантер. — Арманçă çухалнăшăн çапла пăлханса ӳкрĕç пулать-и? Арманçă çухални тем мар-ха. Пĕрин вырăнне тепри тупăнĕ. Ухмахсем, ман шыварманĕ пĕтни пирки ытларах кулянасчĕ...»

Вара Савантер тек кунта арман тытмалла та мар пуль тесе шухăшлама тытăнчĕ. Чăнах та, таçта урăх çĕрте тумалла мар-ши? Паллах, çĕнĕ çĕрте тăвасси кăшт хаклăраха ларать те-ха ĕнтĕ, тем мар, авăртнăшăн çынсенчен ытларах илме пулать...

Çав хушăра ун патне аллинчи туйи çине таянкаласа Укапи карчăк йăкăштатса пырса тăчĕ.

— Э-э-э, шухăша кайрăн пулать-и, Савантер? — терĕ вăл. — турă калани виççĕ тет. Виçĕ хутчен армана сиен пулчĕ, Савантер. — Хайхискер хăй темĕскерле пысăк вăрттăнлăх пĕлнĕн туйине çӳлелле çĕклесе пĕлĕтелле кăтартрĕ.

— Ылханлă вырăн пулчĕ пуль çав ку! — çилĕллĕн сăмах хушрĕ Савантер.

Карчăк ун çине тĕлĕннĕн вăйсăр куçĕпе пăхса илчĕ те васкаса калаçма тытăнчĕ:

— Э-э-э, Шыври çилленнĕ сана, Савантер, Шыври çилленнĕ. Миçе юханшыв çинче арман тытатăн, миçе çырма хуçи пулса тăтăн, Шыврине çапах та нимĕнле парне те памарăн. Капла юрать-и вара? Шыврине парне кӳрес пулать, унсăр сан ĕçӳ тухас çук, Савантер, — шăлсăр çăварĕпе чарăна пĕлми калаçрĕ карчăк. — Пике-хĕр тупса парне кӳрес пулать санăн, ăнланатăн-и? — вĕрентрĕ вăл. — Арçын ытамĕнче пулман хĕр кирлĕ Шыврине, э-э, пĕр-пĕр тăлăх-турат çук-и вара пирĕн...

Хайхискер урăх сăмах хушса тăмарĕ, çаврăнчĕ те, туйи çине таянса, аяккалла утса кайрĕ.

Савантер ĕлĕкрен-авалтан чăвашсем шыв туррине çап-çамрăк та хитре хĕре парнелесе панине аса илчĕ. Арман пĕвине шыв тата-тата кайсан вара çĕнĕ пĕве туса пĕтерсенех çĕрле пĕр-пĕр хĕре вăрласа каяççĕ те çыхса шыва ывăтаççĕ. Шыври вара ăна хăй арăмĕ тăвать те пĕвене татма пăрахать, тет. Куна Савантер питĕ лайăх пĕлет-ха. Ун хыççăн пĕвене нимĕнле çумăр та, нимĕнле тăвăл та хăрушă мар теççĕ.

—Эх, ухмах пуç!—хăйне çамкинчен ал тупанĕпе çапса илчĕ пуян. —Çакăн пирки мĕншĕн ĕлĕкех шухăшламан-ха вара эпĕ! Армана урăх çĕре куçарса мĕншĕн ытлашши тăкакланмалли пур. Кунтах йĕркеллĕ пулĕ акă. Шыврине кăна парне парар. Ыранах пĕвелеме тытăнас. Пĕвелесе пĕтерсенех вара Шыврине парне кӳрĕпĕр.

Савантер кам хĕрне шыврине парасси пирки шухăшлама тытăнчĕ. «Пĕр-пĕр тăлăх-турат çук-и вара пирĕн», — аса илчĕ вăл Укапи карчăк сăмахне.

«Укаслуран лайăх парне ĕмĕр шырасан та тупас çук, — тесе шухăшларĕ Савантер. — Чăнах та, патша майри пекех ĕнтĕ. Ахальтен Шăхаль пуçне çавăрман пуль çав. Шыври ăна хăй ытамне илсен тем пекех савăнĕ. Маншăн вара икĕ тĕрлĕ ĕç пулать: Шыврине те каçăхтарăп, Шăхале те çăлса хăварăп. Турра пӳрни этем асне киле-киле пурăнма кансĕрлес çук...»

Çĕр çыннăн — çĕр шухăш, теççĕ халăхра. Кашнин хăйĕн ĕмĕчĕ, хăйĕн шухăшĕ. Кашнийĕ телей çинчен ĕмĕтленет. Пĕрисем, ав, Савантер пек, вăйсăррисене хур кăтартса телей тупма ĕмĕтленеççĕ. Карлай пеккисем ним шухăшсăр пурăнса, пуянсене юраса савăнăç тупасшăн. Шăхаль пеккисем хăйсен туйăмĕ пирки çеç шухăшлаççĕ, ыттисен те туйăм пулма пултарасси вĕсен асне те килмест. Укаслупа Пинер пеккисем вара ирĕклĕхпе тăванлăхра телейлĕ пуласса ĕмĕтленеççĕ.

Чăнах та, çĕр çыннăн — çĕр шухăш...

  
   Кĕтме пĕлекенсем телейлĕ


   Укаслу хресчен патшине шырама каяс текен Пинерпе Киремет картинче сывпуллашнă хыççăн виçĕ эрне те иртрĕ ĕнтĕ.

Чылай хушă кĕтнĕ ăшă çил сивве çĕнтерсе çанталăка кунĕлетни хĕре питĕ савăнтарчĕ, вăл Пинере çул çӳреме лайăхрах пулĕ тесе шухăшларĕ, ăна Хусанккапа пĕрле килессе кĕтме тытăнчĕ. Пĕрремĕш эрнине Укаслу лăпкăнах пурăнчĕ, хăй кĕтнĕ пек пысăк парне илнĕ Киремет ăна инкек-синкекрен, Хунчар аллинчен сыхлĕ тесе шухăшларĕ. Савантер шыварманне татса кайни те ăна савăнтарчĕ, çӳлти Турă Хунчар йăхне çилленнĕ пулас тесе шухăшларĕ вăл. Тен, кам пĕлет, авалхи чăваш туррисем каллех, акă, вăй илме тытăнĕç. Ун чухне вара Савантер пеккисене ырри пулас çук.

Çапах та кунсем иртнĕçемĕн Укаслу пăлханма пуçларĕ. Пинер çаплах таврăнмарĕ-ха, ку вара ăна питĕ шухăшлаттарчĕ.

Çав хушăра хресченсем çĕрĕсене тепре акрĕç. Çурхи ĕçсем пĕтнĕ хыççăн вĕсем тĕрлĕ ĕçпе айланма тытăнчĕç: пĕрисем вăрманта аппаланчĕç, теприсем вĕллисемпе тăрмашрĕç. Ыттисем вара çурхи уява, акатуйне хатĕрленме тытăнчĕç. 

Акатуй — чăвашсен чаплă уявĕ. Йĕкĕтсем акатуйне хатĕрленсе кĕрешӳ меслечĕсене вĕренчĕç, тĕрлĕрен ăмăртусене хутшăнчĕç, ухăран та печĕç. Камăн ут пур — вĕсем учĕсемпе ăмăртма хатĕрленчĕç.

Хĕрсем те акатуйне хăйсем пĕлнĕ пек хатĕрленме тытăнчĕç. Вĕсем акатуйри ăмăртусенче çĕнтерекенсем валли парнесем хатĕрлерĕç: тĕрĕ тĕрлерĕç, кĕпе çĕлерĕç. Вĕсемшĕн те акатуй — чаплă уяв. Ку уявра вĕсен хăйсен ăсталăхне кăтартмалла. Камăн та камăн парни чи маттур йĕкĕте тивĕç пулать, ун çинчен юрăçсем юрăсем юрлама тытăнаççĕ, ун пек хĕр чапĕ вара пĕтĕм таврана сарăлать...

Анчах Укаслăва пулас акатуй пĕрре те шухăшлаттармарĕ. Вăл вĕçĕмсĕр Пинере кĕтрĕ, анчах каччă çаплах таврăнаймарĕ-ха.

Тата тепĕр эрнерен Укаслу кам патне те пулин тара кĕрĕшсе ĕçлеме каймашкăн шутларĕ.

Кайрикас вĕçĕнче, çырма леш енче, шăп та лăп вăрман хĕрринче ыттисенчен уйрăм пĕр пысăк çурт ларать. Ĕлĕк шавлă та пулнă пулĕ кунта, халĕ вара шăп, никам та çук пек, пурте вилсе пĕтнĕ пек.

Ку çуртра пĕртен-пĕр карчăк Кĕлсулттан кинемей пурăнать. Тахçан-тахçан унăн упăшки те, ывăл ачи те пулнă. Анчах вĕсем темиçе çул каяллах ĕнтĕ леш тĕнчене кайнă. Кĕлсулттан кинемей вара пĕр-пĕччен тăрса юлнă... Миçе хĕл каçнă, миçе çу пурăнса ирттернĕ пĕр-пĕччен — ăна Кĕлсулттан карчамас хăй çеç пĕлет. Çынсем Кĕлсулттан кинемейпе пит хутшăнсах каймаççĕ. Çынсем хăраççĕ унран. Карчамас тĕрлĕ усал-тĕселпе пĕр чĕлхе тупать, хăйне çиллентерсен такам çине те чир яма пултарать, теççĕ. Çурăм хыçĕнче вара ăна «Юмăç-карчăк» тесе те чĕнеççĕ. Хăйсем çапах кам та пулин чирлесен ун патне çӳреççĕ. Ара, килтешсем кăна мар, Кĕлсулттан кинемей патне таврари ытти ялсенчен те килеççĕ, пĕри те апла-капла пулсан унсăр пурăнаймаççĕ. Карчамас курăк-йывăç тымарĕпе сиплет. Иртен пуçласа каçчен вăрманта е çеçенхирте çӳрет вăл, тем-тем тымарĕсем татса таврăнать, типĕтет... Ун килĕнче туллиех çав тымарсем.

Кам та пулин çеçенхирте е вăрманта çухалса кайсан та Кĕлсулттан кинемей патне пыраççĕ. Ку вара шывпа юмăç пăхать. Çамрăксем тепĕр чухне ун патне пуç çавăрттарма та пыраççĕ. Кĕлсулттан карчамас вĕсене те пулăшать.

Çавăн патне ĕçлеме каяс терĕ ĕнтĕ Укаслу. Ара, темшĕн вăл Кĕлсултан кинемейрен пĕрре те хăрамасть. Укаслушăн карчăк ăслă, пурне те кирлĕ çын, сиплĕç. Вăл пулмасан сахал мар çын тем тĕрлĕ чирпе тертленнĕ пулĕччĕ.

Кĕлсултан кинемейĕн хăй пекех ватă ĕни пур. Кашни çул ун валли карчамас ылтăн-çитлĕнех утă хатĕрлесе хурас тесе çунать.

Хăй ватă ĕнтĕ, çулаймасть, вара ун патне утă çулма тара кĕрĕшсе хĕрсем пыраççĕ. Иртнĕ çул ăна Укаслу çулса панăччĕ. Кăçал та, ав, каяс терĕ. Ара, Кĕлсултан кинемей хăшпĕр чухне Укаслу патне хăй те килкелесе тухать те, тăлăхскере шеллесе те илет. Çавăнпа унран хăрамасть пуль Укаслу.

Кĕлсултан кинемей — типсе хăрнă шăчă пекскер — Укаслăва пĕрре пăхма ăшшăнах те кĕтсе илмерĕ пек. Анчах хĕр лайăх пĕлет, çиелтен пăхма çеç карчăк çапла пек курăнать.

—Утă çуласси вăйă вылясси мар, — терĕ вăл çамкине пĕрме пек пĕрĕнтерсе, — ирхи апат ирттерет теççĕ пулин те çисех килейрĕн-и?

—Çирĕм, çирĕм, Кĕлсултан кинемей.

— Акă, хуран кукли пур манăн, лар-ха, çикеле, кайран утă çулма кайăн, — паçăрхи пекех кăшт сиввĕнрех сассипе калаçрĕ карчăк. Вăл сĕтел çине çăмартапа сухан ярса пĕçернĕ тутлă хуран кукли антарса лартрĕ. —Çи, çи. Пулас кинĕм пек вăтанкаласа ыйттарса ан тăр. Авланас ывăл çук ман. Халь манăн никам та çук. Тен, пирĕн, Укаслу, иксĕмĕрĕн пĕрле пурăнмалла пулĕ?

Мĕншĕн çавăн пек ăнлансах пĕтермелле мар сăмах каларĕ-тĕр вăл — пĕлме аптрамалла. Укаслу хуран кукли çикелерĕ те улăха утă çулма тухса кайрĕ.



Паккус хыççăн паккус юлать — хĕрсем утă çулаççĕ.

Утă çинче... Утă вăхăчĕ...

Кам асĕнче юлман-ши çав хăтлă вăхăт!

Уяр кунсем, хĕвеллĕ кунсем. Мĕн пур çамрăк яш-кĕрĕм — улăх-çаранра. «Уяр кунсем хĕвеллĕ, хĕвеллĕ те хаваллă; ĕçри хĕрсем илемлĕ, илемлĕ те хаваслă», — тенĕ çак вăхăт çинчен чăвашсем.

Ахăлтатса кулни... Шӳтлени... Тар тăкса ĕçлени... Ĕçре хуйхă та манăçать, ĕçре чун та канать. Пирĕн ассенче утă вăхăчĕ çакăн пек тĕрленсе юлнă. Анчах пуриншĕн те утă вăхăчĕ апла мар. Йывăр хуйхăпа, çиме çăкăр тупас тесе, утă çулма тухакансем те сахал мар пулнă. Вĕсем çинчен пĕлетпĕр-ши эпир? Манас марччĕ-çке вĕсем çинчен те. Эрнипех ĕнтĕ Укаслу тара кĕрĕшсе утă çулать. Хăй валли мар, Кĕлсултан кинемей валли. Халĕ вăл пĕчченех паккус çинче.

Çулать те çулать Укаслу. Унăн йăрăс пĕвĕ çавине кăшă-ăл-л! калла илмессерен пĕлĕтелле туртăннă пек пулать, çавăнтах тĕлĕнмелле илемлĕн чалăшса, хыçалалла ывтăнать; аллисем выляса илеççĕ — çивчĕ çава пĕр касăм туса паккусăн тепĕр вĕçне çитет, ун чухне вара хĕр кукленсе илнĕ пек пулать. Анчах самантлăха çеç, çава каллех каялла васкать. Хĕрĕн йăрăс пĕвĕ унпа пĕрле пĕлĕтелле туртăнать...

Инçете кайрĕ ĕнтĕ Укаслу урапаран, çак улăхрах утă çулакан ытти хĕрсенчен. Кунта пурте хăйсем валли çулаççĕ, пĕр Укаслу çеç — çын валли. Анчах вăл кун пирки пĕрре те шухăшламарĕ. Тăрăшсах, маттурлансах çулчĕ, хĕрнĕçемĕн хĕрсех пычĕ. Çулнăçемĕн ун шăм-шакне вăй хутшăнчĕ пек.

Юрласа ячĕ Укаслу:



Хура тутăр эп çыхрăм, 

Хурлăхлă хĕр эп пултăм.



Шурă тутăр эп çыхрăм, 

Шухăшлă хĕр эп пултăм.



Ытларикун эп çуралтăм, 

Ытлашши хĕр эп пӳлтăм.



Вырсарникун эп çуралтăм, 

Вырнаçусăр эп пултăм.



Юрă, хурлăхлă пулсассăн та, хĕр чун-чĕрине çĕнĕ хăват пачĕ пек.

Тата ярăнарах çулать вăл. Тăрăшса ĕçлесен ху кам патĕнче тата мĕншĕн утă çулнине те манса каятăн. Ун пек чухне чун ыратмасть вара.

Паккус вĕçĕ çырма хĕрринче пуçланакан вĕтĕ хăвалăх патнех çитет.

Акă ĕнтĕ Укаслу паккус вĕçне тухрĕ те, çавине хăйрас тесе, лăпатка туртса кăларчĕ. Хăвасен хушшинчен хуллен чĕнни илтĕнсе кайрĕ.

— Укаслу-у!

Хĕр хăй те сисмерĕ, халь тесен халь тарса каима хатĕрленнĕн çур утăм каялла турĕ.

— Укаслу, ан хăра, эпĕ ку.

Хăвасен хыçĕнчен йĕкĕт пуçĕ курăнса кайрĕ.

— Пинер? — палласа илчĕ ăна хĕр.

— Ш-ш! — пӳрнисене çӳлелле çĕклесе шăпланма хушрĕ ăна йĕкĕт. — Эпĕ сана кĕтсе тăтăм, Укаслу.

Хĕр çавине хурса хăварчĕ те хăва хушшине каччă патне чупса пычĕ.

— Пинер? Епле таврăнтăн? Мĕн пĕлейрĕн? Пур-и хресчен патши? Кала часрах, Пинер.

— Çывăхра никам та çук-и? — хуравлас вырăнне ыйтрĕ йĕкĕт.

-Çук...

— Эпĕ, Укаслу, сана илме килтĕм.

— Хусанкка утаман вара? ...Тупрăн-и?

— Тупрăм, — ăшшăн кулса каларĕ каччă; Чукма таврашне темиçе кунтан Атăл урлă Хусан патне килнĕ хресчен патши каçать. Хусанкка ăна кĕтсе илме кайрĕ. Эпĕ — сана илме... Иртнинче калаçса татăлнă пек... Астăватăн-и, Укаслу. Киремет картинче калаçса татăлнăччĕ:

— Хресчен патши, — çăмăллăн сывласа ячĕ хĕр. — Апла-тăк, чăнах та пур иккен вăл.

— Пур, Укаслу, пур... Вăл чухăнсене пухать, тет. Çынсем ăна патька-патша тесе чĕнме тытăннă та ĕнтĕ.

Йĕкĕт хĕре хресчен патши Çĕрпу хули çине килме шутланине хăй Хусанкка утаманпа пĕрле Çавал тăрăхĕнчи пуянсемпе улпутсене типшар кăтартса çӳренине кĕскен каласа пачĕ. Хусанкка çыннисем çак хушăра хăйсен ĕçне ырласа çĕнĕ юрă та тунă, çакна та каласа кăтартрĕ Пинер: «Арман чулĕ кăлтăртăк, пуян укçи шăлтăртăк...»

— Хăçан каятпăр? — качча калаçма чарсах ыйтрĕ хĕр. — Эпĕ вара унăн ури умне ӳкĕп те çапла калăп: «Эпĕ саншăн çӳлти турра кĕлтурăм, халĕ, акă, аранах сана кĕтсе илтĕм!» — тейĕп. Вăл пире хăйпе пĕрле телейлисен çĕршывне илсе кайĕ. Пинер, атя паянах ун патне тухса каятпăр!

— Паянах каймастпăр-ха, — хуравларĕ Пинер. — Ыран акатуй, манăн акатуйра пулмалла. Акатуй хыççăн вара тепĕр кун ирпе ирех, алтăр-çăлтăр Килтешĕн аслă урамне май ӳпĕнсен, кĕт мана.

— Акатуйĕнче мĕн тăвасшăн вара эсĕ? — хăраса ыйтрĕ хĕр. — Савантере мăшкăллас тетĕн-и? Пĕччен эсĕ ăна нимĕн те тăваймăн. Ан çыхлан унпа, Пинер. Хресчен патши килессе кĕтер.

— Ан хăра, — лăплантарма тăрăшрĕ каччă хĕре. — Мана вăл ним усалĕ те тăваймасть. Эпĕ пĕччен мар, халăхпа пĕрле пулатăп. Халăх пулăшнипе эпĕ ыран пĕтĕм Хунчар йăхне намăса кăларăп. Ку ĕçе тума эпĕ ятарласа Хусанкка утаманран ыйтсах парне илтĕм.

— Саншăн хăратăп эпĕ, — пăшăлтатса калаçрĕ Укаслу. — Пире телейлисен çĕршывне илсе каякан хресчен патшине кураяссăм та çук пек.

— Ан хăра, — çирĕп сасăпа каларĕ Пинер. — Пирĕн чӳречерен те, акă, хăвел кĕрĕ. Кĕтме пĕлекенсем телей кĕтсе илеççех. Акă, мана ырă хыпарпах кĕтсе илтĕн. Хресчен патшине те курăпăр. Вăл пире пурсăмăра та Сарăкун çĕршывне ертсе кайĕ. Эпир мĕн шутлани, Укаслу, пулатех... — Каччă кăшт шухăша кайса тăчĕ те: — Халĕ вара, Укаслу, эпĕ каятăп. Васкавлăнах каймалла пулнăшăн ан çиллен мана. Ыран епле пулсан та акатуя пыр. Унта эсĕ пирĕн тăшмансем епле мăшкăл айне пулнине курăн.

— Юрĕ, пырăп, — килĕшрĕ хĕр.

— Акатуй иртсен тепĕр кун ирпе ирех эпир вара çула тухăпăр.

Сылтăм урипе кăштах уксахласа, васкавлăн, ним сас кăлармасăр, мĕнле килнĕ çапла Пинер куçран çухалчĕ.

Укаслу ун хыççăн чылайччен хавасланса пăхса юлчĕ. Çак йĕкĕтĕн кашни хусканăвĕ килĕшет ăна: калаçни те, кулни те, çын çине пăхни те, кăштах уксахласа утни те... «Ухсак! Ухсак!» — çапла йĕкĕлтеме пăхатчĕç ăна ачасем пĕчĕк чухне. Ухсак! Вăл пур пĕррехинче Укаслупа икĕ ачан пурнăçне çăлса хăварчĕ... Тахçанах пулнă ку. Ун чухне вĕсем ача çеçчĕ. Нимĕн те ăнланман темелле. Çапах та пурăнас тенĕ çав.

Çук-çук, иртнине аса илсе чун-чĕрене çунтармалла мар. Укаслун халь кăмăлĕ лайăх. Пинерпе вĕсем мĕн кирли пирки йăлтах калаçса татăлчĕç.

«Эпир кунта хăçан та пулин патька-патшапа таврăнатпăр та çав ылханлă Хунчар йăхне тавăратпăр, — ĕмĕтленсе илчĕ Укаслу. — Патька-патшана эпĕ йăлтах тĕрĕссине каласа кăтартăп: Хунчарсем çынсене мĕнле мăшкăлланине те, асаттене вĕлерттернине те. Усал пуп çинчен те каласа парăп... Эй аслă Турă, эй, Пӳлĕхçĕ, тĕрĕслĕх çĕр çинче пурах иккен!»..

Çапла шухăшласа-ĕмĕтленсе, Укаслу каллех ĕçе пикенес терĕ. Ун утă çулмалла. Хăй улăхĕнче мар вăл, тара кĕрĕшнĕ, апла пулсан, вăхăт тухиччен — çын аллинче.

Çитменнине тата ытла нумай вăхăт хăвасен хушшинче тăрсан Улăп тĕми леш енчен çулса килекен хĕрсем те темĕскер шухăшлама пултараççĕ. Вĕсем Укаслу тĕмсем хушшине кĕрсе кайнине курнах ĕнте...

  
   Чăваш уявĕ — Акатуй


   Уйăхлă та каçĕ, çутă каç 

Телейĕме, ăçта çухатрăн?

Авалхи юрăран.



Çĕр пуриншĕн те амăшĕ. Пурте çĕртен пуçланнă, çĕртен çуралнă: сывлăшра вĕçекенсем те, шывра ишекенсем те, çĕр çинче çӳрекенсем те, шăвакансем те. Ахальтен мар ĕнтĕ чăвашсем çĕре яланах анне тесе хисеплеççĕ.

Анчах тахçан ĕлĕк-авал çĕр-анне хăй пĕр-пĕчченех пулнă. Ун чухне йывăçсем те ӳсмен, çынсем те утса çӳремен, сывлăшра кайăксем те вĕçмен, шывра пулăсем те ишсе выляман.

Çӳлти турă аялалла пăхмассерен кулянма тытăннă, çĕр çинче пуш-пушă пулни, пурнăç вĕресе тăманни ăна тем тĕрлĕ те шухăшлаттарнă. Вара вăл çӳлтен, хăй керменĕнчен аялалла хăйĕн пĕр шăлне пăрахса панă та çĕре: «Мĕнпур чĕрĕ чуншăн амăшĕ пул. Çак парнеме хăвăн упăшку тесе йышăн, унран йышлă ача-пăча çурат», — тенĕ. Çӳлти турă хăй пуçне çакăн пек ырă шухăш пырса кĕнĕшĕн питĕ савăннă, керменне мĕн пур турăсене пуçтарнă та чаплă уяв туса ирттернĕ.

Çĕр вара чăнах та хĕрĕх чĕрнеллĕ пулнă, ун кăкăрĕ çинче çавăнтан пуçласа пурнăç вĕресе тăма тытăннă: йывăç-курăк шăтса тухнă, тискер кайăксемпе вĕçенкайăксем пурăнма, хурт-кăпшанкăсем вĕçсе çӳреме тытăннă, пулăсем ĕрчесе кăйнă. Пуринчен те кайран çĕр-анне хăй кăкăрĕ çине çынсене йышăннă. Вĕсем те унăн ачисем, вĕсемшĕн те çĕр-аннен кăкăрĕ яланах ыратать.

Çӳлти аслă турă вара çĕр-аннен чи юлашкинчен çуралнă ачисене питĕ юратса пăрахнă, мĕншĕн тесен вĕсем ыттисем пек пулман, вĕсем ăна, ашшĕне, хунă. Çӳлти турă çынсене апат-çимĕç тупма, каярахпа çĕр-анне кăкăрĕ çине вăрлăх акса тырпул туса илме вĕрентнĕ.

Çапла çынсем ака-суха тума вĕреннĕ, çĕр ĕçлесе урпа, ыраш, тулă, вир туса илме пуçланă. Акса пĕтерсен вара вĕсем Çӳлти турă пекех уява пуçтарăннă, акапуçĕ çĕр-аннене качча илнине, хăй вăрлăхне ăна панине чысласа ирттернĕ. Çав уява вĕсем акатуй тесе ят панă.

Акатуйĕшĕн çĕр-анне питĕ савăнать. Çынсем акатуйне мĕн тери лайăх туса ирттереççĕ, çавăн чухлĕ вăйлăрах çĕр-анне кăкăрĕ çинче тырă-пулă пулать, теççĕ. 

Кăçал та Килтеш акатуйĕ яланхи пекех хăйне евĕрлĕ вăйăпа пуçланчĕ. Ку вăйĕ — чӳлмек çĕмĕрни.

Сарлака вăйă картине çавра вĕçлĕ патак йăтнă темиçе çын тухаççĕ. Кашнин умне пĕрер чӳлмек пуç хĕрлĕ çавăрса лартаççĕ, вара вылаканнисен куçне тутăрпа çыхаççĕ те вунă-вунпилĕк утăм каялла чакма хушаççĕ.

— Халĕ пуçлама юрать ĕнтĕ, — пĕлтерчĕ вăйпуçĕ вылякансене. 

Ун сăмахне илтсессĕнех вылякансем хăйсен вырăнĕнче виçĕ хутчен çаврăнса илчĕç те туйисене çӳлелле çĕклесе чӳлмексем патнелле утрĕç. Кам та кам палăртнă тĕле тĕрĕс утса тухса хăй чӳлмекне çапса çĕмĕрет, çавă çак вăйăра çĕнтерекенни пулать...

Кунтан инçех те мар — тепĕр вăйă карти. Унта кĕрешекенсем пуçтарăннă. Пилĕкĕсене сарлака ал шăллисем çыха-çыха янă паттăрсем упа утамĕсемпе хуллен, васкамасăр кĕрешме палăртнă çĕрелле утса тухаççĕ те ăмăрт ташши ташлама тытăнаççĕ. Ăмăрт — кĕрешӳçĕсен чи юратнă кайăке. Ташă хыççăнах вара паттăрсем пĕр-пĕринпе кĕрешме тытăнаççĕ.

Кĕрешекенсенчен леререх — ухăпа перекенсем, вĕсене чăвашсем тĕкĕрç теççĕ. Вĕсен аллинче ятарласа акатуй валли хатĕрленĕ пысăк ухă. Ку ухха ăна кашни çынах туртса тăсма пултараймасть. Çак ухăпа тĕллесе пеме чăн-чăн паттăр пулмалла.

Тĕкĕрçсем патĕнче халăх нумай. Кунта ачасем те чупкаласа çӳреççĕ, арçынсем танлăн калаçкаласа тăраççĕ, вĕсенчен леререх — хĕрупраçсем, вĕсем кам çĕнтересси пирки тавлашаççĕ.

Çапах та акатуйĕнче халăх пуринчен ытларах утсемпе ăмăртнă çĕре пуçтарăнать. Утсемпе ăмăртасси — чи юратнă вăйă тесесĕн те йăнăш пулмĕ.

У каслу акатуйне килсессĕнех Пинере шырама тытăнчĕ. Вăл акатуй пуçламăшне курасшăн пулчĕ пулĕ тесе, хĕр малтанласа чӳлмек çĕмĕрекенсем патне кайрĕ, анчах каччă унта курăнмарĕ. Вара вăл кĕрешекенсем патне пымасăрах тĕкĕрççем патне васкарĕ. Ара, Пинер ухăран пит ăста пеме пĕлет. Анчах вăл кунта та курăнмарĕ.

«Ăçта кайса кĕнĕ-ха вăл? — пăлхана пуçларĕ Укаслу. — Акатуйĕнчех пулатăп терĕ-çке. Ара, вăл Савантерпе унăн йăхне намăса кăларасшăнччĕ-иç. Тем, Хусанкка парни çинчен те сăмахларĕ».

Укаслу Пинер ăçта кайса кĕнине пĕлеймесĕр тĕкĕрçсем епле ăмăртнине пăхса тăчĕ. Сасартăк вăл хăйĕнчен инçех те мар юланутçăсем пуçтарăннине асăрхарĕ. Вĕсем ăмăртма хатĕрленеççĕ ĕнтĕ. Вĕсенчен пĕри, юр пек шурă ут-урхамахпа, вăл хĕре Пинер пекех туйăнчĕ.

«Кам урхамахĕ пулчĕ-ха вара ку?» — шухăшларĕ хĕр. Вăл çав юланутçи Пинер пуласса асне те илмерĕ. Кăçал акатуйĕнче Савантер пурне те çĕнтерме ĕмĕтленнине килтешсем питĕ лайах пĕлеççĕ. Укаслу Савантер урхамахне курнăччĕ-ха, вăл унăн тимĕр-кăвак. Акă, шăпах та çав урхамахĕ кĕтесрен сиктерсе тухрĕ. Юланутçине хĕр тӳрех палласа илчĕ, Карлай ку. Ăна, лапчăк сăмсинченех пин çын хушшинче те тӳрех уйăрса илме пулать. Епле мăнаçлăн ларса пырать вăл! Ют çын учĕпе мар, хăй урхамахĕпе ăмăртăва хутшăнать тейĕн çав.

«Эх пуян юлашки!» — тесе шухăшласа илчĕ Укаслу. Çав хушăра леш юр пек шурă урхамах çинчи юланутçă такама шыраса ун еннелле çаврăнса пăхрĕ. Ара, ку чăнах та Пинер пулчĕ-çке!

— Пинер! — ытла хытах мар кăшкăрчĕ те хĕр юланутçăсен еннелле чупсах кайрĕ.

«Ара, ку урхамаха ăçтан тупнă-ха вăл? — чупнă май пуçĕнче шухăш тăмалчĕ унăн. — Кам урхамахĕ-ши вăл? Чим, ара, ку леш Хусанкка утаман парни тени пулмарĕ-иш?»

Укаслу Пинер патнех чупса çмтмерĕ. Вĕсене çынсем хупăрласа илчĕç, шавлани, кăшкăрашни илтĕнчĕ. Кусем ут-урхамах юратакансем ĕнтĕ, вĕсем ăмăртура кам çĕнтерессине халех пĕлме тăрăшаççĕ.

Хĕр вĕсен сассине лайăх илтрĕ.

— Савантер учĕ кăçал та мала тухатех, — терĕ пĕр сухаллă мăнтăр арçын хăй кӳршине. — Хăй урхамахне вăл çăвĕпех çак акатуя хатĕрлерĕ.

— Çĕнтеретех пуль çав. Вăл хăй урхамахĕнчен иртсе каяканăн пуçне çапса шăтарма хатĕр те, — килĕшрĕ унпа кӳрши.

— Анчах темĕскер мана çав мăчавар ачин учĕ те питĕ килĕшет-ха. Ăçтан кăна тупнă-тăр вăл ăна?

— Ăçтан та пулин вăрласа килнĕ пулĕ.

— Ахальтен мар пуль çав юлашки вăхăтра вăл ялта курăнмарĕ.

— Хурахсемпе çыхăнса кайнă, теççĕ, ăна... Таçта çурçĕр енче хурахсем пит йышлăланса кайнă, тет. Теприсем тата çав хурахсен хăйсен патши те тупăннă теççĕ.

— Ун çинчен эпĕ те илтнĕччĕ-ха. Пĕрисем ăна хурахсен патши мар,хресченсен патши теççĕ. Вăл пире, чăвашсене...

Укаслу унăн юлашки сăмахĕсене илтеймерĕ. Халăх сасартăк пĕр еннелле кепĕр-р! турĕ. Хĕр вара часрах унталла васкарĕ те вĕр-çĕнĕ хитре халат тăхăннă Савантере асăрхарĕ.

— Шурă ут-урхамах вăл ăмăртăва хутшăнма пултараймасть! — кăшкăрашрĕ пуян. — Вăл пирĕн ял лаши мар! Мăчавар юлашкине ăна кунтан хусах ямалла!

— Этьсемри, ку вăл — манăн ут! — хирĕç кăшкăрса ячĕ Пинер, урхамахне аллипе ăмринчен ачашласа. — Эпĕ вара, хăвăрах пĕлетĕр, Килтешре çуралса ӳснĕ. Килтешсем мана тăван ялтан хуса яман-вĕт!

— Хурахсемпе çыхланса кайнă вăл! Ку утне таçтан вăрласа килнĕ! — урса кайсах çухăрма тытăнчĕ Савантер.

— Вăрлани иккенне мĕнпе ĕнентерсе паратăн вара? — терĕ ăна хăй тавлашас кăмăллă маррине палăртса каччă. — Вăрланă ут пулсан эппин, атя, ун хуçине туп... Ку — ман ут, çавăнпа эпĕ ăмăртăва хутшăнатăпах.

— Çук, ăмăртăва хутшăнмастăн! — çилленнипе симĕсленсе кайсах çухăрашрĕ Савантер.

— Хуса ярас ăна кунтан! Хуса ярас! — терĕç темиçен Савантер майлисем.

Кусем — ял куштанĕсем, вĕсене Савантер ятарласа, хай майлă пулччăр тесе, ĕçтерсе илсе килнĕ. Анчах Килтеш çамрăкĕсем пĕри те вĕсен майлă пулмарĕç. Вĕсем Пинерĕн чаплă ут тупăннăшăн питĕ савăннă. Вăл Савантер утне кая хăварасса ĕненсе тăраççĕ.

— Савантер тĕрĕс мар калать! — кăшкăрса ячĕç çамрăксем.

— Пинер те хăй учĕпе ăмăртăва хутшăнма пултарать.

Тавлашакансем патне туйи çине таянса ватă шурсухал тухрĕ. Ăна курсан пурте шăпланчĕç. Савантер те пулин ватă çын умĕнче кăшкăрашма хăяймарĕ.

— Ачамсем, — терĕ старик, шăппăн туйи çине таянса, — тавлашмалли сăлтавĕ çукрах кунта. Чăн ĕнтĕ, эпир паян Пинер утне пĕрремĕш хут куртăмăр. Анчах куншăн эпир ăна ниепле те вăрă тесех айăплама пултараймастпăр. Тен, вăл ăна сутăн илнĕ пулĕ. Тен, ăна ку урхамахне пĕр-пĕр тусĕ парнеленĕ пулĕ. Тепĕр тесен Савантер те хăй урхамахне мĕн пĕчĕкрен хăй пăхса ӳстермен, ăна вăл виçĕмçул Пушкăртран илсе килнĕ. Эпир ăна ку утна ăçтан тупрăн тесе каламанччĕ-çке-ха, — шурсухал кăшт канса тăчĕ, пурин çине те тимлĕн пăхса çаврăнчĕ те, сăмахне малалла тăсрĕ: — Кам ăмăртăва хутшăнас тет, çавă хутшăнтăр. Никама та чару пулма пултараймасть. Асаттесен-аттесен йăлине пăсар мар, этьсемри.

Савантер пĕрре хĕрелсе, тепре симĕсленсе кайрĕ, анчах пурте хисеплекен шурсухала хирĕçлеме хăяймарĕ. Вăл ертсе килнĕ куштансем çын хыçĕнчен ун çине пăха-пăха илчĕç, пĕр-пĕр паллă парасса кĕтрĕç, анчах Савантер пуçне çĕрелле пĕкме тытăннине курсан вара алă сулчĕç те кашни хăй ĕçĕпе кайма васкарĕç.

Ял çыннисем çапла Пинер хутне кĕни Укаслăва питĕ савăнтарчĕ. Хĕр Пинер ут-урхамахне юратсах пăрахрĕ, вăл паян ăмăртăва хутшăнса Савантере намăса хăварасса Укаслу чунтанах ĕненчĕ.

Акă, сарлака уя ăмăртăва хутшăнма шутлакан юланутçăсем пурте тухрĕç. Вĕсем учĕсем çинче çуралнă пекех лараççĕ, тавраналла мăнаçлăн пăхаççĕ, сиккипе кайма паллă парасса кĕтеççĕ. Ун чухне вара утна мĕнле тытмаллине пĕл. Утна ирĕк пар: ку чăн-чăн ăмăрту иккенне, мала тухма тăрăшмалла иккенне вăл ăнланса илтĕр. Авал пуян чăвашсем ятарласа акатуй валли утсем тытнă, вĕсене мĕн пĕчĕкрен умĕнче ют лаша чупнине чăтмалла мар вĕрентнĕ тет. Тен, Савантер те хăй утне çапла вĕрентнĕ пулĕ, ун пек пулсан Пинере питĕ йывăр килет-ха, шухăш вĕлтлетсе илчĕ хĕр пуçĕнче.

— Путсĕр Савантер, çав кирлĕ-ха сана! Халăха улталаймарăн! — хăй тĕллĕн пăшăлтатса илчĕ Укаслу, вара вăл епле сип-симĕсленсе кайнине курас тесе, пуян тăнă вырăналла пăхрĕ. Анчах Савантер унта çукчĕ.

«Намăсран хăраса килнех пăрахса каяс темерĕ пуль те, — шухăшласа илчĕ хĕр. — Çук, пулма пултараймасть, капла часах парăнакан çын мар вăл.»

Укаслу пуян курăнмасть-и тесе унăн-кунăн пăхкаларĕ те асăрхах кайрĕ. Савантер унран сылтăмарах кайса тăнă та сулахай алсăр çынна хăлхинчен тем пăшăлтатса калать. Акă, лешĕ кулса ячĕ, унпа килĕшсе пуçне сулчĕ те халăх хушшинче çухалчĕ.

— Тата темĕскер шухăшласа кăлармарĕç пуль те, — кулянма тытăнчĕ Укаслу. — Хунчарсенчен вĕсенчен темĕскер те кĕтме пулать.

Çав вăхăтра ăмăрту ирттерекенĕн сасси илтĕнсе кайрĕ, вăл пурне те хатĕрленсе тăма хушрĕ.

Укаслу та вара, пурин çинчен те манса, утсем епле йĕркеленсе тăнине сăнама тытăнчĕ.

Акă ăмăрту пуçлама пурте хатĕр ĕнтĕ.

Укаслу Пинер çине пăхрĕ. Каччă самаях пăлханать пулмалла, ыттисем пек йĕнерĕ çинче тăп лармасть, чĕлпĕрне турткалать, йĕри-тавралла пăхкалать.

— Лăплан! Лăплан часрах! — хăй тĕллĕн пăшăлтатрĕ хĕр, каччă ăна илтме пултарать пек.

Параппан сасси илтĕнсе кайрĕ.

Утсем харăссăн малалла хускалчĕç. Тимĕр-кăвак ут тӳрех мала тухрĕ. Эх, хитре те чупать-çке вăл! Çĕмрен пек вĕçсе пырать.

Пинерĕн темĕскер ăнмарĕ-ха. Унăн утне тем килĕшмерĕ, вăл хыçалти урисем çине çĕкленчĕ те хыттăн кĕçенсе ячĕ.

— Эх! — тесе кăшкăрса ячĕç темиçен, — эх, Пинер урхамахĕ кутăнлашма тытăнчĕ!

Вĕсем паçăр кăна Пинер хутне кĕчĕç те халĕ вара ун учĕ çапла мыскара кăтартни хайхисене тĕлĕнтерсех ячĕ.

Çав хушăра ытти утсем самаях инçете кайма ĕлкĕрчĕç ĕнтĕ.

— Ку тем мар-ха, акă вăл пуринчен те иртсе кайĕ-ха, — ĕнентерме тытăнать ыттисене пĕр кăвак сухаллă арçын. — Хăшпĕр утсемпе кун пекки пулкалать çав...

Пинер утне мăйĕнчен ыталаса илчĕ те ăна лăплантарма тăрăшрĕ:

— Аряс, аряс! Шурут, аряс, аряс!

— Чĕлпĕрне вĕçерт! Чĕлпĕрне вĕçерт! — ăс пама тытăнчĕç ăна хăшпĕрисем. — Вăл чĕлпĕрне вĕçертмесĕр чупма тытăнмасть пулĕ...

Пинер вĕсĕм каланине итлерĕ пулас, сасартăк шурă ут такам кустарса янă кустăрма пек вырăнĕнчен хускалса кайрĕ.

— Кайрĕ! Кайрĕ! — хаваслăн кăшкăрса ячĕç курма пынисем. — Часрах, часрах! — хавхалантарма тытăнчĕç ăна. — Аряс, аряс!.. 

Этем тени хăйне евĕрлĕ чун-çке. Вăл яланах кама ăнăçмасть, çавна шеллеме тытăнать. Чăнах та, пурте Пинер учĕшĕн çунма тытăнчĕç.

Акă чăнах та юр пек шурă ут ыттисене хуса çитме тытăнчĕ, тата тепĕртакран хăшпĕрисенчен иртсе кайрĕ ĕнтĕ...

— Часрах! Часрах! Ăна татах та хавхалантарас пек кăшкăрашаççĕ ачасем.

Укаслу хăй хусканăвĕпе Пинер утне чăрмантарасран хăранă пек сывлама та хăраса тăчĕ. Вăл куçĕпе пĕрре шурă ут çине, тепре тимĕр-кăвак çине пăхрĕ. Акă ĕнтĕ Пинер учĕ тимĕр-кăвака хуса çитсе пырать... Эх, хуса çитеймерĕ çав. Лешĕ тата хытăрах чупа пуçларĕ, шурă ута хыçаларах та хыçаларах хăварса пычĕ. Çав самантра иккĕшĕ те сăрт хыçĕнче курма пынисен куçĕ умĕнчен çухалчĕç.

Вăхăт çав тери час иртмерĕ.

Сасартăк темĕскерле туйăм Укаслăва хыçалалла çаврăнтарса пăхтарчĕ. Хĕр леш хайхи хăрах алăллă çынна асăрхарĕ, вăл хăй умĕнчи кӳсе арçынна çине тăрсах тем ăнлантарать. Лешĕ унпа килĕшмест пулмалла. Хăрах алăлли кĕсйинчен пĕчĕк хутаç кăларчĕ те кӳсе арçынна кăтартрĕ, лешĕ вара унпа килĕшсе пуçне сулчĕ...

Малалла мĕн пулнине Укаслу курса ĕлкĕрĕймерĕ.

— Таврăнаççĕ! — кăшкăрса ячĕ пĕри.

— Таврăнăççĕ! Таврăнаççĕ — шавлама тытăнчĕç пурте. Тусан çĕкленсе явăнать, сиккипе килекен юланутсене уйăрса илме кансĕрлет.

— Кам малта? Кам малта? — кăшкăра-кăшкăра ыйтать пĕр старик çинçе сассипе.

— Тимĕр-кăвакĕ малта! — терĕ ăна пĕри.

Чăнах та тимĕр-кăвак ут малта пырать. Укаслу çакна курчĕ те хуйха ӳкрĕ. «Эх, Пинерĕн ĕçĕ ăнмарĕ! — терĕ вăл. — Мĕн тумалла-ха ĕнтĕ?»

— Шурă учĕ мала тухать! — кăшкăрса ячĕ сасартăк пĕри савăнăçлăн.

— Чăнах та мала тухать!

— Часрах, часрах, Пинер!

Акă хайхи юр пек шурă ут тимĕр-кăвака кая хăварма тытăнчĕ, хытăрах та хытăрах чупать вăл...

Акă чупса çитмелли вырăн. Пурте харăссăн кăшкăрса ячĕç:

— Пинер çĕнтерчĕ! Пинер мала тухрĕ!

— Эх, ун учĕ çилхăван пекех чупрĕ!

— Мухтав Пинере!..

Пурте мала тухнă юланутçа хупăрласа илчĕç. Укаслу темле тăрăшсан та Пинер патне çывăха та пыраймарĕ. Çĕнтерӳçе саламлама тухнă шурсухалсем те çынсем кăштах саланасса кĕтсе тăчĕç, Пинер патне пыраймарĕç...

Çав вăхăтра Укаслăва хыçалтан темиçен пырса чышăнчĕç. Хĕр çаврăнса пăхрĕ те паçăр асăрханă кӳсе арçынпа хăрах алăллине курчĕ. Вĕсем Савантер патне чупса пычĕç. Хăрах алăлли кӳсе çине кăтартса пуяна тем каларĕ, лешĕ унпа килĕшсе пуçне сулчĕ, вара виççĕшĕ те, çынсене тĕрткелесе, çĕнтерӳçĕ патнелле сĕкĕнсе кĕме тытăнчĕç.

— Килтешсем! — мĕн вăйĕ çитнĕ таран кăшкăрса ячĕ сасартăк Савантер. — Килтешсем, ан савăнăр-ха! Ан савăнăр! Намăс килсе хупларĕ пирĕн яла! Хăрушă намăс.

Унăн усал сăмахĕсене илтсессĕн савăнса кăшкăрашакансем тӳрех шăпланчĕç. Пурте тĕлĕнсе Савантер енне çаврăнчĕç, вăл тата мĕн каласса кĕтрĕç.

Савантер урăх нимĕн те чĕнмерĕ, çынсене тĕрткелесе çĕнтерӳçĕ патнелле пычĕ. Кӳсепе хăрах алăлли унран юлмарĕç. Çынсем, вĕсене çул парса, пăрăна-пăрăна тăчĕç.

— Килтешсем, эсир мана итлемерĕр те халĕ пĕтĕм яла намăспа витрĕр! — кăшкăрса ячĕ пуян, Пинер умне тухса. — Эпĕ сире ку урхамах вăрланăскер терĕм. Акă, хуçи тупăнчĕ. — Вăл кӳсе арçынна аллинчен тытса хăй умне туртса кăларчĕ.

Çакна илтсессĕн, халăх тĕлĕннипе ахлатса ячĕ, пурте шавлама тытăнчĕç.

— Шăпланăр! — кăшкăрса ячĕ Савантер. — Атьăр-ха, ушкăнпах ыйтар унран тĕрĕссине калама. — Вара вăл кӳсе енне çаврăнчĕ: — Кала-ха, ырă çыннăмăр, чăнласах та çак урхамах сан уту-и?

— Манăн! — терĕ лешĕ хĕрупраçăнни пек çинçе саспа.

— Ăна сан патăнтан хăçан вăрласа кайнă?

— Икĕ эрне каялла! Аслатиллĕ çумăр çунă каçхине... Анчах ăна Пинер сасси каласа пĕтерме памарĕ:

— Суять вăл! Килтешсем, этьсемри, суять вăл! Халăх хушшинчен пĕрин сасси илтĕнчĕ:

— Этьсемри, ара, ку Ачакассинчи кӳсе пулчĕ мар-и? Ара, унăн кун пек урхамах мар, ухсак кĕсре те ĕмĕрне те пулман.

Ун сассине пуртех илтмерĕç пулĕ, куштансем кăшкăрашма тытăнчĕç:

— Тытăр вăрра! Çапса пăрахас ăна халех!

Пинер вĕсем çапла кăшкăрашнине илтрĕ те утне тӳрех кӳсе енне çавăрчĕ, вара, пĕтĕм вăйне пухса, пурте илтмелле кăшкăрчĕ:

— Эй, кӳсе, çилхăван урхамах çине ларса курассу килчĕ-им! Юрĕ эппин, ку ут санăн пулчĕ-тĕк — ил ăна.

Мăчавар ачи, утне малалла хускатса ун патнех пырса тăчĕ те чĕлпĕрне пăрахса пачĕ:

— Тыт чĕлпĕре! Тыт лашуна!

Вăл кӳсене тавлашса çĕнтерес çуккине, çавăнпа ку ут унăн маррине халăха хăйне кăтартмалли меслет шухăшласа тупрĕ.

— Тыт, тыт, уту хăвăнах пулсан вăтанса ан тăр! — Пинер шухăшне ăнланса илсе сасă пачĕç çывăхра тăракан йĕкĕтсем. — Тыт, эсĕ ун хуçи вĕт!

Кӳсе ĕç-пуç капла çаврăнса тухасса шута хуман пулмалла. Вăл çухалса кайнăн пĕрре Савантер çине, тепре хăрах алăлли çине пăха-пăха илчĕ.

— Ил утна! — кăшкăрса тăкрĕ сиввĕн Савантер. — Ил! Сан уту вĕт вăл!

Кӳсе малалла çур утăм ярса пусрĕ те Пинер утне чĕлпĕрĕнчен ярса тытма хăтланчĕ. Мĕн пуласса кĕтсе, çынсем сывлăш çавăрма хăраса тăчĕç. Енчен те урхамах кӳсе аллине тӳрех парăнать-тĕк вара Пинер пĕтет, вăл ку ут ун маррине ниепле те çирĕплетме пултараймасть, мĕншĕн тесен хăй çак мыскарана шухăшласа кăларчĕ.

Юр пек шурă урхамах кӳсе хăйне тытма тăнине курсассăн пуçне силлесе илчĕ те çур утăм пек каялла чакрĕ.

— Тыт, тыт часрах утна! — кăшт куларах кăшкăрчĕ Пинер. — Ну, вăтанса ан тăр!

Кӳсе тата кăшт маларах утрĕ те хăюсăррăн утне чĕлпĕртен ярçа тытрĕ. Анчах çакăн хыççăн мĕн пулса иртессине вăл шухăшламанччĕ те пулас. Пинер учĕ сасартăк чĕвен тăчĕ те вăрăммăн кĕçенсе Ячĕ, унтан кĕтмен çĕртен усал ултавçа малти урипе пĕррех! кĕрĕслеттерчĕ, кӳсе чикăл-макăль туса тусанлă çĕр çине персе анчĕ.

— Тытăр! Тытăр вăрра! — кăшкăрса ячĕ Савантер, анчах хăй Пинер учĕ патне пыма хăрарĕ.

Пуяна никам та итлемерĕ, пурте тусан айĕнче упаленекен кӳсерен каçса кайсах кулчĕç.

— Епле маттур хуçа! — кула-кула калаçрĕç йĕкĕтсем. — Эх, урхамахĕ те епле маттур! Хăй хуçине тӳрех палларĕ!

Юр пек шап-шурă ут тата тепĕр хут вăрăммăн кĕçенсе ячĕ те чĕвен тăрса каялла чакса кайрĕ, тусан ăшĕнче выртакан кӳсе урлă сиксе каçрĕ те, Савантерпе унăн тусĕсене тусан айне туса, уçă хирелле тапса сикрĕ...



Пушă хирте шурă хĕр çӳрет, вăл ĕнтĕ анăçалла сулăннă. Каçхи тӳпери шупка уйăха ытарлăн çапла калаççĕ чăвашсем.

Кĕвенте çăлтăр çуллахи каçа пĕлĕт тӳпине ярса кивет.

Çутăлма енне кайнă. Вăйă тин кăна саланнă пулсан та илĕм-тилĕм палăрма тытăннă та.

Уйăх хĕвел тухасса кĕтет, юлашки вăйне пухса, савнийĕ пĕлĕте çĕклениччен тӳпере юласшăн. Вĕсем иккĕшĕ ĕлĕк-авалтанпах пĕр-пĕрне юратаççĕ, тет. Анчах усал вăйсем вĕсене уйăрнă, çаплипех пĕр-пĕрне курма памаççĕ. Хĕвелĕ тухнă çĕре уйăхĕ анать, уйăхĕ тухнă çĕре хĕвелĕ пытанать. Ырă вăйсен ирĕкĕ ниепле те усал вăйсен ирĕкне çĕнеймест çав-ха.

Пӳрт умĕнчи каска пукан çинче хĕр ларать. Пиçнĕ панулми пек чăп-чăмăр, хĕп-хĕрлĕ питлĕ, хăмăр куçлă, ухă пĕкечи пек вăрăм куçхаршиллĕ, çӳхе туталлă. Шăнкăр-шăнкăр кĕмĕллĕ тухйи айĕнчен курăнакан хура каç пек хура çӳçсем ункăн-ункăн авăнаççĕ.

Çине вăл пиркеллĕ хĕр кĕпи тăхăннă. Кĕпи хăрах пӳштерлĕ, пӳштерне хăмаçпа, тĕрĕпе, сылтăм енне тунă. Кĕпи умĕ çумне икĕ енне виçшер кĕтеслĕ хăмаç çыпăçтарнă пек хĕрлĕ пĕсехе тĕрленĕ, çĕвви тăрăх симĕспе янă, — çын пĕлми тĕрĕ тунă. Пӳштĕре çине чечек пуçĕ текен хитре тĕрĕ лартса тухнă.

Тĕрĕ ӳкерме пĕлет пуль-çке çакă хĕр. Кашни тĕрри унăн — тĕнче илемлĕхĕ.

Ку — Укаслу.

Юратать çакăн пек каçа Укаслу. Çĕрĕпех, çутăличченех ларма хатĕр вăл хăйсен умĕнче, çакăн пек каçра.

Пĕтем тавралăхпа, тăван ялĕпе, çуралса ӳснĕ çурчĕ-йĕрĕпе сывпуллашрĕ вăл паян.

Кĕçĕр вăл кунта юлашки каç пулĕ. Ирпе ирех вăл Пинерпе пĕрле хресчен патши патне тухса каять.

Вăл хăйĕн айккинелле тайăлса кайнă пӳртне куçларĕ. Çак пӳртре ĕнтĕ унăн ачалăхĕ иртнĕ. Çакăнта çуралнă вăл, ӳснĕ. Пĕрремĕш хут вăл кулнă, куççулĕ кăларса йĕнĕ. Ашшĕ-амăшĕ çĕре кĕнĕ. Вăл аслашшĕпе çеç тăрса юлнă. Кайран аслашшĕ те вилнĕ.

Ун чухне Укаслу вуниккĕреччĕ. Сĕм тăлăха юлчĕ вăл.

Кӳршĕ карчăкĕ, куçсăр-хăлхасăрскер, ăна хăйпе пĕрле ыйткаласа çӳреме илчĕ. Çур çул хушши вĕсем пĕр килтен тепĕр киле кĕрсе, ялтан-яла çӳресе, чиперех пурăнчĕç.

Çав çурхи куна Укаслу лайăх астăвать-ха.

Хĕвел çынсене ăшă, телей пехиллесе тӳперен йăл кулатчĕ.

Кăнтăртан вĕрекен ăшă çил сăмахпа каласа кăтартма çук канăç илсе килетчĕ.

Çул икĕ айккипе ӳсекен курăк, вĕсене саламланăн, пуçне таятчĕ.

Укаслу, суккăр карчăка çавăтса, Хырла шывĕ хĕррине вырнаçнă пĕр яла çитрĕ. Хĕрринчи, кермен пек чаплă çурта пырса шаккарĕç вĕсем. Никам та вĕсене ним сас-хура та памарĕ. Укаслу тепре шаккарĕ. Сасартăк хайхи кĕçналăк уçăлса кайрĕ, картишĕнчен вĕсем çинелле пăру пек пысăк икĕ йытă сиксе тухрĕç. Пĕри тӳрех ним айăпсăр карчăк çине хаплатса сиксе ларчĕ, тепри тарма тăнă Укаслу хыççăн ыткăнчĕ.

— А-а-а! А-н-не-е! — янраттарса кăшкăрса ячĕ хĕрача, çак çуртран аяккарах тарса ӳкме хăтланса. Ун хыççăн пыракан йытă хаяррăн хамлатса вĕрсе илчĕ, вăл кашкăр пек сике-сике чупать. Укаслу мĕн тумаллине те пĕлмерĕ. Йытă хуса çитсе халь-халь ĕнси çине сиксе ларассăн туйăнчĕ ăна. Акă ĕнтĕ вăл кăшкăрма та пăрахрĕ. Пĕр сăмах чĕнмесĕр чупрĕ, ăна тем тĕлĕнтермĕш пулас пек, вăл ăна инкекрен çăлас пек туйăнса кайрĕ. Анчах тĕлĕнтермĕшĕ васкамарĕ курăнать. Сасартăк хĕрача хăй шыв умне чупса тухнине курчĕ. Кӳлĕ. Айккинелле пăрăнма шухăшларĕ Укаслу, анчах май кйлмерĕ, йытă ăна ярса тытас пекех. Ним апла-капла шухăшласа та ĕлкĕреймерĕ хĕрача, хăй мĕн тунине ăнланаймасăрах шыва сике пачĕ. Ишме пĕлместчĕ вăл.

Малтан вăл чул пек шыв тĕпнелле анса кайрĕ. Унтан вара тĕлĕнмелле вăй ăна çӳлелле тапса кăларчĕ. Вăл хăйне хуп-хура тĕнчерен çут тĕнчене сиксе тухнă пек туйрĕ. Тин кăна сĕм каçчĕ, кăнтăр кунĕ пулса тăчĕ. Шурă чатăр ăна ыталаса илчĕ. Кайран шурă чатăр сирĕлчĕ, вăл кăвар тĕслĕ хĕвеле асăрхарĕ. Таврара çав тери хитреччĕ, такам халиччен курман сăрсемпе çут тĕнчене сăрласа тухнă, тейĕн çав. Унăн кăшкăрас килсе кайрĕ... Çунат шăтса тухнăн туйăнчĕ... Вăл татах, татах кăшкăрчĕ. Анчах çав самантра шывпа чыхăнчĕ. Хĕвел тĕксĕмленчĕ. Хитре сăрăсем çухалчĕç. Халĕ унăн кăшкăрасси те килмерĕ ĕнтĕ...

«Ара, кам касса татрĕ-ха ман çуната?» — шухăшлама ĕлкĕрчĕ вăл çапах та. Çунатсăр юлнăн туйăнчĕ ăна. Тĕксĕм тĕнче ыталаса илчĕ. Унăн хайхи каллех çунат пуррине туяс, çак тĕксĕм тĕнчерен тарас килсе кайрĕ. Каллех темĕнле вăй ăна çӳлелле тĕксе кăларчĕ... Анчах хальхинче вăл хĕвел те хитре маррине, тавралăхра та хитре сасăсем çуккине çеç асăрхарĕ. Унтан каллех ăна тĕксĕм тĕнче ыталаса илчĕ. Çапла виçĕ хут тĕнче çути ылмашрĕ... Сасартăк хайхискер хăйне çав тери çăмăл пулса кайнине туйрĕ, унăн çывăрас, çывăрас килчĕ, юлхав пусрĕ.

Урăх вăл нимĕн те астумасть.

Укаслу çыран хĕрринче тăна кĕчĕ.

Ун тавра çынсем тăратчĕç. Ăна вара хăй çав тери çемçе çĕрте выртнăн туйăнчĕ. Çынсенчен пытанма тăрăшать пек. Лешсем ăна шыраççĕ, чĕнеççĕ. Анчах унăн ним сас та парас килмест. Унтан хайхи сассем çывхарса-çывхарсах пычĕç... Вара вăл çынсем мĕн калаçнине те ăнланса илчĕ.

— Каллех çав куштан икĕ çынна тĕп турĕ! — терĕ пĕри.

— Эй, аслă Турă! Хăçан ирсĕр çине пирĕн ылхана çитерĕн! Укаслу кăшт йăшăлтатрĕ.

— Чим-ха, этьсемри, вăл чĕрĕ! — терĕ такам хаваслăн.

— Йăшăлтатрĕ! Йăшăлтатрĕ! — терĕç темиçен.

Темле палламан хĕрарăм ун пуçĕ умне ларнă та кĕлĕ вулать:

— Çичĕ тинĕс леш енчен Ашапатман карчăк килнĕ... Эй, Шыври турă, çак хĕрача мар, кашкăр çури шыва ӳкнĕ, çак хĕрача мар, пысăк чул татăкĕ шыва ӳкнĕ... Эй, Шыври турă, сан куçу çак хĕрача çине мар, кашкăр çури çине пăхать, кашкăр çури сан канăçна татнă, чул татăкĕ шыва путнă...

Пĕр арçын таçтан пысăк чул йăвалантарса килчĕ те шыва тĕксе ячĕ.

, — Ак çакă чул сан канăçна татнă, ак çакă чул çине сан çиллӳ ӳкнĕ, эй, шыв турри, — çаплах хăйне майăн кĕлĕ сăмахне каларĕ леш хĕрарăмĕ.

— Ăçта эп? — терĕ Укаслу, çĕкленме хăтланса, анчах çĕкле-неймерĕ, ӳкрĕ. Ăна питĕ кансĕрччĕ çăварĕнчен вара хăйĕн шыв кайрĕ.

...Тепĕр кун ирпе сарлака хулпуççиллĕ хресчен хĕрачана уй хапхинчен кăларса Килтеш еннелле ăсатса ячĕ. Хăйпе пĕрле çӳрекен карчăка Укаслу текех курмарĕ.

— Леш тĕнчере ун пурнăçĕ телейлĕ пулать, — терĕç çынсем карчăк пирки.

Укаслу тăван ялне таврăнчĕ. Ăна вара ялăн тепĕр вĕçĕнче пурăнакан хурăн тăрри-хурăнташĕ хăй патне пурăнма илчĕ. Ял халăхне вăл хĕрачана пăхса ӳстерĕп, çын тăвăп, тесе сăмах пачĕ.

Анчах авалхи турхан керменĕнче тертленсе пурăннă тепĕр хăрхăм тенин те пурнăçĕ Укаслуннинчен çăмăлрахчĕ пуль. 

Вунвиçĕ çулхискерĕн хĕрарăм ĕçне туса пурăнма лекрĕ: выльăх-чĕрлĕх пăхрĕ, кил хуçи ачисене пăхрĕ, хирте ĕçлерĕ. Каçсерен тата кӳршĕ ачисемпе пĕрле выртмана та каятчĕ. Арçын ача пекех утпа çӳреме вĕренчĕ вăл.

Пĕррехинче Укаслу сăмахпа каласа кăтартма çук хăранăччĕ. Ун чухне вĕсем тăваттăнччĕ. Тăваттăш те — ача. Пысăккисем тухманччĕ ун чухне.

Ире хирĕç сасартăк утсем кĕпĕр-р! пĕр çĕре пуçтарăнчĕç те хăраса ӳкнĕн хартлатма тытăнчĕç.

— Кашкăрсем! — чухласа илчĕ пĕр арçын ача. Кашкăрсем вунна яхăнччĕ. Юртăпа вĕсем васкамасăр утсем патнелле çывхаратчĕç. Пуринчен те малта пысăк çамкаллă тем çӳллĕш кашкăр, ун икĕ айккипе, кăшт юларах, иккĕн, ыттисем — кайра. 

Укаслу хăранипе сиксе чĕтре пуçларĕ. Арçын ачасем пĕр-пĕрин çумне тĕршĕнчĕç.

— Тен, ут утланса тарса ӳкĕпĕр, — терĕ тахăшĕ. Укаслун çавăнтах çывăхри ут çине сиксе ларса, мен пулсан пулать, тенĕн ял еннелле вĕçтерес килчĕ.

Арçын ачасенчен пĕри, мăчавар ачи, уксах тă шăчă пек çин-çешкескер, çапла кăшкăрчĕ:

— Пĕр-пĕринчен ан уйрăлăр! Камăн анкар çук — вутпуççи тытăр!

Ун аллинче — ухăччĕ.

Çакскерĕн патвар сасси ачасене вăй илме пулăшрĕ.

— Пăрах вутпуççине! — хушрĕ уксахскер Укаслăва. — Тыт укçăва, çĕмрен парса тăр мана!

«Çак уксах ачана аталăхĕ — таврари паллă сунарçă — пăхса çитĕнтернĕ», — тенине илтсеччĕ Укаслу. Паллă чăваш килйышĕнче ачана çывăх тусĕсене — чаплă сунарçă, пулăç, çарçынни таврашне — параççĕ, лешсем вара ăна пăхса ӳстереççĕ, пĕчĕклех çар ĕçне, сунарçă ĕçне вĕрентеççĕ. Çакскерĕн аталăхĕ — чаплă сунарçă — ăна пĕчĕкренех упа тытма кайсан та хăйпе илсе çӳренĕ. Пĕррехинче вара вăл сунарта урине хуçнă та ĕмĕрлĕхех уксах пулса юлнă. Укаслу вăл çав териех хăюллă иккенне, ухăпа кашкăра хирĕç тухасса шутламанччĕ те.

Кашкăрсем ачасемпе утсене пĕкĕ хунăн çавăрса илчĕç, ял енчен хĕстере пуçларĕç. Вăрман еннелле çеç чакма пулать.

Уксах ача, уххипе çĕмренне хатĕр тытса, кашкăрсене хирĕç темиçе утăм турĕ.

Утсем кĕçĕне-кĕçĕне яраççĕ, чĕрнисемпе çĕре чаваççĕ. Укаслу уксах ачаран пĕр утăм та юлмарĕ. Ун хыççăнах, анкарĕсене хатĕр тытса, леш икĕ ача утрĕç. Сасартăк Укаслу хăйĕнчен хăй тĕлĕнсе кайрĕ: паçăр, пĕр вырăнта кашкăрсем кĕтсе тăнă чухне хăранипе сиксе чĕтретчĕ, шăлĕсем шак-шак шаккатчĕç, сасси тухмастчĕ. Халĕ, хăйсем кашкăрсене хирĕç утма пуçласан, чĕтреме пăрахрĕ, ăна хăй хăрамиех пулнă пек туйăнчĕ, вăл вшик! туса çĕмрен кашкăр еннелле вĕçсе каясса кĕтме тытăнчĕ.

Кашкăрсем, ачасене асăрхаман пекех, утсем патнелле çывхарчĕç. Вĕсем ачасенчен сылтăмарахчĕ.

— Тепĕр енчен кĕмеллеччĕ, — сасартăк хыпăнса ӳкрĕ уксах ача. Пурте чарăнса тăчĕç.

— Уху-ху-ху-ху-у! — сасартăк мĕн вăйĕ çитнĕ таран кăшкăрса ячĕ уксах ача.

Кашкăр амисенчен пĕри, кĕтӳ пуçлăхĕнчен сылтăмарах пыраканни, çак сасса илтсе, ачасем еннелле çаврăнчĕ те шухăша кайнăн вĕсем çинелле пăха пуçларĕ. Малти кашкăрĕ ним асăрхаман пек малалла чупрĕ.

Ачасемшĕн пĕтĕм тĕнче шăпланса тăнăн туйăнчĕ. Пĕтĕм тĕнче ачасемпе кашкăрсем вăрçă пуçласса çеç кĕтет пек.

— Уху-ху-ху-ху-у! — каллех кăшкăрса ячĕ уксах ача. Укаслу тем вшиклетнине илтрĕ. Çĕмрен! Чарăнса юлнă кашкăр ами чалт! çӳлелле сиксе ӳкрĕ те... йăванса кайрĕ, ĕсĕклесе йĕрсе янăн хартлатса илчĕ, сылтăм аякĕ хĕрлĕ юнпа пĕвенчĕ. Вăл шăлĕпе çĕмренĕн вĕçне каплаттарса ярса тытрĕ.

Уксах ача аллине хыçалалла тăсрĕ, Укаслу ăна васкасах тепĕр çĕмрен тыттарчĕ.

Аманнă кашкăр ами сасартăк ури çине çĕкленчĕ те йынăшса ячĕ. Ун сассине илтсе, малта пыракан кашкăрĕ чарăнчĕ.

Ытти кашкăрсем унсăр малалла кайма хăяймарĕç. Çакăнпа усă курса, уксах ача уххине туртса карăнтарчĕ те çывăхри тепĕр кашкăра тĕллесе печĕ. Лешĕ, хĕнесе пĕтернĕ йытă çури пек, йынăша-йынăша айлăмалла шуса кайрĕ.

Ертӳçи-кашкăр халĕ ĕнтĕ ĕçе хăй пикенме шутларĕ пулас. Çав темиçе пĕчĕк çын çури хăйсемшĕн мĕн тери хăруш инкек пулнине ăнланчĕ курăнать вăл: вĕсене хăваласа ямасăр утсене тапăнма юрамасть. Паçăр вăл урăхла шутланăччĕ: çав çын çурисене пĕр кашкăрĕ хăратса тăрсан та çитет пуль тенĕччĕ. Анчах вĕсенчен пĕрин аякранах çыртакан сăнăсем пур иккен. Çавăнпа ĕнтĕ кĕтӳ пуçлăхĕ хăй вĕсене пĕтерме шутларĕ. Çавăнтах, ун шухăшне ăнланнăн, кашкăрсем ачасене хупăрласа илчĕç, хыçалтан пырса тухнисем йăпшăна-йăпшăна çывхарма тытăнчĕç... Çапла, çавсен шăлĕ айне лексех вилмелле-шим вара?

Укаслу каллех хăраса ӳкрĕ, чĕтре пуçларĕ.

— Хыçалтан! Хыçалтан килеççĕ! — уксах ачана асăрхаттарма шухăшларĕ Укаслу. Анчах лешĕ хускалмарĕ те, куçне сиктермесĕр кĕтӳ пуçлăхĕ мĕн тунине сăнарĕ.

Хыçри кашкăрсем çывхарнăçемĕн çывхарчĕç. Укаслу, вĕсем çинчен систерсе, тепре сăмах хушасшăнччĕ, çав вăхăтра вăл куç хĕррипе çакна курма ĕлкĕрчĕ: кĕтӳ пуçлăхĕ ним систермесĕр урисене пĕр çĕререх пухрĕ те ачасем çине сикрĕ, анчах çав хушăра çĕмрен вшиклетни илтĕнчĕ. Кашкăр, пуçĕнчен такам çапнăн, çĕре ӳкрĕ. Çĕмрен ăна мăйĕнчен тăрăннă.

Тавралăхра хаяррăн улани илтĕнсе кайрĕ.

— Çĕмрен! Часрах çĕмрен! — кăшкăрса ячĕ уксах ача. Укаслу ăна хатĕрлесе тытнă çĕмренне пачĕ.

Çав хушăра хыçри кашкăрсенчен пĕри, леш кашкăрĕн сассине илтсе, ачасем еннелле сикрĕ. Арçын ачасенчен пĕри, сылтăм аллипе анкарне чăмăртаса тытса, кашкăра хирĕç çур утăм турĕ. Анчах ун анкарĕ тĕл лекмерĕ, хăй вара сулăнса кайрĕ. Кашкăр унăн сылтăм аллине каплаттарса ярса тытрĕ. Хайхискер çухăрса ячĕ. Çавăнтах тепĕр арçын ача анкарĕпе кашкăра сулахай кăкăрĕнчен çапрĕ, лешĕ вара малтанхи ачан аллине вĕçертрĕ те теприне уринчен хыпрĕ, анчах ун çăварĕ хупăнса та ĕлкĕреймерĕ. Анкар ăна чĕринченех лекнĕ иккен...

Çак тискер çапăçу мĕнпе вĕçленнине Укаслу кураймарĕ, мĕншĕн тесен, уксах ача хăрушшăн кăшкăрса яни ăна шарт сиктерчĕ.

— Уху-ху-ху-ху-у!

Кашкăр кĕтĕвĕн пуçлăхĕ, çак сасса çеç кĕтнĕн, йывăррăн ури çине çĕкленчĕ, уласа ячĕ те... Вăйсăррăн çеç сикейрĕ вăл, сывлăшра чухнех ăна иккĕмĕш çĕмрен пырса çапрĕ те çĕре ӳкерчĕ. Укаслу ун сасси тепре илтĕнессе кĕтсе тăчĕ, анчах кашкăр хускалмарĕ те.

Кĕтӳ пуçлăхĕ вилнĕ хыççăн ытти кашкăрсем тарса кайрĕç. Укаслу çавăнтах хыçалтан тапăннă кашкăр çыртнă ачасем патне ыткăнчĕ. Иккĕмĕшĕн суранĕ çукпа пĕрех, анчах пĕрремĕшне кашкăр аллинчен хытах çыртнă иккен: асав шăлĕн йĕрĕнчен юн шарласа юхать. Укаслу ун аллине тутăрĕпе çыхса ячĕ. Вара хайскер, уксах ачана чĕнес тесе, хыçалалла çаврăнса пăхрĕ. Лешĕ çĕрте ларать.

— Мĕи пулчĕ сана? — ыйтрĕ хĕрача. Уксах ача чĕнмерĕ.

— Ма чĕнместĕн тата?

Вара тин асăрхарĕ Укаслу, унăн куçĕ хупă иккен. Вăл тăнран кайнă пекех: сăмах чĕнме те, хускалма та пултараймасть... Ара, мĕн пур çапăçăва вăл ертсе пычĕ. Вăл пулман пулсан...

— Палларăм ăна эпĕ! — терĕ уксахскер майĕпен. — Палларăм. Хăрахкуç! Унран пур сунарçăсем те хăраççĕ. Çавă ĕнтĕ иртнĕ кĕркунне юнашар ялти сунарçа вĕлернĕ. Эпĕ ăна икĕ хӳтчен курнăччĕ, аталăхпа чухне...

Çавăн чухне çеç Укаслу çак ача мĕншĕн хыçалтан тапăнса килекен кашкăрсем еннелле çаврăнманнине ăнланчĕ. Вăл çак кашкăрсенчен чи хăрушши хăшĕ иккенне тӳрех туйса илнĕ иккен. Унăн пĕтĕм чун хавалĕ çак кашкăрпа хире-хирĕç тăрса çапăçма хатĕрленнĕ, мĕншĕн тесен вăл лайăх пĕлнĕ: Хăрахкуçа вĕлермесен, Хăрахкуç хăй вĕсене вĕлерет. Халĕ, Хăрахкуçа вĕлернĕ хыççăн, вăл лĕнчĕрех кайнă та чутах тăнсăр пулман.

Çавăн хыççăн Укаслу çав ачапа питĕ туслашса кайрĕ. Унăн ячĕ Пинерччĕ.

Пинерĕн хăюллăхĕ, тавçăруллăхĕ хĕрачана питĕ тĕлĕнтеретчĕ. Вăл унран хăпа та пĕлмерĕ.

— Ухăпа пеме вĕрент-ха мана та, Пинер, — терĕ пĕррехинче Укаслу.

— Юрĕ, — килĕшрĕ вăл. Хăй питĕ ăста пеме пĕлекенскер, Укаслăва та чăннипех самай лайăх пеме вĕрентрĕ.

Укаслу çав каçхине кашкăрсемпе çапăçнине час-часах аса илетчĕ. Акă, хыçалтан кашкăр тапăнать, пĕр ача ăна хирĕç анкарпа тухать, анчах тĕл çапаймасть.« Мĕнле-ха тĕл çапаймарĕ вăл? — тетчĕ Укаслу. — Анкар çĕмрен мар, ăна алăра тытан, ăçталла çапас тетĕн, унталла çапан». Аптăранă тенĕ пек Укаслу, аслашшĕн анкарне тытса пăхрĕ, çук, тĕл çапма çăмăлах мар иккен. Вара Укаслу Пинерпе калаçса пăхрĕ.

— Аталăх калатчĕ, — ăнлантарчĕ Пинер, — анкар тытнă çыннăн куçĕ тĕкĕрçĕнни пекех çивчĕ, алли вăйлă, чĕри паттăр пулмалла, тетчĕ.

Вара вăл хĕрачана анкара епле тытмаллине кăтартрĕ:

— Куратăн-и, Укаслу, — терĕ, — сан çине çӳлтен тапăнаççĕ пулсан, анкара çапла икĕ меслетпе тытма пулать: пуç пӳрне çӳлте, ун чухне пӳрнесен вăйĕ пулни кирлĕ, е кача пӳрне анкар питлĕхĕ çинче, ун чухне алă сулăмĕ вăйлă пулни кирлĕ.

Укаслу ун çине тĕлĕнсе пăхрĕ:

— Манăн та сан пекех анкар тытма вĕренесчĕ, — терĕ вăл.

— Вĕрентĕп, — сăмах пачĕ Пинер. Ун чухнех вăл Укаслăва кăмăллатчĕ, вăл каланине итлетчĕ. Халĕ Укаслушăн пĕтĕм тĕнчипе те унран лайăх çын çук. Уксахлать пулсассăн та.

Тепĕр ача, леш хайхи, кашкăр туллани... Ун аллине Укаслу хăй тутăрĕпе çыхса янăччĕ. Лайăхскерччĕ. Кайран куштансемпе çыхланса кайрĕ çав...

Арçын ачасемпе пĕрле выртмана çӳрени ним тĕлли-паллисĕр пулмарĕ Укаслушăн. Вăл арçын ачасенчен кая мар хĕç тытма вĕренчĕ. Хурăнташĕсем патĕнче пурăннă чухне йывăр ĕç ĕçлени ӳт-пӳне, алли-урине вăй-хал пачĕ, пиçĕхтерчĕ.

«Эй-тур мĕн чухлĕ вăхăт иртрĕ ĕнтĕ эпĕ выртмана пăрахнăранпа, — шухăшларĕ Укаслу — кайран вара мана каларĕç: — эсĕ халь пысăк ĕнтĕ, арçын ачасемпе пĕрле çӳреме намăс, терĕç. Ахăртнех, çапла пулмалла та пуль çав. Пӳлĕхçĕ кашнине мĕн кирлине пĕлсе парать — пĕрне арçын тăвать, теприне — хĕрупраç».

Сасартăк вăл аслашшĕн вилес умĕнхи сăмахне аса илчĕ: «Эсĕ те пулин ывăл мар-çке... Кам тавăрĕ пирĕншĕн?.. Кам? Кам? Ылхан çав Хунчар йăхне! Пĕтĕм йăхне! Ылхан! Эй, аслă турă, эй, пурне те куракан Танкăр, эсĕ пурне те илтетĕн, пурне те пĕлетĕн, çитер çав ирсĕр йăх пуçне ман ылхана!»

«Эс те пулин ывăл мар-çке...» — шухăша кайрĕ Укаслу. Аслашшĕн çак сăмахĕсене вăл час-часах аса илет. Ĕлĕкрех, арçын ачасемпе выртмана çӳренĕ чухне, вĕсемпе пĕрле юланутпа ăмăртса чуптарнă чухне вăл çак сăмахсене аса илетчĕ те хăйне арçын ача пекех туятчĕ. Темиçе хутчен те вăл ӳссе çитсен Хунчарсене епле тавăрнине хăй куçĕпе хăй курнăнах пулнăччĕ. Çулсем иртрĕç. Аслашшĕ сăмахне аса илетчĕ те Укаслу хăйне хăй çапла калатчĕ: «Вĕсенчен хăшне те пулин вĕлерсен кайран мĕн тăвăп-ха эпĕ? Ăçта тарса кайăп? Ăçта пурăнăп? Вăрă-хурах пулса-и?» Çапла шухăшласа пăхатчĕ те тавăруçă пулмашкăн хĕрупраçа питĕ йывăррине ăнланса илетчĕ.

Кайран, хурăнташĕ патĕнчен хăй килне пурăнма килсессĕн, пĕр-пĕччен чухне те аслашшĕн сăмахне яланах аса илетчĕ. Каярахпа манăçнă пек те пулнăччĕ, анчах, акă, çав Укапи карчăк килсе кайнăранпа каллех аса илекен пулчĕ. Пинерпе Киремет карти патĕнче тĕл пулнă хыççăн çеç вăл хăйĕнче вăй пур пек туя пуçларĕ, аслашшĕн сăмахне урăхларах ăнланупа аса илме тытăнчĕ.

«Турă пулăшĕ-ха, — шухăшларĕ вăл, — Пинерпе иксĕмĕр кунта пĕрле таврăнăпăр та Хунчар йăхне пĕтĕмпех тавăрăпăр».

Юлашки каç ĕнтĕ. Часах вĕсем патька-патша патĕнче пулаççĕ.

Паян вăл Кĕлсулттан кинемейпе те сывпуллашрĕ. Кăшт вăтанарах çапла каларĕ:

— Эпĕ ĕнтĕ сан патна, кинемей, текех килсе çӳреймĕп. Сан ĕнӳ валли хĕл каçмалăх утă пулчĕ, — терĕ. — Усалпа ан асăн, Кĕлсулттан кинемей.

— Ма апла калаçан? — мăкăртатрĕ карчăк. — Ырăпа асăнăп. Эпле эпĕ сана хăçан та пулин усал суннă-и? Çук-иç. Усалпа асăннă пулсан эсĕ те утă çулма килмен пулăттăн. — Карчамас сасси кăшт ăшшăнрах илтĕнчĕ. — Эсĕ, хĕрĕм, манса ан кай мана. Килкелесех тăр. Енчен те пĕччен пурăнма йывăр пулсан, ман пата кил. Пĕрле пурăнăпăр. Эпĕ сана кӳрентермĕп. Эпĕ хӳтĕленине пĕлсен, сана çынсем те кӳрентерме хăрĕç. Ăнлантăн-и?

«Ырă çын-çке çак карчамас, — хăй ăшĕнче шухăшласа илчĕ Укаслу. — Çынсем çурăм хыçĕнче ун çинчен тем те калаçаççĕ.

Тĕрĕссипе вăл маншăн ялти çынсенчен пуринчен те лайăхрах.

Пинера шутламасан ĕнтĕ.

Çак шухăша пуç тавра турĕ те Укаслу пӳртне кĕме шухăшларĕ.

Сасартăк кӳршĕре ура сасси илтĕнчĕ. Укаслу сасă илтĕннĕ еннеле пăхрĕ, анчах никама та кураймарĕ. «Ара, Пинер те килсе çитмелле ĕнтĕ, — шухăшласа илчĕ вăл. — Тем инкек сиксе тухмасан юрĕччĕ тата».

Çав вăхăтра сасартăк ун патне тĕттĕмрен иккĕн сиксе тухрĕç. Ăна тимĕр пек хытă аллисемпе çатăрласа тытрĕç.

— Ах, ярăр! — кăшкăра пуçларĕ хĕр хăйне çав çынсем мĕншĕн çапла çатăрласа тытнине ăнлансах та çитеймесĕр. — Ярăр, тенĕ сире!

Анчах çав тимĕр пек алăсемех ун çăварне темĕнле йĕпе пусма татăкĕ пĕтĕрсе чикрĕç те ăна тăкăрлăкпа юханшыв еннелле сĕтĕрсе кайрĕç.



Пинер хăй урхамахне йĕнерлерĕ те, çул çине мĕн кирлине илсе, хуллен ашшĕ анкарти хыçĕпе Турикас еннелле тухрĕ. Учĕ унăн вĕçĕмсĕр малалла васкарĕ, вăл ăна ытлашши сасă ан пултăр тесе, май çитнĕ таран чарса пыма тăрăшрĕ. Турикаса çитес умĕн мăчавар ачи сасартăк хăй еннелле утсем сиккипе килнине илтсех кайрĕ.

«Савантер хыçран хăвалаттармасть пулĕ те?» — шухăш пырса кĕчĕ Пинер пуçне, вара вăл утне сулахайра ӳсекен йăмрасен хӳттинелле пăрчĕ. Кунта ăна никам та кураймасть. Часах иккĕн Турикасран тăкăрлăка сиктерсе тухрĕç. Уйăх çути самаях çутă, çавăнпа Пинер вĕсенчен пĕрин, малта пыраканнин, учĕ çине такама хунине лайăхах курчĕ.

— Тӳрех шыварманĕ тĕлнелле тухар! — кăшкăрса каларĕ малта пыраканни хăй юлташне.

«Мĕн пулса иртет-ха кунта? — тĕлĕнсе шухăшларĕ каччă. — Пĕр-пăр хĕре вăрласа каяççĕ пулать-и?».

Вăл ут çине çавăрса çапни çын пулнине асăрхама ĕлкĕрчĕ. Мĕскĕнĕн пуçĕ Пинер енчеччĕ, унăн çӳçĕ вара элем пек сапаланса кайнă. Каччă чĕри сасартăк тем усала сиссе сиксе тапма тытăнчĕ. Ырра-и, усала-и ку — вăл ăна пĕлеймерĕ-ха. Усал çынсем иртсе кайсанах Пинер, хăйне хăй те ăнлансах пĕтереймесĕр, часрах утне Укаслу çурчĕ еннелле васкатрĕ.

Кунта тĕлĕнмелле шăплăх тăрать.

Пинер утне çурт умĕнче хăварчĕ те, вĕрлĕк хапха урлă сиксе каçса, часрах пӳрт алăкне уçма тăчĕ. Алăк уçăлмарĕ, ăна шалтан питĕрнĕ. Каччă шаккаса пăхрĕ, анчах ăна никам та сас паракан пулмарĕ. Вăл вара алăка пур вăйĕпе пырса тĕкрĕ те хыттăн кăшкăрса ячĕ:

— Укаслу!

Ăна хирĕç никам та чĕнекен пулмарĕ.

Пинер халь ĕнтĕ хăиĕн чĕри сиксе тапма тытăнни ахаль пулманнине ăнланса илчĕ: тем тесен те леш усалсем Укаслăва вăрласа каякансем пулчĕç пулмалла. Çапла шухăшларĕ те вăл учĕ патне чупса тухрĕ. Пĕшкĕнсе пăхрĕ те ку тухья иккенне асăрхарĕ. Пинер ăна тӳрех палласа илчĕ: ку — Укаслу тухьи.

Халь ĕнтĕ нимĕн иккĕленсе тăмалли те çук, кунта мĕнле тискер ĕç пулса иртни паллă. Пинер вара учĕ патне чупса пычĕ те ăна сиксе утланчĕ. Çилхăван ут çăвăнтах Савантерĕн нумаях пулмасть татса кайнă çывăхри шыварманĕ патнелле тапса сикрĕ.

Пинер инкеке лекнĕ Укаслăва çăлас тенисĕр пуçне урăх нимĕн те шухăшлама пĕлеймерĕ. Хĕре кам вăрласа кайни те, мĕншĕн шыварманĕ еннелле илсе кайни те ăна халĕ пĕрре те интереслентермерĕ.



Хăйĕн ашшĕ Укаслăва Шыврине парне пама шухăшланине Шăхаль кĕçĕр каçпа кăна пĕлчĕ. Нимĕн тума аптранипе вара вăл тӳрех Карлай тусĕ патне чупса кайрĕ.

— Пирĕн ăна епле пулсан та çăлмаллах! — хĕрӳленсе ăнлантарма тытăнчĕ вăл тусне. — Вăл çапла вилес-тĕк эпĕ те çĕр çинче текех пурăнассăм çук!

— Пит çăлассу килсен, атя, кай, çăл! — ик аллине ик еннелле ярса нимĕн пулман пекех каларĕ Карлай. Вăл çапла хăш-пĕр чухне ухмахланма юратать вара.

— Эп пĕччен çăлаймастăп ăна, — хурлăхлăн каларĕ Шăхаль. — Карлай, пулăшсам мана Укаслăва çăлма.

— Хе, меншĕн ман ку ĕçе хутшăнмалла. Кайран сан аçу вара Укаслу вырăнне мана хама пĕве кутне пăрахтăр тесе-и? Çук, ку ĕçре эпĕ сана пулăшма пултараймастăп, — каллех ик аллине ик еннелле сарчĕ Карлай.

Вăл хальхинче чăнласах та хăй ку ĕçе хутшăнасшăн маррине каларĕ пек.

— Эс çапла паян ик аллуна ик еннелле сарса тăма пултараймастăн! — сасартăк кăшкăрса ячĕ Шăхаль. — Ăнлантăн-и? Паян, тен, ман пĕтĕм пурнăç улшăнма пултарать пулĕ. Укаслу вилсессĕн эпĕ те унпа пĕрле çĕре кĕретĕп!

— Ха, эсĕ çĕре кĕрес терĕн пулсан вара эпĕ сана та чарса тăмастăп, — паçăрхи пекех калаçрĕ Карлай, вара хуллен путмар çине кайса ларчĕ.

Ыйтнипе кăна нимĕн те ĕç тухманнине хальхинче вара Шăхаль питĕ лайăх ăнланчĕ.

— Ак çакă пулăшаймасть-и мана? — терĕ вара вăл, кĕсйинчен туп-тулли укçа тултарнă пĕчĕк енчĕк туртса кăларса. — Ак епле янăраççĕ унти теттесем! Таçта çитиех илтĕнеççĕ. — Савантер ачи енчĕкне пĕрре-иккĕ çӳлелле ывăта-ывăта илчĕ.

Карлай куçĕ хайхи вут пек çунма тытăнчĕ. Вăл ури çине сиксе тăчĕ те укçа енчĕкĕнчен куçне пăраймасăр:

— Юрĕ, сана юратнипе кăна ку ĕçе хутшăнатăп ĕнтĕ, мĕн тесессĕн те эпир санпа чи çывăх туссем, — терĕ.

— Тĕрĕс. Эппин ку сана кирлĕ ĕçре пулăшаканĕ пултăр, тыт, акă! — терĕ те Шăхаль тусĕ тенĕскере укçа енчĕкне ывăтса пачĕ.

Карлай самантрах урăх çын пулса тăчĕ. Вăл укçа енчĕкне ик аллипе çатăрласа тытрĕ те часрах хĕвĕнчи кĕсйине чиксе хучĕ.

— Чи малтан пирĕн икĕ маттур ут-урхамах йĕнерлес пулать, — терĕ вăл çавăнтах. — Унтан халех шухăшла: Укаслăва çăлнă хыççăн эпир ăçта тарса кайма пултаратпăр. Пĕр вăхăта сирĕн унпа никам курман-илтмен çĕрте пытанса пурăнмалла пулать. Паллах, халĕ ĕнтĕ вăл сан арăму çеç мар, уру тупанне те çуллама хатĕр пулать. Чĕр вилĕмрен çăлакан çынна та юратмасассăн вара...



Пинер урхамахне çӳллĕ хăва тĕммисем хушшине хăварчĕ те, йăпшăнса, çырма хĕрринелле кайрĕ. Вăл шăп та лăп Савантер çыннисем çĕнĕ пĕве пĕвелесе лартнă çĕре пырса тухрĕ.

Арман патĕнче — пилĕк-ултă çын.

Пинер вĕсен патне çывăхах шуса пычĕ те уйăх çутинче курах кайрĕ: çыран хĕрринче çыхса пăрахнă хĕр выртать. Ахăртнех, вăл тăнран кайнă пулас, хускалмасть те.

«Мĕн тума шухăшлаççĕ-ха унпа! — ним ăнлансах та пĕтереймерĕ Пинер. — Вăрласа кайнă тесессĕн — каччи-тĕрĕшĕ курăнмасть. Чим, мĕн калаçнине итлесе пăхам-ха».

Пĕве енчен калаçни илтĕнчĕ:

— Ку ĕçе часрах пĕтермелле! Хĕвелпе пĕрле армана хута ярас! Шыври те хăйĕн пулас арăмне кĕтсе халтан кайрĕ пуль...

Пинер Савантер сассине уйăрса илчĕ. Сасартăк вăл ун сăмахĕсен пĕлтерĕшне ăнланса илчĕ. Апла, Укаслу каччи Шыври иккен! Ăна шыва путарса вĕлерме хатĕрленеççĕ! Мăчавар ачин чĕри ыратса кайрĕ, вăл чутах ахлатса илмерĕ, юрать-ха хăйне вăхăтра тытса чарма ĕлкĕрчĕ. Савнине çăлас тесессĕн — унăн чăтăмлă пулма пĕлмелле.

Пинер арман патнерех хырăмпа шуса пычĕ те пилĕкĕ хушшине хĕстернĕ анкарне сылтăм аллине тытрĕ, тискерсем çине кĕтмен çĕртен тапăнмалли самант кĕтме тытăнчĕ.

— Пĕр-иккĕшĕ те пулин ун патĕнчен пăрăнччăрахччĕ! — кĕлĕ каланă пек хăй тĕллĕн мăкăртатса илчĕ вăл. — Пĕр-иккĕшĕ те пулин армана кĕччĕрччĕ! Эх, самантлăха çеç ăна пĕччен хăварасчĕ вĕсен!

— Вăл тăна кĕме тытăнчĕ! — илтех кайрĕ Пинер усалсенчен пĕрин сассине. — Атьăр, халех ăна пĕве варрине илсе каяр. Савантер, ĕçе тытăнма вăхăт.

Сарлака хул-çурăмлă кĕреш пек этем хĕре ыталаса илчĕ те пĕве еннелле кайма тăчĕ.

«Эх, — терĕ Пинер. — Халех тапăнмалла пулать ĕнтĕ! Юрĕ, юн тăкăнтăрах эппин!»

Вăл вырăнĕнчен сиксе тăма хатĕрччĕ, çав вăхăтра тепри калаçни илтĕнсе кайрĕ:

— Чим-ха, кĕлĕ вуламан вĕт эпир. Кĕлĕ вуличчен пĕве çине кĕме юрамасть. Ăна кунтах хăварăр, — терĕ те вăл пуяна: — Савантер, йăлана пăсма юрамасть...

— Апла пулсан атьăр часрах кĕлĕ вулăр, — хушрĕ пуян. Атьăр, ăна сыхлама хурал хăварар.

— Хурал мĕн тума кирлĕ? — тĕлĕнчĕ лешĕ. — Ку нта хăйăпа шырасан та урăх никама та тупаяс çук.

— Пурпĕрех хурал кирпĕ, — хăйĕннех печĕ Савантер. — Тем пулас пур. Акă, эс юл кунта, — хушрĕ вăл тăрнаккай тарçине. — Асту, хĕре çухатсан пуçна касăп.

Тăрнаккай тарçăсăр пуçне пурте кĕлтума пĕве çине кĕчĕç те арман мĕлки хыçĕнче çухалчĕç.

«Пӳлĕхçĕ ман майлă пулчĕ иккен, — тесе шухăшларĕ хăй ăшĕнче Пинер. — Укаслăва çăлас тесе Пӳлĕхçĕ те тăрăшать иккен».

Каччă хуллен Укаслу выртакан çĕрелле шуса пыма тытăнчĕ. Вăл ун хуралçине систермесĕр тапăнса анкар аврипе çапса ӳкерме шухăшларĕ. Савнине учĕ патне çитиччен йăтса кайса кăна ĕлкĕресчĕ, унта вара ăна никам та хуса çитес çук.

Анчах çав самантра Пинер кĕтмен-шухăшламан ĕç пулса иртрĕ. Сасартăк арман енчен хуралçă çине такам арăслан пек сиксе ӳкрĕ те ăна çапса ӳкерчĕ, унтан хĕре ыталаса илсе, тĕмсем хыçне кĕрсе кайса çухалчĕ, ахăртнех хĕре çăлаканĕ пĕччен пулман пулас, ăна юлташĕ кĕтсе тăнă ĕнтĕ.

«Камсем пулчĕç-ши кусем?» — шухăш вĕлтлетсе иртрĕ Пинер пуçĕнче. Вара вăл вĕсене хăваласа çитсе Укаслăва çăлнăшăн тав тума шутларĕ. Шăп та лăп çав вăхăтра пуçне тепĕр шухăш пырса çапрĕ: «Тен, кусем те ырă çынсем мар пуль...»

Пинер учĕ патне чупса пычĕ те тӳрех сиксе утланчĕ. Маттур урхамаха саламат кирлĕ мар, вăл хуçи шухăшне ăнланнăн сиккипе каякан юланутсем хыççăн ыткăнчĕ.

Каччă утне хăваларĕ те хăваларĕ. Хусанкка утамана хăйне çакăн пек маттур урхамах парнеленĕшĕн чун-чĕринчен тав турĕ...



Укаслу сасартăк тăна кĕчĕ. Ăна вилĕмрен çăлнă çынсен учĕсем ун чухне аслă хирпе çурçĕрелле сиктерсе пыратчĕç.

Вăл чылай хушă тăнсăр пулса выртнине, хăйне пĕве патнелле илсе пынине, шыва пăрахас текенсен калаçуне, унтан хăйне теприсем тытса илнине, пĕрре те астумасть, ăна вĕçĕ-хĕррисĕр çапла таçта çити вăрласа каяççĕ пек.

Юланутçăсем хĕр тăна кĕнине асăрхамарĕç пулас. Çавăнпа усă курса, вăл пуçне кăшт çĕклерĕ те хăйне çапла кӳрентерекен кам пулнине пăхса илес терĕ, унтан, юланутçа палласа илчĕ те, - хăранипе халтан кайса, лĕнчĕрех пулса ӳкрĕ.

Ăна вăрласа каяканни Карлай, чунсăр-чĕресĕр этем, Хунчарсен ури тупанне çуласа пурăнакан куштан.

Тахçан-тахçан Карлай питĕ маттур та кăмăллă ачаччĕ. Пĕрле вĕсем выртмана çӳретчĕç. Пĕрне-пĕри юмах каласа паратчĕç, пĕрле юмăç пăхатчĕç, ĕмĕтленетчĕç. Пĕрле чĕр вилĕмрен çăлăнса юлчĕç. Чăннипе каласан иккĕшне те вĕсене Пинер, уксах та çивĕч куçлă, кăшт вăтанчăкрах ача çăлчĕ... Анчах та ку тахçанах пулнă ĕнтĕ. Унтанпа Карлай улшăннă, куштан юнĕ куштан юнех пуль çав.

Чăн ĕнтĕ, выртмара кашкăрсемпе çапăçнă хыççăн вĕсем виççĕш — Пинер, Карлай тата Укаслу — час-часах тĕл пулатчĕç, туслă та пурăнатчĕç теме юрать. Анчах Укаслу çакна лайăх ăнланатчĕ: ун чухне икĕ ачи те ăна, хĕрачана çилентерес мар тесе, пĕр-пĕрне чăтса пурăнатчĕç. Анчах Укаслу хăй ытларах Пинер еннелле туртăнчĕ. Карлай ăна юрас тесе темĕн те туса пăхрĕ. Пыра-киле тата кашни тĕл пулмассерен Пинер çинчен тем тĕрлĕ усал сăмах калама тытăнчĕ. Çапла Укаслăва Пинертен сивĕтесшĕн пулчĕ ĕнтĕ вăл. Анчах, мĕн чухлĕ Пинер çинчен усалтарах каларĕ, Укаслу ытларах уксах ача еннелле туртăнчĕ. Кайран тата Пинер Укаслăва анкар тытма та, ухăпа пеме те вĕрентрĕ.

Ухăпа пеме вĕреннĕ чухне Пинерпе Укаслу пушшех те туслашса кайрĕç. Çакна асăрхаса, Карлай вара Укаслуран та, Пинертен те пăрăнса çӳреме тытăнчĕ.

Тепĕр икĕ çултан Карлай ялти куштан ачисен çулпуçĕ пекки пулса тăчĕ. Тем тĕрлĕ те алхасатчĕç вĕсем, такама та кӳрентеретчĕç. Килтешри çĕрме пуян ачи Шăхаль майлă пулса вăл хăйсене чĕр вилĕмрен çăлнă. Пинере те сахал мар хăртнă. Хĕрсем пурте унран, Карлайран, хăраççĕ. Ун çинчен питĕ усал ят çӳрет. Çав Карлай ĕнтĕ хăй пек куштансене пухнă та кӳршĕ ялтан хĕр вăрласа килнĕ, лешĕ вара вăл мăшкăлланине чăтаймасăр çакăнса вилнĕ, тет.



Сиккипе-сиккипе хир-хир урлă икĕ ут чĕвĕнет. «Сиккипе-сиккипе ут чĕвĕнет, чĕвен тăрса пăхса юл, чĕвен тăрса пăхса юл, çын хуйхине курса юл», — тенĕ пĕр авалхи чăваш юрăçи.

Ик юланут хир-хир урлă таçта васкать.

Пĕрре пĕр учĕ мала тухать, тепре тепĕр учĕ мала каять.

Пĕрин учĕ çине хĕре ӳпне вырттарнă. Акă ĕнтĕ çак учĕ тепринчен каярах юла пуçларĕ, юлашкинчен лешĕн хыçне кăна тăчĕ.

— Халĕ ытлашши васкамасан та юрать, Карлай, — илтех кайрĕ Укаслу иккĕмĕш юланутçă сассине. — Хыçран хăвалакансем çук.

— Çутăличчен Кĕтне хĕрне çитетпĕр. Унтан вара кукамайсем те инçе мар.

Сассинченех палларĕ Укаслу. Ку — Шăхаль. Ним айăпсăр-нараста чунлă хĕрĕн чĕри туртăнса-пăчăртанса илчĕ. Читлĕхри кайăк пек пĕтĕм ӳт-пĕвĕ çĕкленчĕ. Пичĕ тăрăх шăпăртатса куççулĕ юхса анчĕ. Вăл хăйне çав тискер чунлă курайман тăшман арăмĕ тума вăрласа кайнине ăнланса илчĕ.

«Мĕн тăвас? Мĕн тăвас? Ăçта çăлăнăç! Ăçта пулăшу! Камран хĕрхенӳ кĕтес?»

Çичĕ ют! Мĕн усал турĕ сире Укаслу? Мĕншĕн эсир тискер кайăк пек сĕм çĕрле ăна вăрласа каятăр!

Мĕншĕн? Мĕншĕн? Каласамччĕ, уй-хир! Каласамччĕ, ирĕкри сывлăш!

Çук, никам та чĕнмест. Çук, никам та шарламасть. Никам та, нимĕн те ăраскалсăр хĕре шеллемест. Никам та ăна тискерлĕхрен, хур пулассинчен хăтармасть.



Хурăн ӳсет-ӳсет пысăк пулать, 

Çулçине хурт çиет — хур пулать. 

Сар хĕр ӳсет-ӳсет, пысăк пулать, 

Тăшман алне лекет — хур пулать.



— тенĕ авалхи пĕр юрăра. Укаслу çинчен каланă пекех-çке кунта. Ах-тур-ту-у-ур, мĕн тери усал-çке тĕнче! Мĕн тери усал-çке çынсем! Кашкăр пек, тискер кайăк пек...

Икĕ тискер чунлă çын çеç ним пулман пекех, учĕсене пит васкатмасăр, калаçса пыраççĕ.

— Утă уйăхĕ кăна та халĕ. Туй-çăнăхта вăхăчĕ мар тесе кукамай Ятламĕ-ши? — шикленнĕн ыйтрĕ юлташĕнчен Шăхаль.

— Ваттисен мĕн ĕç ĕнтĕ тата! Ятлаçин! Чарăнĕ! Пирĕн ĕç — хĕрĕ пултăр, — кĕçенсе кулса ячĕ Карлай. — Хĕрĕ пултăр та сăри пултăр. Эсĕ вара ĕç йĕркеллĕ иртнĕшĕн мана тав тума ан ман, Шăхаль. Илтрĕн-и?

Шăхаль учĕ малтан-мала каять. Васкать курăнать пусмăрçă, чунĕ вырăнта мар пулмалла.

Укаслу епле пулсан та ним кĕрешӳсĕр парăнас мар тесе шу-хăшларĕ. Вăл хăйне туртса çыхнă кантраран хăтăлас тесе тем те туса пăхрĕ. Анчах пĕр аллине те пушатаймарĕ. Çакна курса вара хайхи çăварне пĕтĕрсе чикнĕ çĕтĕк татăкне чĕлхипе тĕксе кăларма тăрăшрĕ. Анчах куна тума та май пулмарĕ. Юрать-ха, кĕтмен япала пулăшрĕ. Укаслăва усалсем йĕнер урлă хунăччĕ. Учĕ чупмассерен хĕр пуçĕ лаша ăмрине çĕклене-çĕклене çапăнчĕ. Çакă пулăшрĕ те. Çăварĕнче унăн тем пушаннă пек пулчĕ. Халĕ ĕнтĕ чĕлхине те хускатма пулать. Чылай хушă тертленнĕ хыççăн хĕр çăварне персе чикнĕ çĕтĕке тĕксе кăларчĕ-кăларчех.

Вара хайхискер тӳрех кăшкăрса ячĕ:

— Пулăшăр! Пулăшăр! Пине-ер!

Карлай хăй пуçне тăхăнса янă калпак пеккине ярса тытрĕ те хĕр çăварне унпала хупласа хучĕ. Утсем каллех сиккипе кайрĕç.

Укаслу пуçĕ вăйсăррăн ут купарчи çине ӳкрĕ, йĕнер тăхине çапăнчĕ. Хĕр пуçĕнче каллех темĕскер шавлама тытăнчĕ. Сасартăк вăл таçта хыçал енче хăйсем патнелле хăвăрт çывхарса килекен урхамах ури сассине илтрĕ.

— Пинер мар-ши ку? — терĕ вăл.

Хыçалтан сиктерсе пыракан юланут вĕсен патнелле çиçĕм пек хăвăрт çывхарчĕ. Укаслу мĕн пулнине те сиссе юлаймарĕ, хыçалтан хăвалакан ут самантрах каярах юлнă Карлай учĕпе танлашрĕ. Шăхаль юлташне пулăшма тесе, утне çавăрса та ĕлкĕреймерĕ. Карлай, чукмар пек алă тăнлавран çапнипе, йĕнер çинчен шуса анчĕ.

Хĕре çыхса хунă вĕренсем çивчĕ çĕçĕ каснипе çавăнтах татăлчĕç. Хĕр вĕренрен пушансанах ут купарчи çинче тытăнса тăраймарĕ, шуса анчĕ, анчах çав чукмар алăсемех ăна çĕре ӳкме памарĕç, йăтса илчĕç те хăй учĕ çине лартрĕç.

— Укаслу, ан хăра. Эпĕ сана çăлма килтĕм! — вĕриленсе кайнă тутипе пăшăлтатрĕ çак çын.

Ку Пинер пулчĕ.

— Карлайĕ чылайлăха чĕмсĕрленчĕ, Шăхалĕ хăваласа çитеймĕ, — пăшăлтатрĕ вăл. — Хăваласа çитсессĕн те пĕччен хирĕç тăма хăяймĕ. Пыратăн-и? Тӳрех Атăл енне вĕçĕпĕр! Унта çăлăнăç та, телей те тупăпăр...

Пинер учĕ хыçалалла çаврăнчĕ те тапса сикрĕ. Анчах ку вăхăта Шăхаль те таркăнсем патне чылаях çывхарма пуçланăччĕ çав.

— Тараймăр! — чăрсăррăн, шăл витĕр кăшкăрчĕ вăл. Пинер те, Укаслу та, вĕсен маттур учĕ те ун сассине илтеймерĕç.

Кăлăхах илтеймерĕç çав. Тен, хăшĕ те пулин çаврăнса пăхнă пулсан, Шăхаль йĕнерĕ çинчен уххине çĕклесе илнине, [[I,476]] çĕмренне туртса кăларнине курнă пулĕччĕ.

Кăлăхах пăхмарĕç çав вĕсем.

Пур вăйĕпе туртса ыткăнтарса янă çĕмрен, шăхăрса, малти мĕлкесем енне вĕçрĕ.

— Вĕшик! — турĕ вăл, çавăнтах малти юланутçăна сулахай хул лапатки айĕнчен тăрăнса ларчĕ.

— Укаслу-у! — вăрăммăн ахлатса, кăшкăрса ячĕ Пинер. Унтан унăн сасси тăруках чарăнчĕ, çавăнтах вăл лаплатса çĕре персе анчĕ.

Шелсĕр ухă йĕппи! Ахальтен каламан çав эсĕ çынна çеç мар, Эсреле те хăвăн тискер юррупа хăратнă, тет. Мĕншĕн ырă çыннăн пурнăçне тĕп турăн-ха эсĕ! Мĕншĕн кăшт, темиçе вершук кăна сулахаярах иртсе каймарăн эсĕ!

Эх, шелсĕрскер! Чунсăр çав, чĕресĕр çав эсĕ! Шеллеме те, шухăшлама та пĕлместĕн.



Ик шур тутăр пĕр вĕçрен,

Хачă касрĕ, уйăрчĕ.

Эпир иккĕн пит татуччĕ,

Тискер тăшман уйăрчĕ, — тенĕ юрăра.



Укаслупа Пинер пурнăçĕнче те çак юрăри пекех пулса иртрĕ ĕнтĕ.

... Юлташĕн ӳтне çĕклесе илме тăнă Укаслу хăйне хăвалакан ут çывăхрах хăртлатнине илтрĕ. Куç аяккипе вăл шăлне йĕрсе пăрахнă Шăхале курчĕ. Кăвак хуппи пек хăвăрт шухăш вĕтлетсе иртрĕ унăн пуçĕнче. Хускалми выртакан йĕкĕт ӳтне çĕре хучĕ те вăл васкавлăн ун анкарне тытрĕ.

«Вилсессĕн те вилем, тăшман аллине чĕрĕлле çакланам мар», — шухăшларĕ вăл...

  
   Хĕве хупсан


   Хĕве хупрĕç хур тăвасшăн...

Юрăран.



Çĕр çĕмĕрсе туй кĕрлет.

Ташлаççĕ туй çыннисем, тăпăр-тăпăр тутараççĕ шăпăр кĕвви май, вăхăт-вăхăт такмакласа та илеççĕ:



И вунă пус, вунă пус, 

Вунă пуслăх хĕрĕре 

Çĕр сум парса илтĕмĕр.



Çав хушăра ӳсĕр хăнасем Укаслăва кĕлете тĕрткелесе кĕртрĕç те ахăрашса юрла пуçларĕç



Шалчи тăрăх хăмли хăпарать...



Укаслу кĕлет кĕтессине хĕсĕнчĕ.

Пĕтрех-ши вара хĕр ĕмĕчĕ? Çакăнтан юлашки-шим ĕнтĕ хĕр телейĕ?

Йĕрсе те куççулĕ тухмасть ĕнтĕ унăн. Мĕн усси йĕни! Кам илттĕр ăна! Кам хĕрхентĕр ăна! Кам шеллесе, пулăшас тесе, çур сăмах та пулин калатăр! Пинер пурччĕ — вăл та çак çичĕ ютăн çĕмренĕ айне пулса пуçне çирĕ. Турăçăм, мĕншĕн çапла териех чунсăр-чĕресĕр-ши эсĕ? Мĕншĕн инкеке лекнисене, тертлĕ-хĕнхурлине, çын мăшкăлĕ пулнисене кăшт та пулсан пулăшас теместĕн-ши? Мĕн чухлĕ кĕлтăваççĕ сана çав çынсем, мĕн чухлĕ ырă сăмах калаççĕ, шанаççĕ, ĕненеççĕ, эсĕ пулăшасса кĕтсе пурнăç çинчен ĕмĕтленеççĕ. Эсĕ пулăшасса кĕтнипех ĕнтĕ пурнăçне упраса хăвараççĕ, выльăх пек мĕскĕн пулса тăраççĕ, мĕскĕннĕн пурăнса, этем сăн-сăпатне çухатаççĕ.

Этем тени ирĕклĕ пулма, сывлăшра вĕçен кăйкăр-кайăк пек ирĕклĕ те мăнаçлă пулма, пысăк ĕмĕт ĕмĕтленме, çав ĕмĕт-шухăшне çитерме çуралать. Этем тени телей курма çуралать... Телей те пулмасан, ирĕклĕхне те çухатсан, мăнаçлăха та мĕскĕнлĕхпе хупласан, ĕмĕтленме те, ĕмĕт-шухăшне çитерме те пултараймасть пулсан мĕн тума пурăнмалла-ха унăн! Мăнаçлăх, телей тупма пултарни, ĕмĕтленме пĕлни — этеме ытти чĕрĕ чунран уйăрса тăмалла. Кусемсĕр этем çук вара!.. Выльăх пек пурăнни кирлĕ мар! Выльăх пек пурăниччен этемĕн çĕре кĕни пахарах...

Анчах... Эсĕ айăплă, турă тени! Эсĕ айăплă, эсĕ пурах пулсан. Сана шанса-ĕненсе, этем выльăх пулса тăрать. Эсĕ ăнă çапах та пулăшмастăн.

Алăк хăйăлтатса уçăлчĕ те кĕлете, тайкаланса, Шăхаль кĕчĕ, темĕнччен кĕле хураймасăр тăчĕ, унтан, алăка питĕрнĕ хыççăн, Укаслу енне çаврăнчĕ.

— Ну, арăм, вырăн хатĕр-и?! — хулăммăн та хушуллăн мĕкĕрсе илчĕ вăл.

«Хĕве хупнипех арăм пулман-ха! Пулмастăп эпĕ сан арăму!» кăшкăрса ярасшăн пулчĕ Укаслу — тутине çеç çыртрĕ. Ну, мĕн чĕнĕн-ха ĕнтĕ çакăн пек усала, çыннăн пĕтĕм ĕмĕтне, пурнăçне татнăскере.

— Ну, тата нумай кĕтмелле-и?! Ĕлĕкхилле йăлăнтарса пăхасшăн-и! Халь тин сана йăлăнмăпăр ĕнтĕ, — урмăшнăн пакăлтатса, Шăхаль хĕре ыталама тăчĕ.

Çĕлен сăхса илнĕ пек, ун алли перĕнсенех Укаслу сиксе ӳкрĕ те кĕлетĕн тепĕр кĕтессине чупса кайса тăчĕ. Кĕлет кĕтесĕ хăйне çак çын ытамĕнчен упраса-сыхласа хăварма пултараяс пек, ун çумне тĕршĕнчĕ.

— Ну, ну, майĕпентерех эсĕ, — лăпкăнрах калаçа пуçларĕ Шăхаль. — Мĕн тата тĕкĕнме те юрамасть пулĕ сана!

Укаслу чĕнмерĕ.

Ку хушăра кĕлет патĕнче кăшкăрашса юрланисем шăпланчĕç. Темиçе ӳсĕр кĕрнекер кĕлет тавра саламатпа çапкалашса çӳрекелерĕç те таçта кайса çухалчĕç курăнать — саламат чĕвиклетсе кĕлет кĕтессине çапнă сасă та илтĕнми пулчĕ.

— Кил ĕнтĕ, кил, Укаслу. Хальтен пурĕпĕр пĕрле пурăнас çынсем эпир, — ӳсĕр чĕлхине аран çавăркаласа ӳкĕтлеме тăчĕ Шăхаль.

Укаслу чĕнмерĕ.

Шăхаль каллех ун патнелле тайкаланса пычĕ. Чăтăмĕ пĕтрĕ курăнать унăн. Хыткан аллисемпе вăл хĕре пилĕкрен ярса тытрĕ.

Укаслу ăна тĕртсе яма тăчĕ. Анчах вăйĕ çитеймерĕ çав — хăйне йăтăрласа тытнă алăсене те вĕçертеймерĕ.

Халĕ ĕнтĕ Шăхаль унпа чĕмсĕррĕн кĕрешрĕ. Акă вăл мăшлата-мăшлата хĕре вырăн çине пусса ӳкерчĕ...

Укаслу непĕсленнĕ тискер кайăк чунлă усала ниепле те çĕнеймессине ăнланчĕ те:

— Ах! Аннеçĕм! — тесе чун тĕпĕпĕ ахлатса илчĕ.

Эх, мĕншĕн Пинер çĕççи çук-ха ун аллинче! Хальхинче хăй курайман Шăхале чиксе пăрахма хал çитереймесĕр тăман пулĕччĕ вăл.

... Укаслу çĕре сиксе аннă çĕре Пинер чĕри тапма чарăннăччĕ ĕнтĕ. Тискер тăшман çĕмренĕ ăна витĕрех шăтарса кĕнĕ. Ун ӳтне çĕклесе илме кăна тăчĕ хĕр, Шăхаль ăна хăваласа çитрĕ. Вара Укаслу Пинере çĕре хучĕ те курах кайрĕ: çĕçĕ, çап-çутă ялтăркка çĕçĕ. Çавăнпа ĕнтĕ Пинер ăна çыхса хунă вĕрене касса татнă.

«Вилсен те вилем, тăшман аллине чĕрĕлле çакланам мар», — тесе Укаслу ун çĕççине ярса тытнăччĕ. Анчах хĕр чĕри хĕр чĕриех пулчĕ, çынна чикме алли пыраймарĕ, Шăхаль вара вăл çĕкленĕ çĕççе, туртса илсе, таçта ывăтса ячĕ.

Çак курăну Укаслу пуçĕнче вĕлтлетсе иртрĕ. Çав вăхăтра ĕçсе тултарнă Шăхаль тути унăн тутине шырама тытăнчĕ.

Йĕрĕнсе кайрĕ Укаслу. Чун-чĕри тăвăнса çитрĕ унăн. Таçтан вăй тупăнчĕ. Вăл пуçне кăшт пăрчĕ те, кашкăр ами пек, Шăхале сулахай хăлхинчен каплаттарса çыртрĕ.

— Ых-х! — ыратнине чăтаймасăр Шăхаль каялла туртăнчĕ. Çакăнпа усă курса, Укаслу ăна хăй çинчен сирсе ывăтрĕ те, сиксе тăрса, кĕлет алăкĕ патнелле ыткăнчĕ. Анчах унта çитсе ĕлкĕреймерĕ, Шăхаль пĕрре-иккĕ сиксе, ун çулне пӳлсе лартрĕ.

— Эсрел çури! — çĕлен пек чашкăрчĕ вăл çыртса суранлатнă хăлхине сулахай аллипе хупласа. — Халь манран каçару ан кĕт. Шăмму-шаккуна вататăп.

— Ан кил! Ан çывхар ман пата! — кĕтесселле хĕсĕнчĕ Укаслу. Унăн куçĕ кушакăнни евĕр тĕттĕмре те питĕ лайăх курчĕ. Сасартăк ун аллине тем çакланчĕ. Çурăка хĕстерсе хунă кивĕ çурла иккен. Вăл ăна ярса илчĕ те хăй патнелле çывхаракан Шăхаль енне унпа сулкалама тытăнчĕ.

— Пăрах çурлуна! Ырăпа калатăп! — çаплах чашкăрчĕ Шăхаль. Вăл та, урăлса çитсе, пĕтĕмпех курма тытăнчĕ пулмалла.

— Ан кил! Ан çывхар! — çаплах çурлипе çапкалашрĕ Укаслу. Шăхаль ăна илтмерĕ, кĕчĕ те кĕчĕ...

Укаслу аллине такам хăват килсе кĕртсе мĕн тумаллине тупма пулăшрĕ пек. Пĕтĕм çут тĕнчере мĕн пуррине те, мĕн пулса иртнине те манса кайрĕ вăл. Çӳлелле çĕкленĕ çурлаллă аллине, сулма хăранăн, самантлăха пĕр вырăнта тытрĕ, унтан, мĕнпур вăйне пухса Шăхале мăйĕнчен çапрĕ.

Йывăррăн ахлатнă сасă... Шăхаль пĕтĕрĕнсе кĕлет урайне, ун ури умне ӳкрĕ.

— Ак сана, Эсрелӳ çиттĕр! — хĕрӳлленсе кайнипе хăй мĕн тунине, мĕн каланине ăнлансах пĕтереймесĕр пăшăлтатрĕ хĕр. Чĕри унăн сиксе тухасла тапатчĕ, пуçĕнче юн вĕретчĕ... Çăлăнăçа туйса илни, хăй вăйне туйса илни васкама чĕнчĕ, тарма хушрĕ...

Кĕлине илчĕ те Укаслу пушанса юлнă анкартине чупса тухрĕ.



Тӳпе ӳпĕнтерсе хунă хитре те ялкăш тĕрĕллĕ авалхи пăлхар асаттесен чаплашки пек.

Пиншер çăлтăр куçне мăчлаттара-мăчлаттара хупать, çĕр çине вăрттăн-хĕрттĕн пăхса илет.

Тип çырмасем урлă, вăрман витĕр çурçĕрелле кана пĕлми пĕр юланут сиктерет.

Çавăнтан тĕлĕнет пиншер çăлтăр.

Сиккипе кустарать юланут. Нимĕн те кирлĕ мар ăна: кану та, апат та...

Акă юланут вăрман хĕррине сиктерсе тухрĕ те, утне сывлăш çавăрма парас тесе, хуллен кайрĕ.

Çав вăхăтра çапкаланчăк пĕлĕт айне пулнă уйăх хăйĕн пĕр кĕтессине уçлăха кăларчĕ те юланутçă çине тинкерсе пăхса илчĕ. Юланутçă — хĕр тумĕпе. Вăл икĕ аркăллă пиркеллĕ кĕпе тăхăннă. Кĕпи хăрах пӳштерлĕ, пӳштерне хăмаçпа, тĕрĕпе, сылтăм енне тунă. Кĕпи умĕ çумне икĕ енне виçшер кĕтеслĕ хăмаç çыпăçтарнă пек хĕрлĕ пĕсехе тĕрленĕ, çĕвви тăрăх симĕспе янă, — çын пĕлми тĕрĕ тунă. Пӳштĕрĕ çине чечек пуçĕ текен хитре тĕрĕ лартса тухнă. Хулпуççи урлă янă тевечĕ татăлса пĕтнĕ, пуçĕнче — тухья та мар, сурпан та мар, темĕнле пусма татăкĕ. Вăрăм çивĕчĕ унăн йĕнер çинех усăннă.

«Мĕн шыраса çĕрĕпе-çĕрĕпе чуптарать-ха ку? Çитменнине тата хĕр-çке! Мĕн çухатнă вăл? Мĕн çитмест? Мĕн кирлĕ ăна?»

Тĕлĕнипе уйăх пĕлĕт çумне хытсах ларчĕ. Хĕр-юланутçă утне кăшт кантарчĕ те каллех малалла сиккипе сиккипе кайрĕ...



Чашки-чашки сарă мăйăр, 

Кампа ларса катам-ши? 

Ункăн-ункăн ăшăм çунать,

Кампа ларса калаçам-ши? — тенĕ авалхи юрăра.



Çавăн пек хăйĕн чунĕ ыратнине калаçса-калаçа памалли тус-тантăшне шырать-ши вăл? Пĕлес çук çав вăхăчĕ çитмесĕр.

Çырма-çатра урлă, вăрман витĕр, сăрт-ту çийĕн пĕр юланут çурçĕрелле кустарать...

  
   Кĕрешĕве çĕкленнисем


   Атăлăн çыранĕ, ай, çӳллĕ-çӳллĕ, — 

Вĕрене те ӳсет кашласа. 

Вĕренене паян вут хыпрĕ пуль, 

Вут çĕкленет çӳле явăнса, 

Ман тăванăн та, ай, чунĕ пек, 

Ман тетемĕн çунан чунĕ пек.



Атăлăн çыранĕ, ай, çӳллĕ-çӳллĕ, — 

Пилеш ӳсет унта кашласа. 

Пилеше те паян вут хыпрĕ пуль, 

Вут çĕкленет çӳле явăнса, 

Ман тăванăн та, ай, чунĕ пек, 

Ман йăмăкăн çунан чунĕ пек.



Атăлăн çыранĕ, ай, çӳллĕ-çӳллĕ, — 

Хурама та ӳсет кашласа. 

Хурамана паян вут хыпрĕ пуль, 

Вут çĕкленет çӳле явăнса, 

Мана çывăх çыннăн, ай, чунĕ пек, 

Савнă аттен çунан чунĕ пек.



Атăлăн çыранĕ, ай, çӳллĕ-çӳллĕ, — 

Ăвăс ӳсет унта кашласа. 

Ăвăса та паян вут хыпрĕ пуль, 

Вут çĕкленет çӳле явăнса. 

Мана çывăх çыннăн, ай, чунĕ пек, 

Савнă аннен çунан чунĕ пек.



Атăлăн çыранĕ, ай, çӳллĕ-çӳллĕ, — 

Юман ӳсет унта кашласа. 

Юмана та паян вут хыпрĕ пуль, 

Вут çĕкленет çӳле явăнса, 

Чăваш халăхĕн те, ай, чунĕ пек, 

Чăваш çыннин çунан чунĕ пек.

Чăваш халăх юрри.

  
   Патька-патша


   Çутăлса килет ĕнтĕ. Илĕм-тилĕм унталла та кунталла çĕршер кăвак аллине тăскалать.

Çӳхе сăхман уртса янă çарапуç килпет арçын Атăл хĕрне хуллен юрттарса килчĕ те шыв хĕрринчи хăйăр çинех кĕчĕ. Килпет арçын, — пĕрре пăхсах асра юлмалли патвар çурăмлă, сăнĕпе те, сăпачĕпе те паттăр курнакан арçына чăвашсем çапла калаççĕ.

Вăл, шыв урлă ишсе каçма хатĕрленнĕ пек, утне хăйăр тăрăх малалла уттарчĕ.

Учĕн малти урисем шыва кĕчĕç. Шывĕ кăшт тĕссĕртерех, сивĕ,çавăнпа учĕ шывпа йĕпеннĕ урине çĕклесе силлесе илчĕ, унтан пĕтĕм ӳт-пĕвĕпе чĕтренчĕ, чакма пуçларĕ. Анчах ăна хуçи тытса чарчĕ, тăрă мар шывра юмăçсем тем курнă пек пăхса асăрхас тенĕн, юхан хумсем çине тинкерчĕ.

Ут тинех лăпланса тăчĕ.

Юланутçă вара чĕлпĕрне аллинчен ячĕ те хитрелетсе пĕтернĕ йĕнерĕ çине хĕрарăмла, урисене пĕр еннелле ярса, майлашăнса ларчĕ. Шухăша путрĕ.

Учĕ — тимĕр-кăвакскер майĕпен Атăл шывне шăршласа пăхам пекки турĕ, унтан хуçи енне çаврăнса пăхрĕ те тăп тăчĕ. Хуçи шухăша кайнине ăнланчĕ тейĕн.

Юланутçă Атăл тăрăх инçете-инçете тинкерсе пăхать.

Шыв çийĕ чĕркĕмĕл пек вылять. Ав лере, инçетре-инçетре, ун вăййи те курăнми пулать, çырансен тĕксĕм мĕлки те, шыв çийĕ те, вăрман та хутшăнса каяççĕ. Унта — лере — каç сĕмлĕхĕ. Çапла, унта — лере — нимĕн те курăнмасть, нимĕн те çук, хура каç сĕмлĕхĕнчи тĕтрелĕх çеç.

Юланутçă пуçне пăрмасăрах куçне аслă шывăн тепĕр çыраннелле чуптарчĕ.

Унти çыран хĕрри палăрать ĕнтĕ, вăл чилаях çӳллĕ, анчах пит чăнках мар.

«Ăçталла каймалла? Ăçталла...»

Юланутçă куçне хупрĕ те икĕ аллипе пуçне ярса тытрĕ.

«Ăçталла çул тытмалла?»

Çакăн çинчен шухăшларĕ те шухăшларĕ вăл. Юрăра каланă пек:



Шăнкăр-шăнкăр шыв юхать, 

Арман чулĕ çаврăнать. 

Пур шухăша шухăшласа, 

Шухăшлă пуç çаврăнать...



Çунат хушса аслă вĕçеве çĕклĕннĕ тăрă мар Ейĕк шывĕ... Шăл хушшине ларнă кайăк евĕрлĕ Ĕрĕнпурк хули. Мĕн чухлĕ чарса тăчĕ вăл! Мĕн тăвăн, шăпа çапла пулчĕ пуль çав. Чĕре çăвĕ Устина Петровна императрица... Ейĕк çинче тăнă чухне Петр Кузнецов хусахăн Устина ятлă сăлу хĕрĕпе пĕрлешнĕччĕ вăл. Эх, мĕн чухлĕ калаçу хускатмарĕ пуль çав туй! Хусахсем — туйшăн, ыттисем — туя хирĕç.

— Пирĕн патша, çавăнпа вăл хусах хĕрне качча илет, — теççĕ хусахсем.

— Патша хусах хĕрне качча илни ĕмĕрне те пулман, килĕшекен япала мар ку, — тесе шавлаççĕ хирĕççисем.

Нимĕн те ăнланмаççĕ çав вĕсем. Хусах хĕре пулнинче-и вара ĕçĕ! Емелькке Пугачевăн чун-чĕрине йăлтах тыткăна илчĕ-çке çав хĕр. Емелькке Пугачев та — халăх ăна Раççей патши, Виççĕмĕш Петĕр тесе чĕне пуçларĕ — этемех-çке! Пĕрлешрĕç вĕсем. Анчах савăнăçлăн та телейлĕн пĕрле пурăнасси пулмарĕ унăн, Йăван ывăлĕ Емельккен. Устина Петровна императрица Ейĕк хĕрринех юлчĕ. Унăн вара, хăй çарне ертсе, Мускав еннелле хускалма тиврĕ. Ваттисем калашле, хăвна кайăк тесе куратăн пулсан вĕçме те пĕл. Унăн вĕçмеллехччĕ çав, вĕç-меллехчĕ.

Пăкачав самантлăха Устина Петровна çинчен маннă пек пулчĕ, пуçне урăх шухăш пырса кĕчĕ. Вăл хăйĕн юлташĕсене аса илчĕ. Çăтмаха ăсаннă маттуртан та маттур Зарубин, ăслă та тавçăруллă Хлопуша, нимрен хăраман [[I,477]]... Салават Юлаев, Пăкачавăн çывăх çыннисенчен пĕриччĕ вăл, пушкăрт çамрăкĕ. Унăн ашшĕ, ватă Юлай, пушкăрт старшини пулнă. Ашшĕпе пĕрле Салават пушкăртсенчен пысăк çар пухнăччĕ те Пăкачава пулăшма пынăччĕ. Унăн çарĕнче чăвашсем те йышлăччĕ. Ăçта-ши вăл, паттăр Салават? Тутимĕр, [[I,478]] юнташсем... Хура хурлăх кӳнĕ Хусан хули…

Ăçталла çул тытмалла?

Мĕн тумалла малашне?

Шанчăклă Ейĕк хусахĕсемпе пушкăртсен отрячĕсем каялла хăйсен тăван çĕрне кайса пĕтрĕç. Халĕ вĕсемпе çак Атăл хĕррине çитсе ӳксе шухăша путса ларакан Виççĕмĕш император текен Пăкачав хушшинче — тăшман. Иккĕмĕш Кĕтерне патша текен аскăн хĕрарăм çарĕ, Михельсон, Бибиков, Дибич.

«Тем, хăш-пĕр юлташсем килĕшми пулчĕç юлашки вăхăтра, — шухăшласа илчĕ вăл. — Тем, сутас тесе ан шут туччăр!»

Унтан хăйех ку усал шухăша пуçĕнчен сирсе яма тăрăшрĕ.

Хусана киличчен вăл пĕр тăхтаса тăмасăрах сăваплă Мускава, унтан аскăнсен йăвине Питĕре илме каясшăн çунатчĕ...

Халĕ иккĕленме тытăнчĕ. Мускава кайма йывăр. Мускавпа Чулхула хушшинче выçлăх пуçланнă, теççĕ. Пĕр такăннă çынна турпас та такăнтарать. Выçлăх каллех унăн тăшманĕ пулĕ.

Эх, Дон хусахĕсемччĕ! Вĕсемпе çĕр çĕмĕрме пулĕччĕ те...

Тен, чăнах та вĕсем пулăшма пултарĕç. Ара, вăл хăй те Дон хусахĕ-çке. Унăн тăван енче вара паян куна çитсе те кĕрешӳ хĕç-пăшалне çĕклемен.

Çавсен еннелле, Дон еннелле çула пăрас... Çук, капла ĕмĕт вĕçне çитесси — чурара пурăнакансене ирĕке кăларасси — татах нумая юлать...

Малаллах каясчĕ... Анчах камсем пулăшĕç-ха ăна малашне?

Кашни ялта, кашни салара, кашни хулара, кашни утăмра чурара пурăнакан вырăс çыннисем çĕршерĕн, пиншерĕн... Халиччен вĕсем ăна куллен пулăшса пычĕç. Малашне, малалли çул çинче мĕнле пулĕ-ха ĕнтĕ?.. Малашне те пулăшĕç. Ара, хура халăх çилли тулса тăкăнать. Ахальтен мар, ав, ăна, Виççĕмĕш Петĕр императора хирĕç çапăçакан çарсенче çапла каланă: «Халăх курайманлăхĕ Пугачевран хăйĕнчен те хăрушăрах». Ку хыпара патька-патша çыннисем Хусан патĕнче тытса илнĕччĕ.

Сасартăк ун хыçĕнче çул тăрăх сиккипе пыракан темиçе юланутçă курăнса кайрĕ. Тăпăртатнине илтсе, шыв хĕрринчи пĕччен юланутçăн учĕ те чăтăмсăррăн хускалса илчĕ.

Çакă вара пĕччен юланутçăна шухăшсенчен вăратрĕ.

Вăл хăвăрт йĕнерĕ çине тӳрленсе ларчĕ те, утне çавăрса, лешсене хирĕç кайрĕ. Хăй самантрах улшăнчĕ. Халĕ ĕнтĕ шухăша путнă, шухăш тупсăмне тупайман çын мар вăл. Халĕ вăл каллех Пĕтĕм Раççей императорĕ Виççĕмĕш Петĕр патша...

Леш ун патнелле васкакан юланутçăсем сиктерсе çитрĕç, тăпах чарăнчĕç. Вĕсенчен пĕри утне кăшт маларах кăларчĕ те тем каласшăн пулчĕ, анчах Пăкачав ыйтни ăна чăрмантарчĕ.

— Мĕн, Тимофей, пурте пуçтарăнчĕç-им?

— Пуçтарăнчĕç, государь, — хыпарларĕ лешĕ. — Сана кĕтеççĕ.

Ку — Пăкачавăн чи шанчăклă çыннисенчен пĕри, Тимофей ятлă Ейĕк хусахĕ. Çак аслă кĕрешĕвĕн чи малтанхи кунĕнчен пуçласах вăл унпа пĕрле. Мĕнле кăна çапăçура пулман, миçе хутчен çеç аманман пулĕ. Кирлех пулсан, Пăкачавшăн вăл пуçне хума та хатĕр. «Сан суранусемшĕн, таса кăмăлушăн мĕнле тав тăвас сана, Тимофей? — ыйтнăччĕ пĕррехинче патька-патша. — Полковних пиçиххийĕ çыхса ярас мар-и пилĕкӳнтен?»

«Ним те кирлĕ мар, — тенĕччĕ ăна Тимофей. — Мĕншĕн мана тав тумалла? Пирĕн, хусахсен, хамăрăн сана тав тумалла. Эсĕ çак тĕнчере пурришĕн. Пирĕн пата килнишĕн. Эпир кивĕ тĕнпе пурăнатпăр. Вĕсен сăмахĕ çирĕп. Сан майлă пулатпăр тесе тупа турăмăр. Хамăр сăмаха çирĕп тытăпăр эпир. Чĕре тапми пуличченех санран юлмăпăр. Эсĕ пире уншăн телей çĕршывне — Шурă патшалăха илсе çитер».

«Нимле чин та кирлĕ мар-и сана?»

«Кирлĕ мар. Эпĕ — хусах çеç, Тимофей-хусах пулнă — Тимофей хусахах пулса юлам. Саншăн та. Килес ăрусемшĕн те...» Епле юратмăн, епле шанмăн çакăн пек çынна.

— Тимофей, ан юл манран, — терĕ ăна хуллен Пăкачав. — Кирлĕ пулăн.

— Яланах санпа пĕрле, государь, — хуравларĕ хусах.

Пăкачав урăх калаçса тăмарĕ, çирĕп аллипе утне тытса пăрчĕ те сиккипе тапăр еннелле вĕçтерчĕ.

Юланутçăсем ăна ирттерсе ячĕç те хăйсем те учĕсене ун хыççăн чуптарчĕç.

Халь кăна пĕччен юланутçă шухăша кайса тăнă çĕрте тусан çĕкленчĕ. Çĕнĕ кунра каçхи шиклĕх çухалнă пекех, тусан ăшĕнче пĕччен юланутçăн учĕ тăнă вырăн курăнми пулчĕ.



Пысăк чатăра хресчен патши Пăкачавăн çарпуçĕсем пуçтарăннă. Государь-император çар канашĕ ирттерет, вăл ирĕклĕхшĕн кĕрешекенсен Тĕп çарĕ малалла ăçта каймаллине, мĕн тумаллине татса памалла.

Пăлхавçăсен темиçе çар. Çĕпĕр енче те, Урал тăрăхĕнче те, Ейĕк шывĕ çинче. Пăкачавпа пĕрле пыракан çара вара пурте Тĕп çар теççĕ. Кунта чи лайăх çарпуçĕсем, вăрçăра пиçĕхнĕ хусахсем, хресченсем тата тĕрлĕ халăхран пухнă ушкăнсем. Майра-патша çарĕсене сахал мар çĕмĕрнĕ вĕсем. Драгунсем те, улансем те, гварди отрячĕсем те ури тупанĕсене çу сĕрсе пайтах тарнă вĕсенчен. Хусан патĕнче çеç ăнмарĕ Пăкачава... Чакса каймалла пулчĕ унăн. Хусан патĕнчех чи лайăх çарпуçĕсем пуçĕсене хучĕç. Белобородов, Грязнов тата ыттисем те... Маттурччĕ вĕсем, шанчăклăччĕ. Чĕрĕ юлнисем, халĕ кунта чатăрта лараканнисем, мĕнле пулĕç малашне? Турă кăна пĕлет ĕнтĕ ăна...

Пăкачав тĕрлесе илемлетнĕ сарлака йывăç тенкел çинче ларать, пурне те тимлесе пăхса çаврăнчĕ те:

— Пуçлар, — терĕ. — Калаç, полковник! — хирĕç ларакан Перфильев енне куç сĕлтрĕ.

Перфильев — Ейĕк хусахĕ. Патька-патша ăна лайăх пĕлет, шанать. Перфильев Ейĕк хусахĕсен 1772 çулхи пăлхавне ертсе пыракансенчен пĕри пулнă. Кайран вара хусахсен элчисене Петербурга ертсе кайнă. Правительствăпа калаçма. Анчах майра-патша тарçисемпе калаçса та ĕлкĕреймерĕç, çĕнĕ хыпар пĕлчĕç элчĕсем. Ейĕк хусахĕсем татах вăрçа тухнă. Вĕсене государь-император, Виççĕмĕш Петĕр патша хăй ертсе пырать. Тарăхса кайнă майра-патша тарçисем вара Перфильевпа ун юл-ташĕсене çакса вĕлересшĕн пулчĕç. Анчах Перфильев вĕсене улталама ăс çитерчĕ: пăлханнă хусахсене çураçтарăп терĕ, çавăнпа ăна та, юлташĕсене те каялла кайма ирĕк пачĕç. Перфильев Ейĕк тăрăхне чиперех çитрĕ, тӳрех хăй Пăкачав майлине пĕлтерчĕ. Унтанпа патька-шатшаран пĕр утăм та юлмасть вăл.

— Хусан патĕнче шар курни — ăнсăртран пулнă япала, — калаçа пуçларă Перфильев, хура сухалне сылтăм аллипе яката-яката. — Чăн ĕнтĕ, унта пирĕн чи лайăх юлташсем пуçĕсене хучĕç. Мĕн тăвас тен, вăрçă ĕçĕ çухатусăр пулмасть. Пуç хунисене — ĕмĕр-ĕмĕр чыс та мухтав! Пирĕн вара, чĕрри-сыввисен, вĕсен ĕçне малалла тăсмалла, хамăр çĕнтерессишĕн пушшех те вăйлăрах кĕрешмелле. Государь-император пирĕнпе пĕрле. Ку пире никам çĕнеймесле вăй парса тăрать.

Вăл Пăкачав çине пăхса илчĕ. Патька-патша, ун сăмахне-ырласа, кăшт çеç палăрмалла пуç сĕлтрĕ.

— Халиччен те сахал мар каланă, халь те калатăп: пирĕн çул Мускав енне. Мускава çĕмĕрсе пырса кĕмелле пирĕн. Унтан Питĕре, алхасса пурнакан Катька-патшана пĕтермелле. Вăл, халăха улталаса, чăн-чăн государь-императора хуса ярса, престола туртса илнĕ. Куна чăтса пурăнма пултараймастпăр эпир.

— Атăлăн хăш енĕпе кайма сĕнетĕн? — ыйтрĕ Пăкачав.

— Сылтăм енĕпе, государь-император. Сылтăм енĕпе. Унта халăх та нумайтарах. Пирĕн майлисем нумайтарах пулаççĕ.

— Унта пире хирĕç тăма пултаракан хуласем те сахал мар, — хирĕçлесе сиввĕн каларĕ Творогов.

— Генерал-поручик, эс вара мĕн сĕнен? — ыйтрĕ унран Пăкачав.

— Тен, каялла Ейĕк тăрăхне каймалла мар-ши? — иккĕленнĕн каларĕ Творогов.

— Çук! Ейĕк тăрăхне кайни — пуçа çухатни! — кăшкăрсах ячĕ Чумаков полковник. — Дон хусахĕсемпе çыхăнмалла мар-и пирĕн?

Пăкачава капла ыйтни килĕшмерĕ. Чумаков ăна тĕртсе илес, ун вăрттăнлăхне, вăл нимле государь-император та мар, тарса çӳрекен Дон хусахĕ пулнине систерес тенĕ пек туйăнчĕ.

Патька-патша Чумаков çине сиввĕн пăхса илчĕ. Полковник куçне тартмарĕ.

— Мĕншĕн апла шутлатăн? Мĕншĕн Дон хусахĕсемпе çыхăнасшăн? — ыйтрĕ Пăкачав.

— Дон хусахĕсен йышĕ пысăк, — ăнлантарма тытăнчĕ Чумаков. — Çапăçура та маттур вĕсем. Государь-императорăн шанчăклă тарçисем пулнă ялан. Вĕсем пирĕн ялав айне тăрасса шанатăп эпĕ.

Чумаковпа юнашар Алюнов полковник ларать. Вăл ĕлĕк драгун офицерĕ пулнă, Хусан патĕнче Пăкачав енне каçнă.

Алюнов мăйăхне пӳрни вĕçĕпе шăлса тасатрĕ. Государь-император хăй çине пăхнине курчĕ вăл. Эппин унăн калаçмалла халь.

— Государь-император, — терĕ вăл янăравлă та çинçе сассипе. — Çакна каласшăн эпĕ: йышĕпе пирĕн çарсем сахалăн мар. Анчах вĕсен çар ăсталăхĕ çителĕксĕр. Пĕтĕм инкек пирĕн çавăн пирки. Хусан патĕнче те пире çавăн пиркиех çĕмĕрсе тăкрĕç. Хальхи вăхăтра çапăçура кам ăста, çав çĕнтерет. Йышлă пулни çеç çителĕксĕр. Çар ĕçĕн ăсталăхне алла илмелле прĕн пурин те...

— Апла иккен-ха, — терĕ Пăкачав. — Юрĕ, малалла кала, полковник.

— Тăшман çине çирĕп йĕркепе тапăнса кĕме вĕренмелле пирĕн. Çарçыннисене çарпуçĕсем мĕн хушнине ним шутласа тăмасăрах итлеме хăнăхтармалла. Пире хамăрăн драгунсем, улансем кирлĕ. Пире...

— Эс мĕн! — çĕлен пек чашкăрса илчĕ Чумаков, — пире, хусахсене, шанмастăн-им?!

— Ан чашкăр! — терĕ ăна Пăкачав. — Итле. Çынни пĕлсе калать.

— Тек каламалли çук, — ларчĕ хăй вырăнне Алюнов.

— Хусахсене шанатăп эпĕ, — терĕ Пăкачав. — Вĕсем мана нихăçан та сутас çук. Анчах Алюнов полковник калани те тĕрĕс. Хресчен çарĕсем çирĕп йĕркепе тапăнса кĕме пĕлекен драгунсемпе тăшман пехотине хирĕç тăма, чăннипех те, пултараймаççĕ. Йывăр вĕсене, çар ăсталăхĕ çитменни касать.

— Хресчен çарĕсене чăн-чăн ăсталăха вĕрентес тесен пире никам кансĕрлемен вырăн кирлĕ, — терĕ чылайччен чĕнмесĕр ларнă генерал-поручик Творогов. — Эпир вара эрнелĕхе те пĕр вырăнта чарăнса тăма пултараймастпăр. Пирĕн ялан малалла каймалла. Мускава çитмелле, ăна туртса илмелле. Дворянсен сăтанаран тăван йăхне çакса тухмалла. Иртĕхсе пурăнакансен тĕп йăвине Питĕре пĕтермелле.

— Хăш çула ырларах паратăн эсĕ? — ыйтрĕ Пăкачав.

— Атăлăн ку енĕпе каймалла пирĕн, — хуравларĕ Творогов. Ку пире Мускава часрах çитме май парĕ. Ку енче пире чăрмантаракан хуласем сахалтарах. Пирĕн майлă çынсен шучĕ вара ӳссех пырĕ. Çынсем кирлĕ. Пĕтĕм ĕçе çынсем çеç тума пултараççĕ. «Çар ĕçне вĕренмелле», «Çирĕп йĕркепе тапăнни» тенĕ сăмахсене шанмастăп. Хусахсем, мĕн, çар ĕçне пĕлмеççĕ-и?

— Хусахсене те драгунсемпе çапăçма питĕ йывăр, — тунсăхлăн, калас мар тенĕ çĕртен пек каларĕ Овчинников, Тĕп çарăн аслă утаманĕ. — Оренбург патĕнче те, Хусан таврашĕнче те çакă лайăх палăрчĕ. Кашни хусах, паллах, уйрăм илсен, паттăр, ăста, маттур. Анчах хусахсем çирĕп йĕрке мĕнне пĕлмеççĕ çав. Драгунсен отрячĕ тем тĕрлĕ çирĕплетнĕ крепость пек, ун ăшне шăтарса кĕме çук: хусахсен çарĕ — пурне те хăра-такан çĕлен пек, вăл кĕтмен çĕртен тапăнма пултарнипе вăйлă. Драгунсем вара, хусахсем кĕтмен çĕртен тапăннине сирсе ярайсан, çар йĕркине çухатмасан, çав çĕлене пайăн-пайăн ваклама пултараççĕ. Пире вăйлă крепость кирлĕ. Чулхула пекки. База тума, унта эпир хамăр çарсене çапăçу йĕркине вĕрентнĕ пулăттăмăр. Вара пур енчен те вĕрентсе çитернĕ çарсене хула хыççăн хула илме кăлара-кăлара янă пулăттăмăр... Мĕн каласси пур ĕнтĕ, офицерсем çар ĕçĕн тути-шывне лайăх пĕлесçĕ.

— Офицер пулас терĕн-им? — кăшкăрни илтĕнчĕ тĕрлĕ енчен. — Дворяна çырăнас тетĕн пуль.

— Палкатăр çав ухмахла, — аллипе сулчĕ Овчинников. — Эпир кунта ĕç пирки калаçма пуçтарăннă.

— Ыттисем сăмахне итлер, — терĕ Перфильев. — Чоткар, кала атя.

Упа пек çирĕп хул-çурăмлă çармăс утаманĕ ури çине тăчĕ.

— Ман шухăшпа, часрах Мускав еннелле хускалмалла пирĕн, — терĕ вăл. — Пĕтĕм çармăс çĕрĕ пăлханать. Çармăссем пурте государе кĕтеççĕ. Çăкăр-тăвар та, ут-лаша та темĕн чухлĕ пуçтарса парĕç вĕсем. Мĕн кирли пурте пулĕ. Çарçыннисем те пайтах... Çавăнпа эпĕ Мускава Атăлăн ку енĕпех кайма сĕнетĕп.

Вырăс хресченĕсен утаманĕсем ку шухăша ырламарĕç.

— Апла Атăлăн сылтăм енчисем чурарах пурăнччăр-им вара? — терĕç. — Мĕн чухлĕ улпут унта! Хресченсене тискеррĕн пусмăрласа пурăнаççĕ. Пиншер-пиншер хресчен государь-императора кĕтет. Ирĕке кăларасса шанать.

Мăкшă утаманĕ Киньебулек ури çине тăчĕ.

— Çĕре çитиех пуçăма таятăп, государь, — терĕ пăл Пăкачава. — Ирçе-мăкшă çĕрĕ урлă кайма хистесех чĕнетĕп. Эпир пурте, пĕр çын пекех, сан майлă.

— Юрĕ, юрĕ, — килĕшнĕ пек пулчĕ Овчинников. — Ыттисен шухăшне пĕлер. Маттур Шируммет, пушкăрт старшини, мĕскер каласшăн пире?

— Мĕн каламалли пур, — пуçне енчен енне сулкаларĕ Шируммет. — Нумай калаçмалла мар, ытларах çапăçу хирĕнче пулмалла. Чĕлхепе мар, хĕçпе тăшман пуçне касмалла. Шухăш шухăшлани мар, çар ĕçне пĕлни кирлĕ пире.

Пурте кулса ячĕç.

— Хăшпĕр чухне шухăшлани те пăсмасть, — ăшшăн кулса каларĕ Пăкачав. — Васкани вăл пăрçа тытнă чухне çеç кирлĕ. Çапах та, Шируммет, тавтапуçах сана. Култарса илтĕн пире. Ну, эс каланине те пирĕн шута хумалла. Çар ĕçне пирĕн вĕренмеллех. Халь тата вотяксем мĕн шухăшланине пĕлер. Туймац, сана сăмах.

Пурте вотяк утаманĕ Туймац ларнă енне çаврăнчĕç. — Ыттисем мĕнле шухăшлаççĕ, эпĕ те çавăн пек, — терĕ Туймац.

— Сан шутупа ыттисем мĕнле шухăшлаççĕ вара? — ыйтрĕ Овчинников.

— Пурнăçра мĕнле пулать? — хăйпе хăй сăмахланăн каларĕ Туймац. — Пурнăçра, ак, çапла пулать. Этем пуçĕ мĕн шутлать, ури те, алли те çавна тăвать. Эпир патша-императорпа пĕрле. Вăл мĕн хушать, çавна тумалла пирĕн. Тĕрĕс-и?

— Тĕрĕс, — килĕшрĕ Овчинников.

— Эпĕ те хам шухăша калам-ха, — ларнă вырăнтан çĕкленчĕ тутар çарпуçĕ Ягудан.

— Кала, — хушрĕ Пăкачав.

— Хусан патĕнче шар куртăмăр эпир, — пуçларĕ Ягудан. — Юрĕ, пулнă пултăр. Эпир татах вăй пухăпăр. Чулхулана туртса илĕпĕр те ăна хамăр база туса хурăпăр. Кунта каланă пек. Вăл пирĕншĕн хăйне евĕрлĕ тĕп хула пек пулĕ. Вара пирĕн пата пурте пыма тытăнĕç: вырăсĕ те, тутарĕ те, çармăсĕ те, вотякĕ те, ирçе-мăкши те, мишерĕ те, чăвашĕ те... Анчах çакна та манас мар: пире артиллери кирлĕ. Тупăсем.

Ягудан турккăсене хирĕç çапăçнă çĕрте пулнă, вăрçăра артиллери мĕн тума пултарнине çавăнпа лайăх пĕлет.

Пăкачав унпа килĕшсе, пуçне сĕлтрĕ те йĕри-тавралла пăхса çаврăнчĕ.

— Чăваш утаманĕсенчен пĕри те çук-им?

— Çук çав, государь, — терĕ Овчинников, — пурте Атăл леш енче вĕсем. Халь-халь килсе çитмелле. Кĕтетпĕр.

— Юрĕ эппин, — хыттăн каларĕ Пăкачав. — Халь ĕнтĕ, атьсемĕр, эп мĕн хушнине итлĕр. — Вăл пурне те çивчĕ куçĕпе пăхса çаврăнчĕ те; — Паттăр утаманăм, харсăр Шируммет, — терĕ. — Яр хăвăн çыннусене Пушкăрта. Государь-император ырă-сывах, Мускав еннелле каять тесе пурне те пĕлтерччĕр вĕсем. Паттăр пушкăрт йĕкĕчĕсем хăйсен хĕçĕсене йĕннине ан чикчĕр. Государь-императоршăн кĕрешчĕр, тăшмансене тĕп туччăр. Эпĕ вĕсен паттăр ĕçне нихăçан та манмăп... Нимрен хăраман Туймац паттăрăма та çавнах хушатăп. Эсĕ те хăв çыннусене вотяксем патне яр. Государь-император ячĕпе вĕсем суд туччăр, сутăнчăксемпе усалсене тĕппипех пĕтерччĕр. Вăхăт çитĕ, акă, эпĕ хам çав таврана пырса çаврăнăп; çынсем ман сăмаха мĕнле туса пынине хам тĕрĕслĕп.

Ширумметпа Туймац, ун сăмахне ăнланнине пĕлтерсе, пуç тайрĕç.

— Халĕ, Ягудан ăсчахăм, сан пирки ман сăмах, — терĕ Пăкачав. — Сана хамăн чи шанчăклă çынсемпе пĕрле Хусан енне яратăп. Унта эсир ман куç-хăлха пулса çӳрĕр. Мĕн кирлине пĕтĕмпех пĕлĕр те астуса тăрăр. Кирлĕ хыпарсене ман пата çитерĕр. Май килсен, хăвăр тавра чи маттур çынсене пуçтарăр. Хусана эпир тăшман аллинче чылайлăха хăвармăпăр. Вăхăт çитсен, акă, ман полксем ăна хупăрласа илĕç те тăшмана унтан хӳтерсе кăларĕç.

Овчинников енне çаврăнчĕ.

— Ейĕк тăрăхне хыпарçăсем ятăн-и?

— Ятăм, государь, — пĕлтерчĕ аслă утаман.

— Вăл енчен мĕн хыпар пулать, тӳрех мана пĕлтер.

— Тăхта-ха; патька-атте, ман мĕскер тумалла? — вырăнĕнчен сиксе тăчĕ Чоткар.

— Чулхулана пирĕн Атăлăн сылтăм çыранĕпех каймалла пулать пуль, — терĕ ăна Пăкачав. — Çак шухăш мана килĕшерех парать. Çапах та халь ан васка-ха. Кун пирки ыран çирĕплетсе калăп. Атăл леш енне янă çынсем килсе çитсессĕн...

Чатăр тулашĕнче ут ури сасси, хыттăн калаçни илтĕнсе кайрĕ.

— Мĕн унта? — кăмăлсăр пулчĕ Пăкачав. — Тимофей, пĕл-ха.

Тимофей-хусах васкаса чатăртан чупса тухрĕ.

— Анăçри кĕпернесене пирĕн хамăр çынсене ямалла, — сăмахне малалла тăсрĕ Пăкачав. — Вĕсем унта пирĕн майлисене пухчăр, кĕрешĕве çĕклеччĕр.

Чатăр карри уçăлса кайрĕ. Тимофей тата вăрăм пӳллĕ, хĕсĕк куçлă йĕкĕт шала кĕрсе тăчĕç.

— Хусанкка утаман элчи, — пĕлтерчĕ Тимофей.

— Хусанкка? Апла тупăнчĕ иккен-ха! — хăй савăннине пĕлтерчĕ Пăкачав.

Вăрăм пӳллĕ йĕкĕт маларах тухрĕ те:

— Патька-патша, Хусанкка сана ырă хыпар пĕлтересшĕн, — терĕ. — Чăвашсем çинчен...

Пăхсах паллă, ку хăй те чăваш. Ара, чăвашсем ăна çапла патька-патша тесе чĕнеççĕ. Хусанкка отрядĕнчи пĕр-пĕр хресчен пулас.

Чăвашсем... Вырăс, çармăс, тутар, ирçе-мăкшă хресченĕсемпе пĕрле ăна чăвашсем те пулăшма пултараççĕ. Патька-патша чăвашсене лайăх пĕлет. Тӳрĕ чунлă та сăмаха çирĕп тытма пĕлекенскерсем вĕсем. Мĕн тăвăл çĕкленнĕ кунранпах унран юлмаççĕ чăвашсем. Пушкăртсемпе пĕрле, çумма-çумăн тăрса, тăшмана хирĕç Ейĕк тăрăхĕнчех çапăçрĕç. Уралти савăтсенче мĕн чухлĕ тупă шăратса пачĕç. Астăвать-ха Пăкачав, Златоуст хулинчи пилĕкçĕр чăваш, хăйсем шăратса тунă темиçе туппине сĕтĕрсе, ун отрядне пынăччĕ. Каярахпа тата тепĕр чăваш ачи арăслан чĕреллĕ Савкилта хăйĕн янташĕсене Воскресенски савăтĕнчен ертсе пычĕ. Епле паттăр çынсемччĕ вĕсем. Чулман Атăл урлă каçсан патька-патша хăй вĕсене тав турĕ те ушкăнăн-ушкăнăн маларах кайма, Хусан таврашĕнчи халăха хускатма, Чăваш çĕршывне частарах çитсе тĕпри чăвашсене ура çине çĕклеме хушрĕ. Ахальтен мар ĕнтĕ пĕркун Хусана çитес умĕн тытса илнĕ Бутримович капитанăн рапортĕнче çапла çырнăччĕ: «Пĕтĕм Хусан кĕпĕрнинче пысăк хăрушлăх. Усалсен ушкăнĕнче тĕрлĕрен халăх нумай: ейĕкри тата Пушкăртри хусахсем, кăркăссем, мишерсем, чăвашсем, ирçесем»... Çав маларах янă паттăр ушкăнсен ĕçĕ ĕнтĕ ку. Çавсем çĕкленĕ халăха... Малашне те патька-патшана чăвашсем тӳрĕ кăмăлпа пулăшса пырĕç. Акă, халь илтнĕ çĕнĕ хыпар çакна çирĕплетет мар-и! Патька-патша, теççĕ. Пĕр шутласан кулăшларах та чĕнеççĕ пек. Юрĕ-çке, кирек мĕнле чĕнччĕр, ĕçĕ унта мар. Пăлхав ялавĕ айне çар çыннисем нумайрах хутшăнччăр çеç.

— Хусанкка хăй ăçта? — ыйтрĕ Пăкачав.

— Атăл леш енчех-ха. Вăл хăй элемне шыв хĕрринчи ялта тытать. Шăп та лăп çак вырăна хирĕç. Анатри ялсенчен çĕнĕ çарсем килессе кĕтет. Вĕсем кĕçĕр килсе çитмелле. Вăл вĕсене кĕтсе илет те ыран ирех кунта каçать.

  
   Хусанкка утаман


   Хусанкка — Пăкачав çарĕнчи чăваш

утаманĕ.

Хусанкка улпутачисене, урисенчен тытса, 

юман çумне çапса вĕлернĕ.

Халăх калани «Ашмарин словарĕ, ХYI том»



Хусанкка Пăкачав патне Урал таврашĕнче пынăччĕ. Савкилта ятлă паттăр чăваш утаманĕпе пĕрле. Савкилта... Ăслă та ăста çынччĕ. Пăкачав питĕ юрататчĕ ăна... Уралти заводсенче шăратса хатĕрленĕ тупăсем тăшман аллине лексессĕн Савкилта йывăç тупăсем, юманран, тăвас терĕ. Вунă тупă ытла туса хатĕрлерĕ вăл хăй юлташĕсемпе пĕрле. Мĕн каласси пур, хăйсемсĕр пуçне никам та çав тупăсемпе пеме пуласса шанмасчĕç. Çапах та питĕ лайăх тупăсем пулчĕç вĕсем!.. Чиперех перетчĕç... Чулман Атăл урлă каçнă чухне Пăкачав çарне самаях пулăшрĕç. Анчах Савкилтан ĕмĕрĕ кĕске пулчĕ çав. Чулман Атăл урлă каçсан тепĕр куннех вăл хăй çыннисемпе пĕрле тăшман аллине лекрĕ. Драгунсем систермесĕр ярса тытнă вĕсене. Хусан çулĕ çинче. Тупписемпе пĕрлех. Темиçе çын çеç çăлăнса юлайнă. Шыва сиксе, патька-патша тапăрне тарса килнĕ. Хăтăлса юлнисенчен пĕри — Хусанкка. Вăл çав кунах чи маттур хусахсемпе пушкăртсене пухрĕ те драгунсем тăракан çĕре ертсе кăйрĕ. Пĕр çын юлми касса тăкрĕç вĕсем çавăн чухне драгунсене. Йывăç тупписене те каялла туртса илчĕç. Анчах вĕсем пеме юрăхсăрччĕ çав. Тăшмансем вĕсене ĕмĕрсе пĕтернĕччĕ. Савкилтасăр ăна никам та юсама пултараймарĕ.

Пăкачав вара юрăхсăра тухнă тупăсене пăрахса хăварма хушрĕ. Пĕрне çеç обоза илме ирĕк пачĕ. Тен, çул çинче ăна тӳрлетме пĕлекен тупăнмĕ-и, терĕ. Тĕрĕссипе каласан, йывăç тупă патька-патшана халĕ те кăсăкланатарать. Ара, вăл сассăр перет. Ăна тĕрлĕ çĕре илсе çӳреме те çăмăл. Май пулсан, йывăç тупăсем татах та тутарасси килет унăн. Вĕсемпе тăшмана самаях шар кăтартма [[I,479]].

Савкилтан сывă юлнă тусĕсене пурне те Пăкачав Хусана кĕмесĕрех Атăлăн сылтăм енне каçма, унти халăха кĕрешĕве çĕклеме хушса янăччĕ. Вĕсен хушшинче Хусанкка та пурччĕ. Эппин, тупăнчĕ иккен-ха вăл.

Акă ĕнтĕ, Хусанкка утаман — çаврака питлĕ, каçăр сăмсаллă, упа пек çамрăк — Петĕр патшана ырă хыпар пĕлтерме васкать.

— Патька-патша, чăваш çыннисем сана чун пек кĕтеççĕ! Вĕсем халĕ тем тĕрлĕ ясак-куланай тӳлесе халтан кайнă. Вĕсене халĕ вăйпа ют тĕне кĕртеççĕ, пусмăрçăсем вĕсен кĕлĕ вырăнĕсене, чӳк вырăнĕсене çĕмĕреççĕ. Чăвашсем, патька-патша, эсĕ пулăшасса кĕтеççĕ. Вĕсем пурте сан майлă.

— Ырă хыпар пĕлтертĕн эсĕ, Хусанкка утаман, — кăмăллăн хуравларĕ Пăкачав. — Мухтав сана.

— Эпĕ Çавал тăрăхĕнче те, Чукмара та пултăм. Пур çĕрте те хресчен çынни выçăпа касăлать. Ăна пуянсем те, купсасемпе улпутсем те, пупсем те хĕсĕрлеççĕ, — хĕрсех калаçрĕ чăваш утаманĕ.

— Çавăнпа чăтса тăраймăрăм ĕнтĕ эпĕ. Пур хресчене те ирĕклĕх паратăп.

Пăкачав пичĕ çилĕллĕ те шухăшлă.

— Пĕтĕм Чăваш çĕршывĕ — тулса тăкăнас умĕнхи тирĕк. Эсĕ кăна курăн, патька-патша, халăх çилли тăкăнса каять. Халăх сана хисеплесе кĕтсе илет. Тупа туса калатăп! Туршăн та!

— Ĕненетĕп, ĕненетĕп, утаман. Хăйĕн пĕртен-пĕр патшине кĕтсе илмесен епле-ха ĕнтĕ тата?! Пĕлетĕп: хура халăх юратать мана. Çăкăр-тăвар — хире-хирĕç. Эпĕ те çавăнпа юрататăп ăна. Манран ăна — ирĕклĕх те çăмăллăх.

— Хырлапа Кĕтне хушшинчен те — авалхи чăваш паттăрĕсен çĕрĕнчен те — ман пата хыпарçăсем пыркаларĕç. Пĕр мăчавар ачи те пурччĕ. Хăйсен авалхи тĕнне хĕсĕрленĕшĕн улпут-пуп таврашне питĕ кураймаççĕ вĕсем. Пысăк вăй пухса, сана кĕтсе илме Çĕрпӳ хулинелле хускалма пулчĕç. Çĕрпӳ хули вăл Çавал шывĕ çинче.

— Маттур! Мухтав чăваш çыннисене. Хама пулăшнине манмăп эпĕ! — терĕ Пăкачав хыттăн. — Вĕсене эпĕ хампа пĕрле Мускавпа Питĕр таранах илсе кайăп. Хамăн монарх ирĕкĕпе эпĕ вĕсене хăйсен тĕнне тытса пурăнма ирĕк парăп, пусмăрçăсем туртса илнĕ çĕрĕсене тавăрса парăп, куланай тӳллемесĕр пурăнмалла тăвăп.

Унтан вăл харсăрланнă сассипе хыттăн пурне те хушрĕ:

— Халĕ ĕнтĕ, атьсемĕр, пурте кайăр. Эпĕ Хусанка утаманпа калаçса татăлам. Кĕтĕр, часах тухса кайма пĕлтерĕп.

Пăкачав пӳртре Хусанккапа çеç тăрса юлчĕ.

— Маттур, пит маттур! — тепĕр хут ыталаса илчĕ Пăкачав чăваш утаманне. — Халĕ ĕнтĕ Атăл урлă каçма та юрать. Эсĕ, Хусанкка, хăвăн çыннусене ил те малтан каç. Халăха патша пырасса пĕлтер, Атăл урлă каçать, те. Пурне те пĕлтер, пурне те. Пурте кĕрешĕве çĕкленччĕр: пусмăрçăсене, майра-патша йыттисене тыта-тыта вĕлерччĕр, çакчăр. Отрядсем туччăр, ялсемпе хуласене хăйсен аллине тыта-тыта илччĕр. Мĕн тытса илеççĕ — пурте вĕсене пулĕ. Монарх ирĕкĕпе эпĕ вĕсене çапла калатăп. Ну, халĕ ĕнтĕ ĕçе тытăнар!..

Пӳртрен тухма тăнă Хусанкка чутах çармăс утаманĕпе Чоткарпа пырса çапăнмарĕ.

Чоткара Хусанкка тахçантанпах пĕлет. Вĕсем пĕр-пĕрне ĕлĕк те сахал мар пулăшнă. Туссем пĕр-пĕрне ыталаса илчĕç, хулĕнчен çапкаласа, кулса ячĕç. Чоткар — сарлака хул-çурăмлă, лутака çын, чăтма çук вăйлăскер, кунта Элнет шывĕ хĕрринчен сиктерсе килнĕ иккен.

— Çармăссем сан тапăру еннелле çĕршерĕн те пиншерĕн пу-хăнаççĕ, — терĕ вăл патшана. — Халь манăн мĕн тумалла ĕнтĕ, пуринпе те пĕрле Атăл урлă каçмалла-и, е кунта юлса çармăс çарĕсене пĕр çĕре пуçтармалла-и?

Пăкачавшăн пулсан халĕ Атăлăн сылтăм çыранĕнче çирĕпленнинчен пахи çук. Унтан вара Дон хусахĕсем патне кĕрешĕве чĕнсе элчĕсем яма пулать. Çитменнине тата Атăлăн сылтăм çыранĕнче халăх та нумай, хуласем те пайтах, вĕсене тытса илни Мускав енне хăвăрт куçма май парĕ. Çавсене шута хурса, вăл Чоткара хăйпе Атăл леш енне каçма хушрĕ.

— Кунта вара хăвăн чи çывăх çыннусене хăвар, вĕсем çармăссен отрячĕсене кĕтсе илччĕр те эпĕ Мускав еннелле кайма хатĕрленнине пĕлтерччĕр. Çармăссен отрячĕсене эпĕ Атăлăн сулахай çыранĕпе хĕвеланăçнелле кайма, пĕтĕм çармăс çĕршывне кĕрешĕве çĕклеме хушатăп. Вĕсем сан урлă ман штабпа çыхăну тытса пыччăр.

Приказ илнĕ хыççăн Чоткар хăйĕн Хусанкка тусĕпе пĕрле пӳртрен тухрĕ. Вĕсем Атăл урлă каçма хатĕрленекенсем патне васкарĕç.

Тепĕртакран Пăкачавăн пĕтĕм тапăрĕ ĕçе пуçăнчĕ: тухса кайма хатĕрленчĕ.

Хусанкка утаман хăйĕн çывăх çыннисемпе Атăл хĕрринелле васкарĕ. Унпа пĕрле — темиçе Ейĕк хусахĕ.

Чăвашсем тапăртан хускалсанах юрă тăсса ячĕç.



Тусăм панă турă ут 

Тăпăртатать-туртăнать... 

Тăпăртатать-туртăнать 

Атăл хĕрне çитесшĕн.



Атăл хĕрне çитесшĕн,

Атăлтан шыв ĕçесшĕн...



Тусăм панă турă ут, 

Йĕвен тăхи — йĕс тăха.



Тăха çинче чĕн вылять, 

Çилхи витĕр çил вĕрет.



Çилхи витĕр çил вĕрет: 

Чĕрни çинче çул вылять.



Инçех те мар Атăлăн сĕвек çыранĕ курăнса кайрĕ. Юланутçăсем унта сиктерсе çитрĕç те учĕсене тӳрех шывалла тытрĕç. 

Ку 1774çулта, утă уйăхĕн 17-мĕш кунĕнче пулчĕ.

  
   Çĕнĕ кайăк


   — Çенĕк, çенĕк çинче пилеш, пилеш çинче 

такана, такана çинче икĕ кĕрепле, икĕ 

кĕрепле çинче ням-ням, ням-ням çинче 

лĕр-лĕр, лĕр-лĕр çинче икĕ çутă кӳлĕ, икĕ 

çутă кӳлĕ çинче çут уй, çут уй çинче вĕтĕ 

вăрман. Мĕн ку? 

— Çĕнĕ кайăк.

Чăваш халăх тупмалли юмахĕ.



Хусанкка патька-патшана юнашар ялта пурăнакан тăванĕ патне хăнана чĕнчĕ.

— Вăл пире куç пек кĕтет, — терĕ Хусанкка. — Эс хăнана пыни уншăн калама çук пысăк савăнăç пулать. Уншăн çеç мар, пĕтĕм ял халăхĕшĕн. Вĕсен ялĕнче патька-патша хăй хăнара пулнине вĕсем ĕмĕрне те манмĕç.

Хусанккан каçăр сăмсаллă питĕнче телей, чун-чĕри ăшши çиçрĕ. Çакна курнипе ĕнтĕ Пăкачав вăл чĕннине хирĕçлеме хăяймарĕ.

— Юрĕ эппин, — терĕ, — ан тив сан тăвану патшана хăйне хăна тутăр. Анчах асту, эпир ăна çара пакартан хăварма пултаратпăр мар-и? Ав мĕн чухлĕ çын çӳрет те ман хыççăн, хӳре пек свита...

— Çук, çара пакартан хăвармастпăр, — ăшшăн кулса илчĕ Хусанкка. — Эпир унпа ку ĕç пирки пĕркунах, эпĕ эс хушнипе килсе çӳренĕ чухнех, калăçса татăлнă. Ял çыннисем, эс Атăл ку енне каçма шухăшланине пĕлсессĕн, сана сăйлас тесе, хăйсен мĕн пур çавна пĕтĕмпех пухса хатĕрлеме пулчĕç.

— Юрĕ, юрĕ, эс чĕнен, апла тăвану умĕнче те сан явап тытмалла, ман мар, — шӳтленĕн пӳрнипе юнам пекки турĕ Пăкачав, вара хăй патне утне илсе килме хушрĕ.

Пăкачав хăнана кайма пĕтĕм свитине мар, Алюнов полковникпе темиçе хусаха çеç илчĕ.

Хусанкка патька-патшапа юнашар хаваслăн кулкаласа пычĕ, чăвашсем ăна мĕн тери кĕтнине çĕнĕрен те çĕнĕрен кала-кала кăтартрĕ.

— Сана валли çĕр çулхи сим-пыл та тупса хатĕрленĕ.

— Çĕр çулхи? — тĕлĕнчĕ Пăкачав, сулахай аллипе сухалне якаткаласа. — Мĕнле упранса юлнă вара вăл? Ман хусахсем ку çулпа çӳременни тӳрех паллă çав.

— Пурпĕрех сан валли çĕр çулхи сим-пыл тупатчĕçех. Таçти çĕре кайса та пулин илсе килетчĕç...

Хусанкка тăванĕн çурчĕ ял хĕрринчех пулчĕ. Шурă пӳрт, самай пысăкскер, вăкăр хăмпи карнă ансăр чӳречеллĕ. Пăкачава чăвашсем пĕтĕм ялĕпе, çĕре çитиех пуç тая-тая кĕтсе илчĕç...



Сарлака картишне кĕнĕ чухне Пăкачав анкарти енчи пĕртен-пĕр лутра кантăклă пĕчĕк пӳрт патĕнче темиçе хĕрарăм ăшталанса çӳренине, темшĕн ăна асăрхаман пекех ун енне çаврăнса та пăхманнине курса тĕлĕнчĕ.

— Мĕн тăваççĕ вĕсем унта? — пĕлесшĕн пулса ыйтрĕ вăл Хусанккаран.

Хусанкка тӳрех хуравламарĕ, килхуçипе калаçма тытăнчĕ.

— Ай-яй-яй! — чĕлхипе темиçе хутчен те чаклаттарса илчĕ килхуçи, сарлака хул-çурăмлă тулли ӳтлĕ ватă. — Халиччен пулман телей-çке-ха, халиччен пулман телей пирĕн килте. Пирĕн пата патька-патша хăй хăнана килчĕ, çав хушăрах тата, ав, кин мунчана кайрĕ, çĕнĕ кайăк илме.

— Вăхăт çитрĕ те-и вара? — тĕлĕннĕн ыйтрĕ Хусанкка.

— Çитрĕ çав.

— Вăл хĕрĕх чĕрнеллĕ çӳренине астăватăп-ха. Анчах çĕнĕ кайăк илме халех каймалла мар тесе.

— Мĕнле «çĕнĕ кайăк»? — ăнланмарĕ Пăкачав. Хусанкка кӳпчек тутине ик еннелле сарса кăмăллăн кулса илчĕ.

— Тин çуралнă ачана çапла калаççĕ пирĕн. Кил хуçин кинĕ ача çуратма кайнă.

— Мунчана-и?

— Пирĕн йăла тăрăх çапла тăваççĕ çав. Çуратма вăхăт çитсен, ятарласа мунча хутаççĕ. Ун пек мунчара хĕрарăма çуратма çăмăлрах, теççĕ. Ачи те çирĕп, сывлăхлă пулать.

Пăкачава çакă самаях кăсăклантарчĕ пулас. Вăл мунча таврашĕнче ăшталанакан хĕрарăмсем çине тинкерсе пăхса Хусанккана ыйту хыççăн ыйту пачĕ.

— Ятарласа терĕн те-ха. Ун пек мунчана мĕнле хатĕрлеççĕ вара?

— Чи малтан мунчана эпçи текен супăнь курăкĕпе тап-таса çăваççĕ. Ун хыççăн хурăн, шăлан шывĕ тăваççĕ, кайран çĕлен курăкне шывра вĕретеççĕ, вĕсен шăрши мунчаран çеç мар, пĕтĕм çурт-йĕртен усал-тĕселе хуса кăларать. Туятăн-и, епле ырă шăршă сарăлнă таврара?

Пăкачав, тĕрлĕ йывăç-курăк шăршине лайăхрах туяс тесе, тарăннăн сывла-сывла илчĕ. Чăнах та, темĕнле чуна уçăлтаракан ырă шăршă.

Патька-патшапа пĕрле килнĕ хусахсем те, калаçу мĕн пирки пынине итлесе, ун-кун пăхкаларĕç, хăйне евĕрлĕ шăрша кашни хăй чухланă пек хак пама тăрăшрĕç.

— Ачапа амăшĕ валли таса кĕпе-йĕм, кипке хатĕрлеççĕ, — калавне тăсрĕ Хусанкка. — Йывăр çын ӳт-пӳне сĕрме, шăмми-шаккине сăтăрса çемçетме тĕрлĕ çу, сĕткен хатĕрлеççĕ, пилĕк çулçăллă ашни курăка хуранра вĕретеççĕ. Ашни шывĕ ыратасран та, шăнăр туртасран та пулăшать. Вĕсемсĕр пуçне мунчара çăка кĕлĕ тата сысна курăкĕ пулмалла.

— Кусем тата мĕне кирлĕ?

— Çăка кĕлĕпе сысна курăкĕ юн кайсан чарма.

— Кур-ха эс ăна! Пурне те шута хураççĕ, — тĕлĕнчĕ Пăкачав. — Ачине вара кам йышăнать?

— Эпи-карчăк. Ку ĕçе ăста çын. Хĕрĕх чĕрнеллĕ хĕрарăмсене пурне те вăл пăхсах тăрать. Вĕсемшĕн эпи-карчăк — амăшĕ те, тухтăр та, турă та.

— Чим-ха, чим, — чарчĕ Пăкачав Хусанккана. — Эсĕ икĕ хутчен ĕнтĕ «хĕрĕх чĕрнеллĕ хĕрарăм» тесе каларăн. Мĕне пĕлтерет ку?

— А-а-а, — ăшшăн кулса ячĕ Хусанкка. — Йывăр çынна пирĕн çапла калаççĕ.

— Мĕншĕн?

— Шахвăртса калани ку. Калаçу мĕн пирки пынине усал-тĕсел ан пĕлтĕр тесе. Амăшĕн — çирĕм чĕрне, ачин — çирĕм, пурĕ — хĕрĕх.

— Чее халăх эсир, чăвашсем, — кулса ячĕ Пăкачав. — Тавçăруллă та тата...

Çав вăхăтра мунча таврашĕнче аппаланакан хĕрарăмсенчен пĕри такама тем кăшкăрчĕ те Пăкачав тавра пуçтарăннă арçынсем патне васкаса чупса пычĕ, унта вара, хăрах хăлхаллă яштака пӳллĕ йĕкĕте аллинчен тытрĕ те калаçа-калаçа хăйпе пĕрле илсе кайрĕ.

— Ма илсе кайрĕ куна? — пĕлесшĕн пулчĕ Пăкачав. — Кам вăл?

— Çав арçын-и? — терĕ Хусанкка хăрах хăлхалли çине кăтартса. — Ача çуратма тытăннин упăшки, Асмантей. Арăмĕ, тем, çуратаймасть, тертленет тет, çавăнпа ăна мунчана илсе кайрĕç.

— Упăшкин пулăшмалла-им вара? — калаçăва хутшăнчĕ Алюнов.

— Мĕнле калас сана, — тӳрех сăмах тупаймарĕ чăваш утаманĕ. — Çапла тесен те юрать пулĕ. Арăмĕ ача çуратаймасăр тертленсен вăл тахçан упăшки пирки усал каланă теççĕ пирĕн. Аслă Пӳлĕхçĕ пулăштăр тесен вара ун пек чухне упăшкин арăмĕ урлă виçĕ хутчен каçмалла.

— Çакă чăнах та пулăшать-и вара? — тĕлĕнчĕ Пăкачав.

— Пулăшать, — ĕнентерӳллĕ хуравларĕ Хусанкка.

Çак йăла-йĕркене кашни чăваш мĕн пĕчĕкрен пĕлет, ĕненет, ахăртнех, çавăнпа чăнах та хăй урлă упăшки виçĕ хутчен каçни те çуратаймасăр тертленекен хĕрарăма пулăшнăнах туйăнать пулас.



Пăкачавпа Хусанкка çапла калаçса тăнă хушăра Асмантей мунча умне çитрĕ. Мунчаран тепĕр карчăк тухрĕ те ăна темле шывпа пĕрĕхрĕ, унтан тепĕр тĕрлĕ шывпа питне, аллине çутарчĕ, çакăн хыççăн тин хăйпе пĕрле шала илсе кĕчĕ...

— Хапăл тăватпăр! — тени илтĕнчĕ çак хушăра. Пăкачав патне ватă килхуçи пычĕ те, пуç тайса, килне кĕме чĕнчĕ. — Хапăл тăватпăр, хаклă хăна! Атя пӳрте. Кĕр. Унта, — мунча енне кăтартрĕ вăл, — пирĕнсĕрех йĕркеленĕç.

— Çук, çук, — хирĕçлерĕ Пăкачав, — эпир этем пурнăçĕнчи чи асамлă саманта куратпăр. — Этем, çут тĕнче хуçи, çут тĕнче илемĕ. Этем çуралнине куратпăр. Кам çуралнине пĕлес килет манăн. Арçын ача çуралсан — ман юнташ, ирĕклĕхшĕн кĕрешекен паттăр, чаплă çарпуçĕ пулĕ, хĕрача-тăк — чиперкке, сăлу; эпир ăна телей, вăрăм кун-çул, нумай ача-пăча сунăпăр.

Пăкачав лаши çинчен сиксе анчĕ те мунча еннелле утса кайрĕ.

Мунча патĕнче ăшталанакан карчăксенчен пĕри, çакна курса, хăраса ӳкнĕн аллисемпе сулкалама тытăнчĕ:

— Юрамасть, юрамасть! Кунта килме юрамасть!

— Мĕн ара? Çывăха пыма юрамасть-им? — ыйтрĕ Пăкачав.

— Çапла теççĕ çав, — ăнлантарса пачĕ Хусанкка. — Ют арçынсене мунча патне пыма юрамасть. — Вăл Пăкачава юнашарти сарай патне ертсе кайрĕ. — Кунта, акă, юрать. Мĕн пулнине кунтан пĕтĕмпех курса тăрăпăр...

Мунчаран Асмантей тухрĕ те, тухăçалла пăхса, чĕркуçленсе ларчĕ, тутисене мăклаттарса кĕлĕ вулама тытăнчĕ.



Кăштах вăхăт иртрĕ.

Кĕтмен сăлтав хаклă хăнасене картишĕнче тытса чарни, ăна хăй тараватлăхĕпе сăйлăхне кăтартма кансĕрлени ватă килхуçине шалтах аптратса кулянтарчĕ.

— Атьăр эппин сим-пыл пичĕкине кунта кустарса килер, — терĕ вăл ял çыннисене ним тăвайман енне. Çав хушăра мунчара ача сасси янăраса кайрĕ.

— Пулчĕ! — савăнса кăшкăрчĕ ватă килхуçи. — Мăнук çуралчĕ! — Мунчаран ача йăтса эпи-курчăк тухрĕ. Вăл сĕт пек шап-шурă кипкине сирчĕ те ачана çынсене кăтартрĕ, вара хайхискере çӳлелле, хĕвел çине çĕклерĕ:

— Хĕвел, хĕвел, хĕвел-асатте, ăшшуна пар, акă, хăвăн мăнукна!

Чăвашсем хăйсене хĕвелтен тăван тесе шутлаççĕ, çавăнпа ача çуралсанах ун çинчен ăна пĕлтереççĕ. Вара хĕвел инкек-синкек пулсан, ача çумне чир-чĕр çыпçăнсан ăна пулăшать, теççĕ.

— Кам? Ылтăн-и, кĕмĕл-и? — кăшкăрса ячĕ ватă килхуçи. Ылтăн — арçын ача, кĕмĕл — хĕрача.

— Ылтăн! — хĕпĕртенине пытараймасăр ăшă кулăпа çиçсе хуравларĕ эпи-карчăк.

— Пуртă, пуртă ăçта? — çакна илтсен тӳрех ăшталанса ӳкрĕ Асмантей.

— Мунчара, — терĕ карчăксенчен пĕри, — ача кăвапине касма хатĕрленĕ ăна.

— Э-э, çук! — кăшкăрчĕ старик. — Эй, эпи-карчăк, ан васка-ха!

Ватă килхуçи Пăкачав патне пычĕ те ăна çĕре çитиех пуç тайрĕ.

— Хăвăн хĕçне памăн-ши, патька-патша! — терĕ йăлăннăн.

— Хĕçе? — тĕлĕнчĕ Пăкачав. — Мĕн тума? Кампа çапăçас тетĕн, старик?

Ватă килхуçи Пăкачавран мĕншĕн хĕç ыйтнине Хусанкка тӳрех ăнланчĕ.

— Никампа та вăрçă вăрçасшăн мар вăл, — ăнлантарса пама тăчĕ вăл Пăкачава. — Сан хĕççӳпе ача кăвапине касасшăн вăл. Вара ача сан пек паттăр та маттур пулĕ. Кăвапана кам пурттипе е хĕççипе касан, ача çавăн пек пулать, теççĕ пирĕн.

— Чее те иккен эсир! — кăмăллăн кулса ячĕ Пăкачав. — Курăр-ха эсир, епле хитре йăла-йĕрке тупнă вĕсем.

Вăл хĕçне йĕнни-мĕнĕпех пилĕкĕнчен салтса илчĕ те старике пачĕ.

— Ме, ил! Кайран вара хăвнах хăвар. Çĕнĕ кайăк валли парне пултăр.

Старик хăйне тăсса панă хĕçе ярса тытрĕ те Пăкачава çĕре çитиех пуç тайрĕ, вара тин ăна эпи-карчăка тыттарчĕ. Лешĕ, хăрах аллипе ачана, теприпе хĕçе тытса, мунчана кĕрсе кайрĕ.

— Кăвапине каснă хыççăн ачана тухатнă шывпа пĕрĕхеççĕ, унтан ăвă тĕтĕмĕпе тĕтĕреççĕ, — мунчара мĕн пулассине каласа пама тытăнчĕ Хусанкка. — Вутпа тĕтĕм çĕнĕ кайăка усал-тĕселтен, йĕрĕх-ийе таврашĕнчен сыхламалла, тухатнă шыв вара ун, ачан, ӳтне çыпçăннă чир-чĕртен, нишрен-сарамакран тасатмалла.

Мунчаран эпи-карчăк тухрĕ. Хăй пĕчченех.

— Кăвапине каснă чухне, — пĕлтерчĕ вăл пурте илтмелле, — «Аçу пек çирĕп те вăйлă, ĕçчен пул, тырпул акса тума та, аллунта пуртă тытма та, выльăх-чĕрлĕх усрама та, тăшманпа кĕрешме те пултар. Патька-патша пек ăслă, пархатарлă, çынсемпе тарават, ырă кăмăллă пул. Вĕсем сан çинчен ĕмĕр ырă сăмах кăна калаччăр», — терĕм.

— Маттур! — савăнса кăшкăрса ячĕ ватă килхуçи. — Тĕрĕс каланă эсĕ, кинемей.

Эпи-карчăк каялла кĕрсе кайрĕ.

— Хапăл тăватпăр! — пуç тайса, аллинчен пӳрчĕ еннелле туртрĕ Пăкачава ватă килхуçи. — Кĕрекене ларма чĕнетĕп.

— Тăхта-ха, старик, — хирĕçлерĕ Пăкачав. — Çĕнĕ кайăка эпĕ хам ирĕке пĕлтересшĕн.

— Апла эс ăна ят хур! — хăпартланса пăшăлтатма тытăнчĕ Хусанкка. — Ят хунинчен ытла чыс туни ним те çук!

— Ят хумалла-и? Ман-и? — тĕлĕнчĕ Пăкачав. — Ятне вара хамăн шутласа тупмалла-и?

— Çук. Ашшĕ-амăшĕ ăна мĕн ят парас тенине калăп эпĕ.

— Апла килĕшетĕп.

Çакна илтсе, патька-патшана курма килнĕ çынсем пуçĕсене енчен-енне сула-сула хавхаланса калаçма тытăнчĕç:

— Халиччен пулман япала!

— Телейрен те телей ĕнтĕ!

— Çĕнĕ кайăка патька-патша ят хурать те! Мунчаран таса кипкепе пиеленĕ ачана илсе тухрĕç. Эпи-карчăк ăна ашшĕне, лешĕ аслашшĕне, ку вара Пăкачава пачĕ. Пăкачав ачана асăрханса, лăпчăтса хурас, ыраттарас маар тенĕн аллине илчĕ.

— Мĕн ят парасшăн ăна вĕсем? — ыйтрĕ хăй хуллен Хусанккаран.

Хусанкка çакнах ватă килхуçинчен ыйтрĕ.

— Мулентей темелле пуль! — хăй шухăшне каларĕ лешĕ.

— Мулентей эппин, — терĕ Хусанкка, вара Пăкачава каларĕ: — Çапла пултăр, те.

— Çапла пултăр! — ачана çӳлелле çĕклесе, хулăм сассипе пурте илтмелле пĕлтерчĕ патька-патша.

Старик ун аллинчен мăнукне илчĕ те çынсем çине телейлĕ куçĕпе пăхса:

— Патька-патша ман мăнука Мулентей тесе ят хучĕ! — тесе каларĕ. — Çакăншăн эпĕ те ăна тав тăвас тетĕп, пурте, пурте илтĕр: патька-патшана Мулентей аталăхĕ тесе пĕлтеретĕп!

Хусанкка Пăкачава часрах пăшăлтатса каларĕ:

— Ку вăл вырăссем пек каласан хреснашшĕ тени пекрех.

Ку, эпир ăнланнĕ тăрăх, патька-патша, çав тери пысăк чыс, хисеп...

Таçтан икĕ хĕрарăм кăпăкланса тăракан сăраллă икĕ туслăх алтăрĕ йăтса килчĕç, пĕрне Пăкачава, теприне ватă килхуçине тыттарчĕç.

— Атя, çак телейлĕ саманта палăртса куркасене шаклаттарар та чанккамиех ĕçер! — терĕ старик.

Пĕтĕм чыс-хисеп йăла-йĕрке хушнă пек пултăр, чăвашсем ăна хăйсене хӳтĕлекен çын пек çеç мар, тăванĕ пек курччăр, тесе шухăшларĕ Пăкачав, вăл алтăрне çӳлелле çĕклерĕ те старикĕннипе шаклаттарчĕ.

— Тĕппи курка пултăр эппин! — хыттăн каларĕ те янклаттарса ĕçсе ячĕ.

Старик те унран юлмарĕ.

Таçтан сăрнайçăсем, параппанçăсем, шăпăрçăсем килсе тухрĕç. Уяв пуçланнине палăртса, кĕвĕ-çемĕ янăраса кайрĕ. Пĕтĕм халăх çĕнĕ чăваш ачи çуралнине, патька-патша хăнана килнине палăртса, ĕçкĕ-çикĕ, ташă-юрă пуçларĕ.



Кăнтăрла иртсен Пăкачав тапăра кайма тухас терĕ.

— Ăçта ман тытнă ывăл? Унпа сывпуллашас тетĕп! Ăçта ман пĕчĕк Мулентей? Çула тухас умĕн ăна курас тетĕп? — пĕлтерчĕ вăл, хăй кăмăлне.

— Мулентей çук, — хăйне çапса пăрахасран хăранăн хуравларĕ ватă килхуçи.

— Мĕнле çук? Мĕн лăпăртатан эсĕ, старик! — тарăхса кăшкăрсах ячĕ Пăкачав. — Ăçта ман Мулентей? Асту, ватсупнă, ытлашши ан чеелен!

Пăкачава кунти çынсем тем усал шухăшпа шӳтлес тенĕнех туйăнса кайрĕ.

Юрать-ха, килхуçине пулăшма Хусанкка вăхăтра пырса çитрĕ, атту вăл старике тем-тем те каласа пĕтерме пултаратчĕ.

— Ан çиллен, патька-патша, — лăплантарма тытăнчĕ ăна чăваш утаманĕ. — Ан тарăх. Старик тĕрĕсне калать. Мулентей çук. Ун вырăнне Упа пур. Упа. — Вăл çавăнтах килхуçине куç хĕсрĕ те: — Упана илсе кил! — терĕ.

Старик картишне тухма тăчĕ.

— Тăхта-ха, — чарчĕ ăна Хусанкка, — кирлĕ мар, эпир хамăрах картишне тухăпăр.

Хусанкка, килхуçи тата Пăкачав картишне тухрĕç. Старик хăнасене мунча патнелле ертсе кайрĕ. Мунча алăкĕ уçах. Шал енчен тытăнчăклă саспа хĕрарăм ачашшăн юрлани илтĕнет:



Нянине — тунине, 

Ачине — урине,

Тăппи-тăппи çӳреме, 

Кăрăс-кăрăс тутарма. 

Амăшне — пуçне, 

Ачине — çунатне,

Вăштăк — вăштăк вĕçтерме, 

Лăпăш-лăпăш сиктерме...



— Эсир кунта тăрăр-ха, эп халех, — терĕ те старик мунчана кĕрсе кайрĕ. Чĕрĕм вăхăт та иртмерĕ, вăл ирхинехи пек шурă кипкепе пиеленĕ ачана йăтса тухрĕ.

— Мĕнле упа вара ку? — тĕлĕнсе ача çине пăхрĕ Пăкачав. — Ку эп тытнă ача вĕт. Э-э? Е кунта эп пĕлмен темĕскерле асамлă вăрттăнлăх, чеелĕх пур-и?

— Майĕперех калаç-ха, — йĕри-тавра асăрханса пăхса, пăшăлтатма тытăнчĕ Хусанкка. — Тĕрĕс, патька-патша. Ку — Мулентей. Анчах ун ятне тек калама юрамасть. Ку çуртра ача-пăча нумай вилнĕ. Ку çурта Эсрел килсе çӳреме юратать. Вăл кунта çĕнĕ кайăк кĕтнине илтме пултарнă. Эпир ăна улталас терĕмĕр. Ачана пурте илтмелле Мулентей ят хутăмăр, хамăр вара ăна Упа тесе чĕнетпĕр. Ку çуртра ача çук, упа кăна пурăнать тесе шутлатăр Эсрел. Упа кирлех пулсан вара вăрмана кайтăр, ăна йĕрлесе çӳретĕр.

— О-о-о, килĕшетĕп, килĕшетĕп! — парăннăн шӳтлесе аллисене çĕклерĕ Пăкачав. Вăл çак хăйне евĕрлĕ йăла-йĕркере этем пурнăçшăн епле ăнтăлнине, тискер вилĕме епле пулсан та çĕнтерме ĕмĕтленнине лайăх ăнланчĕ. — Тĕрĕс, пирĕн Мулентей çук! Пирĕн Упа кăна пур! Упа!

Вăл ачана аллине илчĕ те ăна çӳле-çӳле çĕклерĕ:

— Хĕвел, кур, акă, пирĕн Упа пур! Упа! — кăшкăрчĕ Пăкачав хыттăн. — Упа ачам, чăн-чăн упа пек çирĕп, вăйлă, маттур пул! Телейлĕ пул! Сан ăрăсна шанатăп эпĕ!

Тӳперен ăшă хĕвел ачашшăн пăхать, вăл пурне те савать, пурне те телей сунать.

Тӳлек, лăпкă çанталăк. Кăнтăр енчен кассăн-кассăн ăшă çил вĕрет.

Тĕнчере пурте ырă, хаваслă, телейлĕ пек. Тĕнчере артак хуçаланать пек. Ниçта та усал-тĕсел пуçне çĕклеймест пек. Пур çĕрте те çынсем туслăн пурăнаççĕ пек. Паян çут тĕнчене пĕчĕк чăваш килнĕ ятпа çĕр çинче халиччен курман чăнлăх самани пуçланса кайнă пек.



Тапăралла çул тытас тесе, Пăкачав утне илсе килме хушрĕ. Ун кăвак урхамахне сарайĕнчен Упа-Мулентей ашшĕ Асмантей çавăтса тухрĕ.

— Тайма пуçăмпа сан патна, патька-патша, — терĕ вăл пуçне тайса. — Калама юрать-и?

— Кала. Мĕн тесшĕн?

— Мана хăвпа пĕрле илме ыйтатăп. Шанчăклă нукерӳ пулăп.

— Пирĕн ывăла вара кам пăхса ӳстерĕ? — ятлас тенĕн ыйтрĕ Пăкачав.

Асмантее пулăшма ватă килхуçи пырса тăчĕ.

— Хăвпа пĕрле илсем ман ывăла, патька-патша, — пуç тайрĕ вăл. — Хăнана килсе мăнука ят хурса, эсĕ пирĕн йăха ĕмĕрлĕхе телейлĕ турăн. Паянтан пуçласа пирĕн пĕтĕм йăх санăн чи шанчăклă нукерӳ пулмалла. Кала, паян саншăн вилмелле пулсан, паянах вилĕпĕр эпир.

— Э-э, çу-у-ук! — кулса ячĕ Пăкачав. — Вилме юрамасть. Пачах урăхла, нумай-нумай çул пурăнмалла пирĕн. Телейшĕн кĕрешмелле. Мускава, Питĕре туртса илмелле. Патшана лармалла. Сан мăнукна çарпуçĕ тумалла.

— Апла ман сан нукерĕ пулма юрать-и? — хăй ĕмĕтне каларĕ каллех Асмантей.

— Юрĕ. Уту пур-тăк йĕнерле ăна. Çук-тăк тапăра çуран пыр. Тупса парăп.

— Пур, пур, — савăнса кăшкăрса ячĕ Асмантей. Вăл сарайне чупса кайрĕ те унтан йĕнерленĕ улма-чăпар ут çавăтса тухрĕ.

Пăкачав пуçне енчен-енне сулкаласа илчĕ. 

— Чее эс, — терĕ вăл, — эпĕ сан кăмăлна хирĕç каймассине пĕлнĕ.

Асмантей учĕ çине сиксе утланчĕ те, хăй пултаруллăхне кăтартас тенĕн, ăна, чĕлпĕрне карăнтарса, чĕвен тăратрĕ. Çав хушăра Пăкачав ун çумĕнче леш хăй çĕнĕ кайăка парнеленĕ хĕçе асăрхарĕ.

— Итле-ха, Упа ашĕ, — куçхаршине пĕрĕнтерчĕ вăл, — капла юрамасть пуль.

Асмантей сăмах мĕн пирки иккенне ăнланаймасăр, хăйне ун-кун пăхкаласа илчĕ.

— Хĕçе эп кама парнелерĕм? Сана-и е хамăр ывăла-и? — кăшкăрчĕ Пăкачав. — Ку ара, тăр кăнтăрлах çаратни мар-и?! Ну, кала, кама парнелерĕм эп хам хĕçе?

— Иксĕмĕрĕн ывăлăмăра, — тытăнчăклăн хуравларĕ Асмантей. — Эп, ара, патька-патша, мĕн тесе...

— Мĕн тесе... — пӳлчĕ ăна Пăкачав. — Ку хĕçе хамăр ывăлăмрах хăвар. Сана урăх хĕç тупса парăпăр. — Вăл Алюнова чĕнсе илчĕ. — Полковник, тапăра çитсессĕнех Асмантее мĕн кирлине йăлтах тупса пар...

Пăкачав çамрăк каччă пек учĕ çине яштах сиксе хăпарчĕ. Урхамахĕ вара, хуçин çирĕп аллине туйса, тӳрех пĕр вырăнта тапăртатма тытăнчĕ. Анчах патька-патша ăна тытса чарчĕ те ватă килхуçи енне çаврăнчĕ.

— Старик, хамăр ывăлăмăра эпир сана парса хăваратпăр. Асту, лайăх асту ăна. Унăн мĕн кирли пурте пултăр! Мĕн те пулин çитмесен — тӳрех хамран ыйт! Асту: ун аталăхĕ — Виççĕмĕш Петр государь-император хăй!

Вăл çавăнтах утне уçă хапха еннелле çавăрчĕ те сиккипе урамалла ячĕ.

Пĕтĕм чăваш çĕрĕ тăрăх чухăн çынсене, ĕçлекенсене пурне те юратакан патька-патша çинчен, вăл Атăл урлă каçнă кунхинех тин çуралнă пĕчĕк чăваша ят хуни, унăн аталăхĕ пулса тăни çинчен çĕр çунатлă асамлă кайăк пек ырă хыпар çав тери хăвăрт сарăлчĕ.

Çак ырă хыпар патька-патша ялавĕ айне, этемлĕх телейне, чăнлăха çĕнсе илме чĕнекен ялав айне пиншер-пиншер чăваш паттăрĕсене илсе çитерчĕ...

  
   Тĕлĕнтермĕш хĕр


   Чухăн хĕрĕ теейсе те

Пуçа усса тăрар мар.

Юрăран.



Атăл урлă каçнăранпа пĕр кун иртрĕ ĕнтĕ. Каç пулса килет.

Пĕрин хыççăн тепри пăлхавçăсен пуçлăхĕсем Пăкачава кун-каçа мĕн туса ирттернине хыпарлаççĕ.

— Сĕве хулинчен килнĕ инвалидсен командин обознăйне Палкина тата копеистне Федорова çакса вĕлернĕ. Вĕсем пире Атăл урлă каçма кансĕрлесшĕн [[I,480]], пĕлтерет пĕри, Гаврила, вăрăм сухаллă, лаптăкрах сăмсаллă вырăс хресченĕ. Вăл улпут пусмăрне чăтаймасăр ялĕнчен тухса тарнă та Пăкачав патне вунă-вунпилĕк хресченпе пĕрле Хусан таврашĕнче пынă.

Тепри ун хыççăнах хăвăрт шутласа тухать:

— Сĕнтĕрпе Шупашкар хулинчен пире хирĕç тăрас шутпа килнĕ инвалидсен тинĕс командин капитанне, икĕ прапорщикне тата пĕр подпрапорщикне çакса вĕлернĕ. Пĕр барабанщикне тыткăна илнĕ.

— Яла вара мĕншĕн вут тивертмелле пулнă? — çилĕллĕн ыйтать Пăкачав. Унăн хура куç тĕкĕсем çилĕллĕн сиккелесе илеççĕ. — Таçтан килнĕ инвалидсен командишĕн Сĕнтĕр ялĕ ,айăплă-им? Кала!

— Халăха чарса ĕлкĕреймерĕмĕр. Чăвашсем малтанах Петров хушаматлă пупа вĕлерчĕç те чиркĕве вут чĕртрĕç. Çавăнтан пуçланчĕ, — тӳрре тухма тăчĕ лешĕ.

— Ну, ну... çынсем çине ан йăвантар, — ĕненмесĕртерех пăхрĕ Пăкачав калаçаканни çине. «Юлашки тапхăрта тем йĕрке сĕрленчĕç-ха ман полковниксем. Кĕрмекленни, хăйсене-хăйсем пысăка хуни палăрать. Халăха та тивме пăхаççĕ. Çук, куна епле пулсан та пĕтермеллех!» — çав вăхăтрах шухăшласа илчĕ хăй. Çакăн пек шухăш час-часах ун пуçне кĕрекен пулчĕ. Тĕмешкасси ялне янă хусахсен пуçлăхĕ пĕлтерчĕ:

— Протопопов улпута çакса вĕлернĕ, çуртне çунтарса янă. Ут-лаша таврашне хресченсене валеçсе панă...

Вăл каласа та пĕтереймерĕ, алăк уçăлчĕ те пӳрте Хусан патĕнче Пăкачав енне каçнă яштака пӳллĕ, хура, хĕç вĕçĕ пек çӳхе те авăнчăк мăйăхлă айпарăш каччă, Алюнов полковник кĕрсе тăчĕ. Тĕлĕнмелле хыпар пĕлтерчĕ вăл:

— Патшамăр, темĕнле хĕр тапăра килчĕ. Юланутпа, патька-патша та патька-патша, тет. Унпа ним тума та пĕлеймерĕмĕр.

— Патька-патша, тет? — ыйтрĕ Пăкачав. — Апла вăл чăваш хĕрĕ ĕнтĕ. Анчах мĕн кирлĕ-ха ăна?

Пăкачав шухăша кайнă пек пулса тăчĕ. Анчах тем тусан та аякри çĕртен килнĕ чăваш хĕрне мĕн кирлине, паллах, чухлаймарĕ ĕнтĕ вăл. Пĕтĕм Раççей патши пулсан та...

— Илсе кĕрĕр, эппин, — хушрĕ вăл. — Хусанккана та калăр, килтĕр. Вăл вĕт пирĕн хăйне евĕрлĕ элчĕ. Кашни чăваш çыннине манран мĕн кирлине унăн пелсе тăмалла.

Алюнов хĕре чĕнме тухрĕ.

— Ну, курар-ха, мĕнле хĕр пирĕн пата килнĕ, — шӳтлĕн кулкаласа илчĕ çав хушăра Пăкачав. — Чипер-и вăл? Чăваш пикисем чипер пулаканччĕ.

Ун сăмахне илтсе, полковниксемпе утамансем те йăл çиçсе илчĕç, сăхманĕсемпе калпакĕсене тӳрлетенçи пулчĕç.

Алăк уçăлчĕ, пӳрте Алюнов хыççăн яштака пӳ-силлĕ чипер хĕр кĕрсе тăчĕ.

Акă ĕнтĕ Пăкачав ун çине сăнаса пăхать.

Икĕ аркăллă кĕпе тăхăннă вăл.

Ун пек тумлă чăваш хĕрарăмĕсене Пăкачав лере, Пушкăртра та чылай курнăччĕ. Унта, пушкăрт çĕрĕнче, пусмăртан тарса кайнă чăваш çыннисем нумай пурăнаççĕ. Çакна шухăшласа илчĕ те каллех хĕр çине пăхрĕ.

Хĕр хăй çине çапла тери нумай çын сăнаса пăхнине курсассăн сасартăк вăтанса кайрĕ, сиси-сисми хусканупа кĕпине тӳрлетсе аялалла туртрĕ. Унăн тĕрĕллĕ кĕпе умĕ кăкăрне тăп-тăп тытса тăрать, кăкăрĕ унăн чух çеç палăрать.

Саппун кантрине пушă кăна çыхнă хăй. Çапах та хĕрĕн пĕвĕ хăва хулли пек яштака, пилĕкĕ илĕртӳллĕ, такама та хăй çинчен сахал мар шухăшлаттарни тӳрех курăнать.

Пăкачав, хĕрĕн чун-чĕринчи шухăшне тавçăрса илес тенĕн, ăна куçĕнчен тинкерчĕ. «Хитрескер, — шухăшларĕ çав хушăра. — Пулаççĕ те çке ытарайми хĕрсем çак тĕнчере! Кам ыталаса савăнĕ-ши ку чиперккене?»

Хĕр, хăй çине арçын пăхнипе вăтанса, хĕрелсе кайрĕ те çаврăнса тăчĕ. Çапах та Пăкачав унăн пиçнĕ улма пек чăмăр та хĕрлĕ питне, чуна тытса илмелле хăмăр куçне, варринелле аварах хунă икĕ сулă пек вăрăм куçхаршийĕсене курса юлайрĕ те сасăпах каларĕ.

— Мĕн кирлĕ-ши вара манран çакăн пек чипер хĕре? Унăн куçĕ Алюнов куçĕпе хире-хирĕç пулчĕ. Самантрах ăнланчĕ Пăкачав: вăл кăна мар, çырла пек хĕр çине пăхса килекенсем татах та пур иккен.

Хĕрĕн пилĕкĕнчен чылай аяла тăсăлакан çăра çивĕчĕ вăхăт-вăхăт сиккелесе илет.

«Пăлханать» — шухăшларĕ Пăкачав.

Çав вăхăтра пӳрте патька-патша хушнипе чĕнсе илнĕ Хусанкка кĕрсе тăчĕ. Хĕре асăрхарĕ те вăл çирĕп утăмсемпеле турех ун патне пычĕ.

— Епле килсе лекнĕ-ха вара эсĕ кунта? Кунтисем мар-иç эсĕ. Аякран килнĕ пулĕ?! — тĕлĕнсе ыйтрĕ вăл. Хĕр ăçтисем пулнине тумĕнчен палласа илчĕ пулас ĕнтĕ вăл.

— Кĕтнепе Хырла тăрăхĕсем — чăвашла калаçакан пурришĕн хĕпĕртесе хуравларĕ хĕр. — Патька-патша патне килтĕм.

— Акă-çке вăл, патька-патша, — Пăкачав çине тĕллесе кăтартрĕ Хусанкка, унтан хресчен патшине пуç тайрĕ.

Хĕр куçне чарса пăрахрĕ те тĕлĕнсе те шикленсе, «Эй япала!», — терĕ, унтан Пăкачав умне чĕркуçленсе ларчĕ.

— Айăп ан туччĕ, ырă патшамăр. Айăп ан туччĕ, тӳрех палласа илеймерĕм-çке.

Пăкачав пĕр самантлăха ним хускалмасăр тăчĕ. Çынсем çапла хăй ури умне ӳкнине курма хăнăхнă ĕнтĕ вăл. Пĕрисем унран çăлăнăç ыйтаççĕ, теприсем — тавăру. Анчах çак чипер чăваш хĕрне унран мĕн кирлĕ-ши вара? Мĕн шыраса вăл ун патне çапла тери аякранах васкаса килнĕ-ши?

— Тăр, тăр, хĕрĕм, — çĕклесе тăратрĕ ăна Пăкачав. — Кала, мĕн çăмăлпа? Кам кӳрентерчĕ сана? Мĕн калас тетĕн эсĕ патька-патшана?

Хĕр, патша текен çын хăйне çапла йăтса тăратнинчен тата кăмăллăн калаçнинчен тĕлĕнсе, пĕр саманта ним чĕнме аптраса тăчĕ. Унтан кĕтмен çĕртен Хусанкка енне мар, Пăкачав енне çаврăнса, хăй тăванĕпе сăмахланă пек каласа хучĕ:

— Эпĕ Укаслу ятлă.

— Укаслу? — ăнланчĕ Пăкачав. — Пит аван ят, — ырласа та илчĕ: — Кала-ха ĕнтĕ халь, кам кӳрентерчĕ сана? Çапла тери инçетрен мĕн çăмăлпа килтĕн эсĕ? Кала, эпĕ эсĕ ыйтнине ахаль хăвармăп.

Хĕр пуçне çĕрелле усрĕ те хуллен:

— Эпĕ, ырă патшамăр, сан патна ахальтен килмерĕм. Хама çав тери усал инкек кăтартнă тискер çынсене тавăрас тетĕп эпĕ.

— Ого-о! — терĕç тĕлĕнсе темиçен. Гавриловпа Алюнова та хĕрĕн сăмахĕ-пуплевĕ тĕлĕнтерсе пăрахрĕ, анчах вĕсем нимĕн те шарламарĕç-ха. Хĕр çынсене курман пекех сăмахне малалла тăсрĕ:

— Кайран вара эпĕ, патька-патша, санпа пĕрле телейлисен çĕршывне пырас тетĕп. Санпа пĕрле пырса эпĕ те, ытти чăвашсем пекех, пусмăртан, тискерлĕхрен хăтăлăп.

Хĕрĕн юлашки сăмахĕсене илтсессĕн никам та чĕнмерĕ, пурте шухăша кайнă пек пулчĕç. Вĕсем пурте чăваш хĕрĕн хĕрӳ сăмахĕн сăнлăхне ĕненчĕç пулмалла. Чăнах та ун чĕлхипе чăн-чăн тĕрĕслĕх, сăваплăх калаçать пек.

Хăй умĕнче тăракансем нимĕн те чĕнменни Укаслушăн йывăр пулчĕ. Вăл итлекенсем хăйне ĕненмерĕç тесе шухăшларĕ те хĕрсе кайсах ăнлантарма тытăнчĕ:

— Эпĕ хĕç тытма та, ухăпа пеме те, утпа çӳреме те пултаратăп, — терĕ, унтан, тархасланăн, Пăкачав çине пăхса илчĕ.

Ку сăмахсем хусахсемпе Пăкачава тата та ытларах тĕлĕнтерсе пăрахрĕç.

Чăваш хĕрĕсем мĕнлине лайăх пĕлекен Хусанкка çеç ним пулман пек тăчĕ, Укаслу çине ăшшăн, шеллесерех пăхрĕ.

— Çук, хĕрĕм, — калаçма тытăнчĕ Пăкачав. — Хĕрсем пирĕн çара кирлĕ мар. Антив арçынсем çапăçччăр ĕнтĕ. Хĕрсен ĕçĕ...

Вăл каласа та пĕтереймерĕ. Ку сăмаха илтсенех Укаслу çухалса кайрĕ, уншăн пĕтĕм тĕнче тĕксĕмленсе ларнăн туйăнчĕ. Ара, пĕтĕм ĕмĕчĕ пĕтрĕ те унăн, вара вăл ĕсĕкле-ĕсĕкле йĕрсе ячĕ:

— Мĕншĕн çапла калатăн-ха, патька-патша? Мĕншĕн эсĕ мана хăвпа пĕрле телейлисен çĕршывне илесшĕн мар-ха?.. Эсĕ килессе мĕн тери кĕтрĕм те эпĕ. Кунĕн-çĕрĕн Пӳлĕхçе кĕл турăм.

Пăкачав хĕр çине нимĕн чĕнмесĕр пăхса тăчĕ. Сасартăк ăна хăй умĕнче палламан-пĕлмен чăваш хĕрĕ мар, хăйĕн хĕрĕ тăнăн туйăнса кайрĕ, тăван хĕрĕ çапла ĕсĕклесе йĕрет пек, ашшĕне тем каласа тархаслать пек.

— Ăçта кайса кĕрем-ха ĕнтĕ эпĕ, — ĕсĕклерĕ çав хушăра Укаслу. — Киле таврăнма юрамасть манăн. Мĕншĕн эпĕ сана юраймарăм-ха, патька-патша? Инкеклисене эсĕ пурне те çăлатăн-çке. Мĕншĕн мана кăна çапла пăрахса хăварас тетĕн-ха? Ăçта кайса кĕрем-ха ĕнтĕ эпĕ?

— Вара санăн никам та çук-им? — тĕлĕнсе те хĕрхенсе ыйтрĕ Пăкачав.

Ĕсĕкле-ĕсĕкле Укаслу хăй çинчен каласа пама тытăнчĕ:

— Аттепе аннене, ватă асаттене путсĕр Хунчар Савантерĕ çĕре кĕртрĕ. Пĕртен-пĕр мана шеллекен çынна унăн ывăлĕ вĕлерчĕ. Никам та çук манăн. Хамăн та манăн тискер Савантер ачин мăшкăлĕнчен хăтăлас тесе алла тимĕр тытмалла пулчĕ. Эпĕ ăна вĕлертĕм те кунта тарса килтĕм. Патька-патша, манăн халь урăх ниçта та кайма çук-çке, — терĕ те хĕр паçăрхинчен те хурланарах йĕрсе ячĕ. 

— Ан йĕр, ан йĕр, патшамăр ырă, — лăплантарчĕ ăна Хусанкка. Патшамăр терт курнă çынна яланах пулăшаканччĕ. Сана та хăвармĕ. Пулăшĕ. Ан йĕр, Укаслу, ан йĕр.

Ун сăмахне ăнланчĕ тейĕн Пăкачав. Таçтан такама темĕскер илсе килме хушрĕ. Анчах Укаслу ăна илтмерĕ те, курмарĕ те. Патька-патша хăйне чĕнсе калаçма тытăнсан çеç вăл тăна кĕнĕ пек пулчĕ:

— Кунталла пăхсам, Укаслу.

Пăкачав аллинче — укçа енчĕкĕ, вăл ăна кăшт çӳлерех çĕклерĕ те чăнкăртаттарса илчĕ, вара:

— Ку сана, хĕрĕм, манран, патшаран-императортан, — терĕ.  — Хĕр тупри тума пултăр!

Хутаçри укçасем ун сассине витленĕ пек чăнкăртатса илчĕç, хăйĕн чăнкăрти сассипе хĕре илĕртме, лăплантарма шутларĕç, тейĕн. Анчах йăнăшрĕç пулĕ çав вĕсем, укçасем, хĕре çапла илĕртме-лăплантарма шутларĕç пулсан. Патька-патшан çак сăмах-пуплевне илтсенех, хăйне парас тенĕ укçа хутаççине курсанах аякран килнĕ хĕр тата ытларах эрленсе-хурланса йĕрсе ячĕ.



Шур чĕр çитти хура вĕç; 

Ăмма макран хуракуç? 

— Макăрмасăр ăçта каяс, 

Ăраскалсăр çамрăк пуç.



— тенĕ тахçанах пĕр юрăра Укаслу пурнăçне пĕлнĕ евĕрлех.

— Ан йĕр, ан йĕр, — лăплантарчĕ ăна каллех Хусанкка. — Ху пĕлен ĕнтĕ: вăрçă тени хĕрарăм ĕçĕ мар. Эпĕ сана ăсатса ярăп. Алкумне тухса кĕтсе тăр-ха. Атту тата патька-патшана çиллентерĕн.

Хăйне такам питĕнчен çав тери хытă çапнă пек Укаслу шарт сикрĕ, унтан вара сасартăках çав тери ывăннă пек пулчĕ те, енчен енне тайкаланса, уçă алăкран алкумнелле тухрĕ.

Пăкачав вăл çапла тери хурлăхлă пулнине асăрхасах та çитереймерĕ пулĕ, Укаслу тухсан, Хусанккапа Гаврила çине пăхса, савăнăçлăн калаçма тытăнчĕ:

— О-о-о, тĕлĕнтермĕш, тĕлĕнтермĕш! Тĕлĕнтерсех пăрахрĕ мана ку хĕр. Мĕн тери хитре тата!.. Эх, пулас марччĕ ман императрицă-арăм... Ун чухне-и?.. — Вăл пуçне енчен енне сулкаласа илчĕ те шăпланчĕ. Пăкачавăн хăйне нимшĕн ӳпкелемелли те çук: вăл хĕре хăй мĕн пултарнă таран пулăшрĕ. Тепĕр тесен хĕрупраçа çара илме пултараймасть ĕнтĕ вăл. Хĕрарăм тени вăл ăçта кирлĕ унта çеç лайăх. Ытти çĕрте инкек кӳме пултарать.

Патька-патша çапла шухăшласа кулленхи ĕçе пуçăнма вăхăт иккенне астурĕ те хăй патне манифест çырма хушнă тиеке чĕнсе килме хушрĕ.

Хусанкка вара хăй текех патька-патшана кирлĕ маррине туйса, Укаслу хыççăн тухрĕ.

Ăна, тарăннăн сывласа, Алюнов куçĕпе ăсатрĕ. Патша хĕрпе калаçнă чухне вăл вĕçĕмсĕр Укаслу çине пăхрĕ, ассăн-ассăн сывла-сывла илчĕ, хăйне вырăн тупаймарĕ, унтан вара Хусанкка хыççăнах хуллен алкумне шăвăнса тухса пурин куçĕ умĕнчен те çухалчĕ.

Пăкачав халь кăна мĕн пулса иртнине маннă пекех хăйĕн полковникĕсемпе вăрçă пирки калаçма тытăнчĕ. Çав вăхăтра ун патне тиек пырса кĕчĕ. Вăл Пăкачав хушнипе манифест çырса хатĕрленĕ иккен. Хуллен хăй мĕн çырнине васкамасăр вулама пуçларĕ.

~~«Божией милостью мы, Петр трети, император и самодержец всероссийский: и протчая, и протчая, и протчая.

Обьявляется во всенародное известие.

Жалуем сим имянным указом с монаршим и отеческим наших милосердием всех, находившихся прежде в крестьянстве и в подданстве помещиков, быть верноподданными рабами собственной нашей короне и награждаем древним крестом и молитвою, головами и бородами, волностию и свободою и вечно козаками, не требуя рекрутских наборов, подушных и протчих денежных податей, владением землями, лесными, сенокосными угодьями и рыбными ловлями, и соляными озерами без покупки и без оброку и освобождаем всех прежде чинимых от злодеев дворян и градских мздоимцев-судей крестьяном и всему народу налагаемых податей и отягощением. И желаем вам спасения душ и спокойной в свете жизни, для которой мы вкусили и перетерпели от прописанных злодеев-дворян странствие и немалыя бедствии. А как ныне имя наше властию всевышней десницы в России процветает, того ради повелеваем сим нашим имяным указом: кои прежде были дворяне в своих поместиях и водчинах, оных противников нашей власти и возмутителей империи и раззорителей крестьян ловить, казнить и вешать и поступать равным образом так, как они, не имея в себе христианства, чинили с вами, крестьянами. По истребоении которых противников и злодеев-дворян всякой может возчувствовать тишину и спокойную жизнь, коя до века продолжатца будет.

[[I,481]].



— Тĕрĕс. Хушнă пекех çырнă, — хăй кăмăлне пĕлтерчĕ Пăкачав. Унтан каллех тин кăна хăй умĕнче тăнă хĕре аса илчĕ. — Тĕлĕнтермĕш... Тĕлĕнтермĕш... Ав, мĕнле иккен чăваш хĕрĕсем! — çын илтмелле мар пăшăлтатрĕ унăн тути.

Сасартăк ăна хăй умĕнче палламан хĕре мар, юратнă арăмне, Кузнецов хусах хĕрне, Устина Петровна императрицăна курнă пекех туйăнса кайрĕ. Вăл та çапла туй хыççăнхи чăп-чăп каçĕ иртсен ун умĕнче çакăн евĕрех пуçа усса тăратчĕ, эрленсе-хурланса хăйне пĕччен хăварнăшăн ăна ӳпкелешсе калаçатчĕ:

— Ман хĕр ĕмĕрне сая ятăн эсĕ, патша-аттеçĕм. Кама шанса çапла пĕччене пăрахса хăваратăн-ха мана, хăвăн мăшăрна?

Атте çуртĕнче пурăнаттăм, хуйхă мĕнне пĕлместĕм. Эсĕ килсе тухрăн та мана, пурнăç тутине те пĕлеймен айвана, арăм турăн та, тӳрех тăлăха хăваратăн! Ейĕк шывĕ çинче ӳсекен чечеке татрăн та çĕре пăрахрăн...

Пăкачав ăна питĕ юрататчĕ. Унран ытла пĕр арçын та тепĕр хĕрарăма хакламан-савман пуль. Халиччен хĕрарăм курман мар вăл, пайтах хĕрарăм та хĕрупраç та ун аллинче, ун ытамĕнче явкаланнă, анчах Устина Петровнăран хакли Пăкачавшăн никам та пулман.

Анчах мĕншĕн-ха ăна çак таçтан килсе тухнă чăваш хĕрĕ Устина Петровнăна аса илтерчĕ. Хăйĕн çамрăклăхĕпе-и? Упкевлĕ кусçулĕпе-и? Е чиперлĕхĕпе-и?

  
   Çын чĕртнĕ çын


   Шăнкăр кăна шăнкăр шыв юхать, 

Шăнкăрчă та чĕппи, ай, шыв ĕçет. 

Шăнкăрчă та чĕппи шыв ĕçсен, 

Шăнкăрчă та амăш савăнать. 

Тăванпала тăван, ай, калаçсан, 

Ытти тăванах та, ай, савăнать.



Шăнкăр кăна шăнкăр шыв юхать, 

Шăнкăрчă та чĕппи, ай, шыв ĕçет. 

Шăнкăрчă та чĕппи шыв ĕçнĕ чух 

Унта чĕкеç чĕппин, ай, мĕн ĕç пур. 

Тăванпала тăван калаçнă чух 

Унта çичĕ ютăн, ай, мĕн ĕç пур.



Кăвак ярăмлăрах, ай, шурă пир, 

Унăн пĕр ярăмĕ, ай, урлăлла. 

Тăван патне каяс, ай, шыв урлă, 

Каймасассăн тăван, ай, çилленет. 

Тăванпала тăван, ай, калаçсан, 

Ытти тăванах та, ай, савăнать.



Ай-хай улма сачĕсем те 

Юрлаччăр-и кайăксем. 

Юрлаччăр-и кайăксем те — 

Иртет пирĕн ĕмĕрсем.

Чăваш халăх юрри.

  
   Кĕлсулттан кинемей


   Кĕлсулттан кинемей ватă урипеле кăшăртин-кăшăртин пускаласа картишне тухрĕ те аллинчи курăк тымарĕсене ниçта çакма аптăраса унталла-кунталла пăхкаларĕ. Ку курăк тымарĕсене вăл ĕнер çеçенхиртен кăларса килнĕччĕ.

Хĕвел çӳле çĕкленмех ĕлкĕреймен-ха. Çапах та таврара самаях шăрăх та.

— Ыр хĕвел, — хăй тĕллĕн мăкăртатса калаçрĕ Кĕлсулттан кинемей. — Ман тымарсем типеççĕ те эмел пулаççĕ, çынсем ăшне кĕрсе ларма юратакан чирсене хăвала-хăвала кăлара пуçлĕç. Анчах ăçта çакас-ха вĕсене? Ăçта хĕвел лайăхрах ӳкĕ-ши?..

Унталла та пăхрĕ карчăк, кунталла та пăхрĕ, юлашкинчен хай ампар çумĕнчи пĕренерен çыхса хунă вĕрен татăкне асăрхарĕ. Кĕлсулттан кинемей унăн пушă вĕçне çĕклерĕ те кăнтăралла тăсса кайса, сарай çумĕнчи тăлăххăн тăракан юпа тавра çавăрса илчĕ. Ку юпаран упăшки лашисене кăкараканччĕ! Эхе-хе! Ку вăл тахçанахчĕ ĕнтĕ. Çапах та юпа çĕрсе тĕпренсе пĕтмен-ха. Акă, вĕрене чиперех тытса тăрать. Чиперех. Çирĕпех... Карчăк васкамасăр кăна вĕрен çине курăк тымарĕсене çака пуçларĕ... Эхе-хе! Мĕн тери час пулакан ĕç мар ку. Ара, карчăк мар-и... ывăнать те çав. Алли-ури те вăр-варах мар.

Халĕ канма та юрать. Юпапа юнашарах, сарайран кунтарах, каска выртать. Якалса кайнă ĕнтĕ вăл. Якалса кайнă. Карчамас унта ларчĕ. Шухăша кайрĕ. «Эхе-хе! Пĕччене йывăр-çке, йывăр. Акă ватлăх кунра та никам та пулăшмасть. Пурне те хамăн, хамăн тумалла. Эхе-хе! Пурнăç-и ĕнтĕ çакă. Ывăл пулас-тăк! Кин кĕртнĕ пулăттăм. Пулăшнă пулĕччĕç. Çук. Карчăкăн никам та, никам та çук. Пурччĕ, хăшпĕр чухне килсе пулăшкалатчĕ пĕр хĕр. Укаслу. Халĕ ĕнтĕ вăл та çук. Пĕтрĕ. Çухалчĕ. Ним паллисĕрех çухалчĕ. Эхе-хе! Тĕрлĕ калаççĕ çынсем те. Хурахсем патне тарса кайнă, теççĕ. Теприсем тата ăна сĕм вăрманта тискер кайăксем çурса тăкнă, теççĕ. Виççĕмĕшĕсем, ав, Укаслу хăй шыва сиксе вилнĕ тесе пакăлтатаççĕ. Эхе-хе! Юлашкиех тĕрĕс пуль çав. Шыва сиксе вилчĕ пуль. Эхе-хе! Мĕн тери ырă кăмăллă хĕрччĕ. Мĕн тери чиперччĕ. Пиçнĕ çырлаччĕ ĕнтĕ. Çырлаччĕ. Ним паллисĕрех çухалчĕ. Эхе-хе! Хунчарсем, Хунчарсем айăплă. Пĕтерчĕç, тĕп турĕç мăнтарăна. Сурăх путеккине йăтса кайнă пек вăрласа тарнă та. Мĕн тери тертлентерчĕç пулĕ... Эхе-хе! Шăхаль, ылхан витмен Савантерĕн шуранка сăнлă ывăлĕ хăй ун аллинчен вилĕм тупрĕ. Чăваш туррисем, таса та сăваплă тавăрăва юратакан чăваш туррисем ăна çапла Укаслу аллипеле тĕп турĕç. Эй, аслă Пӳлĕхçĕ, эй, аслă Хайпӳрен, çăтмахра та пулин пирĕн Укаслу чунне хӳтĕлесемччĕ».

Çапла шухăша кайса ларчĕ ватă Кĕлсулттан.

Шухăшĕ-мĕнĕ унăн пĕр тикĕс шурĕ, çан-çурăма канăç та ырлăх илсе килекен çуллахи лăпкă çил пек пĕр майлă пычĕ.

Аллисене карчăк чĕркуççийĕ çине хучĕ... Унтан чавсаланса ларчĕ, аллисемпеле янахне тĕревлерĕ, вара каллех Укаслу пирки шухăшлама тытăнчĕ.

Эхе-хе! Килĕшмеллеччĕ те çав унăн, Укаслун, Кĕлсулттан кинемей сĕнĕвĕпе. Юлмаллаччĕ ун патне. Пурăнмаллаччĕ пĕрле. Вара ним инкекĕ те пулмастчĕ. Чĕрех пулатчĕ Укаслу. Никам та ăна ун чухне пӳрнипе те тĕкĕнме хăяйман пулĕччĕ. Эхе-хе! Нимĕн те тăваймастăн ĕнтĕ. Çӳлти Турă хăй, ахăртнех, унăн çамки çине çапла ăраскал çырнă пуль. Ара, кашни çыннăн çамки çинех çуралнă-çуралманах пурнăç йĕрне пĕлтерсе курăнман саспаллисемпе Çӳлти Турă хăй çыру, урăхла каласан, ăраскал е элчел çырать. Элчел — телейсĕр шăпа, ăраскал — телейлĕ шăпа. Анчах ăна пĕр этем те вуласа пĕлеймест, пĕр этем те çавăнпа хăйне çитес кунра мĕн кĕтнине пĕлеймест...

Карчамасăн шухăшĕ шăппăнрах та шăппăнрах шăвать. Куçне унăнне тĕтре карса илет. «Çтан тупăнчĕ-ха тĕтре? — тесе шухăшлама ĕлкĕрчĕ вăл çапах. — Ара, çанталăк пит уяр марччĕ-и? Капла пулсан ман курăк тымарĕсене пуçтарса кĕмелле-çке. Атту пĕтеççĕ вĕсем».

Анчах хайскерĕн тăма та вăй юлмарĕ. Вăл шăппăн кăна тĕлĕрсе кайрĕ.



Сахал çывăрнă-и каска çинче ларса Кĕлсулттан кинемей, нумай çывăрнă-и — куна эпир пĕлес çук, анчах вăл вăраннă тĕле хĕвел çурт çӳллĕшнелле улăхма та ĕлкĕрнĕччĕ ĕнтĕ. Теме сиссе шарт! сиксе вăранса кайрĕ карчамас. Темле туйăм ăна авăн хыçĕнчен, карта хушшинчи çурăкран ун çинелле темле мăшăр куç тинкерсе пăхнине систерчĕ. Такамăн мăшăр куçĕ? Темĕн мăшăр куçĕ?Çакна пĕлеймерĕ-ха карчăк. Пăшăрханса ӳксе, вăл ури çине çĕкленчĕ. Тискер кайăк куçĕ-и? Этем куçĕ-и? Тусĕн-и, çичĕ ютăн-и? Тен, усал шухăшпа çӳрекенĕн пулĕ? Тепĕр тесен унăн, пĕчченĕн пурнакан ватă карчăкăн, мĕнрен хăрамалла? Пĕр урипе вăл халь те вилĕм тăпри çине пусса тăрать ĕнтĕ. Мĕн çаратмалли пур унăн? Илччĕр. Ăна, карчăка, нимĕн те кирлĕ мар. Хăйпе пĕрле пĕрех вăл нимĕн япалине те вилĕ шăтăкне илсе кĕрес çук. Çапла шухăшларĕ те карчăк хыçалти алăкĕ патне пырса, ăна хуллен кĕлерен вĕçертсе, яриех уçрĕ, хыттăн кăшкăрчĕ:

— Улю-лю-лю-ю! Кам пур унта? Никам та хирĕç чĕнекен пулмарĕ.

«Тем, туйăнчĕ пулмалла, — мăкăртатрĕ карчăк. — Никам та çук. Туйăнчĕ пулмалла».

Вăл вара васкамасăр каялла каска пуканĕ çине пырса ларчĕ.

Çав хушăра такам пит асăрханса утни илтĕнсе кайрĕ. Анкарти енчен. Васкамасăр кăна карчăк авăн еннелле çаврăнчĕ те тĕлĕнсе хыттăн кăшкăрса ячĕ:

— Эсĕ-и ку, хĕрĕм? И-и, Пихампар, сыхла мана усал-тĕселтен. Укаслу леш тĕнчерен таврăнчĕ!

Пысăках мар çĕмĕрт хыçĕнчен Укаслу тухрĕ те васкаса, йĕри-тавра асăрхануллăн пăхкаласа, карчăк патне чупса пычĕ.

— Кĕлсулттан кинемей, ан чĕн Пихампара. Ан чĕн. Эпĕ ку — Укаслу. Эпĕ чĕрĕ. Эпĕ вилмен.

Карчăк, тĕлĕнсе, ури çине çĕкленчĕ.

  
   Çăхан куçне çăхан чавмасть


   Çут тĕнчере пылхурчĕ çеç мар, шăна-пăван та, эрешмен те пур.

Халăх каларăшĕ.



Кураймасть Укапи аппа Кĕлсулттан кинемее. Эх, кураймасть те. Унăн ирĕкĕ пулсан, вăл ăна, çав ютенĕ карчамаса, шалча çине лартăччĕ, алли-урине касса пăрахма, куçне чавса кăларма хушĕччĕ...

Мĕншĕн Кĕлсулттан кинемее çапла териех кураймасть-ха вăл?

Ара, сăлтавĕ те пур çав. Укапи те кăштах çынсене юмлакалама тăрăшать-çке. Пĕр-ик çул каялла пуçланăччĕ вăл çак ĕçе. Кӳршĕ ачи чирлесе ӳксессĕн вăл виçĕ кун кĕлĕ вуларĕ, шывпала юмăç пăхрĕ. Анчах леш ача ăшĕнчен çаплипех чирĕ каймарĕ. Вăл аптăранăçемĕн аптăрасах пычĕ. Вилме те пуçларĕ. Çавăн пек чухне вара ача ашшĕ Кĕлсулттан кинемее чĕнсе килчĕ. Лешĕ те çав, пычĕ. Ачана пăхкаларĕ те «Укапи кирлĕ кĕлĕ вуламан, — терĕ, — çавăнпа ачана пушшех йывăр пулнă. Эпĕ килмен пулсан, ача ыран вилетчĕ. Капла эпĕ ăна виçĕ кунтан сывататăп. Вара тӳрех Укапие килтен хуса кăларма хушрĕ, вара сипле пуçларĕ. Чăнах та тăваттăмĕш кунне хай ача ури çине тăчĕ, сывалчĕ. 

Çав кунран пуçласа кураймасть те ĕнтĕ Укапи Кĕлсулттан кинемее.

— Пĕтме маннăскер, — тет хăй ăшĕнче Укапи, — ман çиес çăкăра туртса илчĕ. Мана ĕнтĕ халь вăл вилмесĕр никам та чирлĕ çын патне чĕнес çук!...

Укапин çиес çăкăрĕ чакрĕ çапла. «Епле тавăрас-ха ман ăна? — шухăшлать Укапи. — Çук, эпĕ ăна ырă кăтартмăп-ха. Ăна çĕре кĕртетĕпех. Тьфу, Пихампар каçартăр та ку шухăшшăн».

Çапла Килтеш ялĕнчи икĕ карчăк хушшипеле хура кушак чупса иртрĕ.

Унтанпа Укапи хăйпе урлă пулнă Кĕлсулттан кинемей çинчен ăçта килчĕ унта элек сара пуçларĕ. Вăл çынсене хăйĕн пăшăл-пăшăл та йăпăлтирех сассипе çапла калакаларĕ:

— Кĕлсулттан вăл чирлисене хура кушак какайне çитерет. Вара леш çын чунĕ Шуйттана сутăнать.

— Кĕлсулттан вăл Эсрелпе те, Эсрехунпа та килĕштерет.

— Кĕлсулттана ăна Лештĕнчери пур усал вăй пулăшса тăрать.

Çынсем, Укапи сăмахне илтсен, унпа килĕшнĕн пуçĕсене сĕлтеççĕ те ним сăмах чĕнмесĕрех аяккалла пăрăнаççĕ. «Киремет хăв ирĕкне ан ярах, Кĕлсулттан кинемей пĕлсен тем курмалла пулĕ», — тесе шухăшлаççĕ.

Çакна курса, Укапи вара урсах каять.

Нумаях пулмасть-ха тата Укапи Кĕлсулттан карчăка çилленнипе чирлесех те ӳкнĕччĕ. Çапла пулса иртрĕ ку. Хăй патне кăштах ĕçлекелеме Укапи çав тăлăх хĕре Укаслăва чĕннĕччĕ. Кăштах пĕрле ĕçлекелесен хăнăхĕ, эпĕ каланине итлекен пулĕ, Шăхале качча тухма та килĕшĕ, терĕ. Ку Укапишĕн мĕн тери пысăк çĕнтерӳ пулĕччĕ. Унран кулма пăрахĕччĕç вара. Çук çав, ĕçĕ ăнмарĕ Укапин. Каллех çав вилме маннă карчамас ĕçе пăсрĕ. Шăп та лăп çав кунхинех вăл та Укаслăва хăй патне ĕçлеме чĕннĕ иккен. Кăшт пулăшкалама ĕнтĕ. Лешĕ, паллах, Укапи патне мар, Кĕлсулттан патне кайрĕ... Çав кунхине Укапи çак юмăç карчăкне хăй аллипе çурса тăкас патнех çитнĕччĕ. Кĕлсулттанпа пĕрле вара вăл Укаслăва та вилес пекех курайми пулчĕ. Хăй ăшĕнче: «Иккĕмĕш Кĕлсулттан-тупăнчĕ мар-и! — терĕ. — Акă, ватăлать те юмăç пулать, пĕтĕм усал-тĕселпе çыхланса каять. Кĕлсулттан пекех».

Кайран хĕре вăрласа кайрĕç. Çав тери савăнчĕ çакна илтсен Укапи. Кĕлсулттан халь ĕнтĕ юлташсăр тăрса юлчĕ, терĕ. Анчах лешĕ, Киремет маннă япала, пулас упăшкине вĕлернĕ те тухса тарнă. Таçта тарнă, никам та пĕлмест. Çынсем виçĕ кун ун йĕрне шырарĕç: пĕтĕм вăрмана, çеçенхире çавăрчĕç, нимĕн те тупаймарĕç. Кайран калаçма тытăнчĕç вара:

— Укаслу вăл хурахсемпе çыхланнă. Вĕсем патне тарса кайнă.

— Ырă Киремет хăй çиллине ӳкернĕ, çавăнпа ним паллисĕр çухалнă вăл. Килĕш Киремете ăна çиллентерме юрамасть çав, ун пеккине хур кăтартма пĕлет вăл.

— Пихампар тавăрнă ăна. Ара, хĕрупраç пуççăн аллине анкар тытса çын юнне юхтарнă та. Тискер кайăксем çурса тăкнă, тет.

Çак сăмахсене илтсен те хăй ăшĕнче савăнчĕ Укапи. «Çапла кирлĕ-ха сана, — терĕ. — Пуриншĕн те ман ылхан çитрĕ пулас». Çав хушăрах тата хăй чи усал тăшманĕ çинчен те манмарĕ. Кĕлсулттан çинчен элек хыççăн элек сарчĕ:

— Çав тĕп турĕ ĕнтĕ Укаслу чунне. Çав вĕрентнĕ ăна çапла çынна вĕлерме. Ара, Эсрелпе Эсрехуна çын юнĕ кирлĕ те. Вĕсем Келсулттан тусĕсем-иç. Э-э-э?

Унтанпа ĕнтĕ икĕ эрне иртрĕ.

Çынсем мĕн пулнине хуллен манса пычĕç. Кашнин хăйĕн шухăшĕ, хăйĕн пурнăçĕ, хăйĕн ĕçĕ-хĕлĕ… Пĕрин хĕле валли вутти çук. Теприн утти çитмест. Виççĕмĕшĕ выçăпа аптрать. Тăваттăмĕшĕн ĕнине кашкăрсем тытса çурнă. Пиллĕкмĕшĕн лашине вăрăсем илсе кайнă.

Савантер çеç çав инкеке манаймарĕ. Ара, çав ылханлă хĕр чиксе вĕлернĕ Шăхаль унăн пĕртен-пĕр ывăлĕ-çке, ватлăх кунри шанчăкĕ, ĕçне малалла илсе каяканĕ. Мен пурăнни ĕнтĕ капла! Савантер хăй вилĕ те кама валли юлĕ ун пурлăхĕ! Пĕтĕм Хунчар йăхĕн инкекĕ пулчĕ-çке ку! Кам аллинчен, кам аллинчен çĕре кĕмелле пулчĕ унăн, Шăхалĕн! Хĕрупраç аллинчен! Мăшкăл, мăшкăл-çке ку!

Савантер тупа турĕ: «Енчен те çав хĕр чĕрĕ пулсан, пурпĕрех шыраса тупăп, вара хуйхăма унăн юнĕпеле юхтарса ярăп!»

Укаслăва çын вĕлерме ватă Кĕлсулттан вĕрентнĕ тенине илтессе илтнĕ-ха Савантер. Çавăнпа ĕнтĕ вăл ăна пĕтерсе тăкма та хатĕр. Анчах çулăхма нимĕнле сăлтав тупаймасть-çке, çитменнине тата кăштах шикленкелет те. Кам пĕлес пур, тем тытать-ха пĕтме маннă юмăç карчăк хăй ăсĕнче? Чир-чĕр ярса тертлентерĕ тата.

Вара хайхи Укапи те Кĕлсулттана пит курайманнине илтнипе усă курма шут тытрĕ. Укапие темиçе кун хушши Кĕлсулттан карчăк хыççăн йĕрлеме хушрĕ. Тен, мĕн те пулин курăнĕ, çăлтав тупăнĕ. Вара Савантер ун çинчен ялти ватăсене пĕлтерĕ, вĕсем ватă юмăç-карчăка вĕлерме те ирĕк парĕç.

Çавăнпа ĕнтĕ виççĕмĕш кун паян Укапи каç пуласпа, çын курмалла мар йăпшăнса, Кĕлсулттан кинемей хуралчĕ патне çывхарчĕ. Анкартине кĕчĕ, унта çĕмĕрт хыçне пытанса тăчĕ. Таврара мĕн пулса иртнине сăнаса тăма тытăнчĕ. Шăпăрт-ха. Нимĕн ун пекки-кун пекки те илтĕнмест.

Ĕнер те çапла нимĕн те пулмарĕ. Карчăк картишĕнчи кантăра çине çакнă курăк тымарĕсене пуçтарчĕ те килне кĕрсе çухалчĕ. Паян, ав, курăк тымарĕсене пуçтарни те курăнмасть.

Каç пулсах çитрĕ ĕнтĕ. Çапах та Укапи килне каяс темерĕ-ха, сыхламах юлчĕ. Вăл, çĕмĕрт хыçĕнчен тухса, картиш патнех пычĕ те хӳме хушăкĕнчен пăха пуçларĕ.

Каçĕ хăйĕн хура чаршавне карсах хучĕ.

Ниçта та тавралăхра ним сас-чӳ илтĕнмест.

Çĕмĕрт тĕлĕнче çеç шăрчăк хăйĕн пĕр кĕвĕллĕ юррине тăсать.

Сасартăк Укапи çын сассине илтрĕ.

Иккĕн калаçаççĕ. Иккĕшĕ те хĕрарăм.

— Тем, кансĕрлентĕм-ха паян эпĕ, хĕрĕм. Кайса качакана суса пăрахмăн-ши, — тет пĕри. Ахăртнех ку килхуçи пулчĕ пулас.

— Сăвăп, кинемей, сăвăп.

Иккĕмĕш сасса та Укапи палланă пек пулчĕ. Анчах ниепле те тавçăрсах илеймерĕ. Кам сассиччĕ-ха! Кам сассиччĕ-ха? Эх, тепре кăна сас патăрччĕ, вара тавçăрса илет те çав.

«Мĕнле «хĕрĕм» тупăнчĕ тата çав ылханлă карчăкăн, — шутларĕ Укапи. — Пĕтме маннăскер. Пĕччен пурăнмасть тата».

Иккĕмĕш хĕрарăм сассине тепре илтессе кĕтсе, хӳме хыçĕнче Укапи чылайччен тăчĕ. Анчах картишĕнче урăх пĕри те ним сăмах та чĕнмерĕç.

Сасартăк Укапи пуçне тем пырса çапнă пекех пулчĕ. «Э-э-э, ара, ку Укаслу сасси-çке, — терĕ хăй. — Укаслу сасси!» Укапи хăйĕнчен хăй шалтах тĕлĕнсе кайрĕ.

— Э-э-э! Ылхан çитменскер, пĕтмен çаплах! Пĕтмен! Çак юмăç карчăк патĕнче пытанса пурăнать иккен! Э-э-э! Халĕ ĕнтĕ Савантере часрах кайса калас.

Укапи Савантер çурчĕ еннелле чавтарчĕ.

Çул çинче вăл кăшт иккĕленсе те илчĕ: «Тен, йăнăшрăм пулĕ. Тата кăшт тăхтаса тăмалла марччĕ-ши?» Чарăнса, каялла çаврăнма та хăтланчĕ, çук, урисем çаплипех хăйне Савантер килĕ еннелле туртрĕç...

— Э-э-э, Савантер, мĕн тери хыпар калам сана! — кăшкăрса ячĕ Укапи, пуян пӳрчĕ патне çитсенех. — Э-э-э, пыр та кур ĕнтĕ  халь этем тенине.

— Мĕн хыпар? Кала часрах! — ытлашши пакăлтатса кайма чăрчĕ ăна Савантер. Чăтăмĕ пĕтнипе унăн пичĕ-куçĕ чирлĕ çынăнни пек туртăна-туртăна илчĕ.

— Ара, Укаслу чĕрĕ. Чĕрĕ. Вăл çав юмăç карчăк патĕнче пурнать. Э-э-э!

— Кĕлсулттан кинемей патĕнче-и!? — кăшкăрса ячĕ Савантер. Вăл ним йĕркине те астумасăр карчăка хăйĕн тимĕр пек çирĕп аллипе хулĕнчен ярса тытрĕ.

— Э-э-э! Хам хăлхапа хам унăн сассине илтрĕм, — терĕ те Укапи хăй паян çеç мĕн илтнине каласа пама тытăнчĕ.

— Тен, вăл мар пуль! — иккĕленсе илчĕ Савантер. — Куçупа курман-çке-ха эсĕ ăна.

— Э-э-э! Тен, чăнах та вăл пулмарĕ пуль, — Савантер иккĕленнипе аптрасах ӳкрĕ карчăк. — Куçăмпа курмарăм, тетĕп-çке. Хăлхапа çеç илтрĕм.

— Акă мĕн, — сăмах хушрĕ вара сиввĕнрех Савантер. — Енчен те Укаслу унтине йăлтах тĕплĕн пĕлен пулсан, çур пурлăхăма сана паратăп, Укапи аппа. Эсĕ тĕплĕн пĕл те тӳрех мана систер. Ыттине эпĕ хам...

— Э-э-э? Пĕлĕп ăна, пĕлĕп...

  
   Ват çын — тăват çын


   Ялти ватта итлесен ялта сумра пулан.

Халăх каларăшĕ.



Укаслу чĕрĕ-сыввăн хăй патне таврăннишĕн Кĕлсулттан кинемей калама çук хавасланчĕ.

— Хĕрĕм, — терĕ вăл, — ĕненес-и, ĕненес мар-и эсĕ çапла чĕрĕ те сывă иккенне.

— Ĕнен, кинемей, ĕнен, — кăшт куларах калаçрĕ хĕр.

— Мĕн вара çапла тери чылай хушă таçта çӳрерĕн эсе? Хыçран йĕрлекенсенчен епле пытанма пултарайрăн?

— Патька-патша тапăрăнче пултăм эпĕ, кинемей, — терĕ те Укаслу эпир, вулаканăм, санпа иксĕмĕр мĕн пĕлнине карчăка каласа кăтартма тытăнчĕ.

Тĕлĕнсе, пуçне унталла та кунталла сулларĕ Кĕлсулттан кинемей, аллипе пĕççине çапрĕ те çапрĕ.

— Эхе-хе, тĕнче тăрăх хавха çӳрет, хĕрĕм, эпĕ вара, патька-патша çинчен илтнĕ пулсан та ĕненмесĕр пурăнтăм. Ватăскер ĕнтĕ эпĕ, çынсем куна шутласа кăларнă пулĕ, тенĕччĕ. Эхе-хе, çынсем чăннипех каланă иккен...

Унтан вара карчăк каллех, çăварне карсах, Укаслу каласа панине итле пуçларĕ. Хĕр хайхи патька-патша хăйне çĕклесе тăратнине, унтан ыттисен умĕнчех ура çинче тăма ирĕк панине илтсессĕн пушшех те тĕлĕнсе кайрĕ.

— Çаплах каларĕ-и вара? — темиçе хутчен те ыйтрĕ вăл. — Тăр, тăр, хĕрĕм. Кала, мĕн çăмăлпа? Кам кӳрентерчĕ сана, тет. Эхе-хе! Эпĕ эсĕ ыйтнине ахаль хăвармăп, тет.

— Çаплах каларĕ, — çирĕплетрĕ Укаслу, вара малалла каласа кăтартма тытăнчĕ, хăйĕн куçĕ çав самантра куççулĕпе йĕпенчĕ.

Тĕлĕнсе пăхать ун çине карчăк-карчамас. Укаслу хăйне патька-патша мĕншĕн çара илменнине каласа кăтарта пуçларĕ.

— Эсĕ вара чăнласах та патька-патша çарçынни пулас тенĕччĕ-и? — тĕлĕнсе ыйтрĕ карчăк.

— Кинемей, ара, эпир Пинерпе çавăн çинчен калаçса татăлнăччĕ те ĕнтĕ. Анчах ăна, ав,вĕлерчĕç. Эпĕ пĕчченех тăрса юлтăм. Патька-патша хайхи мана калать: «Çук, хĕрĕм. Хĕрсем пирĕн çара кирлĕ мар. Антив арçынсем çапăçчăр ĕнтĕ. Хĕрсен ĕçĕ...» Эпĕ вара унăн сăмахне те итлесе пĕтереймерĕм, ĕсĕклесе йĕрсе ятăм. Патька-патша мана лăплантарас тесе тата тем-тем сăмахсем те калать. Унпа пĕрле пулнă çынсем те мана лăплантараççĕ. Эпĕ çаплах йĕретĕп. Сасартăк куратăп хайхи, пĕри пĕчĕк хутаç илсе килет, патька-патшана тыттарать. Патька-патша çав хутаçне мана тыттарать: «Ку сана, хĕрем, манран, патшаран-императортан. Хĕр тупри тума пултăр!» — тет.

— Санăн вара каялла каймаллах пулчĕ-и! Эхе-хе!

— Каймаллах пулчĕ, кинемей. Унта, патька-патша çыннисен хушшинче, пĕр чăваш пурччĕ. Хусанкка. Вăл мана алкумне тухма хушрĕ. Ман хыççăнах Хусанкка хăй те тухрĕ: «Тӳрех Çавал тăрăхне, çав-çав яла кай. Унта ман анне пурăнать, — терĕ. — Ун патĕнче пурăн кăштах. Кайран, вăрçă чарăнсан, пурнăç майлашăнса кайĕ».

Эпĕ çапла ун умĕнче тăратăп та нимĕн калама та пĕлместĕп.

Хусанкка амăшĕ пурнакан ял ятне те çавăнтах манса кайрăм.

— Халĕ ĕнтĕ кай, — терĕ Хусанкка. — Телейлĕ çул сунатăп... Вăл шала кĕрсессĕнех тепĕр çын тухать. Яштака пӳллĕ, хĕç вĕçĕ пек çӳхе мăйăхлă каччă. Алюн. Çавă калать мана: 

— Пулăшăп эпĕ сана, пикеçĕм. Санăн ĕмĕтӳ çитĕ. Анчах, атя-ха, кунтан кăшт аяккарах каяр. Вара мĕн тумаллине калăп.

Алкумĕнчен урама тухрăмăр. Çавă вара, Алюн текенни, мана калать: «Эсĕ, пикеçĕм, епле пулсан та каялла тапăра таврăнма тăрăш. Анчах эсĕ хĕр иккенне ун чухне никамăн та пĕлмелле мар, патька-патшан та».

— Ара, мĕн, арçынла тумланмалла-им вара? Эхе-хе! — тĕлĕнсе ыйтрĕ Кĕлсулттан кинемей.

— Çапла хушрĕ çав. Эсĕ, тет, пĕр-пĕр çĕре кай та, кăштах лăпланса пурăн, кан, вара арçынла тумланса каялла кил. Паллах, пĕр-пĕр ухă е хĕç таврашĕ тупса таврăнсан тата та лайăх пулмалла, тет...

Тата нумай каласа кăтартрĕ Укаслу. Алюн ăна çав тери каялла таврăнтарасшăн пулнă. Пысăках мар çарпа вăл хăй кăнтăрти чăваш ялĕсенелле тухса каяс тенине те пĕлтернĕ. «Эпĕ чи кăнтăрти чăваш ялĕсене те çитесшĕн. Ман çинчен хавха пулĕ унта. Çав хавха сан пата илсе çитерĕ», — тесе ăнлантарнă...

Хĕр калавне итленĕ хыççăн Кĕлсулттан кинемей чылай хушă ним чĕнмесĕр шухăша кайса ларчĕ. Юлашкинчен: «Эсĕ, Укаслу, ватă çынсем Илтилет ятлă хĕр-паттăр çинчен каланине илтнĕ-и?» — тесе ыйтрĕ.

— Илтнĕ, кинемей, илтнĕ, — сиксе ӳкрĕ Укаслу. — Мана ун çинчен асатте каласа панăччĕ. Хăй вилес умĕн. Эпĕ яланах ун çинчен шухăшлаттăм. Çавăнпа ĕнтĕ эпĕ Алюн каланипе килĕшрĕм те.

— Апла, арçынла тумланса каялла каясшăн иккен, э-э-э?

— Каясшăн, кинемей. Каясшăн. Пулăшсамччĕ, кинемей, мана. Эсĕ мана пулăшасса эпĕ ялан шанса тăнă, çавăнпа Килтеше таврăнтăм та ĕнтĕ. Хунчарсен аллине лекесрен те хăрамарăм.

Карчăк чылайччен чĕнмесĕр ларчĕ. Тем шухăшларĕ, вара çапла каларĕ:

— Пулăшăп, хĕрĕм! Пулăшăп! Эхе-хе! Хам ĕмĕрте эпĕ тем те курнă. Сана хам патăмран ярассăм килмест те çав, çапах та пулăшăп сана. Эпĕ, ара, ватă ĕнтĕ. Эпĕ пĕччен те юлăп. Пурăнăп-ха. Эхе-хе! Анчах çакна асту, Укаслу, арçынла тумлансан санăн хĕрупраç йăли-йĕркине йăлтах манмалла.

Укаслу карчăк çине тĕлĕнсе пăхрĕ. Ара, вăл кун çинчен шухăшламан та-çке.

— Ун пирки шухăшламан апла эсĕ, — тӳрех хĕр шухăшне тавçăрса илчĕ карчăк. — Çапла çав, хĕрĕм. Ватă çынсăр ниçта та каяймăн. Эхе-хе! Ват çын — тăват çын. Вăл тĕнчере нумай пурăннă, нумай пĕлет. Эхе-хе! Акă, кăтартам-ха сана.

Çак сăмахсемпе карчăк Укаслăва çĕçĕ тата пуçламан çавра çăкăр тыттарчĕ.

— Акă, кас-ха çакна. Эпĕ сан çине пăхам.

Укаслу сылтăм аллипе çĕçĕ тытрĕ. Унтан вăл пуçламан çăкăрне сулахай аллипе илчĕ те кăкăрĕ çумне хĕстерсе пĕр чĕлĕ касса кăларчĕ.

— Эхе-хе! — кулам пекки турĕ Кĕлсулттан кинемей. — Патька-патша çарĕнчи пĕр-пĕр вăйпут таврашĕ пулсассăн та эсĕ çăкăра çаплах касăн-и?

— Мĕнле касмалла тата? — шалт аптраса ӳкрĕ Укаслу.

         Ара, çăкăра кун пек каснине курсассăн сана никам та арçын теес çук, эсĕ хĕрупраç иккенне пĕлĕç пурте. Эхе-хе! Ан тĕлĕн, Укаслу. Эпĕ ватă ĕнтĕ, ăна-кăна чухлакалатăп. Арçын çăкăра апла касмасть.

Кĕлсулттан çăкăра сулахай аллипе тытрĕ. Вара ăна кăкăрĕ патне çывхартмасăр, алли çинче тытсах пĕр чĕлĕ касса илчĕ.

— Куртăн-и? Ак çапла. Арçын çăкăра кăкăрĕ çумне чăмăртамасть. Ăнлантăн-и, Укаслу?

Тĕлĕнмеллипех тĕлĕнчĕ Укаслу çакна курсан. Ара, кун пирки вăл ĕмĕрне те шухăшлас çук-çке. Юрать-ха, çак карчăк пулчĕ. И-и, тинкӳ кăна тухĕ çав.

Çав хушăра карчăк çаплах калаçрĕ:

— Укаслу-хĕрĕм, тем те пĕлмелле-ха санăн, тем те пĕлмелле. Çапах та эсĕ ан пăшăрхан. Кĕлсулттан карчăк санпа юнашар чухне эсĕ пĕрре те ан пăшăрхан. Пурте йĕркеллех пулĕ. Пурне те йĕркипе пĕлекен пулăн. Арçын йăлине те. Тумтирӳ те пулĕ санăн. Хĕçӳ те, ухху та пулĕ. Халь ун çинчен калаçса çитĕ. Атя-ха хире-хирĕç ларса пĕрле апат çиер. Эхе-хе! тем, хырăм выçнă пек пулчĕ манăн, ватсупнăн...

  
   Йĕкĕт тени юлнă-и пирĕн?


   — Вилĕм камран хăрать?

— Йĕкĕтрен.

Авалхи юмахран.



Çынпа хутшăнма юратмасть ватă Аванкай. Упа пек пĕр-пĕччен пурнасшăн вăл. Никам та ăна ан кансăрлетĕр. Вăл хăй те никама та ан чăрмантартăр.

Унăн сухалĕ те шап-шурă ĕнтĕ, çуçĕ те кăн-кăвак. Пичĕ-куçĕ те хутламăн-хутламăн хутланса пĕтнĕ, курпунĕ те тухнă, çĕр-анне ăна хăй патнелле туртать, тейĕн... Пĕркеленчĕкĕсем пит-куçĕнчи хĕç касса тунă суран йĕррисене те хупланă ĕнтĕ. Эх, мĕн чухлĕ суранччĕ унăн. Пĕтĕм сăпатне хăрушлататчĕç пек ĕлĕк чух. Унчухне унăн куçĕ ăмăрткайăкăнни пек çивчĕччĕ, вутхĕмĕн ялкăшатчĕ, нимĕнле тăшман та ăна хирĕç витерсе пăхаймастчĕ. Халĕ ĕнтĕ куçĕ те пĕркелкенчĕк айне путнă. Ватăлчĕ, ватăлчĕ Аванкай. Тахçан-тахçан вăл çӳллĕ те яштака пӳллĕччĕ, сарлака хулпуççиллĕ, вăйлă та маттурччĕ. Ăна çынсем Аванкай-паттăр тесе чĕнетчĕç. Чим-ха, чим, кун çинчен питех шарлар мар. Кун çинчен ара-çке никамăн та пĕлмелле мар. Ун чухне Аванкайăн ури те кашкăрăнни пек вăйлăччĕ. Халĕ апла мар, халĕ Аванкай, ав, ухсахлать. Тахçанах, тахçанах çапла аманнăччĕ вăл... Чим-ха, кун çинчен те ытлах калаçар мар, кун çинчен те никам та пĕлмелле мар-çке.

И-и-и, ĕлĕкрех Аванкай çав тери хаваслă çынччĕ. Унăн тавра юлташĕсем хĕвĕшетчĕç. Халĕ вăл улшăннă ĕнтĕ, халĕ пĕччен пурнасшăн. Çавăнпа вăл, пуринчен те тарса кайса, çак сĕм вăрмана килсе ларнă та. Кунтах хăйне валли çурт тунă. Хĕрĕх çул ытла пурнать ĕнтĕ унта Аванкай. Хĕрĕх çул ытла. Çирĕм çул каярах ун йăви тĕлне çынсем килсе тухрĕç. Унтанпа каллех вара çапла киле-киле чăрмантараççĕ ăна. Пурне те йышăнмасть Аванкай. Чылайăшне хăй патĕнчен хуса ярать. Чи çывăх çынсене, хăй шанакан çынсене çеç хăй патне кĕртет вăл. Лешсем ун патне тĕрлĕ ĕçпе çӳреççĕ. Мĕншĕн тесен Аванкай пек тимĕр-тăмăр ăсти таврара урăх çук та пулĕ. Тимĕр-тăмăр ĕçĕпе çӳреççĕ ун патне çынсем.

Ăстине ăста-ха, паллах, Аванкай. Анчах хăй ĕçĕпе пĕрре те мухтанаймасть-çке вăл. Мĕншĕн тесен Аванкай тăшманĕсем вăл тимĕр-тăмăр ĕçне пуçăннине: вăл хăй пĕлекен çынсене çивчĕ анкар, сăнă, ухă йĕппи, теприсене тата хĕç те туса панине пĕлмелле мар. Çакăн çинчен аслă чăваш ялĕсенче тăракан вырăс стрелецĕсем пĕлсессĕн — тĕнче пĕтĕ-çав, Аванкай ниепле те пуçне упраса хăвараймĕ. Мĕншĕн тесен тахçан ĕлĕкех патша указĕпе чăвашсене тимĕрç лаççисем тытма, хĕçсемпе сăнăсем, пăшалсем тума чарнă. Анчах халь уншăн питех шухăшлар та мар. Мĕншĕн-и? Мĕншĕн тесен тӳре-шаран халь урăх шухăш. Тĕнче тăрăх хавха сарăлать. Таçтан хресчен патши килсе тухнă, тет, стрелецсене, пупсене, пуянсене, вăйпутсене тĕп тăвать, тет. Теприсем тата вăл Атăл урлă каçса çурçĕрти чăваш ялĕсене çитнĕ те теççĕ. Те тĕрĕсех ĕнтĕ çакă? Чăннипе тĕрĕссине никам та пĕлмест. Уйрăмах кунта кăнтăрти чăваш ялĕсенче çак сăмах тĕрĕссипе — тĕрĕс маррине татсах калаймаççĕ. Ара, вырăнĕсем те вăрттăнрах та-ха кунта.

Çапла, кунта улах вырăнсем сахал мар. Акă, Аванкай пурнакан çурт та улах вырăнта. Çавăнпа ĕнтĕ Аванкай патĕнче виçĕ эрнене яхăн таркăнсем пурăнаççĕ. Хăйсем çамрăкскерсем. Каччăсем.

Анчах таркăнсем унта пурăнни çинчен никамах та пĕлмест. Аванкайсăр пуçне. Тата Килтеш ялĕнчи пĕр карчăксăр пуçне. Карчăкне ăна Кĕлсулттан кинемей тесе чĕнеççĕ.

Епле килсе тухнă-ха çакскерсем Аванкайăн улах çуртне?

Ăнсăртран. Малтан пĕри килсе тухрĕ. Аманнăскер. Çемрен лекнĕ ăна. Хăй вăл Кĕтне тăрăхĕнчи аякри ялтан иккен: тӳре-шара таврашне халăха тертлентернĕшĕн тавăрма шухăшланă. Хăйсен ялĕнчи чиркĕве вут тĕртсе тивертнĕ те вăрмана тухса тарнă. Анчах йĕрне çухатайман çав. Салтаксемпе куштан ачисем ăна хыççăнах хăваласа пынă. Тытасса хăйсем тытайман, çапах та юнлă кучченеç туянтарнă, ухăпа персе амантнă. Аванкай ăна виçĕ кун хушши çине тăрсах хăй пĕлнĕ пек сиплерĕ. Атлай ятлă пулчĕ вăл. Сипленине кура самаях самайланма тытăнчĕ... Шăп та лăп çав кунсенче тата Аванкай вăрмантан тепĕр çамрăка тупса таврăнчĕ. Ку вара юн нумай кайнипе йăлтах халсăрланнăччĕ, ятне çеç Эмир тесе калама ĕлкĕрчĕ, тăнне çухатрĕ. Аванкай ăна тем тĕрлĕ те сиплесе пăхрĕ, анчах аманнă çамрăкăн лайăхланасси пулмарĕ. Вара старикĕн ирĕксĕрех Килтеш ялĕнчи сиплевçе Кĕлсулттан кинемей патне кайма лекрĕ. И-и, Кĕлсулттана Аванкай тахçантанпах пĕлет. Вĕсем иккĕшĕ паллашнă чухне Кĕлсулттан çап-çамрăкчĕ, тухья тăхăнса çӳретчĕ, куçĕ ахахăн та мерченĕн çиçетчĕ, таврари ялсенчи каччă-тĕрĕш ун тавра хĕвĕшетчĕ.

Икĕ кун кунĕпе сиплерĕ çав карчăк аманнăскере, иккĕмĕш кунне, каçалапа, таркăн каччă хăйие лайăхрах туйма тытăнчĕ, суранĕ туртăнса ӳт илме пуçларĕ.

Çав кунхине тата вăрманти улах пӳрте тепĕр çын килсе çулăхрĕ. Ăна та йышăнчĕ Аванкай. Ку лутака та мăнтăр хырăмлă, чапрас ураллă вăтăрсенчи арçын пулчĕ. Ишмук тесе чĕнеççĕ иккен хăйне.

Кĕлсулттан, аманнă качча пăхса, тата икĕ кун пурăнчĕ. Виççĕмĕш кунне вара килне кайма тухрĕ. Анчах вăл килне çитмесĕрех каялла таврăнчĕ. Пĕччен мар тата: вĕçĕмсĕр ахлатакан арçынна сĕтĕрсе килчĕ. Ăна вăрманта упа ами лутăркаса тăкнă иккен. Карчăкăн куна та сиплемелле пулчĕ вара. Сиплевçĕ сиплĕхрен тармасть, теççĕ. Çапла пулчĕ мар-и...

Кускер ачан чĕлхи хытă пулмарĕ. Вăл — вăтам пӳллĕ, хулăм туталлăскер. Хăй çинчен вăл нимĕн пытармасăр каласа кăтартрĕ. Астăрхан ятлă. Иккен ăна хăйсен ялĕнчен салтака каймалла тунă. Шăпа çапла тухнă-и, тата ытти-и... Анчах та ку тухса тарма ĕлкĕрнĕ. Вунă куна яхăн вăл вăрманта выçăллă-тутăллă çухалса çӳренĕ. Вара асăрхамасăр упа амипе çури выртакан çĕре пырса тухнă. Упа ами ăна тăшман тесе шутланă пулас, хăвалама тытăннă, çитсе пусса антарнă. Каччă анкарне туртса кăларса ун хырăмне касса çурнă. Упа вар-хырăмĕ çĕре йăтăнса тухнă, анчах вăл виличчен хăй тăшманне юлашки хут çапса хытах амантма ĕлкĕрнĕ иккен...

Çапла Аванкай улах пӳртĕнче тăватă çамрăк чăваш ачи пурăнаççĕ.

Хăшпĕр чухне вĕсем ватă Аванкай тавра пуçтарăнаççĕ те старик тахçан авал пулса иртнине каласа парасса кĕтеççĕ. Эх, мĕн кăна пĕлмест пулĕ Аванкай! Чăваш паттăрĕсен мухтавлă ĕçĕсене, вĕсем халăхшăн епле кĕрешнине унран лайăх никам та каласа кăтартаймасть пулĕ.

— Мĕншĕн-ха, мучи, вырăс патши чăваш ялĕсенче тимĕр-тăмăр сутма чарнă? Мĕншĕн-ха вырăс патши чăваш ялĕсенче тимĕрç лаççисем уçма чарнă? — ыйтрĕ паян каччăсенчен пĕри, вăтам пӳ-силлĕ те хулăм туталлăскер, шăп та лăп леш, упапала çапăçаканни.

— Этьсемри, — терĕ кашнине куçран пăхса ватă Аванкай, — итлĕр эппин, каласа кăтартам сире.

Ватă Аванкая çак хăюллă та нимрен хăраман пусмăрпа мăшкăла тӳсес темен яшсем питĕ килĕшеççĕ. И-и-и, тахçанах-тахçанах Аванкай хăй те вĕсем пекех çамрăкчĕ, харсăрччĕ. Аслă Çавалпа Кĕçĕн Çавал тăрăхĕнче ун чухне ăна пĕлмен çын та çукчĕ пулĕ! И-и-и, ку ĕнтĕ вăл тахçанах, тахçанах пулнă. Ун чухне чăваш йĕкĕчĕсем Аванкай хыççăн вута кĕме те, шыва сикме те хатĕрччĕ. Чаплă уяв туса ирттерчĕç вĕсем ун чухне Аслă Çавал хĕрринче. Патша вăйпучĕсене çĕмĕрсе тăкнă хыççăн чаплă уяв туса ирттерчĕç. Тискер вăйпутсене вĕсем çунтарса янă ялсемшĕн, ним айăпсăртан тертелентернĕ çынсемшĕн, кĕлĕ вырăнĕсене пĕтернĕшĕн тавăрчĕç. И-и-и, мĕн тери чаплă вăхăтчĕ çавă... Аллисем вăйлăччĕ Аванкайăн. Ӳт-пĕвĕ енлĕк кайăкăнни пек маттурччĕ, куçĕ ăмăрткайăкăнни пек çивĕчĕччĕ. Учĕ — урхамах пек çунатлăччĕ. Нукерĕсем шанчăклăччĕ. Ĕмĕтленме те пĕлетчĕ тата вăл ун чухне. И-и-и, çитмерĕç çав Аванкай ĕмĕчĕсем... Тĕп тунă вăйпутсем вырăнне патша урăххисене ячĕ. Тискер патша çарĕсем пĕтĕм чăваш ялĕсем тăрăх выç кашкăр пек урса çӳрерĕç, Аванкая тытасшăн пулчĕç. Çук, тытаймарĕç. Ара, ăçтан тытчăр-ха ĕнтĕ! Пĕтĕм халăх Аванкай майлăччĕ те. Чылайччен ухмаха хăварса пурăнчĕ Аванкай вăйпутсене. Анчах кайран... кайран сутрĕç ăна: систермесĕр темиçе енчен хупăрласа илчĕç.

Паттăррăн çапăçрĕç Аванкай йĕкĕчĕсем. Тупăсем çине, пăшалсем çине ним хăрамасăр кĕчĕç. Аллисене хĕç, ухă, сăнă тытса. Эх, тăшман хушшине кĕрсе кайса, куçа-куçăн тăрса çапăçайма пултарнă пулсан! Патша вăйпучĕсем пĕри те сыввăн юлаймастчĕç те çав. Çук, тăшман хушшине кĕрсе каяймарĕç. Йĕкĕтсене çичĕ ют тупăсенчен, пăшалсенчен пере-пере вĕлерсе пĕтерчĕ. Ӳкрĕç, ахлата-ахлата хăйсемшĕн амаçури пулса тăнă тăван çĕр çине ӳкрĕç Аванкай йĕкĕчĕсĕм...

Аванкай вара кăнтăралла тапрĕ. Хăйне пĕлмен çĕрелле. Хăйне курман çĕрелле. Çавал тăрăхĕнче юлма юрамастчĕ унăн. Упа пек чĕмсĕрленчĕ вăл...

Кунта — Хырлапа Кĕтне хушшинче — ун çинчен чăнни-тĕрĕссине пĕртен-пĕр чун кăнапĕлет. Кĕлсулттан кинемей. Сĕм вăрмана кĕрсе, çынсенчен тарса çӳреме тытăниччен пĕр пилĕк çул Аванкай Килтеш ялĕнче пурăнчĕ. Ун чухне вăл Кĕлсулттан ятлă чип-чипер те çап-çамрăк хĕрпе паллашрĕ. Эх, мĕн тери чиперччĕ вăл! Çавăн чухне каласа кăтартнăччĕ ĕнтĕ Аванкай хĕре хăй çинчен... Анчах Кĕлсулттана урăх çынна вăйпах качча пачĕç. Ятсăр-шывсăр Аванкайпа ун чухне никам та тăванлашас темерĕ...

Хăçан та пулин кĕрешӳ кунĕсем, çĕнтерӳ кунĕсем каллех килĕç-ха тесе, Аванкай сĕм вăрманта вара пĕр-пĕччен пурăна пуçларĕ. Çук, таврăнмарĕç вĕсем, кĕрешӳ кунĕсем. Таврăнмарĕç, Аванкай ватăлса та кайрĕ, алли те ĕнтĕ унăн хĕç çĕклеймест пулĕ халĕ... Чим, тен, çак çамрăксем, акă, ун вырăнне хĕç çĕклемĕç-и...

— Мĕн пирки пит кулянатăн, мучи? — тени сасартăк Аванкай хăлхине кĕчĕ.

— Иртни пирки шухăшларăм. Пулкалать вăл çапла пирĕн пек ватăсемпе. Чим, ара, эпĕ сире тем каласа парăп темерĕм-и? — аса илчĕ хайскер. — Итлĕр эппн, этьсемри.

Вăл кăшт ӳсĕркелем пекки турĕ те çапла калама тытăнчĕ:

— Пĕр-ик çĕр çул каялла пирĕн аслаттейсем вырăс патши патне элчĕсем янă. Вĕсем вырăс патшипе ĕмĕр-ĕмĕр туслă та килĕштерсе пурăнасси пирки калаçса татăлма шухăшланă. Ун чухне чăвашсен хăйсен чаплă турханĕсем, мăрсисем пулнă. Вĕсем пысăк çар тытнă. Хăйсем вара Хусан ханне пăхăнса тăнă... Пыра-киле Хусан ханне пăхăнса пурăнни вĕсене йăлăхтарса çитернĕ. Вара пирĕн турхансемпе мăрсасем Мускав патши патне кайнă та каланă:

— Туслă пурăнар, атя, — тенĕ. — Санпа суту-илӳ туса, килĕштерсе пурăнас тетпĕр.

Мускав патши савăнсах килĕшнĕ:

— Эпĕ те сирĕнпе туслă пурăнасшăн, — тенĕ. — Пирĕн хушшăмăрти туслăха çирĕплетсе, атьăр хут çырар, пичет хурар.

Килĕшнĕ ун сăмахĕпе чăвашсем. Килĕшӳ тунă, хут çине çырнă. Хутне вара «Ылтăн килĕшӳ» тенĕ.

Çакăн çинчен Хусан ханĕ пĕлнĕ те, çар пухса, пирĕн турхансемпе мăрсасене хирĕç тухнă. Вăрçă чылайччен вăрçнă. Пирĕн турхансемпе мăрсасем Хусан ханне ниепле те хăйсен çĕрĕнчен хуса ярайман. Вара хайскерсем Мускав патши патне пынă та хăйсене пулăшма ыйтнă. Тус пулсан тăшман çĕнтереймест, теççĕ. Тус тупас тенĕ ĕнтĕ.

— Хан вăл мана та усал нумай кӳнĕ, пĕрле пулса ăна хирĕç тухар, шĕкĕр хулине туртса илер, — тенĕ Мускав патши, вара чăвашсене пулăшма çар пухнă. Часах вырăссемпе чăвашсем ханăн шĕкĕр хулине хупăрласа илнĕ. Кайран унта кĕрсех кайнă.

Вара, ханăн шĕкĕр хулине илнĕ хыççăн, пирĕн турхансемпе мăрсасем килĕсене таврăннă. Вĕсем Мускав патши хăй çарне калаçса татăлнă пек каялла илсе кайĕ, тесе шутланă. Анчах ĕçсем часах урăхла пуçланса кайнă... Мускав патшин шухăшĕ пĕтĕмпех улшăннă, вăл чееленме, усалланма тытăннă. Вăл пĕтĕмпех питне кĕççе çĕленĕ, хана хирĕç пĕрле кĕрешнине те маннă. Вăл хăй çарне чăваш çĕрĕнчен илсе кайман, чăвашсене хăйсен тĕнне манма, ясак тӳлесе пурăнма хушнă.

Вара пирĕн мăрсасемпе турхансем каланă:

— «Ылтăн килĕшӳ» хутĕнче эпир пĕр-пĕринпе туслă пурнасси çинчен каларăмăр. Эсĕ халĕ пирĕн çĕре туртса илесшĕн, пирĕн тĕне усал тăвасшăн.

Мускав патши çапла хуравланă:

— Сирĕн тĕнĕр вăл ултавлă тĕн. Пирĕн тĕн вара — тĕрĕс тĕн, пирĕн тĕнпе пурăнма тытăнăр эсир. Лайăхрах пулать.

Пирĕннисем хыпарланă:

— Аслаттейсем пире хамăр тĕнпе пурăнма хушса хăварнă. Çук, эпир сире аслаттейсем халалласа хăварнă тĕне тĕп тума памăпăр.

Ултавçă патшапа вара вăрçă пуçласа янă.

Анчах усал патша çĕнтернĕ çав вĕсене. Чылайăшне вĕлерсе пĕтернĕ, чĕрĕ юлнисене вара инçетри-аякри ют çĕрсене куçарса кайнă, хура халăх хăй çеç юлсассăн мана час пăхăнĕ, тенĕ. Анчах хура халăх та каллех ултавçă патшана хирĕç вăрçăпа тухнă.

Ултавçă патша ку хутĕнче те çентернĕ.

Çапах та чăвашсем пуç усман, чĕркуçленсе ларман. Йĕксĕк чунлă патша чăваш çĕрĕнчен тухса кайсанах вĕсем пăлханма тытăннă, вăйпутсене вĕлерсе пĕтернĕ. Анчах кашни хутĕнчех патша тата пысăкрах çар пухса каялла таврăннă та пăлхавçăсене е чеелĕхĕпе, е тата ултавлăхĕпе çĕнтернĕ. Усала ăна тискер ĕç тума пĕтĕм тĕнчери усал-тĕсел пулăшать теççĕ мар-и...

Кайран вара, вĕçĕмсĕр пăлхава çĕкленнине кура, патша чăвашсене кăрал таврашĕсĕр хăварма шутланă, пирĕн çĕршывра тимĕр-тăмăр сутма, лаçсем уçма чарнă.

— Чăвашсен пурпĕрех хăйсен тимĕрç лаççисем пур! — кăшкăрса ячĕ çакна илтсен итлекенсенчен пĕри, Аçтăрхан.

— Тимĕрç лаççисем пур, анчах йĕкĕчĕсем çук, — сиввĕн тавăрчĕ ăна хирĕç ватă Аванкай.

— Пур, йĕкĕтсем те пур! — тата хытăрах кăшкăрса ячĕ Аçтăрхан. — Аванкай мучи, Чăвашстанра йĕкĕтсем пĕтмен-ха, пĕтмен!..

  
   Тĕнче тăрăх хавха çӳрет


   Ейĕк шывĕ ейӳ кайнă, 

Атăл тухнă çырантан 

Емельян-маттур Иванăч — 

Пăкачав хумхатнăран.

Юрăран.



Аванкай хăй патне кĕртнĕ яшсене Чăвашстанра мĕншĕн тимĕрç лаççисем тытма ирĕк паманни тата тимĕр-тăмăрпала суту-илӳ тума чарни çинчен каласа панăранпа виçĕ кун иртрĕ. Аманнă каччăсем хăйсене лайăхрах туя пуçларĕç. Леш упа лутăркаса пĕтерни те самаях уткалакан пулчĕ.

Ватă Аванкай çак кунсенче иртен пуçласа каçчен хăйĕн тимĕрç лаççинче тем аппаланчĕ.

Паян, акă, старик, лаçĕнчен ир килчĕ.

Каччăсенчен иккĕшĕ, Аçтăрханпа Атлай, çĕрпӳртри пĕртен-пĕр пĕчĕк чӳрече патне ларнă та хуллен юрă юрлаççĕ.



Çӳл ту çинче хурăнлăх, хурăнлăх, 

Çинчен милĕк çуйлар-и те, 

Тĕпне хăйлăх тăвар-и?



Вăрман хĕрри юманлăх, юманлăх, 

Çинчен икел суйлар-и те, 

Тĕпне юпа тăвар-и?



Ишмук вĕсенчен аяккарах, тĕпеле ларнă та, пуçне ик аллипе ыталаса, тем çинчен шухăша путнă. Старик кĕнине вăл та асăрхамарĕ. Сасартăк хайхискер юрлакансем çине пăхса илчĕ те çинçе сассипеле янраттарса ячĕ:



Вĕт вăрманта шĕшкĕлĕх, шĕшкĕлĕх, 

Çинчен мăйăр суйлар-и те, 

Тĕпне тенкел тăвар-и?



«Эпĕ ку юрра юратнине ăçтан пĕлеççĕ-ха вĕсем? — тĕлĕнсе шухăшларĕ Аванкай мучи. — Мана савăнтарас тесе юрлаççĕ пулас. Е ăнсăртран аса килчĕ-ши вĕсене ку? Чăтаймарĕ, тытăнчăклă сассипе вĕсемпе пĕрлех юрласа ячĕ.



Ту питĕнче чиелĕх, чиелĕх. 

Çинчен чие суйлар-и, те, 

Тĕппе çатан авар-и?



Ун сассине илтсе, каччăсем виççĕшĕ те шарт! сикнĕ пек пулчĕç те, старике асăрхаса, юрлама чарăнчĕç.

— Юрлăр, юрлăр, ачамсем! — терĕ вĕсене хыттăн Аванкай мучи. — Çав тери лайăх юрă ку. Хамăр çуралса ӳснĕ тăван кĕтес çинчен.

Анчах малалла юрлас текенсем пулмарĕç. Вара старик юрра хăй пĕчченех вĕçлерĕ.



Парлак çинче çырлалăх, çырлалăх, 

Çинчен çырла суйлар-и те, 

Тĕпне утă тăвар-и?..



Çамрăксем вăл юрланине ним чĕнмесĕр итлесе ларчĕç.

— Юрататăп çак юрра, — терĕ старик юрласа пĕтерсен. Вăл çамрăксем патне ларчĕ. — Эх, юрласа яратчĕç çак юрра юнташăмсем-тусăмсем, пĕтĕм тавралăх янăраса кăна тăратчĕ. Чĕре, кăкăртан сиксе тухса, кайăк пек Çавал тăрăх вĕçсе хăпарас тенĕнех туйăнатчĕ... Эх, çĕре кĕчĕç вĕсем, çĕре кĕчĕç вăхăтсăрах...

Вара вăл, тем ытлашшине каланăн, йĕри-тавралла пăхса илчĕ те шăпланчĕ. Кăшт ларсан-ларсан, ывăннă куçĕпе кашнине тинкерчĕ:

— Эмир ăçта?

— Кăмака хыçĕнче, — хуравларĕ Аçтăрхан. — Темĕскер юлхавланчĕ-ши?

— Эй, мĕн пулчĕ сана, Эмир ачам! — кăмака хыçнелле пăхса кăшкăрчĕ Аванкай. — Эс мĕн ыттисенчен уйрăлтăн? Кил кунта!

— Выртнă та тĕлĕрсех кайнă, — кăмака хыçĕнчен тухса хуравларĕ Эмир.

Юлашки вăхăтра старик çак улăп хул-çурăмлă, хăрах куçлă çамрăка ытларах та ытларах кăмăллама пуçларĕ. Вăл лайăхланас енне кайре ĕнтĕ, чиперех çӳрет, анчах ӳсĕрме пăрахаймасть, çичĕ ют çĕмренпе амантнă кăкăрĕнче ӳпке сывланă чухне хăрлатсах тăрать.

«Кăштах пурăнса пăхтăр-ха, вăхăт иртнĕçемĕн ӳпки те йĕркене кĕрĕ, çĕнĕ ӳпке тăвĕ», — тенĕччĕ Кĕлсулттан, çакна шанать-ха Аванкай. Анчах Эмир хăй тем пит тĕксĕм питлĕ, ыттисенчен пăрăнарах çӳрет, сăмахланă чухне те такăнарах калаçать пек. Ахăртнех, чунĕ-чĕринче тем ыратакан йывăр суран пур пулас.

— Мĕншĕн юрламастăн! — терĕ ăна Аванкай.

— Ку юрра пĕлместĕп çав, — старик патне пырса ларчĕ Эмир.

— Епле пĕлместĕн?

— Вĕренсе çитеймерĕм. Чăваш юррисене чылай пĕлетĕп, анчах куна çук.

— Эс мĕн? — тĕлĕнчĕ Аванкай. — Ара, ку чăвашсен чи юратнă юрри-çке.

— Çапла терĕç-ха та. Анчах эпĕ... Калаçăва Аçтăрхан хутшăнчĕ:

— Эс чăваш мар-им? — тӳрех ыйтрĕ вăл.

— Çук. Мишер.

— Мишер? — тĕлĕнсе кăшкăрсах ячĕ Аçтăрхан. — Тутар апла!

— Çук. Мишер эпĕ, — терĕ Эмир.

Аçтăрхан, ун сăмахĕн пĕлтерĕшне ăнланаймасăр, Аванкай мучи мĕн калать тенĕн, старик куçĕнчен пăхрĕ.

— Мишер эпĕ, — хăй шухăшне çирĕплетес тенĕн тепре каларĕ Эмир. — Тутарсем пире мишар теççĕ. Хăшпĕр мишерсем вара хăйсене тутарсем теççĕ. Уйрăмах пуянсемпе мулласем тутар пулассишĕн питĕ тăрăшаççĕ, хăйсене Хусан ханĕсенчен тăван тесе мухтанса çӳреççĕ. Ман асатте вара ялан: «Эпир тутар мар, эпир — мишер», — тетчĕ.

— Ара эсир те сысна какайĕ çиместĕр-çке, аллаха пуç çапатăр! — хыттăн каларĕ Аçтăрхан.

— Ĕхĕ, — хуравларĕ Эмир. — Эпир — мăсăльмансем. Анчах асатте каланă тăрăх ĕлĕк пирĕн йăхсен пĕр турă мар, сирĕнни пекех нумай турă пулнă, вĕсенчен чи аслине Кăк, Кăк Тенкĕр е Танкăр тенĕ, ун чухне мишерсен чĕлхи те чăвашсеннипе пĕр евĕрлех пулнă тет.

— Кун пек каланине эпĕ те илтнĕ-ха ăна, — терĕ Аванкай.

— Тахçан ĕлĕк-авал сирĕн тата пирĕн аслаттейсен пĕр патша пулнă тет.

— Хан мар-и? — ыйтрĕ Аçтăрхан.

— Çук, патша. Асатте çапла калатчĕ.

— Яту та сан мăсăльмансенни пек мар, — терĕ Аванкай.

— Тĕрĕс калан, папай, — савăнсах çирĕплетрĕ çакна Эмир. — Ĕлĕк-авал, мишерсем аллаха ĕненмен чухне, пирĕн йăхра Эмир ятлă паттăр пулнă. Çавăн ятне панă мана. Анчах муллана ку ят килĕшмен, вăл мана Абдулла тесе чĕнме хушнă. Пурпĕрех асаттешĕн те, ытти тăвансемшĕн те эпĕ Эмирех пулса юлтăм.

— Мĕншĕн таркăн пулса тăтăн вара? — ыйтрĕ Аçтăрхан.

— Ара, таркăн пулмасан мĕн тумаллаччĕ-ха ман? Юлашки куçăма чиксе шăтарасса кĕтмеллеччĕ-и?

— Капла каланипе ăнлантăм тетĕн пуль ĕнтĕ.

— Эх, эс ман чун-чĕрене пĕрчĕн-пĕрчĕн туртса кăларас тетĕн пуль эппин, — тарăхнăн каларĕ Эмир. — Туртса кăлар. Калатăп. Вилесрен хăтăлас тесе тартăм. Атту пуçа çиетчĕç манне.

— Мĕншĕн? — çаплах çине тăчĕ Аçтăрхан. Атлай чăтаймарĕ, кăшкăрса ячĕ:

— Эс мĕн, Аçтăрхан, çынна терлентерен? «Мĕншĕн? Мĕншĕн?» Тен, унăн кун пирки калас та килмест пулĕ?

Хăнчăр куçлĕ, вăрăм пӳ-силлĕ Атлай Эмире ыттисенчен çывăхрах курать, çавăнпа ăна хӳтĕлес терĕ пулас ĕнтĕ.

— Юрĕ, юрĕ, йăлтах калăп, — тарăхман пекех пулчĕ Эмир. — Эпĕ чухăн çын, хама ыттисемпе тан этем тесе шутлама тытăннă. Çавăншăн мулласемпе пуянсенчен тармалла пулчĕ манăн. Ялта эпĕ пĕр хĕре юратса пăрахрăм. Мулла хĕрне. Вăл та мана таса чунран юрататчĕ. Эх, хам кам ачи иккенне мансах кайнă çав эпĕ. Хăтана ятăм. Мулла евче каялла патакпа хусах янă. Пĕтĕм ял манран кулма тытăнчĕ. Эпир вара, савнă тусăмпа, Келчечекпе, ялтан тухса тарас терĕмĕр. Чиперех калаçса татăлтăмăр... Çĕрле хайхи Келчечеке илме мулла пахчине пытăм. Тарса пулмарĕ. Мана мулла çыннисем ярса тытрĕç. Келчечеке мăшкăллама шутланă, ун хĕрлĕхне ăмсаннă тесе манăн хăрах куçа шăтарчĕç. Келчечеке вара ялти ватă пуяна качча пачĕç. Ман савни çапла тискер çыннăн тăваттăмĕш арăмĕ пулса тăчĕ.

— Эй, турăçăм, тăватă арăм пĕр çыннăн! — кăшкăрса ячĕ халиччен чĕнмесĕр тăнă Ишмук. — Вĕсене епле çырлахтарса ĕлкĕрет-ха вăл?

Ишмук ихĕлтетсе кулса ячĕ.

— Кунта ним кулмалли те çук, — сиввĕн кăшкăрса тăкрĕ ăна Атлай. — Макăрас пулать. Çыннăн хуйхă, эсĕ, ав, ихĕлтетес шутпа.

— Эп... Эп, ара, ним те мар, — аптраса ӳкрĕ Ишмук. — Эп ăна ман хуçа иккĕмĕш хут авлансан мĕн пулнине каласа кăтартасшăнччĕ.

— Чарăн-ха, халь ан калаç, — терĕ Атлай. — Эмир каласа пĕтертĕр.

Ишмук, килĕшнине пĕлтерсе, пуçне сулчĕ.

— Çав тери кулянипе чĕре кăмрăкланса хуралчĕ, — малалла кала пуçларĕ Эмир. — Хамшăн мар, хам хăрах куçлă пулнăшăн та мар, Келчечекшĕн кулянтăм. Ун упăшки епле тискер çын иккенне эпĕ лайăх пĕлетĕп. Пĕрре ун патĕнче тарçăра та ĕçленĕччĕ. Арăмĕсене çав тери тертлентеретчĕ вăл. Чăнах та, итлемест тесе вăл ман Кĕлчечеке каçа хирĕç сивĕ нӳхрепе хупса лартнă. Вăл вара, çав тискер хурлăхне чăтаймасăр, хăй çине алă хунă.

Эмирăн сывă юлнă куçĕнчен пĕртен-пĕр шултра куççулĕ юхса тухрĕ те пичĕ çине кусса анчĕ.

— Эпĕ вара чăтаймарăм, — куççульне сылтăм алли тупанĕпе шăлса, каларĕ вăл, — çакна илтсессĕнех пуян çуртне те, мулланне те вут тĕртрĕм те ялтан тухса тартăм, вăрмана çитсе, çĕрпӳрт туса, пурăнма тытăнтăм. Анчах мана такам асăрхама ĕлкĕрнĕ пуль çав. Пĕррехинче хайхи çынсем ман йĕрпе кăшкăрашса пынине илтрĕм. Юрать-ха, çĕрпӳртрен тухса тарса ĕлкĕртĕм. Çапах та, ав, мана çĕмренпе лектерчĕç вĕсем. Халь те йăлтах юсанса çитейместĕп-ха. Юлашки вăйăма пухса, чăтлăха шуса кĕтĕм, атту сирĕнпе калаçса та лараяс çукччĕ... Кайранхине пĕлетĕр ĕнтĕ, мана вилĕмрен Аванкай папай çăлчĕ.

Эмир калавне çамрăксем те, старик те нимĕн чĕнмесĕр хурлăхлăн итлесе пĕтерчĕç.

— Мĕн чухлĕ кăна юхман ĕнтĕ мĕскĕн халăх юнĕ, — терĕ хурлăхлăн Атлай. — Мĕншĕн çапла терт куратпăр-ха эпир? Хамăра ыттисемпе тан этем теме шутланăшăн-и? Эх, ним тума та çук çав...

— Эпĕ хальччен тутарсем пĕр-пĕринпе туслă пурăнаççĕ, пирĕн пек тертленмеççĕ, тесе шухăшланăччĕ, — чĕлхипе чаклаттарса илчĕ Аçтăрхан.

— Тутарсем мар, мишерсем, — асăрхаттарчĕ ăна Атлай.

— Пурпĕрех мар-и, — хирĕçлеме тăчĕ ăна Аçтăрхан, анчах Эмир çине пăхса илчĕ те хăйне хăй тӳрлетрĕ. — Юрĕ эппин, эсир каланă пек пултăр: мишерсем. Эпĕ вĕсем те, тутарсем те сыснакакай çименнипе, аллаха ĕненнипе пĕр халăхах пуль тесеттĕм.

— Терт, хуйхă-суйхă тени вăл, ачам, пирĕн пек чухăнсен пур çĕрте те яланах пулать çав, — хăй шухăшне каларĕ Аванкай та.

— Çапах та вĕсен вырăс вăйпучĕсем çук пуль.

— Мĕнле çук пултăр! — кăшкăрсах ячĕ Эмир. — Вĕсем пурте пирĕн пуянсемпе, мулласемпе пĕрле, пĕр çăварлă. Пирĕн пеккисен виçĕ хут тирне сĕвеççĕ.

— Эх, йывăр çав, йывăр халăх пурнăçĕ, — ассăн сывласа илчĕ Аванкай. — пур çĕрте те, чăвашсен те, мишерсен те, çармăссен те, ирçесемпе мăкшăсен те.

— Ун вырăнне вырăссем савăнса кăна пурăнаççĕ, пирĕн терт-хуйхă çинче хăйсен керменĕсене тытаççĕ! — кăшкăрса ячĕ Аçтăрхан.

— Эх, ачам, апла ан кала! — каллех ассăн сывласа илчĕ Аванкай. — Ĕлĕкрех эпĕ те, вĕсен пурнăçне хам куçпа куриччен, çапла шутлаттăм. Кайран вара, тарса çӳрекен вырăс çыннисене куртăм та... Эх, ачам, вырăс улпучĕсемпе вăйпучĕсем, пупĕсем хăйсен çыннисене те чурасем пек тытаççĕ, чĕлхесĕр выльăха тертлентернĕ пек асаплантараççĕ. Вĕсене çапкаланса çӳрекен йытта сутнă пек таçти-таçти çĕре çитиех сута-сута яраççĕ, хĕрĕсене тем тĕрлĕ мăшкăл кăтартаççĕ. Пĕр вырăс таркăнĕ каласа панине астăватăп-ха. Вĕсен улпучĕ качча кайма вăхăт çитнĕ кашни хĕре малтан хăй патĕнче усратчĕ, хĕрлĕхне илсе мăшкăл кăтартатчĕ, тертлентеретчĕ, кайран кăна, амантса-суранлатса пĕтернĕ хыççăн упăшки килне леçтеретчĕ, тет. Тепри тата хăйсен улпучĕ арăмне вĕлерни çинчен каласа кăтартрĕ. Мĕншĕн вĕлернĕ тетĕр-и? Арăмĕ ача çуратнă, улпут вара ун патне хăй йыттин çурине илсе пынă та ĕмĕртме хушнă.

Хĕрарăм, паллах, ачине пăрахса йытă çурине илесшĕн пулман ĕнтĕ, çапла çĕре кĕмелле пулнă ун.

— Вырăс улпучĕсен тискерлĕхĕ çинчен ун евĕрлĕ каланине эпĕ те илтнĕ, — сăмах хушаймасăр чăтаймарĕ Атлай.

— Эй, пĕсмелле, эй, аллах, мĕн тумалла-ха ĕнтĕ пирĕн! — кăшкăрсах ячĕ Эмир. — Ăçта кайса пуçа чикмелле? Хамăр хуйха епле пытармалла? Ăçта кайса çăлăнăç тупмалла?

Пурте ним хуравлайман пек чĕнмесĕр, пуçĕсене усса ларчĕç. Аванкай мучи пуçне пуринчен те малтан çĕклерĕ;

— Итлĕр-ха, этьсемри, — терĕ, — пĕркун пирĕн Чăвашстанра та йĕкĕтсем пĕтмен-ха, тесе хăшăр каларăр-ха?

— Эпĕ каларăм, мучи, — сăпайлăн сăмах хушрĕ те ури çине сиксе тăчĕ Аçтăрхан.

— Эпĕ вара, этьсемри, çакна ыйтасшăн: ăçта вĕсем, йĕкĕтсем! Ăçта вĕсем, чăнласах та пур пулсан?

— Мучи, ăçта пулччăр-ха ĕнтĕ, паллах сан умăнта! Таса, тӳрĕ кăмăллă, эпĕ шутланă пек, тахçан-тахçан хĕç йăтса тăшман пуçне сахал мар каснă çын умĕнче, — хуравларĕ Аçтăрхан майĕпенрех.

Ыттисем, çак сăмаха илтсен, ун сăмахне çирĕплетнĕн, харăссăн урисем çине çĕкленчĕç те калаçаканни çумне тăчĕç.

Çамрăксем хăйне çапла хисепленине курса, старик чутах йĕрсе те ямарĕ. Çапах хăйне хăй хытарчĕ, çав хушăрах тата шутласа та илчĕ: «Ку çивĕчĕ каччă ман вăрттăнлăха пĕлет мар пуль те. Ытла ăслă каларĕ-çке!» Мĕн сăмах калассине тупайман пек эхлеткелесе илнĕ хыççăн Аванкай çапла ыйтрĕ:

— Эсир мĕн шутлатăр, этьсемри? Малашне мĕнле пурăнас тетĕр? Тен, кашниех хăвăр ялăрсене каяс тетĕр пулĕ?

— Хамăр ялсене? — кăшкăрса ячĕ Атлай. — Çук, эпĕ хамăр яла кайма пултараймастăп. Мана унта тӳрех, тытса, шывра путарса вĕлереççĕ!

— Çук, — пиртен пĕри те каялла хăй ялне каясшăн мар, — пуриншĕн те хуравларĕ Аçтăрхан.

Тепри, Ишмук текенни, хурлăхлăн çапла хушса хучĕ:

— Пирĕн, мучи, халлĕхе вăрмантах пурăнмалла-ха. Кăштах самана йĕркеленсе кайсан куç курĕ вара. Пĕлетпĕр-ха ăна, атте-анне килĕ — ылтăн сăпка, атте-анне çĕрĕ — ылтăн тĕнче. Анчах пирĕн халь ним тума та çук...

Старик Ишмук енне çаврăнчĕ:

— Кашниех хăй пирки каласа кăтартрĕ. Ахăртнех, Ишмук санăн та пысăк хуйхă пулас çав.

— Хуйхă та, кулăш та, — хуравларĕ Ишмук, ик аллипе хырăмне сăтăркаласа.

— Мĕн-мĕн? — ăнлансах пĕтереймерĕ старик.

— Хырăм инкекĕ пĕтерчĕ мана, — кулса ячĕ Ишмук. — Ытлашши тутлă çиме юратни.

— Çиме юратни тетĕн-й? — пурте тĕлĕнсе Ишмук çине пăхрĕç. — Эс темĕскер ăнланмалларах кала-ха.

— Ахаль те ăнланмаллах калатăп-çке, — терĕ леш. — Пĕтĕм инкек — тутлă çиме юратнинче. Анчах тутлă çиме манăнни пек чухăн çемьере май çук çав.

— Ха-ха, кун пек сăлтав тупса чие тăршшĕ лартас текене пĕрремĕш хут куратăп, — сиввĕн кулам пекки турĕ Аçтăрхан.

— Тутлă çиес тениех ĕнтĕ мана çав путсĕр пуян патне çитерчĕ, — вăл кулнине асăрхаман пек малалла калаçрĕ Ишмук. — Тарçă пулса тăтăм. Анчах ман хуçа çав тери çăткăнчĕ. Пилĕк çул ĕçлесе пĕр хутчен те тăраниччен çитермерĕ.

— Пупсемпе пуянсем вĕсем пурте çапла, — сиввĕн асăрхаттарчĕ Аçтăрхан.

— Ман пушшех те çăткăнчĕ ĕнтĕ, — терĕ Ишмук. — Пĕр пуян патне хĕлле кӳрши юр ыйтма пыни çинчен илтнĕ пуль эсир?

— Илтнĕ, — хуравларĕ Атлай.

— Ну, ну, апла калăр-ха, кӳршине мĕн хуравланă пуян? — ыйтрĕ Ишмук.

— Хамăн та сахал, тенĕ.

— Тĕрĕс, — килĕшрĕ Ишмук. — Çапла калаканни шăп та лăп ман хуçа пулнăччĕ ĕнтĕ.

— Куна эс ӳстерсерех калан пулĕ-ха, — чăтаймасăр кулса ячĕ Аванкай. — Ара, ку халăх сăмах-иç, халлап.

— Кайран кăна халлап пулса тăнă вăл, — старикпе килĕшрĕ те, килĕшсех те пĕтмерĕ Ишмук.

— Çук ĕнтĕ, — хăйĕннех печĕ Аванкай та, — ку вăл пуянсенчен кулса калани.

— Ара, хуçа мĕн хуравланине эпĕ хам хăлхапа хам илтрĕм ун чухне, — çине тăчĕ Ишмук та.

— Кӳршин хăйĕн юр пулман-им вара? — кăсăкланса ыйтрĕ Атлай. 

— Пулнă, паллах. Анчах вăл ман хуçа епле тери хыткукарне пĕлесшĕн пулнă.

Ишмук кунта та çухалса кайманнине курса, пурте ахăлтатсах кулса ячĕç.

Ку Ишмука пушшех те хавхалантарчĕ пулас.

— Тепрехинче хайхи, — васкаса каласа пама тытăнчĕ вăл, — ман хуçа урамран чупса кĕчĕ. Хăй хĕп-хĕрлĕ хĕремесленсе кайнă, сăмси кишĕр пек, куçĕ куянăнни пек чалăшнă.

— Мĕн пулчĕ? — тетĕп.

— Часрах арăма килтен хуса кăлар! — тет.

— Мĕншĕн хуса кăлармалла? — ăнланмасăр ыйтатăп эпĕ. Вăл мана ăнлантарса тăрас темерĕ пулас, арăмĕн пӳлĕмне çĕмĕрсе кĕчĕ те хайхискер кашкăр пек аллинчен сĕтĕрсе тухрĕ. «Кай! Куç тĕлне те курăннă ан пул!» — тет.

Арăмĕ упăшки хăйне мĕншĕн хăваланине пĕлмест, ĕсĕкле-ĕсĕкле йĕрет. Çакна курса, пуян пушшех те урса кайрĕ.

— Эс тата ăнланман пек туса тăратăн-и-ха?! — кăшкăрма тытăнчĕ вăл. Арăмне çӳçĕнчен ярса тытрĕ те кушак çури пек урамалла сирпĕнтерчĕ.

— Чим-ха, хуçа, — чарма тăрăшса пăхрăм эпĕ, — мĕншĕн арăмна çав териех курайми пултăн?

Сăлтавне кайран пĕлтĕм вара. Ман хуçа урамра тепĕр пуяна тĕл пулнă. Лешĕ, ку питĕ хыткукарне пĕлсе, кăштах шӳтлеме шутланă, сан арăму, тĕлĕкре мана пӳремечĕ çитерчĕ, тенĕ. 

— Çавăншăнах арăмне килтен хуса кăларнă-и вара? — халиччен ним чĕнмесĕр ларакан Эмир те калаçăва хутшăнмасăр чăтаймарĕ.

— Çавăнпах çав, — терĕ Ишмук. — «Капла вăл кашни çынна пӳремечĕ çитерме тытăнсан мана çаппа-çарамас хăварать! Çаппа-çарамас юличчен арăмсăр пурнас!» — кăшкăрашрĕ ман хуçа.

Итлекенсем пурте каллех кулса ячĕç. Аванкай мучи те ыттисемпе танах, çамрăк çын пек савăнса, хăйне хаваслă, телейлĕ туйса кулчĕ. Çак хушăра унăн хура элчел пуслăхĕ пуснипе курпунланнă хул-çурăмĕ те тӳрленнĕн курăнчĕ.

— Чĕлхӳ мăка мар курăнать сан, — терĕ Ишмука. — Анчах тем, паян кунчченех, çăварна шыв сыпнă пекех лартăн.

— Çăвар уçма сăлтавĕ çукчĕ. Çитменнине тата ун пек пӳтсĕр хуçа çинчен пит каласа парасах та килмест.

— Каласа парас килменниех курăнмарĕ-ха, — килĕшмерĕ Аçтăрхан. Вăл ыттисенчен сахалтарах кулчĕ, Ишмук çине шанман пек темиçе хутчен çивчĕ куçĕпе сăнаса пăха-пăха илчĕ.

— Сăмахăм тĕрĕс мар пулсан эппин аçа çаптăр! — кăшкăрсах каларĕ Ишмук. — Тепрехинче тата эпир унпа çапла çула тухнăччĕ...

— Хăв пуяну çинчен калама йăлăхтармарĕ те-и? — сиввĕн чарчĕ ăна Аçтăрхан. — Юмах яриччен эс пире хăв мĕн ĕçпе вăрмана килсе тухнине каласа пар.

Пурте шăпăртах пулчĕç. Аçтăрхан сăмахĕ Аванкай патĕнчи çамрăксене çакăн пек хавхавлă самантра тимлĕ пулмаллине аса илтерчĕ. Чăнах та, ара, çак сăмах çапма юратакан çын тăшман мар пуль те. Çичĕ ютран тем те кĕтме пулать.

— Юрĕ, кун пирки те калăп, — çав хушăра хăй килĕшнине пĕлтерчĕ Ишмук. — Кунта килсе тухасси çав тутлă çиме юратни пиркиех пулчĕ.

— Куна илтрĕмĕр ĕнтĕ эпир, — сиввĕн мăкăртатса илчĕ Аçтăрхан.

— Ĕмĕр тăршшĕпе эпĕ хур тукмакĕ çиме ĕмĕтленеттĕм, — вăл мăкăртатнине илтмен пекех пулчĕ Ишмук. — Çав тери тутлă тетчĕç ăна. Аттех каласа кăтартатчĕ. Вăл хăй çисе-тутанса курман та, çапах ялти пуп çинине чӳрече витĕр курнă.

— Каллех халлап çаптарать, — кăмăлсăрланчĕ Аçтăрхан.

— Çук! Халлап мар! — хăйне шанманнине кура хальхинче кӳренсех хирĕçлерĕ Ишмук. — Чăннине калатăп. Суяп пулсан, акă, аçа çаптăр. Пĕррехинче хайхи хуçа патне шалти пӳлĕме кĕтĕм. Куратăп: сĕтелĕ çинче — хур тушки. Юнашарах тукмакĕ. Пĕрне, теприне хуçа авăрттарать кăна, çĕр çăтса антартăрах çав. Çакна курсан, куç-пуç алчăрса кайрĕ, çăвартан сĕлеке юха пуçларĕ. Пĕтĕм ăш-чик пăчăртанса ыратма, асар-писер çаврăнма тытăнчĕ... Хур тукмакĕ памасан çавăнтах татăлса анать тейĕн çав. Анчах мĕн тăвас-ха манăн, хур тукмакĕ тутанса пăхасси пирки шутламалли те çук. Çав самантра эпĕ сĕтел еннелле тимсĕлсе пăхнине хуçа асăрхарĕ, хăйĕнчен хур тукмакне туртса илесрен хăранăн шартах сикрĕ те кăшкăрса ячĕ:

— Мĕн кирлĕ сана? Мĕн çăварна карса тăран?

Пуçра çиçĕм пек шухăш вĕлтлетсе иртрĕ... «Халь улталаса та пулин хур тукмакне çаклатмасан ӳлĕмрен май килессе шутламалли те çук!»

— Пуп сана шыратчĕ, — терĕм хуçана. — Сана светтуй ятне парасшăн. Анчах эсĕ кунта иккен пĕлмен эпĕ, çук, терĕм.

Ман хуçа тăрри шăтăкрахчĕ, пуян пулсан та. Ĕмĕр тăршшĕпе вăл светтуй пулас тесе тăрăшатчĕ.

— Эх, мĕскер туса хутă-ă-ăн! — çухăрса ячĕ хуçа çакна илтсен. — Пĕтĕм ĕмĕте сая ятăн вĕт кăпла-а-а!

Хайхискер ури çине сиксе тăчĕ те ман пата мăшăлтатса чупса пычĕ:

— Ăçта вăл?

— Кам? — тетĕп хама лăпкăнрах тытма тăрăшса.

— Пуп!

— Тин çеç кайрĕ. Ăна хуса çитме те пулать. Кайса чĕнес-и? Эпĕ тухса чупма хатĕрленнĕ пек турăм. Ахальтен хуçа патĕнче пилĕк çул тертленмен çав, ăнă йăлтах пĕлсе çитнĕччĕ. Вăл хайхи, светтуй пулас тесе, хăй аллинчи хур тукмакĕ çинчен те мансах кайрĕ.

— Çук! Эп хам хуса çитетĕп ăна! — терĕ те çисе ярайман хур тукмакĕ мĕнĕпех урамалла ыткăнчĕ.

Эп хайхи, вăл алăка шалтлаттарса хăварсанах, сĕтел çинчи хур тукмакне ярса тытрăм та куç хупса иличчен çăтса та ятăм. Çавăнтах тăна кĕтĕм те, анчах мĕн тăвас тен, вăрă пулса тăтăм çапла.

Кĕмсĕртеттерсе хуçа килсе кĕчĕ. Ара, урамра нимле пуп таврашĕ те çук та-ха. Сăнĕ-пичĕ арçуринни пек.

— Сан пирки светтуй пулмасăр юлтăм! — мĕкĕртеттерет хăй. Çавăнтах тата сĕтел çинче хур тукмакĕ çухалнине асăрхарĕ. — Эсĕ çирĕн-и? — тет.

— Çук. Çиме мар куçпа та курман! — тетĕп.

Вăл ĕненет-и, аçа çапасшĕ! Ытти тарçăсене чĕнсе кӳртрĕ те мана çыхса пăрахма, саламатпа пĕçертме хушрĕ. Акă, паян кунччен те ыратать...

Ишмук сылтăм аллипе хул-çурăмне сăтăркаласа илчĕ.

— Ун хыççăн тухса тартăн-и вара?

— Тӳрех мар. Малтан ку-ку-ре-ку-у-у! хĕрлĕ автан ятăм. Пӳтсĕр хуçана шаритлерĕм...

Аванкай мучи Ишмук сăмахне ним чĕнмесĕр, куçне хĕссе итлесе ларчĕ. Пурнăçра вăл хура-шурра пайтах курнă, çавăнпа Ишмук сăмахĕнче тĕрĕссипе пĕрле кăшт курнăçас шутпа хушкалани те пуррине лайăх ăнланчĕ. Паллах, ку этеме шăпа патакки татах пырса çапнă пулас, хăй курайман çынсене хире-хирĕç тăрса çапăçма хăю çитернĕскер ку. Патша йыттисен аллине лекес пулсассăн ăна ырри пулас çук.

Аçтăрхан вара хăй иккĕленĕвне пĕтĕмпех сирсе яраймарĕ пулас, мĕн калас-ши, тенĕн, старик çине пăхрĕ. Çакна асăрхаса, Аванкай Ишмук майлă пĕр-ик сăмах хушас терĕ.

— Тĕрĕс тунă эсĕ, ачам. Анчах çуртне шел. Пуянĕ темех мар та.

— Ха-а! Мĕн тумаллаччĕ вара ман? Малтан уя тухса кăвайт чĕртмеллеччĕ, кайран пуяна хампа пĕрле чĕнсе тухса, вут ăшне сик! темеллеччĕ мар пуль те?

— Хам та калама пĕлейместĕп-ха ĕнтĕ, — кăмăллăнах калаçрĕ старик. — Эс калани тĕрĕсех пуль çав.

— Çакса вĕлермеллеччĕ ăна! — ăс пачĕ Аçтăрхан.

— Чиксе пăрахсан та юратчĕ, — терĕ Атлай.

— Юрĕ, юрĕ, — аллине сулчĕ Ишмук. — Апла ту та капла ту теме пурте маттур эпир. Хăвăрăн ман вырăнта пулса курасчĕ.

— Тен, эпир санран йывăртарах çĕре те лексе курнă пуль, — сăмах хушрĕ Эмир.

— Юрĕ, юрĕ, ачасем, — килĕштерес терĕ вĕсене Аванкай мучи. Тĕрĕссипе каласан Ишмук ăна самаях килĕшрĕ. Паллах, çынни вăл хăй евĕрлĕскер пулас, сăмаха кивçен каймасть, çав хушăрах çилĕ тытма та юратмасть пулĕ. — Эпĕ сирĕн пата тем тĕпчесе пĕлес тесе кĕменччĕ. Эпĕ сире çĕнĕ хыпар каласшăнччĕ.

— Мĕнле хыпар? — харăссăн ыйтрĕç çамрăксем. Старик калас-и, калас мар-и тенĕн пурне те тимлĕн пăхса çаврăнчĕ.

Çамрăксем, вăл мĕн каласса кĕтсе, ун патнерех сиксе ларчĕç.

— Итлĕр эппин, этьсемри, — терĕ старик, — пирĕн патша, хресчен патши тĕнчене килнĕ теççĕ. Вăл килессе пирĕн асаттесем те кĕтнĕ, анчах кĕтсе илеймен. Илтнĕ-и эсир кун çинчен?

Каччăсенчен никам та кун пирки илтмен те иккен.

— Чăнах та-и? — тĕлĕнсе ыйтрĕ Аçтăрхан.

— Кам патши вара вăл? — ыйтрĕ Ишмук.

— Мĕнле «кам патши»? — хальхинче хăй тĕлĕнчĕ старик.

— Паллах, пирĕн, хресченĕн, хура халăхăн.

— Çук, ун çинчен ыйтмастăп. Вырăс патши-и вăл?

— И-и-и, ачам. Ку вăл, хресчен патши, пурин те: вырăсăн та, чăвашăн та, тутарăн та, ирçен те.

— Эсĕ вара ун çинчен мĕнле илтнĕ, мучи? — ыйтрĕ Атлай.

— Вăрманта пурăнсах.

— Тĕнче тăрăх хавха çӳрет, этьсемри, — ăс вĕрентнĕн каларĕ старик. — Вăл хура халăх патши, çармăс енчен Атăл урлă пирĕн енне каçнă та çурçĕрте, Çавал тăрăхĕнче тапăра тăнă. Унăн хăш-пĕр çарĕсем кăнтăралла, теприсем анăçалла васкаççĕ, тет.

— Эх, пирĕн те ун патне лекесчĕ те! — ĕмĕтленсе илчĕ Аçтăрхан. — Мучи, эсĕ пĕлейместĕн-и, илĕ-ши вăл пире хăй патне?

— Маттур, ачам, — хуравларĕ старик, — шăп та лăп çавăн пирки сăмахлатăп та ĕнтĕ эпĕ. Пирĕн патша пурне те хăй тапăрне чĕнет, йĕкĕтсене хĕç çĕклеме хушать. Эсир — йĕкĕтсем. Сирĕн çулăр — патька-патша тапăрĕ енне.

— Епле тупăпăр-ши эпир ун тапăрне?

— Тĕнче тăрăх хавха çӳрет, ачамсем. Тупатăр. Кун пирки ан пăшăрханăр. Тупатăр. Ватă Аванкай кун пирки шухăшланă ĕнтĕ. Сире валли ман пĕр вăрттăнлăх пур-ха. — Вăл, такам палламан çын илтесрен шикленнĕ пек, сассине пусарчĕ те, майĕпен каларĕ:

— Пирĕн таврана патька-патша янă çын килсе çитнĕ.

— Элчĕ-и! — кăшкăрса ячĕç çамрăксем харăссăн.

— Элчĕ çав. Ыран вăл кунта пулать. Ăна кĕтсе илме хатĕрленĕр.

— Чăваш-и вăл?

— Чăваш. Çитменнине сирĕн пекех çамрăкскер, тен, сирĕнтен те çамрăкрах пулĕ. Вăл сире патька-патша патне илсе кайма пултарать.

— Çамрăк тетĕн-и? — тĕлĕнчĕç каччăсем. — Эпир, ав, кунта ларатпăр та нимĕн те пĕлместпĕр. Старик кулса ячĕ:

— Пĕлĕр-ха, ак, пĕлĕр. Малашне тем те пĕлĕр. Халĕ ĕнтĕ, атьăр, тимрĕç лаççине каяр. Унта эпĕ сире валли кăшт ăпăр-тапăр хатĕрленĕччĕ. Çавна кăтартам. Кăмăллă пулăр-и ĕнтĕ, пĕлместĕп. Тен, ватă Аванкай ĕçĕ сире килĕшмĕ...

Аванкай пурне те хăй лаççине ертсе кайрĕ.

Çитсессĕнех хайхискер лаç алăкне яриех уçса ячĕ. Стенасем çине, урайне çутă ӳкрĕ. Аванкайпа пĕрле пынă çамрăксем унталла-кунталла пăхрĕç те тĕлĕннипе эйлетсех ячĕç. Урайĕнче — сăнăсем, айпăлтасем, анкарсем. Кашнийĕ уйрăм-уйрăм купапа. Стенасем çине хĕçсем, укçусем çакса хунă. Укçăвĕсенче туп-тулли çĕмрен. Тем чухлĕ çар çынни валли кăрал кунта.

— Ку йăлтах сире валли, йĕкĕтсем! — терĕ старик. — Ку йăлтах сире валли! Çакă куна, йĕкĕтсене çаксене кăтартма кун çитессе, эпĕ тем пекех кĕтсе пурăнтăм. Çитрĕ çакă кун. Илĕр пĕтĕмпех мĕн кирлине. Илĕр. Пуянсене, куштансене, усал патша пирĕн пата янă тискер чунлă вăйпутсемпе пупсене тĕп тăвăр...

— Мĕн чухлĕ кăрал! — терĕ тĕлĕнсе Аçтăрхан. — Хăш вăхăтра хатĕрлеме ĕлкĕрнĕ эсĕ ăна, мучи?

— Хĕрĕх çул ĕçлерĕм эпĕ, ачамсем. Хĕрех çул. Эсир килессе, хура халăх патши килессе кĕтсе ĕçлерĕм эпĕ. Кĕтсе илтĕм ĕнтĕ халĕ.

— Эсĕ вара, мучи, хура халăх патши килессе пĕлнĕ-и? — ыйтрĕ Ишмук.

— Пĕлнĕ.

— Çтан пĕлнĕ?

— Тĕнче тăрăх хавха çӳрет, ачамсем. Халĕ ĕнтĕ эсир хăвăра мĕн кăрал килĕшет, çавна илĕр. Вăтанса ан тăрăр. Маттур йĕкĕт аллинче çивчĕ хĕç, çирĕп анкар, лайăх ухăпа туп-тулли çĕмренлĕ укçу пулмалла. Маттур йĕкĕте тата ут-урхамах кирлĕ. Кунта ут-урхамахсăр пуçне пурте пур. Анчах эсир ан кулянăр. Ут-урхамахĕ те часах пулĕ. Чăн ĕнтĕ, тата пăшал çук та. Тума пĕлейместĕп-çке. Юрĕ, халлĕхе пăшалсăр та юрĕ. Çапла-и, ачамсем?..

Каçпа, Аванкай мучи сайхахĕ çине хăпарса çывăрма выртсан, Аçтăрхан Ишмука пилĕкĕнчен кăлт! тĕкрĕ:

— Итле-ха, хур тукмакĕ тутине туйрăн-и вара?

— Хăçан? — ыйхă тĕлĕшпе вăл мĕн калаçнине ăнлансах çитеймерĕ пулас Ишмук.

— Ара, хăв каларăн-иç. Хур тукмакне хыпса çăтрăм, терĕн. Хуçу патĕнче.

— А-а-а, ун чухне-и... Çук, — пуçне кăтăрт-кăтăрт! хыçса илчĕ Ишмук. — Эпĕ ăна чăмламасăрах çăтса ятăм та...

Пурте ахăлтатса кулма тытăнчĕç.

— Эс, ара, мĕн? Хăв та хур тукмакĕ тутанса пăхас темерĕн пуль те? — Аçтăрханран ыйтрĕ Ишмук.

— Хирĕçлемен пулăттăм та, — хуравларĕ лешĕ, унтан сасартăк ыйтрĕ: — Итле-ха, миçере эсĕ?

— Ма?

— Хăшпĕр чух эс мана тем чул хура-шур курнă ват çын пекех туйăнан. Анчах эс пиртен тем чул аслах мар пуль.

— Чим, акă, эпĕ сана ман тепĕр хуçа çинчен каласа кăртартам-ха. Вара кам миçерине хăвах туйса илĕн...

— Çитĕ ĕнтĕ, — терĕç ăна Атлайпа Эмир. — Çывăрмалла. Тепĕр чухне. Атту элчĕ ирех килмелле...

  
   Елчĕ


   Элчĕ тепĕр кунне ир-ирех килсе çитрĕ. Пĕччен те мар тата. Кампа пĕрле килчĕ тетĕр-и? Ниепле те тавçăрса илес çук эсир. Ара, элчĕ Кĕлсулттан кинемейпе пĕрле килчĕ.

Йĕкĕтсем элче курма васкаса пӳртрен чупса тухрĕç. Вĕсем хыççăн Аванкай старик те кăшăлтатса алăк урати урлă каçрĕ. Элчĕ пысăках мар пӳллĕ, яштакскер. Пилĕкĕ те хăйĕн çип-çинçе. Çап-çамрăк хăй, Аванкай мучи тĕрĕсех каларĕ. Мăйăхĕ пирки унта каламалли те çук, йĕрĕ те палăрмасть-ха. Анчах йĕкĕтсем кун пирки шухăшламарĕç, вĕсем халĕ элчĕ килсе çитнĕшĕн савăннă, ун куçĕнчен тарçăсем пек пăхса тăчĕç.

Элчĕ типтерлĕ тăхăннă. Пуçĕнче сурăх çăмĕнчен тапса тунă ялккас. Пĕвĕнче — çухасăр пир кĕпе. Кĕпи çинчен тĕрĕлесе пĕтернĕ хулăм камсул тăхăннă. Йĕмĕ хура пиртен, уринче хĕрлĕ тĕслĕ юхтă атă.

Элчĕ те хăйне курма тухнă йĕкĕтсене сăнарĕ. Карчăк унпа юнашар ним чĕнмесĕр тăчĕ, аллинчи туйипе çĕре шаккакаларĕ.

Юлашкинчен элчĕ куçĕ йĕкĕтсен кăралне куçларĕ. Вара вăл савăнăçлăн:

— Патька-патша кун пек йĕкĕтсем хăй çарне пынишĕн калама çук хĕпĕртĕ, — терĕ.

Элчĕн сасси хĕрупраçăнни пек çип-çинçе.

— Кăралăр сирĕн лайăх, — каларĕ вăл малалла. — Ут ур-хамах таврашĕ çеç кирлĕ. Ун пирки эсир ан пăлханăр, ут-урхамахĕ пулĕ. Эпир вара сирĕнпе çурçĕрелле, патька-патша тапăрĕ еннелле çул тытăпăр.

Элчĕ калаçма чарăнсан, старик каччăсене çапла каларĕ:

— Халлĕхе çитĕ-ха. Эсир пӳрте кĕрĕр. Эпĕ элче тимĕрç лаççине илсе кайса кăтартам.

Элчĕ, карчăк тата старик виççĕш пĕрле пӳртелле кĕрекен йĕкĕтсенчен пăрăнчĕç те лаçалла утрĕç. Вунă-вунпилĕк утăм кайрĕç-и, çук-и, — карчăк чарăнчĕ те элчĕ еннелле çаврăнса:

— Маттур, Укаслу, — терĕ. — Пурте йĕркеллех. Маттур! Карчăк сăмахне илтсессĕн старик пăшăрханса:

— Тэ-тэ-тэ-тэ-э-э! Кĕлсулттан, ара эсĕ мĕн, — терĕ. — Эсĕ мĕн темĕнле ят шухăшласа кăларан? Мантăн-им ара? Уй куçлă, вăрман хăлхаллă. Пирĕн хăнан хăйĕн ячĕ пур. Ахмар. Епле чаплă ун ячĕ. Ахмар. Эсĕ, тем, Укаслу ятне асăнатăн...

Карчăк, айăплăн пуçне пăркаласа, унпа килĕшнине, хăй асăрханусăр пулнине пĕлтерчĕ.

— Манса кайрăм ĕнтĕ, ватсупнă, телейĕме пула манса кайрăм. Çак тĕлпулу йĕркеллех пултăр тесе мĕн чухлĕ тăрăшрăм та.

— Эх, эсĕ те çав, телейĕме пула. Çапла манаççĕ-и! Вăхăтне пĕлес пулать унăнне! — мăкăртатрĕ старик.

— Ну, юрĕ ĕнтĕ, — лăплантарма тăчĕ иккĕшне те элчĕ. — Никам та илтмерĕ. Ан пăшăрханăр. Атьăр часрах лаççа. Мучи, манăн эсĕ тунă кăрала курас килет.

— Тĕрĕс, Ахмар, — çирĕплетрĕ ун сăмахне старик. — Кăрал çинчен калаçмалла та пирĕн. Хăвăн анкару çинчен эсĕ манан пулĕ. Чăн-чăн анкар апла пулмасть. Акă, çитер-ха, чăн-чăн анкар мĕнлине кăртатăп сана.

Виççĕшĕ те лаç тĕлне утса çитрĕç.

Старик лаç алăкне уçса ячĕ. Çутă лаç урайне, стенисене çутатрĕ.

Старик чи малтан аллипе купаран пĕр анкарне илчĕ те элче кăтартрĕ:

— Чăн-чăн çарçыннин анкарĕ çапла пулать. Акă, кур. Вăл сылтăм аллипе çӳç пĕрчине туртса кăларчĕ те, ăна кăшт çӳлерех çĕклесе сулахай аллинчи анкарĕ çине пăрахрĕ. Çӳç пĕрчи анкарăн çивчĕшĕ çине ӳкрĕ те çурмаран пуртăпа çапнă хăрăк йывăç пекех касăлчĕ.

— Акă, куртăн-и? — терĕ старик. — Ку анкар сана валли. Халĕ ĕнтĕ эсĕ хăвна валли хĕç, ухă суйласа ил. Укçуне эпĕ сан валли тахçанах хатĕрлесе хунă. Акă вăл. Кур-ха, çĕмренĕсем мĕн тĕслĕ?

Вăл стена çинчен пĕр укçуне илчĕ, унтан çĕмрен туртса, кăларчĕ.

— Кăвак çĕмрен, — тĕлĕнсе кăшкăрса ячĕ элчĕ.

— Тĕрĕс. Кăвак çĕмрен. Сан укçăвăнта туп-тулли кăвак çемрен. Вĕсене эпĕ çĕлен наркăмăшĕнче виçĕ кун тытнă. Кăшт кăна пырса тивтĕр вăл тăшмана, ун пуçĕ пĕтет вара. Ăнлантăн-и, Ахмар? Пĕр тăшман та санран тарса каяймĕ.

— Ĕлĕк-авал чи чаплă паттăрсем çеç кăвак çĕмренпе пенĕ, — хулăмрах саспа сăмах хушрĕ карчăк. — Кăвак çĕмрен — тасалăх палли, чăнлăха юратнин, халăхшăн тăнин палли.

Карчăк шăплансан старик тата çапла калаçма тытăнчĕ:

— Ĕлĕк-авалхи чаплă паттăрсем хăйсен кăвак çĕмренĕсене çĕлен наркăмăшĕнче тытман. Вĕсем тăшмана наркăмăшсăрах çĕнтернĕ. Анчах халĕ самани пирĕншĕн урăхларах. Ан тив, эппин, кăвак çĕмренĕмĕр пирĕн наркăмăшлă пултăр.

Вăл чыслăн, танлăн пĕр-ик утăм турĕ те Ахмара кăвак çĕмрен тултарнă пысăк укçу тыттарчĕ...



Тепĕр кунхине, тухăçран сиккипе килекен кăвак урхамах йăлтăрр! курăнса кĕçенсе ярсассăнах, йĕкĕтсем харăсах ыйхăран вăранчĕç. Вĕсем тăваттăшĕ те элчĕпе пĕрле часрах çула тухасшăн, патька-патша патне çитесшĕн. Хайхискерсем сайхах çинчен сиксе анчĕç те пусăран шыв ăсса çăвăнма тытăнчĕç, шăп та лăп çав вăхăтра Аванкай мучие курчĕç. Старик хăйĕн тимĕрç лаççипе юнашар ларакан хуçăк туратлă юман кутĕнче шухăша кайнă пек пулса тăратчĕ.

Йĕкĕтсем пичĕсене кăштах шывпа йĕпеткелерĕç те ун патне чупса кайрĕç.

— Мучи! — аякранах кăшкăрса ячĕ чăтăмсăртарах Аçтăрхан. — Элчĕ ăçта? Эпир паян çула тухатпăр-и?

— Элчĕ хăй вырăнĕнчех, — лăпкăн хуравларĕ старик. — Анчах çула тухасси пирки, ачамсем, çакна калам: ут-урхамахăрсем пур-и сирĕн?

— Ут-урхамах терĕн-и? — ăнланман пек пулчĕ Ишмук.

— Ут-урхамах çав, — терĕ старик. — Патька-патша çарĕнче çӳреме. Тăшмансене тустарма...

Йĕкĕтсен кăмăлĕ, çакна илтсен, тӳрех пăсăлчĕ. Ара, вĕсен пĕрин те ут таврашĕ çук-иç!

— Эх, тахçан-авал эпĕ пĕр улпут патне тарçа кĕнĕччĕ, — аса илчĕ Ишмук. — Мĕн тĕрлĕ кăна ут-лаша çукчĕ пулĕ унăн!..

— Хуп-ха çăварна! Чун-чĕрене ан ыраттар! — тарăхнипе кăшкăрса ячĕ Аçтăрхан.

— Юрĕ, юрĕ, пуçăрсене ан усăр, ытлашши те ан тарăхăр, — ăшшăн кулса каларĕ Аванкай мучи. — Кашнин валлиех утне те тупăпăр.

— Ут тупăпăр тетĕн-и? — тĕлĕнчĕ Аçтăрхан. — Ăçтан тупан ăна, мучи!

— Ăçтан тупасси пирки шухăшласа пуçăра ан ватăр. Пулать тесе каларăм-тăк — пулать.

— Чим, Аванкай мучи, эсĕ чăнах та пире валли ут тупса хуман пуль те, — ĕненес-и, ĕненес те мар-и тенĕн каларĕ Аçтăрхан.

— Асамçă пекех сăмахлатăн эсĕ, мучи, — старике мухтаса илмесĕр чăтаймарĕ Ишмук.

— Ытлашшипех мухтатăр пуль мана, ачамсем, — кулса ячĕ старик. — Тепĕр тесен, юрĕ ĕнтĕ, чăтам; мухтани хурлани мар, чуна ыраттармасть.

— Учĕсене ăçтан тупрăн вара, мучи? — пĕлесшĕн пулчĕ Эмир.

— Пултан пичче пулăшсан пурте пулать, тетчĕç ĕлĕк. Çав пулăшасса шанатăп, — каллех йăл-л! çиçрĕ старик.

— Эх, частарах пулсан аван та çав! — ĕмĕтленнĕн каларĕ Аçтăрхан. Аванкай шӳтлеменнине вăл халь тин çеç шутласа илчĕ пулас.

— Чăнах та, çанталăк типĕ тăрать, çула тухма пит аван та, — терĕ Атлай та.

— Ĕнер каçкӳлĕм хĕвел анас чухне ытлашшиех хĕртмерĕ, — хăй сăнама юратнине систерес терĕ Эмир. — Хальхаççăн çумăр пулассине пĕлтерекен паллă çук.

Старик вĕсем калаçнине ним чĕнмесĕр итлесе тăчĕ.

— Сирĕн чăтăмăр пĕтес патнех çитнине ăнланатăп-ха ĕнтĕ, ачамсем, — терĕ вăл юлашкинчен. — Ан кулянăр, пурте йĕркеллех пулать. Çу кăçал типĕ тăмалла. Куна эпĕ лайăх пĕлетĕп.

— Йывăç-курăк тăрăх-и? — ыйтрĕç йĕкĕтсем.

— Ман асамлă хатĕр пур, — хуравларĕ старик. — Акă, — вăл çывăхри юман еннелле кăтартрĕ.

Юманăн аялти вуллинчен икĕ тĕрлĕ йывăçран якатса тунă эштел çакса янă.

Эштел — чăвашсен хăйне евĕрлĕ çанталăка палăртакан хатĕрĕ. Вăл кăткăс япала мар, çапах та ăна çутçанталăка лайăх ăнланакан çын çеç шутласа кăларма пултарнă. Эштеле икĕ тĕрлĕ йывăçран, калăпăр, юманпа çăкаран тăваççĕ. Юман — хытă, çăка — çемçе йывăç. Анчах икĕ йывăç татăкĕ те пĕр йывăрĕш пулмалла. Çавăнпа çемçе çăка татăкĕ юманран пысăкрах, вăрăмрах кирлĕ. Çак икĕ татăка хулăпа пĕрлештереççĕ те пĕр-пĕр уçă çĕре çакса хураççĕ, кашни йывăç хăмин вĕçĕ ăçта пулнине акшар чулĕпе йĕр туса палăртаççĕ.

Çанталăк типĕ чухне эштел хăмисем пĕр тикĕс тăраççĕ.

Йĕпе-сапа пуçланассине эштел тахçан-малтанах систерет. Епле майпа систерет-ха, тейĕç хăшпĕрисем. Çумăрлă çанталăк пуçланас умĕн сывлăш нӳрленме тытăнать, кашни йывăç-курăк çав нӳре хăйне май туять. Эштеле шăп та лăп çавна ăнланса тунă та ĕнтĕ. Хытă йывăç çемçе йывăçпа танлаштарсан сывлăшри нӳре сахалрах илет. Çитменнине тата, çемçе çăка хăмине типĕ чухне юманпа пĕр йывăрăш пулма вăрăмрах касса хунă. Çавна пула сывлăш нӳрелме тытăнсанах çăка-хăма ытларах йывăрланать те, аялалла пусăнса, юман-хăмана çӳлелле çĕклет. Вăл мĕн чухлĕ çĕкленнине кура вара йĕпе-сапа хăçан пуçланасса çынсем питĕ тĕрĕс пĕлеççĕ.

Аванкай мучи хăй эштелне питĕ тăрăшса, вĕçĕсене эрешпе илемлетсе тунă.

— Акă, эштел хăмисем пĕр виçере, — терĕ старик, — йĕпе-сапа пирки калаçмалли те çук хальхаççăн.

— Кур-ха эс ăна! — тĕлĕнчĕ Ишмук Аванкай хатĕрне енчен-енне çавăркаласа пăхса. — Ун çинчен илтнĕччĕ-ха эпĕ, анчах курма тĕл килмен. Халь эштел тума çынсем маннă тесе. Таçтан тупнă пулĕ эс ăна, мучи?

— Çук, хамах тунăччĕ, — ăнлантарса пачĕ старик, — ара, вăрманта ун пек хатĕрсĕр ĕç тухмасть. Унта-кунта кайсассăн та çанталăк мĕнлине пĕлмелле-çке-ха...

— Тахçанах тунă пуль апла?

— Тахçанах. Тĕрĕссипе каласан мана хама мар, йĕкĕтсене кирлĕччĕ вăл. Мускав патшипе çапăçнă чухне...

Старик, ытлашши сăмах каларăм пуль, тенĕн сасартăк шăпăрт пулчĕ, хăй тавра тăракан çамрăксене пăхса çаврăнчĕ те:

— Пурте патька-патша патне часрах çитесшĕн-и вара? — тесе ыйтрĕ.

— Пурте пулмасăр амикке! — кăшкăрсах ячĕ Аçтăрхан.

— Юрĕ эппин, ырă ĕç тума васкакана çӳлти турă пулăшаканччĕ-ха, — терĕ Аванкай. — Ыран утсем те пулĕç, акă. — Вăл шухăша кайса тăчĕ. — Эх, çулăрсем çеç ăнăçлă пулччăр. Инçе çĕре, çавра çулпа çӳремелле пулнишĕн ан кулянăр. Кирек ăçта çитсессĕн те тăван кĕтес, çуралнă çĕршыв çинчен ан манăр. Тăван кĕтесре, çуралнă çĕршывра хĕвел ăшши те хитререх. Аслаттейсен, асланнейсен вилтăприсем унта... Унта эпир çуралса ӳснĕ, çарран чупса çӳренĕ... Унтах çĕре кĕмелле...

Хĕвел çӳлтен çӳлелле хăпарса пырать. Унăн ăшă кулли пĕтĕм таврана çутатать. Çутă хĕвел çак тертлĕ Чăваш çĕрĕнчи сĕм вăрман варрине вырнаçнă пĕчĕк çĕрпӳрте те, ун çумĕнчи тимрĕç лаççине те манса хăвармарĕ. Çак тимĕрç лаççинче çивчĕ кăралпа пĕрле кĕрешӳ вучĕ те тахçантанпах амаланнине, халĕ, акă, тĕнчене патька-патша килни çинчен илтнĕ хыççăн хĕмленсех çунма тытăннине вăл та пĕлет пуль амикке! Кам пĕлет, тен, шăп та лăп çакăн пек вăрттăн лаçсенче ĕнтĕ халăх ĕмĕчĕ йывăр хĕн-хурпа тертре те вилмесĕр упранса юлнă пулĕ...

Çутă хĕвел халăх ĕмĕчĕ упранса юлнишĕн хĕпĕртет. Ахальтен вăл хура сăн илнĕ пулĕччĕ... Çĕр çине телей нихăçан та килмест пулсассăн мĕншĕн кашни кун хăй килĕнчен тухса аслă тĕнчене хăй куллипе çутатмалла-ха унăн? Хĕвел пĕлет: телей килетех. Анчах уншăн кĕрешмелле, пурнăçа шеллемесĕр тискер пусмăрçăсемпе çапăçмалла. Çавăнпа ĕнтĕ вăл, патька-патша патне кайма хатĕрленекен йĕкĕтсене курса, пушшех те хĕпĕртет, пушшех те ялкăшарах çиçет.

  
   Усалпа çӳрекен — усал айне пулать


   Укаслăва ватă Аванкай патне илсе çитерсе хăварчĕ те Кĕлсулттан тепĕр кунне килне таврăнчĕ. Çул çинче вăл питĕ ывăнчĕ. Çулĕ çывăх мар та-ха ĕнтĕ. Ватлăх та яшлăх мар çав. Çитменнине тата вăл ĕнер пăлханчĕ те вăрманти пӳртре. Ара, Укаслу леш палламан йĕкĕтсен умне пĕрремĕш хут курăнчĕ те-ха. Лешсем ăна патька-патша янă элчĕ тесе шухăшлаççĕ-çке. Пурте йĕркеллех пулса иртрĕ. Никам та хăй умĕнче патька-патша янă элчĕ мар, таçтан килсе тухнă хĕр тăнине тавçăрмарĕ. Укаслăва та, Кĕлсулттана та, ватă Аванкая та шăп та лăп çакă кирлĕччĕ те.

Аран-аран çитрĕ ĕнтĕ паян килне ватă карчамас Кĕлсулттан. Апат çикелем тесе, сĕтел хушшине ларчĕ. Аллине çăкăр тытса пĕр чăмлам çеç çыртма ĕлкĕрчĕ карчăк, сасартăк кантăкран шаккани илтĕнчĕ.

— Уç, Кĕлсулттан кинемей! Уç часрах! — кăшкăрчĕ такам. Карчăк кантăкран пăхрĕ те унта тăракана палласа илчĕ — Карлай.

«Эхе-хе, алăка питĕрмен-çке», — шухăшларĕ те карчăк хăна патне хăй тухма шут тытрĕ. Алăка уçрĕ. Çавăнтах пӳрте виççĕн вăркăнса кĕчĕç: Карлай, ун хыççăн — Савантер, юлашкинчен Савантерĕн хăрах алăллă тарçи.

— Çта Укаслу? Çта пытартăн ăна, пĕтме маннă карчамас? — кăшкăрса ячĕ тӳрех Карлай.

Савантер карчăк умне пырса тăчĕ.

— Кала, кинемей, ырăпа кала: çта Укаслу? Эпир пĕлетпĕр. Вăл сан патăнта пытанса пурăнать! — терĕ хайхискер. Сасси хăиĕн чĕтрет. Пичĕ шуранка, çилĕллĕ.

— Мĕнле Укаслу? — тĕлĕннĕ пек пулчĕ карчăк. — Никам ту çук ман патăмра. Пĕчченех эпĕ.

— Çук, кинемей, ан ултала. Эпир пĕтĕмпех пĕлетпĕр! — кăшкăрса ячĕ Савантер. — Кала! Çын вĕлерен хĕр сан патăнта пурăнать! Кала — ырăпа ыйтнă чухне. Вăл манăн пĕртен-пĕр ывăлăма вĕлернине пĕлетĕн вĕт эсĕ. Уншăн явап тытас пулать çав çапкаланчăк хĕрĕн!

— Никам та çук. Пĕчченех эпĕ! 

Калаçăва Карлай хутшăнчĕ: 

— Мĕн итлесе тăран ăна — ват курака! Хамăр тупатпăр! Атьăр ман хысçăн! — терĕ.

Виçĕ арçын çавăнтах хуçа пек пур çĕре те тустарма тытăнчĕç...

Пӳртре çеç мар, картишĕнче те, анкартинче та çавăрса çапман вырăн хăвармарĕç çакскерсем. Анчах ниçта та Укаслу йĕрне те тупаймарĕç.

— Эхе-хе! Савантер эп сана каларăм-çке, никам та çук, терĕм. Пĕчченех, терĕм, — пуяна намăслантарма тытăнчĕ карчамас.

— Таçта кайса пытарнă эс ăна, ват кăркка ами! — тискеррĕн ятлаçма тытăнчĕ Карлай. — Таçта кайса пытарнă. Киремет çилли ӳктĕр сан çине!

Çакна илтсен, карчăкăн та çилли тулса тăкăнас патне çитрĕ курăнать.

— Эс, кĕрт ами ачи, мана, карчăка, хăратса тăратăн-и-ха! Асту, кам усалпа çӳрет, çавă усал айне пулать. Асту!

— Эс, юмăç карчăк, хуп çăварна! — кăшкăрса ячĕ те Карлай карчăка аллипе тĕкрĕ.

Кĕлсулттан кинемей çĕре лаплатса ӳкрĕ.

Юмăç карчăкпа çапăçса кайни ырăпа пĕтмессине туйнă пек, Савантер часрах картишĕнчен тухса утрĕ. Ун хыççăн тарçи те васкарĕ. Юлашкинчен, пĕччен юлам мар тенĕн, Карлай та вĕсем хыççăн чупрĕ.

Ку вăхăта ĕнте карчăк чĕркуççийĕ çине тăма ĕлкĕрнĕччĕ. Вăл пăрахса каякан Карлай енне çаврăнчĕ те аллисене тӳпенелле çĕклесе кăшкăра пуçларĕ:

— Тавăратăп сана, Карлай! Тавăратăп! Ман ылхан пурпĕрех çитет сана! Ĕмĕр-ĕмĕр çын чăтайми чирпе тертленсе пурăнăн! Асту ман сăмаха, асту!

Карлай, çак сăмахсене илтсен, карчăк енне çаврăнса пăхрĕ.

Лешĕ шăп та лăп çав хушăра аллипе пĕр ывăç тăпра çатăрласа тытрĕ те çăварне пĕтĕрсе чикрĕ, ăна чăмласа çисе ячĕ те, пур вăйне пухса, ют çын çине чир яракан асам сăмахĕсене кала пуçларĕ:

— Кахал каларăшпе, сасан пулă палăрăшпе, турă хушнипе çĕр çаврăнать — çаврăн. Кун таврăнать — таврăн. Хĕвел çаврăнать, — çаврăн. Уйăх çаврăнать — çаврăн. Чир-чĕр тени пурте çаврăнтăр!..

Карлай, халиччен нимрен те хăраман куштан, çак сăмахсене илтсен, хăраса кайрĕ те, пур вăйне пухса, карчăк пӳртĕнчен аяккалла тапса сикрĕ. Анчах асам сăмахĕсем таврара çаплипех янăрарĕç:

— Çитмĕл те çичĕ тинĕс уттинче хура вăрман, хура вăрманта хура пурт, хура пӳртре хура сакай, хура сакайĕнче хура йăва, хура йăвара хура çăмарта, хура çăмартара хура чир. Çав хура чир Карлай пуçĕ çине ӳктĕр. Тьфу. Тьфу. Тьфу... 

Карчамас çак сăмахсене каларĕ те, ури çине çĕкленсе, виçĕ хутчен пĕр вырăнта сиксе илчĕ, унтан тарса пытанма тăрăшакан Карлай енне виçĕ хутчен сурчĕ...

  
   Çăкăр-тăвар — хире-хирĕç


   Тӳпере икĕ пысăк ăмăрткайăк темшĕн çапăçса кайнă. Авăн çинче ĕçлекен Савантер, пуçне тăратса, вĕсем епле çапăçнине сăнать. Ăмăрткайăксем, пыр тĕпĕпе кăшкăрнă евĕр сасă туса, пĕр-пĕрине пырса çапăçаççĕ, вăрăм та çивчĕ чĕрнисемпе пĕр-пĕрин кăкăрне чавала-чавала илеççĕ, сăмсипе сăхаççĕ, унтан, вĕçерĕнсе, аяккалла вĕçсе каяççĕ те тепре тапăнма хатĕрлене пуçлаççĕ. Халлĕхе хăйсен вăйĕ пĕр пекрех пулас-ха. Çапла шухăшлать Савантер. Анчах, акă, çапăçсан-çапăçсан ăмăрткайăксенчен пĕри, шурă пĕсехелли, ывăнма тытăнни палăра пуçларĕ. Унăн хусканăвĕ вăйсăрланчĕ, хăй те вăл сылтăм çуначĕ еннелле сулăна-сулăна кайрĕ. Çакна тăшманĕ сисрĕ пулас. Вăл, çĕнтернине палăртнăн, вăрăммăн сасă пачĕ те, çӳлерех çĕкленсе, шурă пĕсехелли çине чул пек ӳкрĕ. Ахăртнех ăна вăл сулăм вăйĕпех çĕре персе антарма хатĕрленнĕччĕ пулас. Анчах шурă пĕсехелли унран пăрăнма ĕлкĕрчĕ, лешĕ вара, ăна хуринчен çеç çапса, аялалла ӳкрĕ. Шурă пĕсехелли çак самантпа усă курмасăр юлма пултараймарĕ. Вăл, юлашки вăйне пухса, çуначĕсене хăй çумнерех хучĕ те тăшманне пырса çапрĕ. Çавăнтах икĕ ăмăрткайăкĕ те, тĕкĕсене тăка-тăка, пĕр çăмха пулнăн, çĕрелле, аякра курăнакан ката еннелле ӳкрĕç.

«Иккĕш те пĕтрĕç, — шухăшларĕ Савантер, — Эх, мĕн çитмен-ши ĕнтĕ вĕсене те? Мĕншĕн çапăçрĕç пулать-ха вĕсем? Тӳпере унта ăслă, çĕр çинчи пек чикĕ çук, вырăнĕ пурне те çитет-çке... Тен, пĕр-пĕр апат тупса уйăрайман пулать-ши вара?»

Савантер хăйне-хăй кирлĕ пек хуравласа ĕлкĕреймерĕ, аякран каллех ăмăрткайăк сасси илтĕнсе кайрĕ. Чăнах та, сăрт хыçĕнчен тепĕр пысăк кайăк вĕçсе тухрĕ.

«Тепре. Эх, çапăçнă çĕре ĕлкĕреймерĕ», — чĕлхипе чаклаттарса илчĕ пуян.

Ку ăмăрткайăкĕ ката тĕлне вĕçсе çитрĕ те ун тăрринче çаврăнса вĕçме тытăнчĕ, темиçе хутчен хурлăхлăн кăшкăрса сасă пачĕ, унтан çĕрелле анма тытăнчĕ. Çав хушăра шурă пĕсехеллĕ ăмăрт йывăçсем хушшинчен йывăррăн çĕкленсе тухрĕ те ăна хирĕç кайрĕ.

— Пасса-а! — тĕлĕнчĕ Савантер. — Кур-ха эс ăна, чĕрĕ! Вилмен!.. Каллех çапăçма вăй çитерĕ-ши вара?

Анчах икĕ ăмăрт çапăçасси пирки асне те илмерĕç. Вĕсем, пĕр-пĕрне асăрхасассăнах, савăнăçлăн кăшкăрса сас пачĕç те хире-хирĕç вĕçсе пычĕç. Тин килни шурă пĕсехеллине çуначĕпе çупăрлама тăрăшнăн, ун тавра темçе хутчен вĕçсе çаврăнчĕ те хурамăш евĕр какăлтатса сăрт еннелле вĕçсе кайрĕ.

Шурă пĕсехеллĕ ăмăрт та, çунатне йывăррăн сула-сула, ун хыççăн çул тытрĕ.

— Ами иккен, — терĕ Савантер. — Малти — ама. Шурă пĕсехелли — унăн мăшăрĕ, аçи. Ахăртнех, вăл амишĕн пĕр-пĕр таçтан килсе тухнă аçа кайăкпа çапăçрĕ пулас...

Вăл ăмăртсене куç çути пĕтичченех пăхса ăсатрĕ.

— Савантер! — тени илтĕнсе кайрĕ сасартăк хыçалтан. Кĕтмен çĕртен сасă илтнипе пуян, хăй çине тăшман тапăнма хатĕррине курнăн, шарт! сикрĕ. Хыçалалла çаврăнчĕ те тĕкме патĕнче ялти пуп, Иннокентий таса атте тăнине курчĕ.

Иннокентий — пысăк та усăнчăк хырăмлă, сарлака хул-çурăмлă, аллă çулсенелле çитнĕ лутака арçын. Çине ряса тăхăннă, пуçĕнче — шурă пиртен çĕлетнĕ кĕлепуç. Унăн пичĕ питĕ пысăк, лашанни пек, яланах хĕп-хĕрлĕ, кăшт пăсăла пуçланă чĕкĕнтĕре аса илтерет. Пупăн пĕтĕм сăнĕнче пуринчен ытла сăмси палăрса тăрать: вăл ытти çынсенни пек мар, ытла пысăк, йĕрлĕ-йĕрлĕ, пĕркеленчĕклĕ, çитменнине тата — ун вĕçĕнче темиçе хура пăнчă пур. Иннокентий çынпа калаçнă чухне тути уçăлса хупăннă май сăмси пĕрре çӳлелле хăпарать, тепре аялалла анать, çавăнпа вара таса атте хăй мар, унăн сăмси пуплешме тытăнать пек. Вăл пуппа сăмахлакана чунсăр, шелсĕр, хăй кăмăлне каймансере икĕ шăтăкĕ витĕр халь тесен халь хыпса çатма хатĕр нихçан курман тискер чĕрчун евĕр курăнать. 

Пупăн сасси те хулăм, ним туйăмсăр. Ун сассине илтсессĕн Савантер ахальтен шарт! сиксе ӳкмерĕ ĕнтĕ. «Çакăн пек сăн-сăпатпа, сасăпа санăн пачăшкă мар, чунилли хурах утаманĕ пулмалла та!» — шухăш вĕлтлетсе иртрĕ Савантер пуçĕнче.

— Эс мĕн! — тĕлĕннĕ пек пулчĕ пуп. — Хăв анкартинче такамран шикленсе тăмастăн пуль те?

— Çук, — хăй хăранине пытарасшăн пулчĕ Савантер, — шухăша кайнăччĕ, çавăнпа шарт! сикрĕм. — Унтан тата хушса калас терĕ: — Тепĕр тесен, таса атте, сан сассуна кĕтмен çĕртен илтсен тепри лаплатса та ӳкĕ. Леш тĕнчерен янăраса кайнă евĕр-çке сассу!

 — Каларăн та, — кулса ячĕ пуп. — Леш тĕнчерен тетĕн...

Пуян сăмахĕ ăна килĕшрĕ, вăл, савăнса, кулкаласа, усăнса аннă хырăмне икĕ аллипе сăтăркаласа илчĕ. Аллисем вара унăн хулăм, какайлă, хура çăмлă. Таса атте алли мар, — пуç касаканăн!..

«Пире, килтешсене, çак пуп алли самай-самай хытă тытать, сывласа илме те памасть», — тепĕр шухăш çаврăнчĕ Савантер пуçĕнче. Пуп питĕ усал кăмăллă, тискер чунлă, шелсĕр иккенне пуян тахçанах ăнланса илнĕ, çакă ăна чылай инкекрен хăтарнă. Вăл, çак тарана çитсе, Иннокентие хирĕç сăмах каласа, ун кăмăлне хирĕç чĕрĕк утăм туса курман.

— Ирт, Иннокентий тусăм. Ирт, таса атте. Атя, пӳрте кĕрер, сим-пылпа хăналăп, — терĕ вăл пупа чи çывăх, пуринчен те ытла юратакан тăванне курнă пек.

Пачăшкă ним чĕнмесĕр Савантер патнерех пычĕ те сылтăм аллине, телей пилленĕн, ун хулпуççи çине хучĕ.

— Чим, тусăм, ан васка. Пĕлетĕп: пĕтĕм тăрăхра та хăнаккай йăлине санран ытла тытакан çук. Çапах та, атя-ха, кунтах калаçар.

— Ĕç пур-им? — терĕ Савантер, хăй вара, хуравласса кĕтмесĕрех, пупа çывăхри панулми йывăççи айне ертсе кайрĕ.

Вĕсем вăрăм курăк хушшине ларчĕç.

— Тем ĕçпеччĕ ĕнтĕ, таса атте? — ыйтрĕ Савантер, хуçине ытла юратакан анчăк евĕр пупа тĕссĕр куçĕнчен пăхса. Иннокентий ун патне ахальтен çеç сăмах ваклама килменнине вăл лайăх ăнланчĕ.

— Тимлĕ пул, Савантер, итле, — терĕ пуп ăшшăн. — Çирĕм çул ытла ĕнтĕ эпĕ сирĕн ялта. Чăваш пулса тăтăм. Кам ямахатĕнче çуралнине пăхсассăн эпĕ ахаль те çурмавырăс-çурмачăваш та-ха. Ман атте — Çĕрпӳ хули патĕнчен. Ăна ачаллах Сĕве хулине, ют йăхсен шкулне вĕренме илсе кайнă. Унта вĕреннĕ чухнех вара ăна вырăс тиечукĕн хĕрне илсе панă. Кайран, вĕренсе тухсан, атте Сĕве тăрăхнех ĕçлеме юлнă... Кайран мана та çав шкулах янă. Вĕренсе пĕтерсен вара эпĕ кунта килтĕм, килтешсене тĕне кĕртсе тĕрĕс пурнăçпа пурăнмашкăн вĕрентме тытăнтăм. Чĕрĕк ĕмĕр чăваш халăхĕшĕн тăрăшса ирттертĕм! Анчах, Савантер тусăм, мĕскер пулса тухать-ха? Чăвашсене тĕне кĕртрĕмĕр. Саккун тăрăх хăлĕ килтешсем пурте тĕрĕс тĕнпе пурăнаççĕ. Темиçе ял пĕрле чиркӳ лартрăмăр. Эпĕ — пуп, пурте манă хисеплеççĕ, сумлаççĕ пек. Çапла вĕт. Эпĕ те кăçалчченех çапла тесе шухăшласа пурăнаттăмччĕ. Хăшпĕрисем, тен, мана кăмăлласах та çитермен пулĕ. Анчах уççăн мар, вăрттăн, мана пĕлтермесĕр, кӳршисене систермесĕр. Астăватăн-и, Киремет-карти кайса ватрăм эпĕ. Пурин куçĕ умĕнчех. Никам та çур сăмах та шарламарĕ. Ун чухне ялта салтаксен команди тăнипе тетĕн пуль-ха эсĕ. Унпа кăна та мар, вĕсем аптраса ӳкнĕччĕ, хирĕç тăнин усси çуккине туйнăччĕ.

Савантер çаксене пурне те питĕ лайăх астăвать. Ун чухне самана йĕп çинчи пекчĕ. Йывăрччĕ, ах, ытла тертлĕччĕ. Ăнсăртран каласа янă пĕр сăмах пуçа кастарма пултаратчĕ. Хĕçпе те вутпа чăвашсене тĕне кĕртетчĕç. Иннокентий хăйпе пĕрле Килтеше пĕр ушкăн салтак илсе килнĕччĕ. Вĕсем килтен-киле çĕмĕрсе çӳрерĕç, çынсене лаппа хăвала-хăвала тухрĕç, тарма тăнисене çака-çака хучĕç. Кайлаппа пуçтарăннисене пурне те çырма хĕррине хуса кайрĕç те шыва чăмтарчĕç. Çакă тĕне кĕни пулчĕ.

Çакăн хыççăн вара чăвашсем урăх ятлă пулса тăчĕç: Çтаппан, Ваçилей, Йăван, Микулай... Вырăсла ят, тетчĕç ăна килтешсем... Шыва кĕртнĕ чухне хирĕçлеме хăяймарĕç пулсассăн та çынсем çак ятсене хăнăхаймарĕç. Пĕрисем тӳрех хăйсене панă ятсене маннă пек хăтланчĕç, теприсем калайманнипе аптрарĕç, виççĕмĕшĕсем ĕлĕкхи ячĕсене хальхипе арпаштарчĕç. Сахалăшĕсем кăна çĕнĕ ячĕсене пăрахăçламарĕç, анчах вĕсем те çынсем çук чухне килĕнче хăйсене чăваш ячĕсемпех чĕнтеретчĕç. Пыра-киле хайхи, çаксем те, ыттисем пекех, çĕнĕрен панă ячĕсене арпаштарма, манма тытăнчĕç.

— Пĕртен-пĕр йăнăш турăм эпĕ хам ĕçре, — сăмахне малалла тăсрĕ Иннокентий. — Малтанах ман çав авалхи ятсене хирĕç çирĕп тăмаллаччĕ. Йăли-йĕркине, чăваш туррисене мĕнле пĕтернĕ, çавăн пекех ятсене те мантармаллаччĕ. Анчах хама та кăшт канăç парас терĕм-ши, халлĕхе тĕне кĕртни те, Киремет картине пĕтерни те çитĕ, ячĕсене кайран мантарăп, терĕм. Эсĕ те, Савантер, паян кунчченех авалхи ятупа çӳрен. Çĕнĕ саккунпа вара сан Ваçлей пулмалла. Манман-и? Эп çемçе кăмăллă пулнă пиркиех эсĕ Савантер ятпа пурнан. Пуян пулсассăн та. Манăн чи çывăх тус, пулăшавçă пулсассăн та. Юрĕ-ха ĕнтĕ, тепĕр тесессĕн. Шуйттана кайтăр...

Пуп хăй çине хĕрес хучĕ.

— Ун вырăнне эпĕ хама хирĕç тăрассине, вырăс тĕнне пăрахăçлассине тĕпренех пĕтертĕм. Астăватăн-и эпĕ епле кĕрешнине?

— Ăçтан манăн-ха ĕнтĕ ун пеккисене? — терĕ Савантер, пуп хыççăн хăй çине хĕрес хурса.

Ун чухне кам пупа хирĕç тăнă, çĕнĕ саккуна итлемен, çавă халиччен курман вилĕмпе çĕре кĕнĕ. Пуç каснин, вутта пăрахса çунтарнин, çакса вĕлернин, чĕрĕллех çĕре чикнин, шалçа çине лартнин шучĕ те çукчĕ ун чухне. Чылайăшĕсем аякка-аякка, нухайсем патне тара-тара кайрĕç. Пусмăрта, ютсен мăшкăлĕнче пурăниччен тесе. Савантер те малтанласа тарас мар-и тесе шухăшлăччĕ. Юрать-ха, çĕнĕ саккуна пăхăнакансене паракан çăмăллăхсен ырлăхне вăхăтра ăнланса илчĕ вăл. Ун хыççăн хайхискер епле пулсан та пачăшкăпа туслашма тăрăшрĕ. Лешне те хăй майлă çаптарма пĕлекен çынсем кирлĕччĕ. Çапла вĕсем пĕр-пĕрне ăнланчĕç: ик урари мăшăр çăпата пек пĕрле ĕçлеме, ял халăхне алăра тытма тытăнчĕç. Савантер авалхи йăла-йеркене йăлтах манса кайрĕ, пуп хыççăн мĕлке пек çӳрерĕ. Киремет картине ватнă чухне те унпа юнашарахчĕ вăл. Астăвать-ха, ун чухне чукпуçĕ пупа хирĕç тăма хăтланчĕ. Салтаксем ăна çавăнтах хĕçпе касса пăрахрĕç те ӳтне выçă йытăсене ывăтса пачĕç. Савантер мăчаварне те вĕлерттересшĕнччĕ те, анчах лешĕ тарса ĕлкĕрчĕ.

— Кăçалхи çу уйăхĕнчен пуçласа килтешсем урса кайнă пекех тыткалаççĕ хăйсене, — ӳпкелешсе калаçма тытăнчĕ пуп. — Çынсем мана та, Христоса та шута хуми пула пуçларĕç. Чиркĕве те хăйсем ирĕккĕн мар, эпĕ çине тăнипе çеç çӳреççĕ. Каплах пулсан чиркӳ енне çаврăнса пăхми пуласси те инçе мар. Ахаль те Киремет Картине тата йĕркене кĕртрĕç. Кала-ха, Савантер, мĕн пӳлчĕ çынсене?

— Çуркунне кăçал ытла йĕркесĕр пулчĕ. Çав айăплă, пурне те антăратса çитерчĕ, — мăкăртатса хуравларĕ пуян.

— Çуркунне йĕркесĕр пулнине пĕлетĕп-ха, — сăмахне малалла тăсрĕ пуп. — Ку çеç пулсан эпĕ кулянас та çук. Тĕне çирĕп тытса пыманшăн вĕсене Христос та тарăхнă. Анчах çакăн çинчен килтешсем пĕлесшĕн те мар. Çитменнине тата таçта пăлхавсем пуçланнине калаççĕ. Ах тур, тетĕп вара, пирĕн пата та çав ахăр самана ан çиттĕрччĕ.

— Халăх пăлханни çинчен эпĕ илтнĕ-ха. Темле хресчен патшине те шухăшласа кăларнă.

— Çапла çав. Ку мана та уйрăмах кулянтарать. Сас-хура пирĕн пата ан çиттĕрех. Атту çынсем урсах кайĕç, итлеми пулĕç, чиркĕве пĕтерĕç.

«Ку ытла темех мар-ха, — хай ăшĕнче шухăшларĕ Савантер. — Хăв тирне çăлас тетĕн-ха ĕнтĕ...»

Вăл Иннокентий çине тимлĕн пăхса илчĕ. Пуп ăна паян яланхи пек мар, мĕскĕн, вăйсăр туйăнса кайрĕ. Савантер хăйĕнчен хăй тĕлĕнчĕ, ниуштă вăл çак этемренех çапла тери хăраса пурăннă, ун çăмлă мăнтăр алли ирĕк парсан çынна вĕлерме те, çурт-йĕре вут чĕртме те пултарнă. Ăна вара хăй тахçан авалхи чăваш туррисене манса усал ĕç тунăнах туйăнса кайрĕ. Çапах та вăл ку шухăшсене пупа систерес мар терĕ.

— Патша саккунне епле манччăр-ха! — кăшкăрсах каларĕ вăл. — Чиркĕве çӳреме те пăрахмĕç.

— Э-э-эх, Савантер, çынсене пĕлсех çитерейместĕн-ха эсĕ. Çынсем — сурăх кĕтӳ!

— Сурăх кĕтӳн те хуçи пулать. Кĕтӳç.

— Анчах урса кайсан сурăхсем те унран хăрамаççĕ.

— Хăрамаççĕ-тĕк — кĕтӳçи хăй айăплă. Чăпăрккине тытма пĕлмест. Кĕтӳçĕн чăпăркки çирĕп пулмалла.

— Сăмаху ылтăн. Кун пирки эпĕ те шухăшлатăп-ха. Чăнах та, хамăрах айăплă пуль, пурнăç тилхепине пушатрăмăр пулмалла. Атту санни пек инкеке те курас çукчĕ. Ывăлу вăхăтсăр çĕре кĕнĕ пирки калатăп мар-и...

Савантершĕн хĕвел анса таврара сĕм тĕттĕм пулса кайнă пекех туйăнчĕ. Чĕри пăчăртатса ыратрĕ, пуçне хуйхă хĕскĕчĕпе хĕсрĕ. Вара вăл чăтаймарĕ, ури çине сиксе тăчĕ.

— Эс, Иннокентий, ман хуйха ан тив, юнланса тăракан сурана тăвар ан сап! — терĕ вăл сиввĕн, вара шăлĕ витĕр аяккалла чăртлаттарса сурчĕ. — Хама хам та астуми пулатăп ун çинчен калаçнă чухне.

— Ан çилен, тусăм. Саншăн ку мĕнле хуйхă иккенне лайăх пĕлетĕп. Анчах ахальтен аса илмерĕм. Пулăшас тесе, хавхалантарас тесе.

— Ара, кун пек чухне мĕнпе пулăшăн! — тискеррĕн кăшкăрса ячĕ Савантер. — Е эсĕ ман çав çĕре кĕнĕ юратнă ывăлăма чĕртсе тăратма пултаратăн-и? Кала! Пултарать-и сан турру çакна тума!

— Лар-ха, тусăм, — аллинчен тытса хăй патнелле туртрĕ пуп Савантере. — Лар.

Пуян, ассăн сывласа, ун çумне ларчĕ.

— Ман турă сан ывăлна чĕртсе ура çине тăратма пултараймасть. Анчах урăх енĕпе пулăшма пултарать. Атя-ха, шухăшлар, тен, мĕскер те пулин кирлине тупăпăр.

— Халь тин мĕн шухăшласа тупмалли ĕнтĕ! — каллех çилĕллĕн каларĕ Савантер. — Ним тума та çук. Пурнăç та, ĕмĕт те пĕтрĕ. Пурăннин те усси çук. Акă, кур, — хуçалăхĕ енне аллине тăсса кăтартрĕ, — ман хыççăн кама юлĕ! Ют çынсене-и? Çав ют çынсемшĕн тăрăшмалла-и манăн? Кала, Иннокентий! Кала, таса атте! Мĕншĕн пурăнмалла манăн!?

Пуп сиввĕн кулам пекки турĕ.

— Савантер, ара, эсĕ ватă та мар вĕт. Çирĕп, йĕркеллĕ арçын. Мĕн кирли — сан çумăнтах. Çапла калаçма юрать-и вара? Теприсем сан çулăнта тин пĕрремĕш хут авланаççĕ, юратаççĕ, хитре арăм тупса унпа киленесси пирки шухăшлаççĕ.

Пуп сăмахĕ мĕне пĕлтернине ăнлансах çитеймесĕр Савантер куçне мĕлт-мĕлт! тутарса илчĕ.

— Чим, мĕн калаçан эсĕ?

— Сана пуласлăху пуррине ăнлантарас тетĕп.

— Чим, Иннокентий, мĕнле ăнланмалла куна?

— Çĕнĕрен ача-пăча çуратмалла тетĕп.

— Мĕ-ĕн?

— Е ача-пăча мĕнле çуралнине пĕлместен-и? — йĕкĕлтенĕн кулса илчĕ пуп. — Е эсĕ арçын пулма пăрахрăн-и?Çук, чиперех пек. Кастарман, сухалу те пур.

— Эх! — аллипе сулчĕ пуян. — Сан куласси çеç, пуп. Анчах асту, шӳтӳ пĕрре те ăслă мар. Е эсĕ ман арăм мĕнлине пĕлместĕн-и? Типсе хăрнă пушăччи вăл! Ватă. Манран тем чул аслă! Çитменнине тата — чирлĕ. Юн хăсать. Пулмасть унран. Ара, вăл йĕркеллĕ хĕрарăм пулнă-тăк пĕр ача вĕççĕн пурăнаттăм-и çапла?!

— Куна илтнĕ-ха эпĕ. Турра ытларах кĕлтумаллаччĕ.

— Кĕлтунă ĕнтĕ. Сан турруна çеç мар... Эх, мĕн каламалли ĕнтĕ. Ĕлĕк ман пек пуянсем пĕр арăмпа çеç пурăнман. Икĕ, виçĕ арăмпа киленнĕ. Чăваш туррисем хирĕçлемен ун пеккине. 

— Апла, ман чиркӳ сана тепĕр арăм тупма чарса тăрать-им?

— Пĕлместĕн пуль...

         — Эпĕ пĕлетĕп-ха, анчах эсĕ, ав, Савантер, чухласах çитерейместĕн.

— Мĕн чухламалли тата?

— Çавăн пирки калас тесе килтĕм те, — ăс вĕрентнĕн каларĕ пуп. — Эсĕ тĕрĕс ăнланнă, чиркӳ, таса тĕн икĕ арăм тытма хушмасть. Анчах санни пек инкек чухне мĕн те пулин шухăшласа кăларма пулать.

— Чăнах-и? — хыпăнса ӳкрĕ пуян. — Мĕскер тумалла вара?

— Арăмна... çук тăвас пулать.

— Вĕлермелле-и? — хăраса çĕлен пек чашкăрчĕ Савантер.

— Мĕншĕн вĕлермелле? Вĕлерни — çылăх. Урăхла меслет тупмалла. «Монастырь» тенине илтнĕ-и эсĕ? Вăт, илтнĕ апла. Монастырь — турă çурчĕ. Арăмна унта яма пулать. Хĕрарăмсен монастырьне. Монахиня пулать вара вăл. Турă валлилĕх хĕрарăм. Эсĕ хайхи тепре авланма, çĕнĕ арăм илме пултаран. Вăл сана пӳрт тулли ача-пăча çуратса парĕ... Çитрĕ-и пуçна?

— О-о-о, Иннокентий аттеçĕм! — савăнăçлăн кулса ячĕ Савантер. — Эсĕ маншăн хăв турă пекех пулăн. Саншăн ĕмĕр-ĕмĕр кĕлтуса пурăнăп. Санăн чуру пулăп.

— Хĕрсем çине пăхкала, кăмăлна килекеннине суйла, палăрт, — кулса илчĕ пуп. — Анчах асту, чи хитрине суйласа ил. Вара тӳрех мана кала. Ытти — ман ĕç.

— Тавтапуçах, рехмет, рехмет, аттеçĕм-тусăм! — ури çине сиксе тăрса пуç тайрĕ пуян. — Эсĕ — çăлакан, тупата туршăн.

— Ну, юрĕ, юрĕ, ытлашши ан мухта, — кăмăлĕ тулчĕ пупăн. — Килĕшетĕн пулсассăн — пĕр ĕç хушам малтан. Лайăх, турра кирлĕ ĕç. Çак ĕç тухсан — турă саншăн темĕн те тăвĕ.

— Тĕнчене те тепĕр майлă çавăрса хума хатĕр эпĕ халĕ! — тепре пуçне тайрĕ Савантер. Кала, таса атте, мĕн тумалла?

Пуп ури çине тăчĕ.

— Валтиеле пачăшкă килнĕ. Пĕлетĕн вĕт-ха, валтиелсем паян кунчченех чиркӳсĕр, пупсăр пурăнаççĕ. Эпĕ вĕсене валли пуп тупрăм. Унта халĕ чиркӳ тума тытăнаççĕ. Вĕсене пулăшас пулать. Пачăшкăпа пĕрле — вунă салтак. Ăнсăртран тем сиксе тухасран. Анчах салтаксем вĕсем хăратма кăна пĕлеççĕ. Пачăшкăна вара пурнăçа лайăх чухлакан тел — пулăшавçă кирлĕ. Мужик, ăна-кăна чухлакан çын, сан пекки. Кăмăлу пулсан — кай Валтиеле. Чиркӳ лартни — турра çывăх çын пулни. Ăнлантăн-и, ун хыççăн турă сана нихăçан та хăй ырлăхĕнчен пăрахмĕ.

— Мĕн кирлине йăлтах тăвăп, Иннокентий атте.

— Тата çакна калам, — терĕ пуп. — Валтиелсем валли эпĕ лайăх пуп, хам пекки шырарăм. Анчах кирлĕ пеккине тупаймарăм. Вара кунпах килĕшмелле пулчĕ. Ку кăштах айванрах, çемçе чунлăрах, пĕр-пĕрне юратмалла тесе кирлинчен те ытларах пакăлтатать. Пыра-киле эпир ăна хамăр май унăпăр та-ха. Турă пулăшсан — кирлĕ çулпах ярăпăр. Хăв пĕлетĕн, пирĕн ĕçре çирĕп чунлă, харсăр, хушу сăмахлă пулмалла.

Халĕ Савантер çак пупăн кашни сăмахĕпе килĕшме хатĕр:

— Тĕрĕс, таса атте.

— Ну, турă пулăшнипе, эппин. Ыранах çула тухма пултаратăн. Эп сана ăсатса ярăп. Малтанлăха чи кирли — чиркĕве никĕсленине чаплăн уявласа ирттересси. Пурин асĕнче те юлтăр. Валтиелĕнчен таврăнсан — туй тăвăпăр. Хĕрне çеç куçласа хума ан ман.

Пуп, сывпуллашмасăрах, рясине çĕкле-çĕкле, тĕкме еннелле утрĕ.

— Савантер! — илтĕнсе кайрĕ картиш енчен çурăк сасă. — Апат çиме кĕр!

— «Арăм! — кăмăлсăррăн кулам пекки турĕ пуян. — Шăмми те тирĕ кăна. Ыталамалăх та пулаймарĕ вĕт... Ну, юрĕ-ха, чăтасси нумай юлмарĕ».

Хайхискерĕн пĕтĕм шăмшакĕ вĕрилленсе, çăмăлланса кайрĕ.

«Юн вĕреме тытăнчĕ, — терĕ Савантер хăйне хăй. — Хĕр тупатăп, хĕр. Пике. Çап-çамрăккине. Вунçиччĕрине! Хитрине... Чăп-чăмăр кăкăрлине... Арçын аллинче пулса курманнине...»

  
   Ахмар полковник


   Çӳл ту çинче çил арман, ай, авăрать, 

Çăнăхсем тухнисем курăнмасть.

Пирĕнех те ăшра, ай,вут çунать, 

Çулăмĕсем тухнисем курăнмасть.



Атăл урлă кĕпер те хывнă иккен, 

Эпир сисмесĕр юлнă, ай, иккен. 

Пирĕн çамрăк ĕмĕр те иртнĕ иккен, 

Эпир сисмесĕр юлнă, ай, иккен.



Вăрманăн та хĕрне те, ăй, пас тытнă, 

Епле пырса кĕрем-ши вăрмана? 

Эпир пырас хулана та, ай, вут тивнĕ, 

Епле пырса кĕрем-ши вут çине.



Улăхрăм çӳллĕ те эп ту çине, 

Çаврăнайса пăхрăм та ял çине. 

Ялсем кăна юлчĕç те пит инçене 

Савнă тăван юлчĕ те пит йĕрсе.

Авалхи чăваш хăлăх юрри.

  
   Çул çинче


   Çуллахи çанталăк шăрăх тăрать. Çил çук. Сывлăш пăчă. Уй-хир тăрăх ăрша куçать.

Çул хĕррипе ӳсекен çереме сарă сăн çапнă.

Кам та пулин иртсе кайсанах çул варринчен тусан çĕкленет те çул хĕррипе ӳсекен сарăхнă курăк çине пĕлĕт пек анать.

Тĕм-тĕм лутра йывăçсен çумĕнчен хуллен пилĕк юланут тухрĕç.

Вĕсен учĕсем те шăрăхпа аптăранă курăнать: юлхавланса çеç утаççĕ.

Юланутçăсем пурте çап-çамрăк, вĕсенчен пĕрне те çулланă çын тесе калама ниепле те çук. Уйрăмах малти юланутçи çамрăк пек курăнать. Мăйăхĕ те шăтма тытăнман-ха унăн. Тумланасса çакскерсем пĕр евĕрлĕрех тумланнă. Кашни çинче лап-лап шурă, лап-лап хĕрлĕ çухасăр пир кĕпе, хура пиртен çĕлетнĕ йĕм, кĕписене çиелтен янă, ярапаллă пиçиххипе çыхнă. Камсул тăхăннă. Тӳммисене пĕри те тӳммелемен хăйсем. Урисенче — юхтă атă. Пуçĕсенче — ялккас, чăвашсен ялан тăхăнса çӳрекен вăрăм çăмлă çĕлĕк.

Йĕнерĕсем çумĕнче пурин те ухă, тулли укçăвĕсем — хыçĕнче. Кашнийĕнех хĕç пур, ярапаллă пиçиххинчен вăрăм çĕçĕ — анкар — çакса янă.

Малти юланутçă — чăп-чăмăр питлĕ хĕрлĕрех сăнлă, хĕр пек чипер те каçăр сăмсаллă çамрăк — тимĕр-кăвак утне чарчĕ. Ыттисем те чарăнчĕç.

— Пăчă! — терĕ малти, ялккасне хывса. Унăн вирелле лайăх выртакан çӳçĕ тарпа йĕпеннĕ. Вăл, йăрăм-йăрăм курăнса, хĕвел çинче çу сĕрнĕ пек ялтăрарĕ.

Ку юланутçи çӳçне нумай пулмасть кăна каснă курăнать. Чӳлмек хĕрри йĕр хăварнă çӳç пĕрчисем те майлашăнсах çитмен.

Чăвашсем çапла, çӳç пĕр тикĕс юлтăр, çӳç илемĕ пултăр тесе пуç çине чӳлмек хурса çӳç касаççĕ, куна вĕсем чылай çул каялла вырăссенчен вĕреннĕ, тет.

— Пăчă çав, — харăссăн хуравларĕç ыттисем те. — Канса илме вăхăт мар-ши?

— Çук, яла çитер, унта канăпăр-ха, акă. Инçе юлмарĕ пек...

— Халех пĕр-пĕр йывăç айне, сулхăна ларса кансан та пăсмасть те, — терĕ йĕкĕтсенчен пĕри, мăнтăртараххи. — Паллах, капла çара аллăн мар, сăра курки тытса...

— Сăра курки ялта пулĕ, Ишмук, — кулса хуравларĕç ыттисем.

— Ну, кайăпăр апла, — утне хускатрĕ малти.

— Чим-ха, Ахмар, — терĕ тăрăхларах питлĕ, вырăс сăнлă чăн хыçалти юланутçă. Вăл малтипе юнашар пырса тăчĕ. — Тĕрĕс çулпалах каятпăр-ши эпир? Кайни-çӳрени так лушах, ахалех ан пултăрччĕ. Тем, ку таврара ним апла-капла хавха та илтĕнмерĕ-çке.

Малти кулса ячĕ. Хуравлас вырăнне хăй ыйтрĕ:

— Ята хăнăхрăн апла, Ишмук. Унсăрăн ялан элчĕ те элчĕ, тетĕн.

— Хăнăхрăм, — хуравларĕ лешĕ. Малти, Ахмар текенни, тепре кулса илчĕ.

— Эсир ан кулянăр, — терĕ. — Мана ĕненĕр те кăштах чăтăм туртине хытарăр. Часах эпир, акă, патька-патшан пысăках мар çарне шыраса тупатпăр. Алюн çарĕ кунта пулмалла. Алюн вăл ман çывăх юлташ. Вăл мана кĕтсе илмелле.

— Ĕненетпĕр сана, Ахмар, ĕненетпĕр, — шантарсах каларĕ Ишмук. — Сана ĕненмесен çак çула та тухас çук ĕнтĕ.

— Эпир пурте шанатпăр сана, — Ишмук сăмахне çирĕплетрĕ юнашар пыракан Аçтăрхан. Ахмар хыçалтисен енне çаврăнчĕ:

— Эсир мĕнле тата? Мĕн [[I,482]] пыратăр? Атлай, Эмир, çураçнă хĕр пек чĕнмесĕр пыратăр? Тен, эсир хĕрупраç таврашĕ мар-и чăнах та.

Лешсем кулса ячĕç.

Хĕрупраç, терĕн, — сăмахне тăсарах каларĕ хăнчăртарах куçлă юланутçи. — Эсĕ апла ан шӳтле ĕнтĕ. Урăхларах пупле. Калăпăр, танлаштар мана пĕр-пĕр паттăрпа. Юман паттăр, е Ламан паттăр, те.

— Хĕрсем кăна тупмалла пирĕн. Мĕнрен начар йĕкет эпĕ, — сăмах хушрĕ Ишмук текенни те!

— Хĕрне шырама сана ярас, — терĕ Аçтăрхан. — Пакăлтатма пĕлетĕн.

— Тĕрĕс! — савăнсах кайрĕ Ишмук. — Пĕлетĕр-и, мĕнле кăна хĕр курман пулĕ эпĕ. Аптранипе кун пирки вара манăн юрă та пур. Акă, итлĕр.

Ишмук тӳрех юрласа ячĕ:



Ах, тур çырлах, 

Ах, тур çырлах, хĕр куртăм 

Кĕл каткинчен тухнă-ши? 

Тикĕт лакăмĕнчен тухнă-ши? 

Ашшĕ-амăш çапла-ши? 

Хĕрĕ хăй çавăн пек-ши?



Ах, тур çырлах,

Ах, тур çырлах, хĕр куртăм.

Сăмси тăрри шĕп-шĕвĕр, 

Утти-кулли çын пек мар. 

Ашшĕ-амăш çапла-ши? 

Хĕрĕ хăй çавăн пек-ши?



Ах, тур çырлах, 

Ах, тур çырлах, хĕр куртăм. 

Пыл каткинчен тухнă-ши? 

Çу чĕресĕнчен тухнă-ши? 

Ашшĕ-амăш çапла-ши? 

Хĕрĕ хăй çавăн пек-ши?



— Юрру вара хăв пекех лайăх, — терĕ Аçтăрхан сиввĕнрех. — Ним те ăнланмарăм. Эсĕ курнă хĕрсенчен хăшĕ ытларах кăмăлна каять? Кĕл каткинчен тухни-и? Е сăмси тăрри шĕп-шĕвĕрри-и?

Пурте ахăлтатса кулса ячĕç. Эмир те ыттисем пекех кулчĕ, пичĕ-куçĕ те унăн савăнăç палăртрĕ.

Хăйĕнчен тăрăхласа кулни Ишмука пĕрре те тарăхтармарĕ. Вăл та ыттисемпе танах ахăлтатрĕ.

— Хĕре ăна пичĕ-куçĕнчен пăхса суйламаççĕ, — терĕ Ишмук, кулсан-кулсан.

Пурте кулма чарăнчĕç.

— Мĕне пăхса суйлаççĕ вара? — ыйтрĕ Аçтăрхан.

— Куна ăнланас тесен, сирĕн ман хуçа мĕнле авланнине пĕлес пулать. Каласа парам-и? — ыйтрĕ Ишмук. Пурне те пăхса çаврăнчĕ. Çавăнтах хайхи хуравласса та кĕтсе тăмарĕ, мĕн пулса иртнине патăртаттарса каласа пама тытăнчĕ. — Вăл хăйне валли виçĕ çул ытла хĕр шыраса çӳрерĕ. Нумай ĕçлесе сахал çиекен арăм тупасшăнччĕ вăл. Хĕр пăхма кайсассăн ялан чи малтан мĕнле çинине курасшăн çунатчĕ. Çапла пĕрне вăл çинĕ чухне ăнсăртран икĕ салма харăс ăсса илнĕшĕн, теприне тахçан ача чухне пыл юратнăшăн пăрахăçларĕ.

— Виççĕмĕшне мĕншĕн тата? — кулса ыйтрĕ Ахмар.

— Виççĕмĕшĕ ăна хура çăкăр чĕллине ытла хулăм каснă пек туйăннă. Пыра-киле хайхи ман хуçа мĕнле арăм шыранине пĕр ват хĕр илтнĕ те ăна качча кайма шутланă. «Кунне эпĕ пурĕ те пĕрре çеç çиетĕп», — тенĕ вăл ăна.

— Хуçу вара çавна качча илнĕ-и?

— Çавна. Ват хĕр апла каланине илтсенех евчĕ ячĕ. Леш ват хĕр кайран, хуçа майри пулсан, унăн пĕтĕм пурлăхне тытса илчĕ, тăруках мăнтăрланма, иртен пуçласа каçчен çиме тытăнчĕ. Ман хуçа вара çакна кура чăтаймарĕ, ытла куляннипе çакăнса вилчĕ.

— Ара, эсĕ ăна çурчĕ-мĕнĕ çунтарса ятăм темерĕн-и-ха? — тĕлĕнсе, çав хушăрах улталанине тытас тесе ыйтрĕ Аçтăрхан.

— А-а, эпĕ ун чухне урăх хуçа çинчен каланăччĕ, — сăмахне тупрĕ Ишмук.

Çивчĕ чĕлхеллĕ йĕкĕт кунта та аптăраса ӳкменнине курса, пурте ахăлтатса кулма тытăнчĕç.

— Ну, куртăр-и ĕнтĕ, туссем, — терĕ кулса ывăнсан Ахмар. — Çул çинче ăна çапла шӳтлемелле. Вара вăхăт иртни те сисĕнмест. Акă пилĕксĕмĕр те патька-патша патне çитсенех хĕр тупса пар, авланасчĕ, теме тытăнăпăр. Э!?

— Тĕрĕс, тĕрĕс, Ахмар! Сана чăн малтан авлантаратпăр, — кулса хуравларĕ Ишмук та.

Утсем хуллен çула май уттарчĕç.

— Хăш ялта хăваласа çитĕпĕр-ши ĕнтĕ эпир патька-патшана хăйне? — сасартăк калаçа пуçларĕ Эмир текенни. — Хăйне курас килет-çке пирĕн. Мĕнлерех çын-ши вăл?

— Часах çитĕпĕр, акă, — терĕ Ахмар. — Чăтăм тени çеç пултăр. Чăтăм пулсан чăрманни сая каймасть, теççĕ халăхра. Чăтăмĕ пур-тăр пирĕн?

— Хамăра ырă сунса калатăп-ха: каяс çулăмăр такăр пултăрах, ларас вырăн типĕ пултăрах. Патька-патша пире кĕтсе тăмĕ, эпир ăна хăваласа çитиччен вăл Мускава та илме ĕлкĕрĕ.

— Çук, Мускава илме ĕлкĕреймест, — терĕ тем пĕлнĕ пек Аçтăрхан. — Мускава эпĕ унăн çарĕпе пĕрле чи малтан кĕрес тетĕп.

— Унăн çарĕпе пĕрле? — мăшкăлласа кулам пекки турĕ Эмир. — Çарне мар, лаша пăхма илсен те юрĕччĕ-ха пире.

— Юрĕ, юмлама пăрахăр-ха. Авă, малта ял курăна пуçларĕ мар-и, — чарчĕ вĕсене Атлай текенни. Вăл пуринчен те çӳллĕрех те инçерех курать-мĕн.

— Ăçта?

Пурте йĕнерсем çинчен çĕкленсе пăхрĕç.

Чăнах та, сăрт çине хăпарсанах çырма хĕррине вырнаçнă пысăк мар ял курăнса кайрĕ.

  
   Пăлханнă ял


   Хура халăха çакма хура юпа çитмен, тет. 

Халăх каларăшĕ.



Ачакасси паян иртенпех ĕнтĕ хурт уйăрнă чухнехи пек. Ялти халăх пуянсене итлеми пулнă. Хура халăх Улатăртан ярса панă вырăс пупĕн сăмахне те кĕрĕшми пулнă. Никама, никама та итлесшĕн мар, никама та пăхăнасшăн мар.

Халăх шавĕ пĕр пуçлансан нумая пырать. Халăх шавĕ тăвăл пек, тымартанах шăлать.

Халăх шавĕ пуçланасси-мĕнĕ... Ĕнер, авă, кӳршĕ ялтан темиçе çын çĕнĕ хыпар илсе килнĕ.

Патька-патша Атăл ку енне каçнă, манихвест кăларнă. Чухăн, хресченсене çĕр, ирĕклĕх панă. Патька-патша пупсене хĕнеме, пуянсене çыха-çыха пăрахса хăй патне илсе пыма хушнă. Хăй суд тума пулнă. Айăплисене хăй пуç касма пулнă. Халăх çак хыпара илтсессĕнех хускалнă.

Хура халăха мĕн кйрлĕ-ха ĕнтĕ тата? Патька-патша хăй хура халăх майлă та... Ăçтан унта тӳрлетмеллине тӳрлетмесĕр, якатмаллине якатмасăр, тӳнтерлине пиччĕн тумасăр чăтăн!..

Ялти пуянсене — Ахпăлатпа Илечере — паçăрах çыхса пăрахнă ĕнтĕ.

Тин кăна пупа чиркӳ лаппине сĕтĕрсе килнĕ.

— Çапас та пăрахас виççĕшне те! — кăшкăрашасçĕ пĕрисем.

— Çук, — чараççĕ кусене теприсем, — патька-патша патне илсе каяс. Хăй суд тутăр!

Ахпăлатпа Илечер шурса кайнă, калаçаймаççĕ те. Вĕсем ĕнтĕ хăйсем çăлăнассине шанма та пăрахнă, хăйсемшĕн паянхи кун Эсрел килес кун пулнине кăна пĕлеççĕ. Пупĕ вара, мăнтăрскер, çаплах халăха ӳкĕтлет. Сасси хулăм унăн, упанни пек янăрать:

— Микулай укотнĕк светтуй ячĕпе кĕлтăватăп, ярăр мана.

Унсăрăн сирĕн тамăка лекмелле пулать! Сире унта ĕмĕр-ĕмĕр вĕри сăмала ăшĕнче тертлентерĕç! Шывсăр ăшăра çунтарĕç!

— Тата калаçса тăратăн-и, эсĕ, амаслу! Микулай-мĕнӳ хăвна тăмăка ăсатăпăр...

— И-и, сысна, мăнтăрскер!

— Сĕлĕх вăл!

— Хăй туррипе хăратать тата!

— Чăваш турри сан туррунтан вăйлăрах! Халăх кĕрлет... Халăх шавлать.

Сасартăк чиркӳ лаппине темиçе çара уран арçын ача вирхĕнсе çитрĕ. Пĕр-пĕрне чарсах çакскерсем кăшкăрса ячĕç:

— Уй хапхи тĕлĕнче çынсем!

— Ухăсемпе хăйсем!

Халăх шăпăртах пулчĕ. Ара, кам пĕлет, темĕнле çынсем унта. Патька-патша çыннисем ялах çитмен-ха. Ăнсăртран тăшман килсе тухмасть мар-и? Хăюллăраххисем пĕлесшĕн пулчĕç:

— Хăш уй хапхи патĕнче?

— Кăнтăрлара.

— Нумайăн-и?

— Нумайăнах мар: те пиллĕкĕнччĕ, те улттăнччĕ. Салтаксем-ши, патька-патша йĕкĕчĕсем-ши? Мĕн тумалла?

Халăх шухăша кайрĕ.

Хăравçăраххисем, епле пăрахса тарас тесе, ун-кун пăхкалама пуçларĕç. Тен, унта стрелецсем пулĕ. Вĕсем, паллах, пуç касма тытăнĕç, тĕнче çаврăна пуçлать вара каллех...

Пуп куçĕнче кулă çиçсе илчĕ. Ара, халăх калаçнине вăл та илтрĕ.

        Ахпăлатпа Илечер те ассăн сывласа ячĕç.

Темиçен, пĕлереххисем пулас, çавăнтах халăха лăплантарма васкарĕç:

— Патька-патша хусахĕсем вĕсем. Салтаксем те, стрелецсем те ухăпа çӳрес çук.

— Тĕрĕс! Патька-патша йĕкĕчĕсем вĕсем!

Халăх куна илтсен, лăштах сывласа ячĕ. Пурте лăпланчĕç, пурин пичĕ çинче те йăл-л! кулă çиçсе илчĕ. Ахпăлатпа Илечер шурса кайрĕç.

Пуп куçĕ сиксе тухасла мăчлата пуçларĕ. Тути, тем кĕлĕ каласа, сассăр хускалкаларĕ.

Çав вăхăтра урам кĕтессинче юланутçăсем курăнса кайрĕç.

Чиркӳ лаппине пухăнса тăнă халăха курсан, вĕсем учĕсене тытса чарчĕç. Халăх, вĕсене асăрхаса, савăнăçлăн кăшкăрма пуçларĕ:

— Патька-патша йĕкĕчĕсем!

         - Таçтанах паллă! Пирĕн йĕкĕтсем! Пирĕн!

Килекенсене саламлама чухлакансем те пулчĕç:

— Утăрья!

— Хапăл тăватпăр!

Йĕкĕтсем, çакна илтсе, учĕсене юрттарса халăх хушшинех кĕчĕç те, çыхса пăрахнă пуп умне çитсе, учĕсене чарчĕç.

Кусем Ахмар ертсе пыракан юланутçăсем пулчĕç. Вĕсем кунта мĕн пулса иртнине тӳрех ăнланса илчĕç.

— Хура халăх! — хыттăн кăшкăрса ячĕ Ахмар. — Эсир тĕрĕс тунă. Ку пупа патька-патша патне илсе каймалла. Кусем, — çыхса пăрахнă Ахпăлатпа Илечер енне кăтартрĕ вăл, — халăх юнне ĕçекенсем пулĕ-ха, вĕсене те унта ăсатас пулать. Патька-патша сире уншăн пурне те çăмăллăх парĕ...

Халăх кар-р-р! шавласа кайрĕ:

— Мухтав патька-патшана! 

— Утăрья!

— Аслă Пӳлĕхçĕ пулăшса пытăр сире те, патька-патшана хăйне те!

Кăшт шăплансан, хресченсем пĕрин хыççăн тепри Ахмартан патька-патша ăçтине, вăл чăваш çыннине мĕнле çăмăллăх парассине ыйтса пĕле пуçларĕç.

Юрать-ха, Хусанккапа Алюн вĕрентнине аса илчĕ Ахмар. Атту пĕтес пулатчĕ. Вăл патька-патша çинчен кала пуçларĕ.

— Патька-патша Атăл урлă каçнă та манихвест пĕлтернĕ, — тесе калама тытăнчĕ. — Унта вăл чăваш çыннисене пупсен пусмăрĕнчен хăтăлма, пуянсемпе куштансене тĕп тума, вĕсен улăх-çаранĕсене, уй-хирĕсене тытса илме аслă ирĕк парать!..

Çĕр çинчен, улăх-çаран çинчен, улпутсем çинчен, пуп таврашĕ çинчен патька-патша мĕн калани килĕшрĕ хресченсене.

Пурин пичĕ те савăнăçлă, пурте кăмăллă.

Çынсем уйрăмах тĕн пирки пысăк ыйтусем пачĕç:

— Апла-тăк патька-патша пире хамăр тĕнпе пурăнма ирĕк парать тени тĕрĕсех-им? — ыйтрĕ çĕтĕк çăпаталлă ватă хресчен.

— Пупсене ялсенчен хуса кăларма ирĕк панă, тет. Ку та тĕрĕс-и? — ыйтрĕ тепри, хулăм туталли.

— Тĕрĕс. Малашне чăвашсене никам та хамăрăн авалхи тĕне тытса пурăннăшăн айăпламасть.

— Эх, ырă патша апла вăл! — савăнса кайрĕ çăпаталлă ватă хресчен. — Пирĕн, хура халăх патши вăл апла!

— Хура халăха савакан патша иккен!

— Чăвашсене те хисеплет! — шавласа кайрĕç çынсем. — Ун пек патша тупăнасси çинчен ваттисем калатчĕç çав!

— Халĕ ĕнтĕ, — ыйтакансем тек пулманнипе усă курса, çинçе сассипе кăшкăрса ячĕ Ахмар, — ман сăмаха итлĕр. Кам патька-патша патне пырас тет, хатĕрленме пултарать. Эпĕ сире пурне те илсе кайма хатĕр. Патька-патша нумай маттур йĕкĕтсем пырасса кĕтет. Çулĕ инçе унăн. Кам патька-патшана юратать, атьăр пирĕнпе!

— Утăрья! — кăшкăрса ячĕç халăхра.

— Пӳлĕхçĕ пулăшсан эпир Мускава та çитĕпĕр.

— Чăваш çĕрне çăмăллăх кӳрĕпĕр.

Ахмар патне леш тĕн пирки çине тăрсах ыйтакан çăпаталлă ватă чăваш пычĕ те:

— Манăн, ачам, сирĕнпе пырас килет те çав, анчах ут таврашĕ çук-çке. Çуран сире çитсе пыраймăп. Пĕр-пĕр лав пулмасть пуль те. Лав таврашĕ пулсанах, ачам, мана хăвăрпа илĕр-ха. Патька-патша çине хăрах куçăмпа та пулин пăхса илес тетĕп, ăна чăваш халăхĕ ячĕпе тав тăвас тетĕп. Вара вилсен те юрĕччĕ.

— Пире вилме ир-ха, мучи, — хаваслăн кăшкăрчĕ Ахмар. — Телейлĕ самана пуçланмалла халĕ. Патька-патшана эпир хамăр та сан ятупа тав тăвăпăр. Эсĕ ялтах юл. Ялти ачасемпе хĕрарăмсене кирлĕ чухне пулăшăн.

— Ку та тĕрĕс — килĕшрĕ унпа старик, вара çамрăкраххисене çул парса, кăшт каярах кайса тăчĕ.

Никам та, ытлашши пăлханса кайнипе, патька-патша ячĕпе калаçакан йĕкĕт ытла çамрăккине, кӳсе иккенне асăрхамарĕç те.

— Утсене кантарăпăр та каçкӳлĕм çула тухăпăр! — пурне те хыттăн пĕлтерчĕ Ахмар.

— Эх, раххатленеп ĕнтĕ халь! — савăнса кайрĕ Ишмук. — Пĕтĕм ялне арăш-пирĕш çавăрмалла пулсассăн та сăра тупатăпах кунта... Апатне те кирлĕ чухлех çийĕп-ха. Хăтаккай мĕнлине манманччĕ-ха чăвашсем. Тахçан эпĕ пĕр пуп патĕнче тарçăра тăтăм. Вăл çав тери сăра юрататчĕ. Ăна кура эпĕ те, ав, сăрасăр пурăнайми пултăм.

Вăл татах темĕскер каласа парасшăнччĕ, анчах ăна итлес текенсем пулмарĕç.

Патька-патша патне пырас текенсем нумайăн. Вĕсем тӳрех, çула тухма хатĕрлене пуçларĕç, камăн учĕ пур, учĕсене йĕнерлерĕç, камăн учĕ çук — çуран утма турĕç, пештĕрĕсене туртса кăларчĕç, унта çăкăр, капăртма, пӳремечĕ, юсман, сухан, ыхра чикрĕç, камăн анкар пур анкарне, камăн ухă пур — уххине, камăн хăрт пур — хăртне хăйрарĕç. Çулĕ инçе пулĕ. Пурте кирлĕ.



Хĕвел каçалана сулăнсан, Ачакасси çыннисем патька-патша патне каякансене ăсатса ячĕç.

Малта — пилĕк йĕкĕт, вĕсен хыçĕнче алла яхăн юланутçă. Çамрăксем те, ватăсем те.

Юланутçăсем хыççăн урапа шалтăртатса пычĕ. Унта — çыхса пăрахнă пуп тата Ахпăлатпа Илечер пуянсем. Чи кайра — çуран пыракансем.

Çак тĕлĕнмелле отряд, ялтан тухса, çывăхри вăрмана кĕрсе çухалчĕ.

  
   Хăшместĕр йывăçĕ


   Çӳллĕ тусем çинче кăвак юман, 

Хăшместĕрĕн савнă йывăçĕ.

Авалхи юрăран.



Çутçанталăк хăйĕн кăвак чатăрне тĕнчене кăтартма тухăçа çакса хучĕ.

Çĕрĕпе канми утнă-чупнă утсем самаях ĕшенчĕç, хулленрех те хулленрех кая пуçларĕç.

Çуран пыракансем вара йăлтах ывăнса çитрĕç.

Çитменнине тата темиçе сехет хушши ĕнтĕ отряд вĕçĕ-хĕррисĕр çырма-çатраллă, туллă-сăртлă вăрманпа пычĕ. Кукăр-макăр çул пĕрре çырманалла е сăрта май анать, тепре тăвалла хăпарать — çакă пушшех те утсене ывăнтарчĕ курăнать. Вĕсем мĕн май килчĕ унтах хăйсене кантарма вăхăт çитнине палăртма тытăнчĕç: е йывăç тымарĕсем çине такăнаççĕ, е сăрт çине улăхнă чухнелле чарăнкалама пăхаççĕ, е тарăн çырмана анас умĕн хăранă пек пĕр вырăнта тапăртаткаласа илеççĕ.

Çӳллĕ сăрт çамки çинчи юмансем патне улăхса çитрĕ те Ахмар йĕри-тавралла пăхса çаврăнчĕ. Сасартăк ытти юмансенчен капмарлăхĕпе, шултра тураттисемпе уйрăлса тăракан кăвак юман куçĕ умне пулчĕ.

— Акă ăçта канма пулать, — шухăшласа илчĕ вăл. — Ку юман сулхăнĕ такама та çитет.

Çавăнтах вăл хăйĕн отрядне çак юманлăхра чарăнма хушрĕ:

— Пурте канас. Утсем сывлăш çавăрччăр! Хамăр çырткалас! — хушрĕ вăл.

Юланутçăсем йĕнер çумĕнче ялан хатĕр тăракан тăлăсемпе учĕсене тăлларĕç, чĕркуççи таран тăсăлакан çăра курăк çине ячĕç. Хăйсем вара кăвак юман патне пухăнчĕç. Çуран çарçыннисем те часах кунта килсе вырнаçрĕç.

Кăвак юман — чăвашсен чи юратнă йывăçĕ, вĕсен мухтавĕпе чапĕ, авалхи Чăваш çĕршывĕн символĕ. Анчах ăна халĕ Чăваш çĕршывĕнче кураймастăн ĕнтĕ. Кăвак юмана вунсаккăрмĕш ĕмĕр вĕçĕнче йăлтах касса пĕтернĕ, Питĕрпе Мускава тата урăх çĕршыври хуласене турттара-турттара кайнă имĕш.

Кăвак юман шывра путакан йывăç пулнă, теççĕ. Анчах шывра та вăл вуншар çул нимĕн улшăнмасăр, çĕрмесĕр, хăйĕн илемне пĕрре те петермесĕр выртма пултарнă. Халĕ ĕнтĕ кăвак юман мĕнле йышши йывăç пулнине те лайăх пĕлсех çитмеççĕ. Ун çинчен калани халăх асĕнче кăна юлнă. Вăл питĕ хуллен ӳснĕ, пурăнасса вара тăхăрçĕр çул ытла та пурăннă. Ун сĕтеклĕ шывне юхтарса ĕлĕк-авал вăй хушакан им тунă. Каярахпа вара им сăмахран имçам тени тухса кайнă, тет, ку вăл халĕ эмел тенине пĕлтерет.

Çынсем калаççĕ, им ĕçекен çынсем ватăлман, теççĕ. Им ĕçекен çынсем ыттисенчен маттуртарах, кăмăллăрах пулнă, вĕсем хăйсен пурнăçĕнче ытларах ырă ĕç тума тăрăшнă. Çав има илес тесе чăвашсем патне таçтан-таçтан та сутăçăсем килсе тăнă имĕш, чăваш турханĕсемпе ĕмпĕвĕсене уншăн вăйпитти чурасем, хĕвел куçлă ытарайми хăрхăмсем панă имĕш.

Хăйсен юратнă йывăççине ним шеллемесĕр касса пĕтерни çынсене питĕ кулянтарнă, вĕсем вара кăвак юманпа пĕрле хăйсен чапĕ те çухалать тесе макăрнă. Халĕ те пулин халăх асĕнче «Юлашки кăвак юман çинчен хунă юрă» упранать, унта чăвашсем хăйсен чун-чĕри суранне килес ăрусене парса хăварма тăрăшнă.

Ахмарпа унăн çыннисем çавăн чухне кăвак юман шăпи çапла тери тискер тухасса пĕлмен-ха. Вĕсен ун чухне урăх хуйхă пулнă, вĕсем хăйсен патька-патши патне васканă, халĕ, акă, кăштах канса илме шутланă.

Пурте апатланма ларчĕç.

Ирхи апат ирттерет, теççĕ чăвашсем. Нумая пымасть вăл. Уйрăмах çакăн пек пысăк хавхаланупа инçе çула тухнă чухне. Хăшĕсем капăртмапа сухан, теприсем пӳремечĕ çырткаларĕç те кăшт сенк пула пуçларĕç.

Шăмшак мĕн тесен те канмах ыйтать. Кăшт çеç, темиçе самант çеç çывăрам пекки туса илтĕр çын — çăмăллансах каять.

Çакна шута илсе, Ахмар çула тухма васкамарĕ. Хăй те канасшăнччĕ вăл, анчах тем аса илсе часрах ури çине тăчĕ те тусĕсене шыра пуçларĕ.

Вĕсем те, Аçтăрхансăр пуçне, пурте ыйха çаптараççĕ.

— Итле-ха, Аçтăрхан, — терĕ Ахмар, — пурте ыйха путрĕç, эсĕ те пулин ан çывăр-ха. Ун-кун пăхкала. Эпĕ кăштах малалла кайса, çул пăхса килем.

Аçтăрхан тапăра юлчĕ. Ахмар йĕнерĕ çинчен уххине илчĕ те кукăр-макăр тăсăлакан сукмакпа вăрман ăшнелле кĕрсе çухалчĕ.

Йĕри-тавра çын утса çӳреме çук сĕм вăрман. Кунта килсе кĕрекене аслă вăрман хăй мăнаçлăхĕпе тĕлĕнтерет. Йĕплĕ тĕмĕсем тумтире чĕре-чĕре татаççĕ, йывăç турачĕсем сукмакпа утакан çынна та вĕçĕмсĕр пĕшкĕнтереççĕ.

«Кун пек вăрман чăваш çыннисене кирек мĕнле инкекрен те çăлса хăварма пултарать, — шухăшларĕ Ахмар. — Анчах халĕ вăл пире часрах малалла кайма кансĕрлет».

Çитес çĕре часрах çитес тесен тикĕс çул тупмалла. Сасартăк мал енче юханшыв курăнса кайрĕ. Ахмар унталла васкарĕ.

Юханшывĕ пит сарлаках та мар. Унăн сылтăм çыранĕ çӳллĕ, сулахай çыранĕ вара вашмак. Ахмар шухăшлани тĕрĕс пулчĕ: юханшывăн сулахай çыранĕпе кайма питĕ аван иккен.

Халĕ ĕнтĕ, çул шыраса тупнă хыççăн, каялла таврăнма та юрать.

Ахмар каялла кайма çаврăнчĕ. Самаях утнăччĕ ĕнтĕ вăл, сасартăк тепĕр енче хыттăн кăшкăрни илтĕнчĕ. Малтанласа Ахмар ăна çил çапла улать пуль терĕ. Кайран вара çын сассине лайăхах уйăрса илчĕ. Такам вилес умĕнхи саспа çухăрса ячĕ.

Ахмар, ан кансĕрлетĕр тесе, укçуна хăй çумнерех тытрĕ те, каялла çаврăнса, пур вăйран тапăр еннелле ыткăнчĕ.

«Часрах васкас пулать! Часрах!» — шухăш вĕçĕмсĕр васкатрĕ ăна!

Çил пек хашкаса персе çитрĕ вăл тапăра.

Темиçе çын Ахпăлатпа пупа ярса тытнă та кăвак юман айне сĕтĕреççĕ. Вĕсене Ахмар тусĕсем — Ишмук, Эмир, Аçтăрхан — чарма хăтланаççĕ, анчах лешсем кусене итлемеççĕ.

Лайăхрах пăхрĕ те Ахмар лешсене пĕр арта ялккас — вăрăм та шултра сурăх çăмĕнчен йăваласа тунă пысăк ялккас тăхăннă лутака çын хĕтĕртсе тăнине асăрхарĕ.

— Халех çакас!

— Виççĕшне те вĕсене, юнĕçенсене, çынвĕлеренсене, пĕр туратран! — илтех кайрĕ Ахмар.

— Чим-ха, Ахмар киличчен те пулин тăхтар! — чарасшăн вĕсене Ишмукпа ыттисем.

Ахмар кунта мĕн пулса иртнине ăнланчĕ. Пăлханнă ял çыннисем хăйсен пусмăрçисене халех тĕп тăвасшăн... Темĕнле лутака çын тупăннă тата.

— Чарăнăр, мĕн хăтланатăр эсир! — кăшкăрса ячĕ Ахмар. Унăн çиллес сăнне курсан, çынсем тăруках лăпланчĕç, кăшкăрашма та пăрахрĕç.

— Ну, мĕн тăватăр эсир? — хальхинче хулленрех ыйтрĕ Ахмар.

— Ав, пуппа çав харампыра... — аллипе тăсса кăтартрĕ пĕри.

— Çакатпăр! — хушса хучĕ тепри.

— Этьсемĕр, епле-ха капла? — тĕлĕнсе ыйтрĕ Ахмар. — Патька-патшана пĕлтермесĕрех-и?

— Патька-патша хăй хушнă вĕсене çакма! — çилĕллĕн янăраса кайрĕ çав самантра аслатиллĕ сасă. — Хăй хушнă! Илтетĕн-и, хăй хушнă!

Ахмар умне леш арта ялккаслă лутака чăваш сиксе тухрĕ. Куçĕ унăн вут та çиçĕм. Сăнĕ такама та хăратмалла.

— Меншĕн чаратăн? — тулхăрчĕ вăл. — Вĕсем — çынвĕлеренсем. Вĕсем — юнĕçенсем. Патька-патша хăй вĕсене пурне те тĕп тума хушнă.

Тем кĕтмен инкек сиксе ан тухтăр тесе, Ахмар çумне Ишмукпа Аçтăрхан пырса тăчĕç. Кирлĕ пулсан, çавăнтах уххисене ярса илме хатĕр вĕсем.

— Чим-ха, — аллипе сулчĕ Ахмар. — Эсĕ кам пулатăн вара? Ăçтан сиксе тухрăн?

— Леш тĕнчерен, — хăрăлтатрĕ лутаки. Сассинченех паллă: калаçасси те килмест иккен унăн. Ахмара вăл хăйĕн тăшманĕ тесе шутлать курăнать... — Леш тĕнчерен! Кирлĕ пулсан, тамăкран та...

Ушкăнран пăшăлтатни илтĕнчĕ.

— Хăшместĕр вăл... Хăшместĕр...

«Э-э-э... — ăнланса илчĕ Ахмар. — Хăшместĕр? Апла пулсан йăлтах паллă ĕнтĕ».

Тахçанах хăшместĕр тени вăл вăрман пăхса пурнакан çын тенине пĕлтернĕ. Ваттисем çапла калаççĕ. Анчах кайран пурнăç пăсăлнă май хăшместĕр пĕлтерĕшĕ те улшăнма тытăннă. Пуянсемпе ытти пусмăрçăсем ытла хĕснине чăтаймасăр çынсем вăрмансене тарма тытăннă, ирĕк пурнăç шырама пуçланă. Вĕсене те хайхи хăшместĕр теме тытăннă. Халĕ вара Ахмаршăн хашместĕр тени вăрман çынни, вăрманта тарса çӳрекен тени. Çапла ĕнтĕ, хальхи саманара хăшместĕрсем йышлăн тĕл пулаççĕ. Выçăпа касăхнă е çĕрсĕр тăрса юлнă çынсем пĕр-пĕр пуяна е куштан таврашне çаратаççĕ те вăрмана тарса каяççĕ, хăйсене инкек кăтартнă тискер чунлă çынсене вара ĕмĕр-ĕмĕр тавăрма тăрăшса çӳреççĕ. Тĕрĕссипе каласан, унăн тусĕсем — Ишмук, Аçтăрхан, Атлай, Эмир — пурте хăшместĕр пулнă темелле. Анчах вĕсем халăхра палăрма ĕлкĕреймен, пусмăрти халăх вĕсем хăй тусĕ пулнине курма ĕлкĕреймен.

— Вара мĕн?.. — çаплах хăрăлтатрĕ хăшместĕр. Сасси унăн çав тери çилĕллĕ. .

— Хăш ялсем пулнă эсĕ! — хуравлас вырăнне ыйтрĕ Ахмар.

— Çаксем хăш ялсем, эпĕ те унтанах... — çĕрте чĕтресе выртакан Ахпăлатпа пуп çине аллине тăсса кăтартрĕ хăшместĕр. Ахмар йăлтах ăнланчĕ.

Çак çука юлнă халăх тавăруçине çĕрте авкаланса выртакан путсĕрсем тип-шар кăтартнă иккен. Халĕ, акă, май килнĕ чухне, вăл тавăрма шутланă.

— Ăнланатăп эпĕ сана, ырăçыннăм, ăнланатăп. Анчах патька-патша хушмасăр ку çынсене çакса вĕлерттерессĕм çук, — кăмăллăн каларĕ Ахмар.

— Вĕлерттерессĕм çук, — тĕлĕнчĕ лешĕ. — Кам пулатăн вара эсĕ? 

Ахмар ним калама аптăраса тăчĕ. Юрать, Аçтăрхан пулăшрĕ. Каларĕ — хучĕ:

— Патька-патша элчи!

— Элчĕ, — тата ытларах тĕлĕнчĕ хăшместĕр. Тĕлĕнмесĕр, çак çап-çамрăк ача-и? Çапах каланине ĕненчĕ пулмалла. Малалла кăмăллăнрах сăмахла пуçларĕ. — Тин кăна патька-патшан пĕр полковникĕ çак таврана килсе кайнăччĕ...

— Кам? — ăна часрах ыйтрĕ Ахмар.

— Алюнов полковник.

— Алюн-и? — савăнса кайрĕ Ахмар. — Ăçталла кайрĕ? Вăл шăпах пире кĕтсе илмелле...

— Сире-е-е? Çук, — пуçне сулкаларĕ хăшместер. — Çук. Вăл сире мар, урăххисене шыратăп тетчĕ.

— Ну, çапах та ăçталла кайрĕ вăл? — ӳкĕтлерĕ Ахмар. — Вăл манăн чи çывăх туссенчен пĕри.

— Инçе мар. Кунта, акă, вăл паллине те хăварчĕ.

— Ăçта?

— Атя, кăтартам.

Хайскер кăвак юман еннелле утрĕ. Хăшместĕр хыççăн Ахмар пĕр-ик утăм ярса пусрĕ кăна, сасартăк юман тураттинчен силленсе тăракан çын ӳтне курах кайрĕ.

— Ай-ай! Аннем! — кăшкăрса ячĕ Ахмар.

— Мĕн, хĕр пек, анне тесе кăшкăран! — йĕкĕлтенĕн ыйтрĕ хăшместĕр. — Халиччен çакса хунă çынна курман-им? Илечер пуян вăл.

— Кам ĕçĕ ку?! — Ахмар сасси хаяррăн илтĕнчĕ. — Кам хăйнă ăна çакма?!

— Эпĕ. Вара мĕн?! Эпĕ. Çапла кирлĕ ăна, юнĕçене, çынвĕлерене. Киремет тахçанах ылханнă ăна!

Сассинченех ăнланчĕ Ахмар: ку çынпа калаçса вĕçне тухас çук. Е часрах мĕн пулса иртнипе килĕшес пулать, е килĕшмесен, ку çынпа ĕмĕрлĕхех тăшман пулса тăратăн.

— Ăçта Алюн палли? — пăлханнине тытса чарма тăрăшса, сассине çемçетерех ыйтрĕ Ахмар.

— Акă, часах курăн. Тепĕр хурăн патне çитер-ха. Хăшместĕр малалла тата темиçе утăм турĕ. Ун хыççăн утса, Ахмар пĕр яштака та шап-шурă хурăн умне пырса тăчĕ.

— Алюн палли ăçта? — ыйтрĕ вăл каллех хăшместĕртен.

— Куçу умĕнчех. Хурăн çине куçна çĕклесе пăх-ха, курăн вара, — хуравларĕ лешĕ. — Куçна çӳлерех çĕкле.

Ахмар куçне çеклерĕ те хурăн çинче Алюн паллине курчĕ: виçĕ çĕмрен касса кăларнă унта, пĕр çĕмрен вĕçĕ — кайеннелле, иккĕмĕшĕн йывăç тăрринелле, тата теприн йывăç тымарнелле. Апла, Алюн ăна çак вырăнта виçĕ кун кĕтнĕ иккен. Кун çинчен çĕмренсен шучĕ калать. Анчах халĕ Алюн хăй çыннисемле кăшт мал еннерех кайнă. Ку çын, хурăн çинчи паллăна кăтартаканни, Алюнăн шанчăклă этемми, вăл Алюн патне епле çитмеллине лайăх пĕлет. Кун çинчен те çĕмренсемех каласа кăтартаççĕ. Тĕл пулаймасан, пĕрне тепри мĕнле паллăсем хăварасси çинчен Алюнпа вĕсем лерех, патька-патша тапăрĕнче чухне калаçса татăлнăччĕ. Алюн Хусанта чылай хушă пурăннă, чăвашсен тăмха паллисене, ӳкерчĕклĕ çыруне лайăх пĕлет.

— Эсĕ шанчăклă çын иккен, — терĕ хăшместĕре Ахмар. — Эпĕ ăнлантăм. Алюн сана шанать. Каçар мана, ырă çыннăм, енчен те кӳрентертĕм пулсан. Эсĕ те мана ĕнен. Эпир шăп та лăп Алюн кĕтекен çынсем.

— Тем пит ĕненмеллех мар, — йккĕленсе илчĕ те хăшместĕр пуçне енчен енне сулчĕ, унтан сасартăк: — Ну юрĕ, ĕненесси-ĕненмесси ман ĕç мар, Алюнов хăй кам кама ĕненмелле пулнине вĕçне-хĕрне тухтăр. Мана мĕн, эпĕ ертсе кайăп. Маншăн пулсан — кирек кама ертсе каясси те пĕрех. Енчен те сире ку тĕлпулу телей кӳме пултарать-тĕк — ертсе каяс. Анчах уншăн мана ан тав тăвăр. Ку вăл йăлтах кăвак юманран килет. Вăл — сăваплă йывăç. Эпĕ ун умĕнче хам халăх тавăруçи пулăп тесе тупа турăм. Ун умĕнче эпĕ хам тăшмансене суд турăм. Çавăнтанпа ун çывăхĕнче яланах тем тĕрлĕ ырă ĕç те пулса иртет. Ман кăвак юман туссене те тупма пулăшать, тăшмансене те тĕрлĕ еннелле сирсе яма пултарать. Юрĕ, акă, кăвак юмана пуç çапăпăр та çула тухăпăр.



Хăшместĕр калани тĕрĕс пулчĕ. Чăнах та, хăшместĕрĕн савнă кăвак юманĕ Ахмарпа унăн тусĕсене хăйсем курас тенĕ Алюнова часах шыраса тупма пулăшрĕ. Çынпа çын кăна мар, чулпа чул та тĕл пулаççĕ тесе ахальтен каламаççĕ иккен.

Алюнов малтанласа хăй умĕнче кам тăнине тавçăрса та илеймерĕ.

«Кам пултăн вара эсĕ? Паллаймарăм-çке сана?» тенĕн пăхрĕ вăл Ахмар çине.

— Аван-и, Алюн? — илтех кайрĕ вăл сасартăк палланă сасса.

— Укаслу-у?! — тĕлĕнсе-савăнса кăшкăрса ячĕ Алюнов.

— Çук, Алюн, эпĕ Укаслу мар ĕнтĕ. Эпĕ халĕ Ахмар, — тӳрлетнĕ сасă кĕчĕ ун хăлхине.

Хĕр сасси. Кĕтнĕ хĕр сасси.

Миçе кун кĕтсе пурăнчĕ ăна Алюнов хăйсем тĕл пулма килĕшсе татăлнă çак таврара!

— Укаслу, — терĕ ачашшăн каччă, — эпĕ ĕнтĕ сана кĕтсе илессе те сунмарăм.

— Калаçса татăлнă пек тумасан мĕскерле пултăр-ха ĕнтĕ, — сăмах хушрĕ Укаслу. — Манăн урăх ниçта та кайма çук-çке, Алюн. Хамăр таврара мана, пĕлсен, тӳрех çĕр чавса чĕрĕлле çĕре чикеççĕ. Каласа панăччĕ-иç эпĕ епле инкек пулса тухни çинчен. Хамăн хĕр чысне, хамăн ирĕклĕхе сыхласа, тăшман çине алă çĕклемелле пулса тухрĕ. Аслă Турăмăр каçарчĕ мана уншăн. Анчах телейĕме çухатрăм эпĕ. Ытти енне каяс-тăк та эпĕ çавăнти пекех тăшман хурри çеç пулнă пулăттăм.

Хăй вара çапла шухăшларĕ: «Мĕншĕн ытла ачаш сăмахсемпе кĕтсе илчĕ-ха вăл мана? Эпĕ ăна нимĕн енчен те хамăн туйăма-мĕне палăртман-çке. Пĕлетĕп, çав тери лайăх çын вăл. Анчах епле майпа ман ăна ăшă сăмах тупса калас-ха... Пинер, ырă кăмăллă Пинер мана çăлса хăварас тесе вилчĕ. Эпĕ ĕмĕр-ĕмĕр ун ятне асăнса пурăнăп тесеттĕм. Урăх каччăпа ăшшăн йăл пулса калаçма та намăс мана халь. Алюновпа та йăл кулса калаçаяс çук эпĕ, ăна та ăшă çăмах калаяс çук эпĕ. Пинер, Пинер, мĕн тери ырă çынччĕ эсĕ? Маншăн хăвна та шĕллемерĕн-çке!»

Çав хушăра Алюнов та, хĕр тем кăмăлсăр пек пулнине туйса, шухăша кайрĕ. «Мĕн пулнă, ара, ку хĕре? Иртнинче манпа питĕ ăшшăн калаçнăччĕ вăл. Халĕ сиввĕнрех пек. Е çапла туйăнчĕ кăна-ши мана?!»

Хăйĕн иккĕлĕнĕвне ирттерсе ярас тесе вăл хĕрпе каллех калаçа пуçларĕ. Сасси унăн кăмăллă та ăшă. Сăнĕ те илĕртӳллĕ. Ытарайми чакăр куçĕ ĕлĕкхи пекех хитре.

— Епле çитрĕр, Укаслу? Çулсем йывăр пулчĕç пулĕ. Эпĕ ĕнтĕ сана шырама çынсем те ярас тесеттĕм.

Укаслу çав хушăра тепĕр çаврăм шухăш шухăшласа илчĕ: «Тепĕр тесен, Пинершĕн те, ман телейĕм çапла çухалнăшăн та вăл айăплă мар-çке. Мĕншĕн кӳрентерес-ха ман ăна? Ырă кăна сунать-çке вăл мана. Хăвна ырă сунакана телей сун, тенĕ. Мĕншĕн ăшшăн калаçас мар-ха ман унпа?..»

Укаслу сăнĕ кăшт çеç телейлĕ кулăпа çуталса илчĕ.

— Тавтапуç сана, Алюн, ырă сăмахушăн, мана çапла ырă кăмăллă пулса пулăшнăшăн, — терĕ вăл. — Хампа пĕрле килнĕ мĕнпур çынсем ячĕпе тав тăватăп сана. Анчах асту, халлĕхе эпĕ пуриншĕн те йĕкĕт, патька-патша элчи. Ятăм манăн — Ахмар. Килĕшӳллĕ ят-и, Алюн? — йăл çиçсе илчĕ хĕр.

— Килĕшуллĕ ят, Укаслу.

— Çук, Ахмар.

— Юрĕ, Ахмар, эппин.

Хăшместĕр тахçанах туса хатĕрленĕ çĕрпӳрте Ишмук, Аçтăрхан, Эмир тата Атлай кĕрсе тăчĕç. Ахмар вĕсене Алюновпа паллаштарчĕ.

— Кусем чи малтан патька-патша патне кайма кăмăл турĕç. Çамрăк пулсассăн та арăслан пекех паттăр вĕсем.

— Шанатăп, — кăмăллăн калаçрĕ Алюнов. — Патька-патша сире хисеп туса кĕтсе илĕ.

— Вĕсем пурте патька-патшан шанчăклă нукерĕсем. Нукер тени мĕнне пĕлетĕн пуль Алюн? Сыхлавçă, виличченех сыхлавра çӳреме хатĕр çын тени вăл.

Алюнов ку чăваш сăмахне аванах ăнланать. Пуçне тайса, ăнланнине пĕлтерчĕ те çапла каларĕ:

— Чăваш çынни — шанчăклă çын, хăй ĕçне, халăх ĕçне нихăçан та сутмасть вăл.

— Виличченех патька-патша майлă пулса тăшманпа çапăçма эпĕ тупа туса каларăм, — сăмах хушрĕ Аçтăрхан.

— Эпир пурте патька-патша майлă пулса мĕн юлашки сывлăш тухичченех кĕрешме тупа тунă, — пуриншĕн те каларĕ Ишмук.

— Кашнинпе паллаштарам сана, Алюн, — терĕ Ахмар. Ахмар хăй юлташĕсен ячĕсене каласа тухрĕ.

— Эпĕ Владимир ятлă, — хăй ятне каларĕ Алюнов та. — Сирĕнле каласан, Улатимĕр пулатăп. Анчах мана, авă, Ахмар темшĕн çĕнĕ ят тупса пачĕ — Алюн тет, — кăмăллăн хуравларĕ вăл.

— Алюн — çав тери лайăх ят, — полковнике пӳлсех каларĕ Ишмук. — Паллах, ман ят пекех мар та-ха ĕнтĕ...

Унпа пĕрле килнисем никам та астутарма та ĕлкĕреймерĕç, пуçларĕ хайхи Ишмук хăй халапне.

— Чăннипе калатăп, ман ят çав тери чаплă. Вăтăр çула яхăн ĕнтĕ çак ятпа çӳретĕп. Пурте тĕлĕнеççĕ, ăçтан тупнă кун пек ят, теççĕ. Пĕррехинче вара çак хамăн ытарайми лайăх ятăмшăн эпĕ çупкă та тутанса пăхрăм. Мĕнле майпа тетĕр-и? Каласа парап. Ун чухне эпĕ вăйпут патне ĕçлеме кĕрĕшнĕччĕ. «Эх, Ишмук, — тет çакскер, — ман вырăна санăн çеç çуралмалла пулнă та çав!» «Мĕншĕн?» — тĕлĕнсе ыйтрăм хайхискертен. «Яту сан пит хитре, манăн вара калама та намăс, илемсĕр!» — ăнлантарса ларать вăл. «Мĕнле илемсĕр пултăр? — тетĕп. — Пит лайăх-çке, янăравлă». Çавăнтах хайхискерĕн ятне калатăп — Пал Ванч. Ман вăйпут пуçне енчен-енне сулать, йĕрсе ярас патнех çитрĕ: «Эсĕ те пулин ан кӳрентер-ха, — тет. — Пал Ванч тесе ан чĕн, атту балван пек илтĕнет. Туллин кала — Павел Иванович!»

— Юрĕ, — килĕшрĕм унпа, — юрĕ, Пал Ванч!

Вăйпут хайхи мана питрен шат! тутарчĕ. «Ку, — тет, — сана лайăх ятушăн!» Пурте кулса ячĕç.

Аçтăрхан çеç яланхи пек кулмарĕ, Ишмук çине тинкерсе пăхрĕ.

— Итле-хă, — терĕ вăл, — эсĕ апла, такам патĕнче те ĕçлесе курнă пулас. Ăнсăртран тата шуйттан патне тарçа кĕрĕшменччĕ-и?

Ишмук мĕскер хуравлассине кĕтсе, пурте шăпăртах пулчĕç.

— Э-э, ун тарçи те пулма пултараттăм та... юрать-ха хам тавçăруллă пулни пулăшрĕ, — хуравларĕ Ишмук.

— Ан тĕлĕнтер! — кулса ячĕ Алюнов. — Ун пеки те пулнă-и?

Полковнике çак ырă кăмăллă сăмах çапла юратакан, темле чухне те аптăраса ӳкмен тулли хырăмлă йĕкĕт ытларах та ытларах килĕшме тытăнчĕ.

— Паянхи пекех астăватăп-ха çавна, — терĕ Ишмук. — Эпир юлташсемпе вăрман хĕррипе пыраттăмăр. Сасартăк хайхи сикрĕ тухрĕ пирĕн пата... Кам тетĕр-и? Шуйтан! Мăйракаллă, ури таканни пек. «Сире, — тет, — хам пата тарçа илесшĕн!»

— Мĕнле илĕн-ха пире хăв патна? — ыйтатăп кунран.

— Чунăрсене кăларса кĕсьене чикетĕп, — ăнлантарса пачĕ Шуйттан.

И-и, хăвăрах пĕлетĕр ĕнтĕ, ман чунăма Шуйтана парас килмест:

— Итле-ха, пире мар, ыттисене хăв патна тарçа илмĕн-и, тăванăм? — терĕм çакна епле те пулсан хăтăлас шутпа.

— Э-э, çук, — тет вăл, — эсир мана пит килĕшрĕр, çавăнпа сирех хам тарçă тăватăп...

Эпĕ хайхи тарма çук-ши тесе ун-кун пăххалама тытăнтăм. Çакна асăрхаса-ши, Шуйтан пире юман кутне хӳтерчĕ те: «Кашнийĕ хăйне мĕн кирлине калăр, — тет. — Эсир каланине тума пултарайсан — чунăр ман кĕсьере пулать. Хам пата тарçа илсе каятăп...»

«Ну, Ишмук, халиччен ниçта та аптăраманччĕ, — тетĕп хама хам, — атя, шухăшла, пуçна ват, туп мĕскер те пулин, атту çут тĕнчере текех çӳреймĕн».

— Ну, кала хăв кăмăлна, — хушрĕ Шуйтан çак хушăра ман юлташсенчен пĕрне.

— Атăла кутăн юхтарас килет, — терĕ хайхи ку.

— Юхтăрах, эппин, — килĕшрĕ Шуйтан.

Пăхатпăр та хайхи — чăнах та, Атăл каялла юхма тытăнчĕ. Шуйтан çавăнтах çак юлташ чунне илчĕ те теприн патне пычĕ.

— Сарă хĕвеле хура пултарас килет, — терĕ аптăранă енне ку.

Самантрах тĕнчене хура тĕс карса илчĕ, хĕвел те — тикĕтпе сĕрсе янă пек. Мĕн тăвас тен, ку юлташăн чунĕ те Шуйтан кĕсйине лекрĕ вара.

— Халĕ эс кала! — хушрĕ усал мана. Эпĕ мĕн вăй çитнĕ таран шăхăрса ятăм.

— Çав шăхăрни çумне хӳре çĕле! — терĕм хайхискере. Ку хушăра шăхăрнă сас çĕтрĕ хăямата кайса çухалчĕ, Шуйтан ман çине пăхса пуçне енчен енне сулчĕ те лăпăстатрĕ вара лештĕнчене ман чунсăрах.

— Чеĕ эсĕ! — терĕ Алюнов Ишмука хулĕнчен хуллен çапса. — Маттур çын. Хырăму пупăнни пек пысăк пулсан та. Ну, ку темех мар-ха. Акă, пирĕнпе çӳресен, хĕр пекех çинçе пилĕклĕ пулса тăрăн... Килĕшетĕн-и?

— Килĕшетĕп, — хуравларĕ Ишмук.

— Ну, апла халĕ вара, — терĕ те Алюнов пурне те шăтарас пек пăхса çаврăнчĕ, — çула тухма хатĕрленĕр. Патька-патша кунтан йнçех мар чарăнчĕ. Кĕçĕрех тухса кайсан ыран каçа унта пулатпăр.

— Тĕрĕс. Частарах каяр, — терĕ Ахмар та. — Пирĕн, ав, пуп та, пуян та пур, вĕсене те часрах патька-патша патне илсе çитерес. Суд тутăр тивĕçлипе. Васкар. Вăл пире кĕтсе тăмĕ. Кăрмăш енне хускалнă япала Мускава та çитсе ӳкĕ.

— Çапла, çитсе те ӳкĕ, — сăмах хушрĕ Аçтăрхан, — васкасчĕ пирĕн.

— Васкасчĕ çав, васкасчĕ, — пурте килĕшрĕç унпала, — тухнă çул вĕçне часрах çитсен аван ĕнтĕ. Эпир те патька-патшапа пĕрле Мускава пырасшăн...

  
   Пăкачав парнипе сучĕ


   Парни мар, чысĕ хаклă.

Халăх каларăшĕ.



Аякри-инçетри çĕрсенче пурнакан чăвашсем йышлăн килнĕ тени Пăкачава самаях савăнтарчĕ.

Апла ăна унта, аякра, сĕм вăрмансем хушшинче пурнакан чăвашсем те пĕлеççĕ, хисеплеççĕ иккен. Апла Кĕтнепе Хырла таврашĕнчи чăвашсем те ун майлă иккен. Атăл урлă каçнăранпа ун патне Чукмаран, Вирьялтан, Çавал тăрăхĕнчен пайтах чăваш çыннисем пухăнчĕç. Инçетри Кĕтнепе Хырла таврашĕнчен никамах та пыманччĕ-ха. Леш, тахçан пырса кайнă тĕлĕнтермĕш хĕре шутламасан.

Апла-тăк, пĕтĕм чăваш хресченĕ патька-патша майлă.

...Пӳрте, патька-патша чĕннипе, Алюновпа Укаслу кĕрсе тăчĕç.

— Ха, эсĕ иккен ку аякри чăвашсене ман пата ертсе килекенĕ, — тĕлĕнчĕ Пăкачав. — Ара, епле хăраман-ха эсĕ кунта çити тухса килме. Ху та ача кăна та-ха. Мăйăху та шăтман.

— Пĕчĕк ачан чĕри пысăк, теççĕ, патька-патша, — хуравларĕ хĕр.

— Мĕн ятлă эсĕ?

— Ахмар.

— Ахмар, Ахмар... — шухăша кайса тăчĕ Пăкачав. — Çук, кун пек çын тĕл пулман эпĕ. Анчах эсĕ мана темшĕн пĕр çынна пит аса илтеретĕн. Камччĕ-ха?..

Çамкине пĕрĕнтерсе, вăл шухăша путрĕ.

Укаслу пичĕ çине, пăлханнипе, тар та тапса тухрĕ.

«Ан паллатăрччĕ кăна!» — шухăшларĕ вăл.

— Çук, аса илеймерĕм, — сăмах хушрĕ Пăкачав. — Юрĕ-ха, аса илсенех интересшĕн калăп.

— Ара, пĕр пекки тĕнчере çиччĕ теççĕ те.

— Çапла пуль-ха вăл, çапла пуль-ха... — Шухăша кайрĕ те Пăкачав Ахмартан ыйтса пĕлме тытăнчĕ. — Кĕтнепе Хырла тăрăхĕнчен мĕнпурĕ миçен тухнă эсир?

— Пиллĕкĕн: Аçтăрхан, Эмир, Ишмук, Атлай тата эпĕ.

— Вара çул çинче çапла аллă ытла йĕкĕт пухрăн-и? Укаслу ăна мĕн пулса иртнине йăлтах каласа кăтартрĕ.

— Маттур, — мухтаса илчĕ Пăкачав. — Паянтан эсĕ манăн полковник пулăн. Тиексем çырса хурĕç. Эй... — такама чĕнчĕ вăл.

Çавăнтах пӳрте пĕр вăтам çулсенчи хусах кĕрсе тăчĕ.

— Полковнике валли хĕрлĕ пиçиххи илсе кил! — хушрĕ ăна Пăкачав.

— Çиччас, патша-аттемĕр!

Хусах тепĕр темиçе минутран сарлака хĕрлĕ пиçиххи илсе кĕчĕ те Пăкачава тыттарчĕ.

— Чи çамрăк полковник пулатăн эсĕ, — Укаслу патне çывхарчĕ патька-патша. — Тĕрĕспе пурăн, Ахмар полковник.

Вăтанса кайнипе Укаслу ним калама пĕлеймерĕ. Юрать, Алюнов пулăшма пĕлчĕ:

— Ахмар хăйпе пĕрле икĕ пуяна тата пĕр пупа илсе тухнă пулнă. Чăвашсене тискеррĕн хĕсĕрленĕ вĕсем. Çул çинче вара пĕр хăшместĕр хĕтĕртнипе чи усал пуянне вăрмантах çакса хăварнă халăх, — терĕ вăл.

— Айăп ан ту, — патька-патша, — виççĕшне те сан патна илсе çитересшĕнччĕ те — турă çилли пĕрне çул çинчех пĕтерсе хучĕ. Ку чĕрĕ юлнисемпе мĕн тăвăпăр?

— Ман пата илсе килччĕр! — хушрĕ Пăкачав. Алюнов тухса кайрĕ, патька-патша тем аса илнĕ пек пулчĕ те хăйĕн çĕнĕ полковникĕ çине, пăхса кулса ячĕ:

— А-а-а, аса илтĕм. Акă, кама аса илтертĕн иккен эсĕ...

— Кама? — пăлханса ыйтрĕ Укаслу.

— Атăл урлă каçсан тепĕр кунне ман пата чăвашсен аякри çĕрĕнчен, кăнтăр енчен, пĕр хĕр сиктерсе çитнĕччĕ. Укаслу ятлă хăй... Тĕлĕнтермĕш, — Пăкачав сывлăш çавăрса илчĕ.

Укаслу, хăйĕн ятне илтсен, хĕрелсе кайрĕ те хыçалалла çаврăнса пăхам пекки турĕ. Анчах патька-патша кăна сисмерĕ курăнать, малалла каларĕ.

— Вăт, çав хĕр мана хăйне отряда илме хушнăччĕ... Ĕмĕрне курман эпĕ ун пек хĕр... Эсĕ вара çавна аса илтеретĕн... Ăнсăртран эсĕ çав хĕр мар пуль те?

Укаслу темĕскер калама тăчĕ? — Пăкачав сасси чарчĕ ăна.

— Çук, çук! Эсĕ ан кӳрен. Эпĕ шӳтлесе çеç калатăп. Сирĕн енче çынсем хăйсем çапла пĕр сăнлă пулĕ...

— Çук, — хăй те сисмерĕ Укаслу, мĕн пирки пулĕ, вăтанса-хĕрелсе калаçма тытăнчĕ. — Айăп ан ту, патька-патша, эсĕ тĕрĕс каларăн: эпĕ чăнах та хĕр. Эпĕ — Укаслуах-çке!

Мĕншĕн çапла каларĕ пӳлĕ Укаслу? Хĕр чĕри хушрĕ-и ăна? Е халĕ ĕнтĕ, полковник пулнă хыççăн, калама та юрать тесе шухăшларĕ-ши? Е тата, тĕрĕспе пурăнма вĕреннĕскер, малалла суеçтерме хал çитереймерĕ-шй? Тен, Алюнов тухса кайнă хыççăн чун хавалĕ чакрĕ пулĕ?

Каларĕ те хучĕ çапла. Юрăри пек.



Татас терĕм, татаймарăм 

Хурăн çырлине кайса. 

Суяс терĕм, суяймарăм 

Ыр çын куçĕнчен пăхса.



Уяр аçа çапса ӳкернĕ пулсан та Пăкачав çакăн пек тĕлĕнсе ӳкмен пулĕччĕ.

Çав самантрах унăн куçĕ умне пĕркунхи тĕлĕнтермĕш хĕр сăнĕ тухса тăчĕ. Пит асра юлнăччĕ вăл. Чăп-чăмăр кăна питлĕ, каçăртарах сăмсаллă, тăп-тăп çӳхе туталлă яштака хĕр... Хĕм сапакан шĕл-кăвар куçĕ... Темиçе çӳç пĕрчи — йĕпкĕн хура çӳç пĕрчи хитре çамки çине ӳкнĕ. Икĕ куçхарши хушшинчи тĕлĕнмелле асамлăх кӳрекен турпалли... Çăра та вăрăм çивĕчĕ...

Пăкачав хăй умĕнче тăракан йĕкĕт çине пăхрĕ.

Чăп-чăмăр питлĕ каçăртарах сăмсаллă çамрăк, тăп-тăп çӳхе тути... Хĕм сапакан хăмăр куçĕ. Икĕ куç харши хушшинчи тĕлĕнмелле асамлăх кӳрекен турпалли... Çавах.

Пăкачава мĕн пулса иртни паллă пулчĕ.

Акă ăçта унăн, Пăкачавăн, вăйĕ! Çакăн пек халăхран тухнă çынсенче — йĕкĕтсенче, хĕрсенче... Вĕсен сутăнмалăхĕнче... Вĕсен ĕненĕвĕнче... Вĕсем чун тухиччен унăн ĕçĕшĕн, хăйсен тĕрĕслĕхĕшĕн кĕрешме хатĕрринче...

Сарлака хыçлă тенкел çинчен тăчĕ те Пăкачав сухалне якатса илчĕ.

— Айăп ан ту, Укаслу хĕрĕм, иртнинче çапла хăваласа янăшăн. Халĕ ĕнтĕ хамăн йăнăшăма тӳрлетĕп. Эсĕ паянтан Ахмар полковник мар, Укаслу полковник пулăн. Манăн пĕрремĕш хĕр-полковник...

Тата тем каласшăнччĕ — Алюнов кĕрсе тăчĕ.

Тӳрех Укаслу куçĕнчен пăхрĕ те вăл, кунта мĕн калаçу пулса иртнине çавăнтах ăнланчĕ.

Ахальтен васкаман, шикленмен иккен вăл, хĕр патька-патша улталама текех хăю çитереймен. Анчах мĕншĕн унăн куçĕ савăнăçлăн çиçет-ха?

Алюнов тĕлĕннине курса, Пăкачав кăмăллăн кулса ячĕ:

— Ну, мĕн тĕлĕнетĕн? Кам тетĕн-и? Ахмар полковник тетĕн-и? Пулмасăр вара! Укаслу полковник ку!

Çакна илтсессĕн Алюнов шартах сикрĕ, çапах та, петĕм чун хавалне пухса, хăйне алла илме тăрăшрĕ, вăл темле туйăмпа кунта Пăкачавпа хĕр хушшинче питĕ пысăк калаçу пулса иртнине, çав калаçу ăнăçлă вĕçленнине сисрĕ. Ара, куна Укаслу куçĕнчен те ăнланма пулать.

Каччă Укаслу çине ăшшăн, çепĕççĕн, юратуллăн, вăтанса пăхса илчĕ.

Хĕр пуçне пĕкрĕ. Алюнов хăйшĕн тăрăшни, çунса çӳрени ăна вăтантарать те, савăнтарать те.

«Мĕнле çапла тери çын савмалла пулма пĕлнĕ-ха вăл?» — шухăшларĕ Укаслу.

Çав хушăрах Гаврилапа икĕ хусах аллисене çыхнă Ахпăлатпа пупа илсе кĕчĕç.

Вĕсем çапла килсе кĕнĕшĕн Укаслу Пӳлĕхçе тав турĕ, атту унăн нуши темĕн чухлĕхе тăсăлатчĕ пулĕ. Халĕ ăна паçăрхи калаçупа текех асаплантарас çук ĕнтĕ...



— Çаксем иккен вĕсем — халăха хĕсĕрлекенсем! — çиллессĕн кăшкăрса ячĕ сасартăк Пăкачав Ахпăлатпа пуп çине сиввĕн пăхса.

Укаслу тĕлĕнсех кайрĕ. Тин кăна патька-патша сăнĕ хĕвел пек çиçетчĕ, ырăччĕ вăл, сăвăнăçлăччĕ, халĕ, акă, ун куçĕ тăшман çине çĕмрен пек тăрăнать... Кĕрешĕве хатĕрленекен арăслан пек тăрать патька-патша... Тăшман чĕрине шăтарса тухасла пăхать вăл.

Пуп та, Ахпăлат та ун умне чĕркуçленсе ларчĕç.

— Э-э-эп...

— Ан хăйăр çăвар уçма! — кăшкăрса тăкрĕ Пăкачав вĕсене. — Çăханăн — пĕр юрă. Айăпсăр тенисĕр пуçне нимĕн те каламастăр. Халăх умне илсе тухсан курăпăр!

Алăк патĕнче тăракан Гаврилăна çак пуппа пуяна илсе тухма тесе паллă пачĕ те Пăкачав, Ахмар-Укаслупа Алюнова чĕнсе, урама тухрĕ.

Вĕсене суд пуласса илтнĕ çынсем кĕтсе илчĕç. Кĕтсе тăракансем хушшинче пуринчен ытла Ахмар-Укаслупа килнисем. Хăшместĕр те кунтах ăшталанса çӳрет.

Тухсанах Ахмар-Укаслу патне алăк кутĕнче кĕтсе тăнă юлташĕсем чупса пычĕç.

Вăрттăн кăна, çын илтмелле мар ыйтрĕç вĕсем:

— Мĕнле? Аванах йышăнать-и пире патька-патша?

— Йĕркеллех. Пурте йĕркеллех. Патька-патша пире пурсăмăра та хапăл тăвать, — терĕ Ахмар, телейлĕн.

Суд пуçланчĕ.

— Çак çынсене кам айăплать? — Ахпăлатпа пуп çине кăтартса ыйтрĕ Пăкачав.

— Эпир! — хыттăн кăшкăрчĕç кăнтăртан килнĕ йĕкĕтсем.

— Эпир!

— Мĕнпе айăплă вĕсем!? Пурте кăшкăрашма пуçларĕç:

— Манăн çĕре туртса илнĕ!

— Ман арăма мăшкăлланă!

— Ман ачана вĕлернĕ!

Çаратнă... Хĕсĕрленĕ... Вĕлернĕ... Мăшкăлланă... Шăлĕсене шак шаклаттарма тытăннă Ахпăлатпа пуп каллех Пăкачав умне чĕркуçленсе ларчĕç.

— Айăплă мар эпир — суяççĕ!

— Суяççĕ?! — вĕсен сăмахне илтсе, хăрушшăн, [[I,483]] кăшкăрса ячĕ хăшместĕр. — Эпир суятпăр-и?!

Вăл мала сиксе тухрĕ.

— Эсĕ, — Ахпăлат çине аллипе тăсса кăтартрĕ хайхискер, — мантăн-им ман çĕре туртса илнине! Унтан вара сан тарçусем арăма хĕнесе вĕлерчĕç! Эсĕ мар-и ман лаша ĕçекен лаххана йĕп пырса пăрахнă! Сан пирки эпĕ килсĕр тăрса юлтăм, çуртсăр-йĕрсĕр çын — пайкуш пултăм. Çаксене мантăн-им?! Эсĕ маннă пулсан та эпир астăватпăр!

Пăкачав Ахпăлат çине çилĕллĕн пăхрĕ те ыйтрĕ:

— Ну, мĕн, хăвна çаплах айăпсăр тесшĕн-и?! Хăшместĕр çурăлса тухасла сывларĕ, чышкисене чăмăртаса Ахпăлат еннелле утрĕ.

Унтан сасартăках пупа курчĕ те ун çине тăрăнчĕ:

— Акă тата тепĕр юнĕçенĕ! Мĕн чухлĕ çынна пĕтернĕ эсĕ! Мислу карчăка тухатмăш тесе çурчĕ-мĕнĕпех çунтарттартăн! Тĕне кĕртмен тесе, миçе çын ачине вĕлерттертĕн! У-у-у, анчăк!

— Çĕлĕхсем! — пуппа Ахпăлат çине йĕрĕнчĕклĕн пăхса кăшкăрашрĕç пур енчен те.

Пăкачава йăлтах паллă пулчĕ ĕнтĕ. Ун умĕнче ялти чи усал çынсем иккен. Çакăн пек путсĕрсене тĕп тума тесе хĕç çĕкленĕ ĕнтĕ вăл. Апла пулсан, мĕн кĕтсе тăрас!

— Халăх мĕнле вилĕмпе вĕлересшĕн çак юнĕçенсене? — ыйтрĕ вăл пӳрнипе Ахпăлатпа пуп еннелле кăтартса. — Кала, ырă халăхăм, хăв шухăшна.

Çынсем пĕрин хыççăн тепри кăшкăрса ячĕç:

— Çĕр айне чĕрĕлле чикес!

— Çакса вĕлерес!

— Путарса вĕлерес!

Пăкачав халăх енне тепре çаврăнса пăхрĕ.

— Ну, хăшне суйласа илет халăх? Мĕнле вилĕмпе вĕлермелле, уçăмлăн калăр!

— Çакас! — янăраса кайрĕ пĕр саслăн çав вăхăтра. Пăкачав, халăхпа килĕшсе, аллине сулчĕ:

— Халăх каланă пек Пултăр!

Чĕтре-чĕтре Пăкачава уринчен чуптума хăтланакан Ахпăлатпа пуп çине çавăнтах урса кайнă çынсем сиксе ӳкрĕç...

Хăрушшăн, хаяррăн, çыран хĕррине пырса çапакан тăвăл вăхăтĕнчи хум пек.

Пăкачавпа Алюнов хыçĕнче тăракан Укаслу патне Хусанкка пычĕ.

— Пулчĕ, — терĕ вăл васкамасăр. — Манран ирĕк килнĕ пулсан эпĕ вĕсене тӳрех, ним ыйтса-туса тăмасăрах, урисенчен тытнă пулăттăм та пуçĕсене пӳрт пĕрени çумне çапăттăм... — Унтан сассине ылмаштарса: — Ырă кăмăллă Ахмар мана, хăйĕн тахçанхи пĕлĕшне, палласшăн та мар пек-çке?

Укаслу, ун çинелле пăхса, вăтаннипе хĕрелсе кайрĕ:

— Каçар, Хусанкка, — терĕ вăл. — Патька-патша умĕнче эпĕ сан патна пырса саламлама хăяймарăм. Айăп ан ту. Аван-и? — Вăл Хусанккана ал пачĕ.

— Аванах, — хуравларĕ Хусанкка. — Чиперех пурăнатпăр. Алюнов сан çинчен каласа пама ĕлкĕрчĕ мана. Патька-патша епле кĕтсе илнине те пĕлтерчĕ ĕнтĕ.

— Эпĕ ăна улталаймарăм. Хам Укаслу иккенне каларăм-хутăм. Каллех хăваласа ярать пуль, терĕм. Çук, аслă Пӳлĕхçĕ ман майлă пулчĕ, ун çиллине ман çине ӳкермерĕ. Халĕ ĕнтĕ эпĕ хам ятăмпах çӳреме пултаратăп.

— Патька-патшана шанчăклă çын нумай кирлĕ, — терĕ Хусанкка. — Тĕрĕс тунă вăл, тепĕр чухне хĕрупраç та арçынран ирттерет. — Унтан ыйту пачĕ: — Каласа пар-ха, Укаслу, сирĕн таврара, Кĕтне, Пăла, Хырла тăрăхĕнче  пурăнăçсем мĕнле? Хатĕр-и халăх патька-патша майлă тăма? Хатĕр-и халăх пупсене, пуянсемпе куштансене тата Кĕтерне-патша йыттисене çакма?

— Пурте патькă-патша пырасса кĕтеççĕ.

— Пур çĕре те патька-патша хăя çӳреймест ĕнтĕ. Унăн шанчăклă çыннисем тĕрлĕ çĕре çитсе халăха çĕклемелле. Эпĕ, акă, Гаврилăпа пĕрле ыранах Юнкă тăрăхне, Чикме еннелле тухса каятăп: унти чăвашсемпе çармăссене, вырăссене çĕклесе, Чулхула еннелле хускатас. Вара патькă-патшана Мускав енне кайма çăмăл пулĕ.

— Пирĕн еннелле те пĕр-пĕр çар кăларса ярсан аван пулмалла та, — кăштах иккĕленӳллĕн сăмах хушрĕ Укаслу.

— Паллах, — килĕшрĕ Хусанкка. — Эсĕ хăв та кайма пултаратăн.

Çав хушăра вĕсене, калаçа-калаçа самаях аяккалла кайнăскерсене, Алюнов шыраса тупрĕ. Хусанкка сывпуллашма тытăнчĕ:

— Ну, чипер юл-ха, Укаслу. Манăн çула тухма хатĕрленмелле.

— Чипер кай, — терĕ ăна Укаслу. — Çулу ăнăçлă пултăр. Турă ирĕк парсан тĕл пулăпăр-ха.

  
   Аçтăрхан шухăш шухăшлать...


   Шухăш шухăшласси вĕрен явасси мар. Шухăшăн вĕçĕ çук.

Халăх каларăшĕ.



Çĕрĕпĕх çывăрса каяймасть кĕçĕр Аçтăрхан. Леш паян кăнтăрла пулса иртни пирки шухăшлать. Мĕнле ăнланмалла-ха ку япалана? Ара, вĕсене патька-патша патне ертсе килнĕ çын, хăйне Ахмар элчĕ текенскер, хĕр иккен. Ячĕ те унăн Укаслу. Хăй те вăл чăваш хĕрĕ. Килтеш ялĕсем. Çакăн çинчен никам та, нимĕн те пĕлмен. Элчĕ тесе шухăшланă. Ахмар тесе чĕннĕ. Халĕ мĕн тесе чĕнмелле ĕнтĕ ăна?

Кĕтмен хыпара чăвашсем паян, Ахпăлатпа пупа çакнă хыççăн пĕлчĕç. Пĕлместчĕç те пулĕ, патька-патшан шанчăклă çыннисенчен пĕри, упа пек вăйлă чăваш ачи Хусанкка: «Эсир-и-ха вăл Укаслу-полковник çыннисем?» — тесе ыйтрĕ.

— Мĕнле Укаслу-полковник? — тĕлĕнчĕ Ишмук.

— Ара, Кĕтне енчен çар ертсе килнĕ хĕр пирки калатăп.

— Хĕр пирки? — тĕлĕнчĕç чăвашсем пурте.

— Ара-çке, Укаслу пирки. Арçынла тумланса çӳресе вăл патька-патша валли пит лайăх çар пухнă.

— Чим, Ахмар пирки калаçмастăн-и? — тĕлĕнсе ыйтрĕ Аçтăрхан.

— Ара хăйне Ахмар тесе каланă терĕç ăна малтан. Шăп та лăп ун çинчен. Эсир ун çарĕнчисем-и? — çаплах тĕпчерĕ Хусанкка.

Анчах ăна никам та хуравлакан пулмарĕ:

— Ахмар пире улталанă-и вара?

— Элчĕ-и?

— Хĕр пулчĕ-и вара вăл? — пĕр-пĕрне пӳлсех шавласа кайрĕç йĕкĕтсем. 

Унтан, Хусанккапа та калаçса тăмарĕç, пĕр-пĕрне тĕрткелесех, Ахмар-полковнике шырама чупрĕç.

Тĕрĕссипе каласан, халлĕхе ку сăмаха никам та ĕненмерĕ. «Хусанкка шӳтлет, вăлтать», — терĕç.

Анчах Ахмара тупаймарĕç.

— Укаслу-полковник, Алюнов полковникпе пĕрле, патька-патша патĕнче, — терĕç пĕлекенсем.

Хусанкка, хăй тем, ăна-кăна шухăшламасăртарах сăмах каласа янине ăнланса, йĕкĕтсенчен юлмарĕ.

— Эсир мĕн? Мана ĕненместĕр-и? — вĕçĕмсĕр ыйтрĕ вăл вĕсенчен.

— Халь ĕненетпĕр ĕнтĕ, — аллипе сулчĕ Аçтăрхан. — Калап çав, ытла çамрăк, мăйăхĕ те çук, сасси те çинçе...

Хăйсене ертсе килекенĕ хĕрупраç иккенне пĕлни пурне те пăлхантарса ячĕ.

Апла та, капла та калаçрĕç вĕсем, лăплана пĕлмерĕç, хăйсене улталанăн туйрĕç. Çавăнпа такама çилленчĕç, такама ятлас терĕç.

Ахмарĕ вара çаплипех курăнмарĕ-ха.

— Хĕр вара пирĕн çарпуçĕ пулнă та! — пуринчен ытла шавларĕ Аçтăрхан.

Вăтам пӳллĕ, хулăм туталлăскер, вăл автан пек сиккелерĕ. Ахăртнех вăл вĕри чунлă та кăрарах пулас, çилленчĕк саслă.

— Пурпĕрех мар-и сана! — хирĕçлерĕ ăна Ишмук. — Кирек кам çарпуçĕ пултăр — хĕр-и, арçын-и, старик-и, — маншăн пурпĕрех. Мĕн тумаллине кăна пĕлтĕр. Пĕррехинче эпĕ çапла хуçапа инçе çула тухнăччĕ...

— Хуп çăварна, çитет мана халапупа антратни! — кăшкăрса тăкрĕ Аçтăрхан.

— Ха-а! — ик аллипе ик пĕççине хĕрарăм пек шарт! çапрĕ Ишмук. — Ман сăмах та йăлăхтарнă иккен ăна! Пирĕн çарпуç арçын мар, хĕрарăм пулни те килĕшмест ăна. — Вăл Аçтăрхан патнерех утса пычĕ. — Итле-ха, тусăм, тен, сана патька-патша нукерĕ пуласси те килĕшмест пулĕ? Э-э! Пит хастарланса кайнă-çке эсĕ... Мĕн кирлĕ сана тата, Аçтăрхан? Эпир патька-патша патне лекесшĕнччĕ-и? Лекесшĕнччĕ. Лекрĕмĕр-и? Лекрĕмĕр. Кирлĕ пек йышăнчĕç-и пире? Йышăнчĕç...

— Хĕрупраç хамран аслă пулнипе епле тӳссе тăрас-ха! — тата та хĕрӳленсе кайрĕ Аçтăрхан. — Хĕрупраçăн унăн хĕрĕх кунта хĕрĕх тĕрлĕ шухăш пулать. Ыр шухăша тытаймасть вăл.

Çак сăмаха Хусанкка та илтрĕ.

— Ара, сана кам кунта ирĕксĕр тытса тăрать! — кăшкăрса тăкрĕ вăл çилленсе. — Пăрах та кай! Эсĕ мĕн, патька-патшана та хирĕç-им? Патька-патша хăй Укаслăва полковник ятне пачĕ!

— Чăнах, Астăрхан, килĕшмест пулсан, кайма пултаратăн, — терĕ Ишмук лăпкăнах. — Эпир кунтах юлатпăр. Çапла-и, Атлай, Эмир?

— Юлатпăр, — терĕç лешсем, — çта каяс пирен. Хамăр ирĕкпе килтĕмĕр.

— Юлатпăр! — терĕç Ачакасси çыннисем. — Юлмасăр! Ара, ку хĕр пулсан та тепĕр арçынран ирттерет. Ахпăлатпа пупа патька-патша аллинех тыттарчĕ.

— Ут çинче епле ларса пырать. И-и, пуçăм кăна сыв пултăр, пĕрре те арçын мар пуль тесе шухăшламан та. Маттур вăл, маттур.

— Чăнах маттур...

Калаçакансен хушшине хăшместĕр кĕрсе тăчĕ.

— Эсир мĕн, тем шавламастăр пулĕ, — пĕлесшĕн пулчĕ вăл. — Перисем, тем, аллисене арман çуначĕ пек çавăраççĕ, теприсем чăнахлатса тăраççĕ.

— Ара, пире ертсе килнĕ çын арçын мар, хĕр пулнă, — ăнлантарма пикенчĕ ăна Аçтăрхан.

— Мĕнех вара? Эсир çавăншăн тĕлĕнтĕр-и? — ик аллине ик еннелле сулчĕ хăшместĕр. — Эпĕ ун çинчен тахçанах пĕлнĕ. Лерех, Илечере çакса вĕлернĕ хыççăн. Хĕр пулсассăн та вăл тепĕр арçынтан ирттерет. Епле калаçрĕ манпа? Астăватăр-и? Хăй хушнинех тутарать-иç. Э-э? Çарпуçĕн унăн çапла пулмалла та.

— Ма вара пире ун çинчен лерех каламарăн? — ыйтрĕç çынсем.

— Калас темен те. Ара, тĕлĕнмелли çук унта. Пирĕн Чăвашра хĕрупраç çарпуçĕ пулса тăшмана хирĕç çапăçни мĕн ĕлĕкренех! Илтнĕ-и эсир Илтилет çинчен?..

— И-и, вăл ĕлĕк пулнă, — чарчĕ ăна тахăшĕ.

— Ĕлĕк пулнă... Халь вара мĕн? Тĕнче улшăннă-и, хĕрупраçсем хăрах алăллă пулса юлнă-и?

— Улшăнман та-ха...

— Илтилет çинчен питех илтмен пуль çав эсир. Илтилет пулман пулсан чăваш халăхĕ усал тăшман аллинче ĕмĕр тертленетчĕ, теççĕ. Таçтан килсе тухнă çичĕ ют пирĕн çарсене çĕмĕрсе тăкнă. Çавăн пек йывăр вăхăтра пĕр паттăр тупăннă. Хăй çап-çамрăк, сасси çинçе. Анчах унăн çинçе сассинчен çичĕ ют вутран хăранă пек хăракан пулнă. Çак маттур çарпуçĕ ертсе пынипе чăвашсем тăшмансене çĕнтерсе тăкнă, хăйсен çĕрĕнчен хуса кăларнă, инçете-инçете хăваласа кайнă.

— Илтилет вара халăха çăлса хăварнă-и? — пĕлесшĕн пулчĕ Ачакассинчен килнĕ пĕр çамрăк.

— Ан чар-ха, итлесе пĕтерер, — чарчĕ ăна юнашар тăраканни. 

Хăшместĕр сăмахне малалла тăсрĕ:

— Çапла, çĕнтернĕ çичĕ юта. Анчах кайран мĕн пулса иртнĕ, пĕлетĕр-и? Икĕ арçын, çарпуçĕ пулнăскерсем, вăрçă иртсен ытлашшипех хастарланса кайнă. «Мĕн, çав çап-çамрăкскере итлесе тăмалла-и пирĕн?» — тенĕ. Вара усал шухăш тытнă. Вăрттăн сыхласа тăнă та çав çамрăк çарпуçне таçтан таврăннă чухне ухăпа персе амантнă... Анчах çарпуçĕ учĕ çинчен ӳкмен. Учĕ ăна хăй тапăрне илсе çитернĕ. Лере вара унăн çывăх çыннисем суранне курăкпа çыхас тесе кĕпине хываççĕ те ун чухне тин паттăр çарпуçĕ хĕр пулнине пĕлеççĕ. Халăх шăп тăчĕ. Хыçалти ĕретрен çеç пĕри ыйтрĕ:

— Вилнĕ-и вара вăл, хĕр-çарпуçĕ?

— Вилнĕ, — терĕ хăшместĕр.

Çынсем каллех пĕр саманта шăпăртах тăчĕç. Ишмук Аçтăрхан патне пычĕ те çилĕллĕн каларĕ:

— Куртăн-и, çамрăк, хĕрупраç, тетĕн. Куртăн-и, епле çар-пуçĕсем пулнă. Е эсĕ те çав Илтилете вĕлернĕ усал евĕрли пулас тетĕн-и? Тавсасăр эсĕ!

Çав хушăра патька-патша патĕнчен тин çеç тухса хăй тапăрне пыма хускалнă Укаслупа Алюнов курăнса кайрĕç.

— Укаслу!

— Ахмар килет! — икĕ ятпа та чĕнсе саламларĕç чăвашсем хăйсен çарпуçне.

— Утăрья! — кăшкăрчĕç ачакассисем.

— Мухтав сана, Укаслу! — кăшкăрчĕ хăшместĕр.

— Мухтав! — кăшкăрчĕç Ишмукпа унăн юлташĕсем. Аçтăрхан çеç нимĕн те чĕнмерĕ. Вăл, хăйне никам та курман чухне кутăн-кутăн утса, çын çук çĕрелле васкарĕ...



Çакăн çинчен çĕрĕпех шухăшласа выртрĕ Аçтăрхан. Çак ӳкерчĕксем вĕçĕмсĕр пĕрин хыççăн тепри ун куçĕ умне курăнчĕç, тем çинчен те шухăшлаттарчĕç.

«Ахалех кирлĕ-кирлĕмара калаçрăм, — терĕ вăл хăй ăшĕнче. — Ишмуках тĕрĕс каларĕ пуль çав».

«Анчах мĕншĕн çапла пире улталамалла пулнă-ха унăн? Лере, вăрманта, епле пырса кĕчĕ те. Старик те тата, Аванкай мучи, Кĕлсулттан кинемей те. Ахăртнех, виççĕш те калаçса татăлнă пулас», — тепĕр тĕрлĕ шухăш çуралчĕ унăн пуçĕнчех.

«Çук, старик те, карчăк та нимĕн те пĕлмен, — хирĕçлерĕ Аçтăрхан хăйне-хăйех. — Вĕсем пурте ăна арçынах тенĕ пулĕ».

Пĕр саманта çакскер ним шухăшламасăр выртрĕ. Куçне хупрĕ. «Эх, çывăрса каясчĕ те часрах!» — терĕ. Çавăнтах тата хăй час çывăрса каяяс çуккине те ăнланчĕ.

«Тĕлĕнмелле юмах каласа кăтартрĕ тата хăшместĕрĕ те, — шухăшларĕ малалла Аçтăрхан. — Тем çинчен те шухăшлаттарать унăн сăмахĕ. Эпĕ хама халăх инкекĕшĕн тăшмана, пусмăрçăсене, пуп таврашне тавăракан çын, тетĕп. Хам вара юлташсемпе урлă пултăм-и-ха? Çук, капла юрамасть. Ыранах юлташсемпе урăхла калаçса пăхатăп. Ан ятлатччăр мана. Эпĕ вĕсене те, Укаслăва та усал сунмастăп. Тем, анрашу пулчĕ мар-и манăн. Тепĕр тесен, Укаслу айăплă-им-ха вара? Çук, вăл пĕрре те айăплă мар. Вăл та пусмăрçăсене хирĕç çапăçма çĕкленнĕ, патька-патшана пулăшас тенĕ. Эппин, пирĕн ăна, Укаслăва, уншăн хисеплемелле çеç, килĕштермелле çеç. Хăй пирки малтанах каламанни ĕнтĕ... Ан тив, ан калатăр, ку унăн ирĕкĕ. Ара, эпĕ хам та никама та хăш ялсем пулнине, килте кам-кам юлнине тĕплĕн каласа кăтартман. Никам та манран ыйтмасть те».

Тепĕр саманта Аçтăрхан каннă пек пулса выртрĕ. Унтан каллех шухăш ăшне путрĕ:

«Пирĕн пурин те пĕр кĕрешӳ çулĕ. Тепĕр тесен, çарпуçĕ хĕр-и, арçын-и, — ĕçĕ унта мар. Çарпуçĕ маттур çеç пултăр. Çарпуçĕ патька-патша хушнине çеç туса пытăр. Укаслу вара, чăнах та, тепĕр арçынран ирттерет. Эпир, ав, Атлай та, Ишмук та, Эмир те, — пĕри те хăшместĕр Илечере хăй ирĕкĕпе çакса вĕлерес тенĕ чухне ним сăмах та чĕнеймерĕмĕр. Вăл тӳрех хăшместĕре хăй вырăнне лартрĕ...»

Тапăр тăнă вырăнтан инçе мар шыв юхса иртет. Такам шыв хĕрне анчĕ пулас. Чăмпăлтаттарни илтĕнчĕ. Çакă Аçтăрхан шухăшне татрĕ. «Çӳреççĕ çĕрле, çывăрасчĕ!» — терĕ вăл, леш çынна тарăхса.

Шухăшĕ унăн чылайран тин сыпăнчĕ.

«Эпех тĕрĕс мар, — терĕ йĕкĕт. — Эпех тĕрĕс мар. Ыран ирех Ишмука кун çинчен пĕлтерес, ыран ирех...»

Шухăш тупсăмне тупни Аçтăрхана савăнтарса ячĕ. Сасартăк вăл хăйне çăмăл пулнине туйрĕ...

«Халĕ ĕнтĕ çывăрма та юрать», — терĕ те хӳшĕре улăмран сарса тунă вырăнĕ çине лайăхрах майлашăнса выртрĕ. Часах Аçтăрхан тарăн ыйха путрĕ.

  
   Уйрăлу


   Уйрăлу тени пулсассăн 

Тĕлпулу та пулмалла.

Юрăран.



Хусанккапа Гаврила тата çармăс паттăрĕ Чоткар хăйсен çыннисемпе патька-патша тапăрĕнчен каçалана хирĕç тухса кайрĕç.

— Чипер юл, Укаслу, — терĕ Хусанкка. — Маттур пул. Асту, хăвна кӳрентерме ан пар... Тен, санăн чăнах та хăвăр тавраналла кайса килмелле пулĕ. Тавăру вучĕ ăшна çунтартăр. Вара этем вăйлăрах пулать. Тепре тĕл пуличчен.

Ăслă каларĕ Хусанкка. Çавăнпа ĕнтĕ унран уйрăлнăранпа Укаслăва пĕр шухăш канăç памарĕ. Халĕ патька-патша полковникĕ пулчĕ вăл. Анчах лере, Килтешре, пĕр пысăк ĕç юлнă-çке. Ашшĕпе амăшĕшĕн, аслашшĕшĕн, Пинершĕн тата вуншар çын куççулĕшĕн путсĕр Хунчар йăхне тавăрман-çке вăл. Хунчарсăр пуçне тата мĕн чухлĕ усал — кам тавăрĕ вĕсенĕ!?

Çак шухăш канăç памарĕ ăна. Аслашшĕне час-часах аса илчĕ вăл. «Эсĕ те пулин ывăл мар-çке... Кам тавăрĕ пирĕншĕн?.. Кам? Кам?.. Ылхан çав Хунчар йăхне! Пĕтĕм йăхне!.. Ылхан...» — тенĕччĕ ватăскер вилес умĕн. Аслашшĕ сăмахĕсене аса илни ăна тупсăмне тупма пулăшрĕ:

— Каймаллах хамăр еннелле!

Чăтаймарĕ Укаслу, юлташĕсемпе калаçса татăлас терĕ. Ишмук ку шухăша тӳрех ырларĕ.

— Пирĕн пĕтĕм Хырлапа Кĕтне тăрăхне тавăру вучĕ чĕртсе тухмалла, терĕ вăл. — Ку çав тери чаплă поход пулĕ. Кăтартăттăм вара хам хуçана хур тукмакĕ мĕнлине...

— Ман сурансем те мана хамăр еннеллех кайса килме хушаççĕ, — килĕшрĕ унпа Аçтăрхан.

Эмир те, Атлай та ку шухăша хирĕçлемерĕç. Укаслу вара тӳрех Пăкачав патне тухса утрĕ.

— Патька-патша, — пуçларĕ вăл хуллен те ĕненмелле саспа, — ирĕк парсам мана каялла Хырлапа Кĕтне тăрăхне таврăнма.

— Мĕншĕн? — тĕлĕнчĕ Пăкачав. — Эпир пурте Чулхула енне каяс тетпĕр.

Укаслу ăна ним пытармасăр йăлтах каласа кăтартрĕ:

— Эпĕ тăван тавралăхра нумай çӳресшĕн мар. Унти халăха çĕклĕпĕр те, пысăк çар пухса, сана пулăшма тухăпăр, вара санпа пĕрле телейлисен çĕршывне çитичченех пырăпăр.

Пăкачав кăштах шухăша кайса тăчĕ те хăй ку планпа килĕшнине пĕлтерчĕ:

— Юрĕ, Укаслу-полковник, — терĕ вăл. — Эсĕ хăвăн çыннусемпе кайма пултаратăн. Унсăр пуçне эпĕ сана пулăшма темиçе хусах паратăп. Усала тĕп тумалла. Çар пухăр: хĕç туптăр, çĕмрен хатĕрлĕр — эпĕ маттур нукерсене кĕтсе илме яланах хатĕр! Шанчăклă çын вăл — пурнăç сиплĕхĕ. Тиексем сана ятарласа чăвашсем валли çырнă манихвест парса ярĕç...



Çав каçах Укаслу хăй çула тухас тенине Алюнова пĕлтерчĕ.

— Сан шухăшна пĕрре те ырламастăп, — терĕ полковник, анчах государь-император приказне илтсессĕн тек хирĕçлесе тăмарĕ.

— Ăнăçу сунатăп, Укаслу, — терĕ. — Эсĕ ытла нумай ан çӳре. Часрах таврăнма тăрăш. Эпĕ сана кĕтĕп, вĕçĕ-хĕррисĕр кĕтĕп.

Пĕр-пĕрин шухăш-туйăмне тӳрех ăнланса илни, пĕр-пĕрне пулăшни, çак икĕ чуна сахал вăхăтрах пит çывăхлатрĕ.

Мĕн тунă пулĕччĕ-ха Укаслу хăйне чăн пирвай Алюнов пулăшман пулсан? Ырă туни манăнмасть çав, яланах чĕре тĕпĕнче упранать...

Алюновпа Укаслу иккĕшĕ те хăйсен чĕрисенче пĕр вăрттăнлăх упраççĕ. Пĕр вăрттăнлăх икĕ чĕрене çывăхлатать. Алюновпа Укаслу иккĕш кăна малтан çав вăрттăнлăха пĕлетчĕç — ку вĕсене уйрăмах çывăхлатрĕ.

Икĕ çамрăк чĕре — хĕрпе каччă чĕри — пĕр-пĕрин патне магнит пек туртăнчĕ. Анчах ăна Укаслу та, Алюнов та чухласшăн пулмарĕç.



Отряд пысăках мар хурăнлăх çумĕпе пыратчĕ. Сасартăк пурин куçĕ умне те хăрушă ӳкерчĕк тухса тăчĕ. Ик çынна шалча çине тăрăнтарса лартнă. Вĕсем йăлтах çаппа-çарамас, пуçĕсем аяккинелле усăннă.

Укаслу тӳрех чухласа илчĕ: кусем Ахпăлатпа Ачакасси пупĕ. Патька-патша ĕнер вĕсене вĕлерме ирĕк панăччĕ.

Шалча çине лартни — калама çук асаплă, тискер вилĕм. Ĕлĕк-авал вырăс вăйпучĕсем пăхăнман чăвашсене çапла асаплантарнине Укаслу пайтах илтнĕ. Анчах ăна халиччен ун пек тискерлĕхе курма тĕл килменччĕ, çавăнпа вăл хальхи саманара кĕрешĕве çĕкленнисем шалча çине лартассине аса илессе шутламанччĕ те.

Çыннăн аллисене хыçалалла туртса çыхаççĕ, унтан хăйне кăшт ӳпĕнтереççĕ, унтан урисене, чĕркуççи тĕлĕнче авса хураççĕ, ун хыççăн ним шелсĕр шĕвĕр шалча çине тăрăнтарса хураççĕ.

Çын ӳчĕ-шăмми майĕпен-майĕпен аялалла анса пырать. Çапла пĕр кун, икĕ кун, виçĕ кун иртет. Çын тӳрех вилмест, тăнне те çухатмасть, вĕçĕ-хĕррисĕр тертленет кăна. Тăватă-пилĕк талăк таран асапланма пултарать вăл. Юлашкинчен вара шалчи унăн пĕтĕм ăш-чикне шăтарса, чĕри патне тухать...

Ачакассине çак пусмăрçăсем ытла та хытă тертлентернĕ пуль çав ĕнтĕ. Ахальтенех хресченсем вĕсене çапла шалча çине лартас темен пуль.

— О-хо-хо! Ахпăлат пирĕн чипер çынах пулса тăнă шалча çинче! — хихиклетсе илчĕ юланутçăсенчен пĕри.

— Чăт, чăт! Ман пиччене чĕрĕллех çĕре чикнĕ чухне ăна çăмăл пулнă тетĕн-им! — кăшкăрчĕ тепри.

Ахпăлат учĕ хыттăн туртăнса илчĕ те темиçе шит аялалла тăрăнса анчĕ. Çиме ыйтакан курак чĕппинни пек çăварĕ уçăлчĕ. Вăл, хăй асапне курнипе савăнакан тăшманĕсене питлесе, темĕскер питĕ усал сăмах кăшкăрса каласшăнччĕ пуль, анчах çăварĕнчен юн шарласа тапса тухрĕ, хăйăлтатса илни çеç илтĕнчĕ.

— Пире кăтартнă асап-терте халĕ хăвăн юнупа çу! — кăшкăрчĕ ачакассисенчен пĕри, лапсăркка çӳçлĕ лутака арçын, вара Ахпăлат енне лач! сурчĕ те утне туртса çапрĕ, малалла сиккипе вĕçтерчĕ.

Пуп хускалмарĕ. Укаслу çавăнпа вăл вилнĕ пуль терĕ. Анчах юланутçăсем хăй тĕлĕпе шавласа иртнĕ чухне вăл йывăррăн куçне уçрĕ. Унăн пичĕ тăрăх юнлă куççуль икĕ йĕр туса кусса анчĕ те çĕре ӳкрĕ...

Çакна курса, Укаслу чăтаймарĕ, тек пăхса тăрас мар тесе, утне малалла васкатрĕ. Алюнов та унтан юлмарĕ.

Анчах ачакассисемпе ытти çарçыннисем васкамарĕç-ха, вĕсем пĕр-пĕринпе калаçса, шӳтлесе, Ахпăлатпа пуп епле шалча çинче тĕртленнине пăхса тăчĕç. Ахăртнех, тавăру вутне вĕсен асапĕпе сӳнтересшĕн пулчĕç пулас.



Хурăн катинчен тухсассăн Укаслу утне хулленрех ячĕ. Унăн пуçĕнче тем тĕрлĕ шухăш туй турĕ. «Мĕн тери тискерлĕх! Мĕн тери курайманлăх упранать иккен çын чĕринче! — терĕ вăл хăйне хăй. — Мĕншĕн çынсем пĕрне-пĕри çапла териех кураймаççĕ-ха? Мĕскер çитмест вĕсене? Сывлăш-и? Хĕвел çути-и? Тĕнче илемĕ-и? Хĕвел çути те, сывлăшĕ те, тĕнче илемĕ те пуриншĕн те пĕр пек-çке-ха! Уйăрма çук вĕсенĕ! Апла мĕншĕн çынсен туслă пурăнмалла мар-ха?..»

Хĕр-полковник учĕ, хуçи шухăша кайнине ăнланнă пек, майĕпенрех те майĕпенрех пычĕ. Алюнов та Укаслу мĕн çинчен шухăшланине тавçăрчĕ пулас, нимĕн те шарламарĕ.

Укаслу çав хушăра Пинер хăйне телейлисен çĕршывĕ çинчен каласа панине аса илчĕ. Патька-патша хăй майлисене çавăнта илсе каять, тет. Халĕ, шалча çинче тертленекенсене курнă хыççăн хĕр-полковник кун пирки пĕрремĕш хут иккĕленме тытăнчĕ. «Тен, телейлисен çĕршывĕ çук та пулĕ. Пур пулсан та, унти çынсем те пĕр-пĕрне усалпа курма тытăнĕç, вара кунти пекех пусмăр, хĕн-асап пуçланĕ...»

Çапах та Укаслу, мĕнпур вăйне пухса, хăйĕн çак иккĕленуллĕ шухăш-кăмăлне сирсе яма тăрăшрĕ.

«Çук, çук, Пинер ĕмĕтленни пулмаллах, — терĕ. — Пинер телейлисен çĕршывне хăй шухăшласа кăларман, çынсенчен илтнĕ. Пурах вăл. Телейлисен çĕршывĕнче пусмăр та, хĕн-асап та пулма пултараймасть, мĕншĕн тесен унта Ахпăлатпа Савантер пеккисем те, çак шалча çинчи пуппа Килтешри Иннокентий евĕрлисем лекеймеççĕ...»

Халĕ вăл хăй çарĕпе çав Савантерпе Иннокентий йышшисем телейлисен çĕршывĕнче çеç мар, çакă çуттĕнчере те ан пулччăр тесе çула тухрĕ. Тĕрĕс, вĕсем текех халăха тертлентерсе пурăнма пултараймаççĕ, вĕсен самани халь тин иртрĕ ĕнтĕ. Сасартăк Укаслу Савантерпе Иннокентие шалча çине лартнисен вырăнĕнче курчĕ...

Çук, ытла тискер вилĕм, çынлăха çухатни, — вĕлтетсе иртрĕ Укаслу пуçĕнче. – Эпĕ кун пекех чĕресĕр пулмăп…Паллах вĕсем çĕр çинче пурăнма тивĕçлĕ мар-ха ĕнтĕ. Мĕншĕн тесен вĕсем – çын мар, тискер кайăкран та ирттерекен усал. Пурпĕрех эпĕ вĕсене ачакассисем евĕрлех тертлентерме пултараймăп. Савантерпе çапăçса ун пек пулас мар…»

 Паллах,Укаслушăн Савантерпе Иннокентие курманнинчен  пахи çук. Анчах вĕсене Çуттĕнчере пурăнтарма та юрамасть çке-ха! Лештĕнчере кăна, Тамăкра çеç пулма тивĕç вĕсем! Çавăнпа Укаслу вĕсене тытнă-тытманах пуçĕсене касма хушĕ...

Çавăнтах хайхи хĕр куçĕ умне çĕнĕ ӳкерчĕк курăнса кайрĕ… Савантер пуçне касаççĕ. Анчах ку шалча çине лартнă евĕрлех хăрушă мар. Акă,пуян пуç мăйĕ тĕлĕнчен татăлса ӳкрĕ те çĕрелле куса кайрĕ. Укаслу хăраса, шарт! сикрĕ, ăна Савантер пуçĕ пырса çапăннăнах туйăнчĕ.

— Мĕн пулчĕ, Укаслу? — хăй яланах ăна пулăшма хатĕррине пĕлтерсе шăппăн ыйтрĕ Алюнов.

Ун ачаш, кăмăллă сасси хĕре тӳрех лăплантарчĕ:

— Пирĕн вĕсен тĕлĕпе иртмелле марччĕ, — терĕ Укаслу хуравлас вырăнне.

— Шалча çине лартнисен тĕлĕпе-и?

— Ытла хăрушă. Нихăçан та манас çук вĕсене.

— Каçар, Укаслу. Эпĕ айăплă. Ман пĕлмелле пулнă та çав...

— Çук, çук, Алюн, эс мĕншĕн айăплă пултăр... Эс мар, эс мар, ачакассисем...

— Тĕрĕс калан-ха ĕнтĕ, — килĕшрĕ хĕрпе Алюнов. — Эпĕ вĕсене пĕрре те ырламастăп. Çав хушăрах тата вĕсене ăнланас та пулать. Çак самант çитессе, хăйсен пусмăрçисене тĕп тăвасса хăçантанпа кĕтсе пурăннă пуль те вĕсем...

Сăмах пине çитрĕ. Малалла Укаслупа Алюнов ним калаçмасăр кайрĕç. Хыçал енчен ут ури сассисем илтĕнчĕç: йĕкĕтсем хайсен çарпуçĕнчен ытлашшиех юлас мар терĕç пулмалла...



Инçете-инçете ăсатса ячĕ Алюнов тапăртан тухса каякансене. Хăй те пĕлмерĕ отряда ăсатрĕ-и, Укаслăва-и? Каякансенчен уйрăлса юлсан çеç. Алюнов хăйне тем çитменнине , чĕри пушансах юлнине туйрĕ. Юрать-ха, вăл хăйĕн чунне пусармалăх Тимофей-хусахпа калаçма ĕлкĕрчĕ. Тимофей-хусах Укаслупа пĕрле каякан хусахсен çарпуçĕ.

- Епле пулсан та Тимофей, хĕр-полковнике сыхла, - терĕ Алюнов. Лешĕ, паллах, сыхлăп терĕ. Çакă Алюнов чĕрине лăплантарать.

Пысăк ĕçсем кĕтеççĕ-ха ăна, Алюнова. Вăл император тронне çĕнсе илме çĕкленнĕ Пăкачав казака ахальтен çапла парăнса пулăшса пырать-им! Укаслу Алюновран уйрăласса аванах уйрăлчĕ.

Тĕрлĕ калаçу, пулас уйрăлу ăна хăй мĕн курнине йăлтах мантарчĕ. Вĕсем часах тепре тĕл пуласси пирки асăнчĕç. Алюнов Укаслăва куç пек кĕтме, мĕнле те пулин кĕтмен хыпар пулсан ун патне çын яма пулчĕ. Унăн ырă сăмахĕ, вăл çапла териех хăйшĕн тăрăшни хĕр чĕрине сар çу пекех ирĕлтерчĕ. Çапах та чун-чĕри мĕн хушнине ăнланасшăн пулмарĕ вăл. Анчах чĕре чул мар иккен. Алюновран уйрăлса кайсассăнах ăна тем манса хăварнă пек туйăна пуçларĕ. Каччă сăнĕ куçĕ умĕнчен каймарĕ унăн. «Епле-ха капла? — хăйĕнчен хăй тĕлĕнчĕ Укаслу. — Мĕншĕн эпĕ çапла ун çинчен кăна шухăшла пуçларăм-ха? Никам çинчен те шухăшламăп, Пинере кăна асăнса пурăнăп тенĕччĕ-и вара эпĕ?» 

— Çук, Алюн мĕн тери лайăх, мĕн тери ырă çын пулсан та ман ун çинчен шухăшлама юрамасть, — пăшăлтата-пăшăлтата илчĕ хĕр! Анчах хăй те сисмерĕ, ун куçĕ умне Алюнов тухса тăчĕ, Алюновпа калаçни, вăл уншăн епле çунса çӳрени асне килсе кайрĕ. Патька-патша умĕнче хăй епле тăнине, унтан вара Алюн пырса кĕнине, уншăн мĕн тери пăлханнине, кайран патька-патша ыр сăмахне илтнĕ хыççăн, ун çине мĕн тери телейлĕ куçпа пăхнине аса илчĕ. Пике чĕри савăнăçлăн тапа пуçларĕ, чунĕнче çав тери çăмăл пулса кайрĕ. 

  
   Кĕтнепе Хырла хушшинче


   Кĕтнепе Хырла, ай, хушшинче 

Хура çĕлен çынна хур тăвать. 

Хура çĕлен çынна хур тăвать, 

Туй çĕленпе пĕрле туй тăвать.



Хураях та халăх, ай, хушшинче 

Çĕлене те çĕнен, ай, çын пур тет. 

Çĕлене те çĕнен, ай, çын пур тет,

Урхамах пек утпа çӳрет, тет.

Ĕмĕт юрри.

  
   Эпрахиль юпи


   Çăхан тăшман тапăнсан, 

Çуйхашăнса тăмăпăр. 

Алла ухă тытăпăр, 

Чунне чӳклев тăвăпăр.

Авалхи çар юрринчен.



Карлая куç ӳкнĕ. Карлая çын ылханĕ витнĕ. Усал ернĕ. Нумай пулмасть кăна-ха вăл куштанланса, иртĕхсе ял урамĕпе юрă юрла-юрла çӳретчĕ. Юрри вара пĕрреччĕ хăйĕн:



Мĕншĕн каяс Юхман, ай, пасарне, 

Мĕншĕн каяс Юхман пасарне, 

Вĕтĕ шăллă тура илмесен.



Мĕншĕн çӳрес маттур йĕкĕт пулса, 

Мĕншĕн çӳрес маттур, ай пулса, 

Хамăр савнисене илмесен?..



— Путлĕ хĕр сан савнийӳ пулать-и вара! — тесе вăрçатчĕç вăл куштанланса çӳренине курнă хĕрсем.

— Сана хĕр париччен хĕрĕме ӳстерем мар, — тетчĕç ватăрах çынсем, вăл çапкаланса çӳренине ырламасăр.

Хĕрарăмсем, ун куç умне пулас мар тесе, хирĕç пынă чухне пĕр-пĕр киле пăрăнса кĕретчĕç.

Çапла, чылай иртĕхсе пурăнчĕ Карлай.



Мĕншĕн каяс Юхман, ай, пасарне... 

Мĕншĕн каяс Юхман пасарне...

Вĕтĕ шăллă тура илмесен?



Халĕ, акă, куштанланса юрă юрлас шухăш мар Карлайăн.

Халĕ ăна куç ӳкнĕ. Халĕ ĕнтĕ ăна çын ылханĕ витнĕ.

Çул çитнĕ çынна куç ӳкни, ылхан витни Чăвашра сахал пулкалать.

Ни пĕтин пĕтмест куç ӳкесси, ылхан витесси. Килтеш ялĕнче ваттисем те çул çитнĕ çынна хальхаççăн куç ӳкнине, ылхан витнине питех астумастчĕç. Халĕ, акă, Карлая Кĕлсулттан кинемей ылханни çитрĕ. Вĕсем тахçан карчамас патне виççĕн: Савантер, унăн хăрах алăллă тарçи тата Карлай пырса епле тустарса çӳренĕччĕ те-ха. Укаслăва шыратпăр, тенĕччĕ. Юлашкинчен тата тустарнипе кăна мар, Карлай ват çынна чышса ӳкерсе-мăшкăлласа хăварчĕ... Епле ылхан çитмĕ ĕнтĕ унта! Кĕлсулттан кинемей ним тавçăрман çын мар, ылханма та пĕлет, ыттине те чухлать.

Хăй усаллăхне пула тертленет ĕнтĕ Карлай. Вăл путлĕ çын мар та-ха, çапах та мĕн тăвас тен, шел, сыватас пулать ĕнтĕ. Кун пек чухне ăна-кăна астуса тăмаççĕ. Чăвашăн йăли çапла. Атту Çӳлти Туррăн этеме пăхса тăракан хĕрĕ çиленет, тет. Сиплевçĕсем тем те туса хăтланчĕç ĕнтĕ, анчах Карлай самайланаймарĕ. Ахаль те çул çитнĕ çынна куç ӳкни, ылхан витни иртсе каймасть теççĕ те.

Ытти çын кун пек аптрасан ун патне Кĕлсулттан кинемее чĕнетчĕç ĕнтĕ. Анчах Карлай патне ăна чĕнейместĕн. Вăл хăй айăплă. Мĕн усалĕ туртрĕ пулĕ ăна ун чухне? Тĕртрĕ те ӳкерчĕ ват çынна, тем-тем каласа пĕтерчĕ.

Никама чĕнме аптранипе паян Карлай патне Укапие чĕнчĕç. Карчамас куншăн питĕ савăнчĕ. Шыв çине кăмрăк ярса пăхрĕ вăл. Çаплах калать: куç ӳкнĕ, ылхан витнĕ, пăснă, тет.

Сыватма пулчĕ-ха хăй.

— Ан кулян, Карлай, ан кулян, — терĕ пĕркеленчĕкпе тулнă тутине пăркаласа кулса. — Аслă Пӳлĕхçĕ пире пулăшсан, темиçе кунтанах сывалатăн, акă. Темле усала та çĕнтерет ман кĕлĕ. Чи чаплă кĕллĕме вулăп.

Киремете кайса пама тесе, Укапи Карлай амăшĕнчен темиçе хутăр сĕвем çип, кĕпелĕх пир илчĕ, пĕр витре çăмарта пухтарчĕ. Кашни сăмах каламассерен хăй Кĕлсулттан кинемее вăрçрĕ.

— Э-э-э, çав пĕтме маннăскере, — терĕ, — мĕн тери ырă çынна пăснă та. Пĕтĕм усал-тĕселе, хăйĕн тусĕсене чĕнсе илсе çын çине янă. Э-э-э? Ан кулян, Карлай. Çĕнтеретĕп эпĕ вĕсене!

— Хамах айăплă çав, — чăтса тăраймасăр сăмах хушрĕ Карлай. — Ват çынна апла териех кӳрентермелле марччĕ!

— Апла ан кала, Карлай! Чарăн! — кăшкăрса тăкрĕ Укапи. — Чарăн! Атту Кĕлсулттана çĕнтерейместпĕр. Эпĕ айăплă мар, те. Хăй айăплă, те. Кала!

— Эпĕ айăплă мар! Хăй айăплă! — хăраса ӳксе Укапи хыççăнах калама тытăнчĕ Карлай.

— Халĕ шăп лар ĕнтĕ, — хушрĕ карчăк. — Кĕлĕ пуçлама вăхăт.

Укапи шĕвĕр вĕçлĕ патак аллине тытрĕ те, вут тивертнĕ юман кăмпи илсе, мăкăртата пуçларĕ:

— Атăл çинчен, Сĕве çинчен, Сăр шывĕнчен, Кĕтнерен, Пăларан, Хырларан Ашапатман карчăк килнĕ, çав тĕтĕрсе кăларса ярать...

Пĕр саманта сăмахне пĕтерчĕ те карчăк ним чĕнмесĕрех Карлай тавра тĕтĕрсе çӳрерĕ.

— Тьфу, тьфу, тьфу... — вĕçĕмсĕр сурчĕ. Унтан каллех сăмахне пуçларĕ:

— Тĕтĕм епле тухса каять, çавăн пек тухса кайтăр, кас пĕлĕт епле саланса каять, усал ӳкни те çавăн пекех саланса кайтăр. Тĕтре епле сирĕлет, çавăн пекех сирĕлсе кайтăр.

Çитмĕл те çичĕ тĕслĕ усал тĕтре сирĕлнĕ пек сирĕлсе кайтăр: вырăс куç, тутар куç, чăваш куç, арçын куç, хĕрарăм куç — пурте тухса кайтăр. Хура куçран хуралса тухса кайтăр, чакăр куçран чарăлса тухса кайтăр, кăвак куçран кăвакарса тухса кайтăр. Кашласа ларакан вĕлтĕрене хăçан куç тивет, çак ачана çавăн чухне тин куç тивтĕр. Ӳтĕнчен, тирĕнчен, шăмминчен, шаккинчен, сăнĕнчен, сăпатĕнчен, çӳç пĕрчинчен тухса кайтăр.

Тьфу, тьфу, тьфу...

Атăл çинчен, Сĕве çинчен, Сăр шывĕнчен, Кĕтнерен, Пăларан, Хырларан Ашапатман карчăк килет: шурă çӳçлĕ, сарă шăллă, кутĕнче пĕр тĕк, çăварĕнче пĕр шăл. Çав тĕтĕрсе, çав кăларса парать. Тух куç! Тух!

Тьфу, тьфу, тьфу...

Сурса пĕтерчĕ те юмăç кăмпине шывлă курка çине ярса сӳнтерчĕ.

Хайхискер, кăмпи чашлатса сӳнсен, ним илтмелле мар пĕр-ик сăмах пăшăл-пăшăл пăшăлтатрĕ те куркинчи шывпа Карлай çине пĕрĕхме тытăнчĕ:

— Пурсăра та сип пултăр, килĕштĕр! Унтан каллех сурма тытăнчĕ:

— Тьфу, тьфу, тьфу!

Юмăç мĕн хăтланнине Карлай куç хупса хăраса пăхса тăчĕ. Ахаль çĕрте чăрсăр та усалскер çак хушăра вăл хăйне сурăх путекки пекех тытрĕ. Темрен те хăрарĕ. Халĕ вăл, сывалас тесе, тем тума та, такама пуç çапма та хатĕр. Мĕн тăвăн? Пĕчĕкрен чăваш çыннине тĕрлĕрен юмăç-тухатмăшран, киремет-миреметĕнчен хăраса пурăнма вĕрентсе ӳстереççĕ те...

Малаллине вара ку юмăçĕ ытисенчен кăшт урăхларах турĕ.

Кăмпине кăларттарса пăрахтармарĕ вăл. Юлнă шывне те тăкмарĕ — Карлая хăйне тыттарчĕ.

— Халĕ ĕнтĕ, ачам, сываласах тесен, çак шыва санăн Валтиелри Эпрахиль вилтăпри çинчи чул юпа çине кайса сапас пулать, юман кăмпине — юпа çумне хурса хăварас пулать. Çапла вара эп каланине тĕрĕс-тĕкелех тусассăн санăн чирӳ алăпа сирнĕ пекех иртсе кайĕ. Тьфу, тьфу, тьфу! Сип пултăр, им пултăр. Ку сăмаха эп те каламан, ку сăмаха никам та илтмен. Усал мишер килсе кайнă — çав калаçнă ăна, вăрăм вырăс килсе кайнă — çав илтнĕ ăна. Сип пултăр, сип пултăр, сип пултăр...

Юмăç Карлая çула епле тухмаллине, çитес çĕре епле çитмеллине вĕренте пуçларĕ.

— Эпрахиль тăпри çине санăн çуран çитмелле. Кайнă чухне вара çул тăршшĕпех Хайпурене асăнса пырас пулать...

Такамăн та сывалас килет. Ăшĕ ыратнине пăхмасăрах Карлай юмăç панă япаласене пуçтарчĕ те Валтиел хирне тухса утрĕ.



Эпрахиль вилтăприне мĕншĕн чăвашсем пуççапаççĕ-ха? Чăвашстанри ватăсем кун пирки çапла каласа ăнлантараççĕ. Хусан патши, вырăссем Хусана илнĕ чухне, акăш пулса вĕçсе кайнă, тет.

Каяс умĕн вăл хăйпе пĕрле пыма пурне те чĕннĕ:

— Сăмсапа сывлакан, кучĕпе шăвакан атьăр манпала! — тенĕ.

Анчах унпа пыракансем сахалăн пулнă. Вара вăл юлашкинчен çапла юрласа хăварнă:



Каятăп, каятăп, 

Акăш пулса вĕçетĕп. 

Кам манпа пырĕ — 

Çăкăр вырăнне кулач çийĕ; 

Шыв вырăнне сĕт ĕçĕ; 

Кам кунта юлĕ — 

Çăкăр вырăнне улăм çийĕ, 

Шыв вырăнне хура шыв ĕçĕ, 

Каятăп, каятăп,

Акăш пулса вĕçетĕп... — тесе юрланă пулать.



Ун чухне Хусан патши патĕнче çичĕ пике-элтти, урăхла каласан, çичĕ хĕр-асамçă пурăннă, тет.

Вĕсем, патшана итлесе, хуларан тухса кайнă та çиччĕшĕ çичĕ çĕре саланса, халăх хушшинче пурăнма тытăннă.

Пурăнсан-пурăнсан, ватăлса çитсен, çиччĕшĕ те вилнĕ. Вилес умĕн вĕсем хăйсен вилтăпри çине чул юпасем лартма хушнă. Вĕсем сиплĕх юписем пулĕç, тенĕ.

Аслă хĕрне Эпрахиле çынсем Валтиел патне пытарнă, теприне тепĕр ял хирне, виççĕмĕшне тата урăх çĕре. Вилтăприйĕсем çине пысăк чул юпасем лартнă.

Чăнах та çав чул юпасем çынсене сиплĕх кӳреççĕ иккен. Çавăнпа вĕсем патне чăвашсем час-часах кĕлтума çӳреççĕ.

Эпрахиль — пĕртăван хĕрсенчен чи асли, куç ӳкнинчен, хаяртан, ытти чир-чĕртен сыватать. Çавăнпа Укапи юмăç Карлая унта кайма хушрĕ те ĕнтĕ.

Çĕрĕпе те пĕр кун кунĕпе утрĕ Карлай, каçалапа тин Эпрахиль юпи патне çитрĕ.

Вăл, юмăç-Укапи аппа каласа кăтартнă пек, курки çинчи шывне юпа çумне тăкрĕ, унтан юман кăмпине хучĕ. Вара кĕлтурĕ те юпа кутĕнчи çерем çине канма ларчĕ.

Карлайран сулахай еннерех вăрман шавлать. Ĕмĕрхи юмансем пĕлĕтелле туртăнаççĕ, хăйсен тăррисемпе таçталла васкакан пĕлĕтсене перĕнесшĕн пек. Ĕнтрĕкре пур йывăçсем те хуран курăнаççĕ, пĕртен-пĕр хурăнсем кăна шурă шупăрлă чăваш хĕрĕсем пек. Карлай вăрман çинелле кăштах пăхса ларчĕ те сасартăк унăн чунне шиклĕх пусрĕ. Ара, вăл пĕр нимĕнле кăралсăр кунта килсе тухрĕ мар-и? Пĕр-пĕр тискер кайăк тапăнсан та нимĕн тума пултараймĕ. Кам пĕлет, çак вăрман чăтлăхĕнче тем пытанса тăрать-ха? Çапла шухăшларĕ те Карлай Эпрахиль юпине куçларĕ. Юмăç мĕн хушнине турĕ-ха вăл. Çакă ăна кăштах вăй панă пек пулчĕ.

— Асамлă вăйсене никам та çĕнес çук! Сăваплă Эпрахиль пулăштăрах мана! — мăкăртатса илчĕ те вăл ури çине çĕкленчĕ, анчах тĕлĕннипе çавăнтах каялла кайса ларчĕ.

Хăй куçне хăй ĕненмерĕ Карлай. Вăрмантан çерем çинелле Укаслу утса тухрĕ. Чăнах, Укаслу. Леш унăн тусне Шăхале вĕлерсе, хĕве хупнă çĕртен тухса тарнă Укаслу. Уттинченех палларĕ ăна Карлай. Кăшт улăштарнă вăл уттине, арçынларах утать... Анчах Карлая улталаймăн.

Çитменнине тата Карлай темиçе кун маларах кăна арçынла тумланнă Укаслăва çынсем курнă тенине илтнĕччĕ. Çавăнпа та пулĕ, тӳрех палласа илчĕ.

Хĕре курсанах унăн ыратни те иртсе кайрĕ. — Э-э, арçынла тумлантăм та пĕлеймĕç тетĕн пулĕ. Хĕве хупнă çĕртен тартăн та хăтăлтăм тетĕн пулĕ. Çук, Шăхальрен пулмарĕ пулсан Карлай халĕ мĕн тумаллине чухлать. Халь тин ниçта та тарса хăтăлаймăн. Сана пула эпĕ инкеке лекрĕм. Халь сана çапла савăнтарса çӳрĕп-и!

Васан пеккине пытанса ларчĕ те чирлĕ каччă хăй патнелле килекен хĕре, чăхха куçлакан тилĕ пек, сăнама тытăнчĕ.

Хĕр ăна асăрхамарĕ. Васкамасăр вăл пытаннă васан хĕрринех çитрĕ.

Чĕрĕм. Куç хупса илмелĕх самант. Карлай сиксе тăчĕ те хĕре, упа пек ярса илсе, лапчăтса ӳкерме хăтланчĕ. Анчах хĕр вăйне шута хуман иккен вăл. Укаслу пĕшкĕнсе ларса, карт! туртăнчĕ те ун аллинчен вĕçерĕнчĕ, вăрман еннелле чупса кайрĕ. Карлай ун хыççăн ыткăнчĕ.

— Ӳлексе! Эс тарма-и-ха!.. Тараймăн! Вăрман кил мар! — кăшкăрчĕ вăл.

Темиçе утăм çеç ярса пусрĕ, шик! шăхăрни илтĕнчĕ, çавăнтах ун чĕрине темĕскер пырса çапрĕ, каялла йăвантарса ячĕ. Вăрмантан ухă йăтнă Аçтăрхан сиксе тухрĕ.

— Тем сиснĕ пек пулчĕ-çке чĕре, — терĕ вăл пашка-пашка Укаслу патне чупса çитсен. — Пăхатăп та: эсĕ ни çĕççӳне-анкарна илмен, ни уххуна илмен. Хыççăн каям-ха, тем инкек ан пултăр, терĕм.

— Тавтапуç, — сывлăш çавăрса илме тăрăшрĕ Укаслу. — Хăранипе чупаймиех пулса лартăм. Малтан эпĕ упа ярса тытрĕ тесе.

Сывлăш çавăрса илчĕ те вăл хăйне çăлакана каллех тав тума пуçларĕ:

— Рехмет сана, [[I,484]]! Эсĕ маншăн [[I,485]] пултăн.

— Мĕн кирлĕ пулнă вара вăл çынна? Кайса пăхар-ха кам вăл? — часрах калаçма тытăнчĕ Аçтăрхан.

Укаслупа Аçтăрхан иккĕшĕ месерле кайса ӳкнĕ çын патне пырса тăчĕç.

— Э-э, аслă Пӳлĕхçĕ мĕн çырнă иккен, — ик пĕççине шарт! çапрĕ Укаслу. — Ара, ку, Карлай-çке. Кашкăр чунлă çын. Усал çын хăй пуçне хăй çиет, тени тĕрĕсех иккен.

Укаслу лач! сурчĕ те каялла çаврăнса утрĕ. Аçтăрхан та унран юлмарĕ.

Çук, Укаслу паян унăн, Карлайăн мăшкăлĕ пулмĕ. Тахçан вăл çав усалăн суранне çыхса янăччĕ, шелленĕччĕ. Леш кашкăрсене хăваласа янă хыççăн. Ун чухне Укаслу чĕринче шеллени, пăшăрханни, хăраниччĕ. Халĕ вĕсем валли вырăн çук. Унăн чĕринче çав тискер кайăк пек çыншăн пĕр чĕпкĕм шеллев те пулас çук. Паян Укаслу никамран та хăрамасть.

Укаслупа Аçтăрхан Эпрахиль юпи çине çаврăнса пăхрĕç. Эпрахиль юпи çаплах ларать — вăл вĕсен ĕçне, çĕнтерӳне куракан пĕртен-пĕр кӳнтеле.

Эпрахиль юпи... Эпрахиль юпи... Тавăру çиттĕр тесе, юриех Карлая ху патна илсе килтĕн пулать-и-ха эсĕ!

Чăннипех те сиплĕхлĕ иккен эсĕ, Эпрахиль юпи!

Çут тĕнчене таса мар чунлă çынран тасатма пулăшрăн. Текех варалаймĕ ĕнтĕ вăл Çĕр-анне кăкăрне. Текех çĕртеймĕ ĕнтĕ вăл Çĕр-ăнне çинчи таса сывлăша.

Пĕр усал çын чакни Çĕр-аннене мĕн чухлĕ сиплĕх кӳрĕ! Вăрмантан Тимофей-хусах, Атлай тата темиçе çын Укаслупа ун сыхчине хирĕç чупса тухрĕç.

— Мĕн пулчĕ кунта? Эпир тем кăшкăрашнине илтрĕмĕр? — чупса çитнĕ-çитменех ьгйтрĕ Тимофей-хусах.

Вăл Алюнов хăйне хушса янине нихăçан та манакан марччĕ, Укаслăва яланах упрама тăрăшатчĕ. Паян ав, сисмен те, хĕр-полковник пĕчченех тапăртан тухса кайнă. Çавăнпа Тимофей-хусах пит пăлханса ӳкнĕччĕ. Халĕ ĕнтĕ, Укаслу чĕрĕ-сыввине курсан, чунĕ лăпланчĕ.

Укаслупа ун Сыхчи аллисемпе Эпрахиль юпинчен инçе мар выртакан Карлай еннелле тăсса кăтартрĕç.

— Хăй пуçне хăй çиес текен çын тупăнчĕ, — терĕ Аçтăрхан. Вара, тапăр еннелле утнă май, тин кăна мĕн пулса иртнине каласа пама тытăнчĕ.

  
   Çĕнĕ чиркӳ — çĕнĕ куççуль


   Кашни чиркӳ çын шăмми çинче ларать.

Халăх каларăшĕ.



Савантер — виççĕмĕш эрне ĕнтĕ Валтиелре. Çак хушăра вăл кунти Ермолай пуппа пĕр чĕлхе тупрĕ темелле. Чăнах та, Валтиелри пачăшкă Килтеш пуянĕпе канашламасăр пĕр утăм та тумарĕ темелле. Çавна май хайхи Савантер чиркӳ лартас ĕçе пĕтĕмпех хăй йĕркелесе пыма тытăнчĕ. Чи малтан вĕсем, пуппа иккĕшĕ, ял варринче чиркӳ валли вырăн суйласа илчĕç, ун хыççăн Савантер Хырла хĕррине кайса пĕренелĕх вăрман пăхса çӳрерĕ, юлашкинчен вара çулран аякра пĕр хырлăх килĕштерчĕ те тепĕр кунах унта çынсене ертсе тухрĕ, йывăç кастарма тытăнчĕ. Хăй çав кунах тепĕр ушкăн çынна Хырла урлă ертсе кайрĕ, чиркӳ никĕсĕ валли çĕр çулхи юмансем касма хушрĕ.

Валтиель халăхĕ, кăмăлсăр пулсассăн та, Савантер сăмахне пĕрре те хирĕç пымарĕ. Ахăртнех, ялта салтаксем тăни вĕсене хăратрĕ пулас.

— Куç пурăнма кунта, Савантер, — терĕ Ермолай пуп Килтеш пуянне вăрман турттарма тытăннă кун. — Çынни маттур эсĕ. Кирек мĕнле ĕçе те пĕлетĕн. Халăх та итлет сана. Ав, епле йышлăн тухрĕç валтиелсем чиркӳшĕн ĕçлеме.

«Пăшалпа хăратсассăн та тухмасан!» — хăй ăшĕнче шухăшларĕ Савантер.

— Иксĕмĕр пĕрле ĕçлĕпĕр, — çаплах ӳкĕтлерĕ пачăшкă пуяна. — Чи çывăх çыннăм пулăн. Килĕштерсе, туслă пурăнăпăр...

«Туслă пурăнăпăр, тет, — тĕлĕнсе шухăшларĕ Савантер. — Икĕпитленет-ха... Халлĕхе эп кирлĕ те... Кайран, ак, кăтартать...»

Ермолай пуп шăчă пек вăрăм пӳллĕ, вăтăрсене çитсе пыракан ырханкка арçын. Утти — хур аçинни пек. Сасси кăмăллă, çинçе, ытла вăйлах та мар. Вăл пуринпе те лăпкăн, кăшкăрашмасăр калаçать. Çынсене ятпа чĕнме тăрăшать, кашни ĕçшĕн турă ячĕпе тав тăвать, хăй пĕлмен япаласене ыйтса тĕпчеме пĕрре те вăтанмасть.

— Тата миçе кун турттармалла-ха вăрман? — ыйтрĕ вăл пĕррехинче Савантертен. — Шет, халлĕхе çитĕ. Никĕс хурар мар-и?

— Çук, — хирĕçлерĕ ăна пуян, — ир-ха. Малтан мĕн кирлине турттарса тухар, кайран вара ушкăнпа чиркĕве часах туса лартăпăр.

Пуп Савантер сăмахĕпе часах килĕшрĕ. Иннокентий пулсассăн, паллах, малтан тем тĕрлĕ ятлаçса пĕтетчĕ-ха ĕнтĕ, хăй тĕрĕс маррине пĕлсе тăрсах пуяна çупкă та çитеретчĕ.

Кунти пуп Иннокентирен пачах урăхла пулнине курса, Савантер ытларах та ытларах тĕлĕнчĕ. Халиччен урăх пачăшкă таврашне курманнипе пуль, кашни чиркӳ çынни Килтеш пуянĕшĕн Иннокентий евĕрлĕ пулмалла пек туйăнчĕ. Ку вара — таçтан килнĕ çын пек те мар: йĕркеллĕ, курнăçмасть, вĕлерессипе хăратмасть. Чăваш çынниех темелле çав. Анчах сăмахсене çеç кăшт хытăрах, янăравлă сасăсене пĕр çемçетмесĕр калаçать. Ахăртнех, чăвашла калаçма ӳссе çитсен çеç хăнăхнă пулас. Савантер пĕррехинче вара чăтаймарĕ, пупран çакăн пирки ыйтрĕ.

— Эсĕ, тусăм, тĕрĕс асăрханă, — килĕшрĕ унпа Ермолай. — Чăвашла эпĕ ӳссен кăна калаçма вĕрентĕм. Хама чăвашсене тĕрĕс тĕнпе пурăнма хăнăхтарас тĕлĕшпе ĕçлеме кӳлĕнтерсен кăна.

— Хăв кам вара? Вырăс-и?

— Вырăс.

— Ку таврари-и?

— Çук.

— Ăçтисем?

— Чулхуласем.

— Сутăç йăхĕнчен мар пуль?

— Çук. Атте те, асатте те чиркӳ çынни пулнă. Вĕсен çулĕпех каяс терĕм.

«Тем, ăнлансах пĕтерейместĕп-ха эп сана, — шухăшларĕ Савантер пуппа калаçнă хыççăн. — Этем тени апла териех шалта хăйен мĕн пуррине пытарма пултараймасть пек те... Кун пек пачăшкăпа валтиелсем шăхăрса кăна пурăнаççĕ ĕнтĕ. Вăл вĕсене пирĕн Иннокĕнтий пек ним çук çĕртенех кӳрентерес те, асаплантарас та, вĕлерес те çук. Иннокентий — урнă кашкăр. Ку — чее тилĕ пулас». Уйрăмах Савантере пуп «хама чăвашсене тĕрĕс тĕнпе пурăнма хăнăхтарас тĕлĕшпе ĕçлеме кӳлĕнтерсен» тени тĕлĕнтерчĕ. Иннокентий ку шухăша урăхла, «ылхан çиме маннă ют йăхсене» е тата та усалрах сăмахпа каланă пулĕччĕ. «Кур-ха эс ăна, — çаплах тĕлĕнме пăрахмарĕ Савантер, — хăй вырăс, чăвашсене кӳрентересси пирки шухăшламасть те. Пирĕн пуп — çурмачăваш, çапах чăвашсене выльăх вырăнне те хумасть, пурне те пусса тухма хатĕр. Кирлĕ мар пулсан мана та шеллесех тăрас çук».

— Ну, Савантер, эпир санпа пит килĕшӳллĕ ĕçлерĕмĕр-ха. Тен, чăнласах Валтиеле куçăн? — терĕ сăмах май Ермолай Килтеш пуянне. — Иксĕмĕре пире лайăх пулĕ.

«Санпа пурăнма, паллах, çăмăл ĕнтĕ, — шухăшларĕ Савантер. Çавăнтах тата каллех иккĕленсе те илчĕ. — Тен, пуп халлĕхе çеç çапла калаçать пуль? Кайран, кунта пурте йĕркеленсен, кушак пек чĕрнине кăларса чаваласа илет пуль... Вара хайхи Иннокентийрен те усалтарах пулса тăрĕ. Çук, йытă çăварĕнчен тарса кашкăр çăварне лекес мар. Çитменнине тата, эпир Иннокентийпе пурнăç пирки калаçса та татăлнă ĕнтĕ. Эс вара, кам пĕлет сана, мана çав эсреметпех пурăнтарас тейĕн те...»

Паллах, ку шухăшне Савантер пĕрре те палăртмарĕ ĕнтĕ, шухăша кайнăн çапла каларĕ:

— Çук, таса атте, кунта куçас тени пулмасть пуль. Килтешрех пурăнса ĕмĕре ирттерем...

— Хăв пĕл эппин, — терĕ ăна хирĕç Ермолай. — Сана ирĕксĕрлемĕп эпĕ...



Чиркӳ валли вăрман касасси вĕçленсе пычĕ. Савантер çакăн çинчен Иннокентие пĕлтерес терĕ. Килтеш пупĕ вара унран хыпар илсессĕнех Валтиеле персе çитрĕ.

— Çĕнĕ чиркĕве никĕслеме ман пек пĕлекен çын кирлĕ, — терĕ вăл хăй мĕншĕн килнине ăнлантарса.

Усал çын мĕлки те инкек кӳрет, теççĕ. Тĕрĕсех пуль çав. Иннокентийччен Валтиелре ĕçсем чиперех пыратчĕç...

— Кĕрешĕсем чиперех, — калаçа-калаçа пăхса çӳрерĕ Килтеш пупĕ чиркӳ валли турттарса тухнă вăрмана. — Никĕс юманĕсем те çирĕп... Анчах, чим, алтарь валли вара ятарласа йывăç касман пулас.

Вăл Савантере хăй патне чĕнсе илчĕ:

— Атя-ха, тăванăм, хатĕрлен, алтарь валли кирлĕ юманне хам тупса парам сана, — терĕ те тăрантас хатĕрлеме хушрĕ.

Вăрмана вĕсем пиллĕкĕн тухса кайрĕç: икĕ пуп, Савантер, тата икĕ салтак. Хуралпа çӳрени сум хушĕ терĕ пулас ĕнтĕ Иннокентий.

— Алтарь валли кĕреш тупасси — турра килĕшӳллĕ ĕç, — çул тăрăх калаçа-калаçа пычĕ Килтеш пупĕ.

Савантер пупсене вăрман каснă çĕре илсе çитерчĕ. Иннокентий тăрантас çинчен анчĕ те, никама курман-илтмен пек, хăйне кирлĕ юман шыраса, чăтлăхалла утрĕ. Савантер те унран юлмарĕ.

Çын аллинчи кукăль пысăкрах, курман юман — лапсăрккарах пек туйăнать. Пурне те тĕлĕнтермелли чаплă юман тупас тесе, Килтеш пупĕ шаларан шала кĕчĕ. Инçет — илĕртет, юна вĕретет...

Çапла чылайччен курăк ашса çӳренĕ хыççăн Иннокентий шурлăха юхса кĕрекен пысăк мар çырма хĕрринче ӳсекен юмана куçларĕ.

— Çӳлти турăшăн пултăр. Турра килĕшӳллĕ ку, — терĕ вăл йывăç тавра уткаласа. — Савантер, кӳр-ха аллуна. Салтаксене чĕн тата.

Вĕсем тăваттăшĕ, алла-аллăн тытăнса юмана ыталаса илме тăчĕç, анчах пултараймарĕç, йывăçĕ ытла та кутамас.

— Ултă çын кăна ыталама пултарать! — савăнса пĕлтерчĕ Иннокентий. — Кур, Савантер, епле юман шыраса тупрăм эпĕ алтарь валли.

Вăл хресченсене чĕнсе килме хушрĕ.

— Ку йывăçа касма питĕ йывăр, — терĕ Савантер. — Çырма хĕрринче. Тайлăк ларать. Аяккарах ӳксессĕнех тата шурлăха лекет. Çынсене кăна путарса вĕлермĕпĕр-и?

— Турра кирлĕ пулсассăн путса та вилĕç çав, — килĕшрĕ пуп. — Эс мана, Савантер, тарăхтарса ан тăр. Эп мĕнлине пĕлетĕн пуль. Эп калани пулмаллах. Эп çынсем ытла калаçса тăнине юратмастăп. — Унăн сасси тӳрех улшăнчĕ, усалланчĕ... — Е эсĕ турă алтарĕ айне хăв турттарса хунă çĕрĕк йывăçсене хурас тетĕн-и? Çылăхна каçарттарма!

— Эс хăв çĕрĕк! — кăшкăрса яма хатĕрччĕ тарăхнипе Савантер, анчах çывăхри салтаксем çине пăхса илчĕ те чĕлхине ыратмаллах шатăр-р! çыртрĕ, унтан нимĕн чĕнмесĕр çынсене чĕнме кайрĕ.



Савантер асăрхаттарнине итлемерĕç çав, инкек пулмастчĕ те... Вăл — вăрманçынни, йывăç касассин тертне лайăх пĕлет. Кунта вăйпа та ухлатнипе кăна ĕç кăларма çук, ытларах меслетне пĕлес пулать. Юмана хăйсем палăртнă çĕре, çырма тĕпне, ӳкерес тесе, çынсем пит тăрăшса мекĕрленчĕç. Анчах тем шута хурсах çитереймерĕç пуль, кирлĕ еннех тайăлнă йывăç юлашки самантра тепĕр еннелле пăрăнса кайрĕ те шыв юххи май лаплатса ӳкрĕ. Сысна чикнĕ чухнехи пек çухăрни илтĕнсе кайрĕ: çирĕмсенчи улăп пек паттăр хулçурăмлă арçын пăрăнса ĕлкĕреймерĕ, юман айне пулчĕ.

Пурте ал-хапăллăн чупса пырса ăна йывăç айĕнчен кăларма тытăнчĕç. Мĕскĕн чăваш вилме ĕлкĕрейменччĕ, анчах калаçма пултараймастчĕ. Вăл хăмăр куçĕпе пурин çине тархасланăн, тем калас тенĕн пăхрĕ, анчах ним сасă та кăлараймарĕ.

— Çурăм шăммине çапса хуçнă, — ăнлантарса каларĕ чапрас ураллă кӳсе старик, аманнăскере халачĕпе витсе. — Пурăнасси нумай юлман.

Вăл тухăçалла çаврăнса тăчĕ, кукленсе ларчĕ те ик аллине çӳлелле çĕклерĕ:

— Эй, аслă Турă, эй, пурнăç паракан Хăйпӳрен, мĕншĕн çакăн пек çыннăн ĕмĕрне çамрăклах татрăр-ха?

— Антихрист! — аслати пек мĕкĕрсе ячĕ Иннокентий. Кĕлтăвакан ватă патне чупса пычĕ те ăна урипе пуçĕнчен тапрĕ. — Путсĕр чăваш туррине пуç çапатăн. Пачăшкă куçĕ умĕнчех! Çĕр çăтман антихрист!

Кӳсе старик шурлăха чикеленсе анчĕ те, юшкăн çăта-çăта пупа ылханса усал сăмахсем кăшкăра пуçларĕ.

Савантер вĕсем пĕр-пĕрне хăртнине итлесе тăмарĕ, аманнă чăваша тăрантас çине хурса яла илсе кайма хушрĕ.

— Мĕске-е-ер? — кăшкăрса ячĕ çакна илтсен ун еннелле çаврăнса Иннокентий. — Яла-а?! Эх, турăсăрсем... Ан тивĕр. Кунтах пытаратпăр. Турра çапла кирлĕ. Ун чунĕ çакăнтан турă патне çĕкленĕ те ĕмĕр-ĕмĕр çăтмахра ыр курĕ...

— Ун вырăнне санăн çĕре кĕмелле те, такана хырăм! — мăкăртата-мăкăртата шурлăхран йăраланса тухрĕ леш кӳсе. Юрать-ха, ун сăмахне никам та илтеймерĕ, атту Иннокентий урса каятчĕ пуль.

— Акă, çакăнта, хăйне сăваплă юман çапса ӳкернĕ çĕре пытарăр ăна, — хушрĕ Савантере Килтеш пупĕ. — Эпĕ ăна молебĕн вуласа чыс тăвăп...



Мĕскĕн чăваша шăтăк чавса, анчах йăла-йĕркене тытмасăр, Иннокентий хушнипе Тупăксăрах пытарчĕç. Валтиелсем çеç мар, Килтешре пурăнса пуп юррине юрлама вĕреннĕ Савантере те çакă чунтанах тарăхтарчĕ. Çитменнине тата, аманнин чĕри те тапма чарăнманччĕ пулас, те çынсене çеç çапла туйăнчĕ. Килтеш пупĕ, кĕлĕ вуланă май аллипе унăн куçне хупрĕ, анчах лешĕ вилменччĕ пуль çав, куçне каллех чариех уçса пăрахрĕ. Савантер лайăх астăвать: чĕрĕ çын пекех пăхса илчĕ вăл ун çине. Куçĕнче — ӳпкев, тархаслу, ылхан сăмахĕ упранатчĕ...

— Вилмен вĕт вăл! — кăшкăрса хирĕçлеме тăчĕ Валтиел çыннисенчен пĕри.

— Эппин сана та унпа пĕрле пытарар! — кăшкăрса ячĕ Иннокентий. — Вара, тен, вăл вилнине Лештĕнчене çитсен ĕненĕн!!

Ку сăмаха илтсен, çынсем пурте шăпăрт пулчĕç. Ара, урнă йытă çулĕ çине ан тух, пупа хирĕç сăмах ан чĕн, тенĕ.

— Ну, таса атте, куртăн-и? — каппайланса илчĕ Иннокентий çынсем кайсан Ермолай умĕнче. — Ют йăхсемпе, тăванăм, çапла калаçмалла. Урăх чĕлхене ăнланмаççĕ вĕсем...

Ермолай хирĕç нимĕн те ченмерĕ.



Вăрманта пулса иртнĕ çакă хăрушă ĕç Савантере питĕ кулянтарчĕ. Çĕне чиркĕве çын куççуллисĕр никĕслесшĕнччĕ вăл, пулаймарĕ ав. Мĕскĕн чăваш çĕре кĕнĕшĕн Савантер айăплă мар-ха ĕнтĕ, вăл çакна лайăх пĕлет, çапах та çав çамрăкăн çĕре чикес умĕн куçĕнче упраннă ӳпкеве, тархаслăва, ылханăва ниепле те манма пултараймарĕ. «Çĕнĕ чиркӳ — çĕнĕ куççуль», — аса илчĕ вăл халăх каларăшне. Кам пĕлет, тен, вăл килйышĕнче пĕртен-пĕр тăрантараканĕ пулнă шет? Май килнĕ чухне Савантер çакна ыйтса пĕлес, ямахатне ырă сăмах каласа, лăплантарас тесе те шухăшларĕ. 

Иннокентий хăйне ним айăпсăр çын пекех тыткаларĕ.

— Итле-ха, ыран юнкун-и пирĕн? — тесе ыйтрĕ вăл яла таврăнсанах.

Юнкун — чăвашсемшĕн сăваплă кун. Чӳк тумалли кун. Юнкун чăвашсем пысăк ĕç пуçламаççĕ, турра кĕлтуса иртнине аса илеççĕ, пуласлăх пирки шухăшлаççĕ.

— Ыран юнкун, таса атте, — мĕншĕн ыйтнине ăнланаймасăр хуравларĕ Савантер. Вырăс вăйпучĕсем янă чиркӳ çынни чăвашсен сăваплă кунне шута хуракан марччĕ-çке...

— Юнкун эпир çĕнĕ чиркӳ никĕсне хуратпăр, — терĕ те Иннокентий пуян çине пăхса йĕкĕлтенĕн кулса илчĕ.

Пуп чăвашсенчен кулас, мăшкăллас тесе юриех юнкун чиркӳ никĕсне хума палăртнине Савантер лайăх ăнланчĕ. Мĕн тăвас тен, хуçасен ирĕкĕ ĕнтĕ ку. Иннокентий — çиеле тухнă тĕн çынни, чăваш тĕнĕнчен, йăли-йĕркинчен кулма та пултарать.

— Пĕтĕм халăха пухатпăр, — ăнлантарма тытăнчĕ вăл. Ваттине те, вĕттине те лапа илсе тухатпăр. Кӳршĕ ялсенчен тата хăна-вĕрле пуçтарăпăр.

— Мĕн тумалли, паллах, сана курăнарах парать ĕнтĕ, таса атте, — теме çеç пултарчĕ Савантер. Çапах та кайран, шухăша кайса тăнă хыççăн калама хăю çитерчĕ: — Тен, сĕкекен ĕнене хӳринчен туртмасан та юрамасть-ши?

— Хӳринчен туртмасан, тетĕн? — кулса ячĕ Иннокентий.

— Эх, Савантер, Савантер, хăçантанпа манпала юнашар пурнатăн — мĕн çисен мĕн ĕçмеллине чухласа пĕтереймерĕн. Мантăн-им — ялта салтаксем! Ку салтаксем, тăванăм, чăваш тĕкĕрçисем мар! — Вăл аллине сулчĕ. — Халь тĕкĕрçисем те çук та-ха... Эпĕ ĕлĕкхисем, чăваш çĕрĕ пирĕн империне кĕричченхи пирки, калатăп. Пирĕн салтаксем — чул ту пек пăшалпа вĕсем. Пĕр-пĕрин çумне юнашар тăраççĕ те кĕррĕс! тутараççĕ пăшалпа — çур ял чăваш-çара пакарта çук та... Ăнлантăн-и? Никам та çăвар уçма та хăяймасть...

— Ăнлантăм, — хуравларĕ Савантер кăмăлсăр сассипе. — Ăнланмасăр. Ытла ухмахах мар-ха.

Чăвашсенчен çапла кулни, вĕсене çара пакарта тени Савантере питĕ килĕшмерĕ, ун чун-чĕрине самаях ыраттарчĕ. Кашни этемре, мĕн тесен те, халăх хавалĕ пурах çав, хăй халăхне ытла мĕскĕн, çын куллин курас килмест унăн. Анчах Иннокĕнтий пек çынна мĕн тăвăн-ха ĕнтĕ! Вăл хăй те — çурмачăваш, манса кайнă-шим вара çакна? Е Раççей империйĕшĕн çунса çӳресе, ним айăпсăр çынсен юнне тăкса, хăйĕн тĕп-тымарне те манса кайрĕ пулать-ши!

Эх, ним тума та çук çав. Вăл пакăлтатнине çăвар карса çеç итлесе тăмалла...

Тепĕр тесен, сăмахĕ те тĕрĕс çав унăн. Йытăсем пек вĕрентсе хатĕрленĕ, вутпа перекен пăшал тытнă салтаксене çĕнтерме питĕ йывăр. Вĕсем харăслатса пенĕ чухне чи паттăррисем те чăтса тăраймаççĕ. Валтиел çыннисем салтаксене ним туса та хăратас çук.

Миçе кун ĕнтĕ салтаксем Валтиелре ним кирлĕ ĕç тумасăр, çитерме хупнă ăйăрсем пек пурăнаççĕ. Хăйсем пурте мăнтăр, суйласа илнĕ пек çӳллĕ, яштака. Арман чулĕсене çеç йăттармалла та вĕсене! Кулăшла та-çке, пупа хураллаççĕ. Такам вĕсен пупне йăкăлти хĕр вырăнне вăрласа каяс пек. Мĕн чухлĕ хушă пурăнĕç-ха ĕнтĕ вĕсем çапла кунта? Чиркӳ никĕсне хуриччен çеç-и? Е чиркӳ ĕçлеме тытăничченех-и? Шет, кайран та юлмĕç? И-и-и, çур ял çиес апата çăта-çăта хыпаççĕ те кашни кун. Каплах пулсан валтиелсем çука юласси те часах! Ахаль те ытла пуянах мар та... Анчах никама ним сăмах каласа та ĕнентерес, салтаксене халăх çăкăрне çиме чарас çук.

Салтаксем пуррипе нимрен те хăрамалли çук пулин те Савантер шăв-шав тухасран самаях шикленет. Шăв-шав чухне пуçсăр юласси те инçех мар. Унăн вара пурăнмалла та пурăнмалла-ха, çĕнĕ арăм тупмалла, унпа киленмелле...

— Эс тĕрĕсне калан-ха ĕнтĕ, çăвар уçма хăякан пулмĕ, — килĕшнине пĕлтерсе, каларĕ Савантер пупа.

— Çапла çав, тăванăм, — каллех кулса ячĕ Иннокентий. — Ан хăра, нимле шăв-шав та пулмасть. Мужиксем пусса ӳкернĕ сурăх пек, пуçĕсене çĕклеме те хăраççĕ.

Кăнтăрла çитеспе Савантер икĕ пуп пĕр-пĕринпе тарăхсах калаçнине илтрĕ. Кун пекки пулманччĕ-ха. Ермолай Килтеш пупне яланах итлекенччĕ, анчах хальхинче ăна тем кăмăла каймарĕ пулас.

— Çук, çук, кунпа ниепле те килĕшме пултараймастăп! — аллипе сулкаларĕ Ермолай.

— Килĕшмеллех! — çине тăчĕ Иннокентий пуп. — Эп сана, таса атте, лайăх пултăр тетĕп. Ăнлан! Эс кунта — çĕнĕ çын, пурне те пĕлсех çитерейместĕн. Эп вара чĕрĕк ĕмĕр çак выльăхсемпе ирттернĕ. Вĕсем ырă сăмаха пачах та ăнланмаççĕ...

Савантер калаçăва хутшăнас, мĕншĕн тавлашнине пĕлес тесе пупсен еннелле утрĕ. Анчах Иннокентий ун çине сиввĕн пăхса илчĕ те аяккалла кайма кăтартса аллипе сулчĕ. Пуянăн вара ирĕксĕрех вĕсем курман çĕрелле лăпăстатмалла пулчĕ...

Килтеш пупĕ Савантере кăнтăрла тĕлĕнче шыраса тупрĕ.

— Хаклă тусăм, — терĕ вăл ăшшăн кулкаласа, — каллех пире сан пулăшăву кирлĕ.

— Эс хушнине яланах тума хатĕр эпĕ, таса атте, — хăй ун сăмахĕнчен нихçан та тухманнине пĕлтерчĕ пуян.

— Тĕн йĕрки тăрăх, чиркӳ çирĕп пултăр, нихçан та ан ишĕлтĕр тесе, ун никĕсне ача хума хушаççĕ.

— Ача хума? — хăраса кăшкăрсах ячĕ Савантер.

— Мĕн пулчĕ сана, тăванăм? — хуравлас вырăнне ыйтрĕ Иннокентий. — Савантер, е кун пек йăлана курман-илтмен-и эсĕ?

Килтеш пуянĕ пупа хирĕç нимĕн чĕнме аптăраса тăчĕ.

Вĕсем патне Ермолай тухрĕ те, калаçу мĕн пирки иккенне ăнланса, куçне мăч-мăч тутарса пĕрре Иннокентий, тепре Савантер çине пăха-пăха илчĕ.

— Эсĕ, тăванăм, çав Укаслу ятлă турă ылханнă хĕре Шыври валли арăм пулма, ăна хăй ытамĕнче килентерме, арман пĕви тытма пĕвене пăрахас тенине манмарăн пуль те? — Килтеш пуянĕнчен каллех ыйтрĕ Иннокентий пуп.

«Эй, турăçăм, епле тискер çын иккен вăл, — шухăш вĕлтлетсе иртрĕ Савантер пуçĕнче. — Пурне те пĕлет. Унран нимĕн те пытараймастăн. Мана та шанмасть иккен, ман кашни утăмах вăрăм сăмсине чиксе шăршласа çӳрет...»

— Çапла, Савантер тăванăм, сан Шыври-турру арçын аллине лекмен хĕре хапсăнать, теççĕ. Лахматти ĕревĕç пулас вăл, — пуп йĕкĕлтенĕн кулса илчĕ. — Ну, кала-ха, апла пирĕн аслă турă мĕншĕн пĕр çылăхсăр чуна хăй патне илес темĕ? — Вăл, сухалне çӳлелле çĕклесе, сăх-сăхса илчĕ.

— Кашни этем чунĕ турă аллинче, — такама юрас тенĕн сăмах хушрĕ Валтиел пупĕ. 

Савантер ун çине пăхса илчĕ. Пуп вăл пăхнине чăтаймарĕ, пуçне усрĕ, унтан ним пулман пек çурăмĕпе çаврăнса тăчĕ.

— Сирĕн ирĕк эппин, таса аттесем, — терĕ Савантер хуллен, хирĕç тăма юраманнине ăнланса.

— Ирĕкĕ пирĕн-ха, тĕрĕс, — килĕшрĕ унпа Иннокентий пуп. — Анчах ĕçĕ — санăн.

— Мĕнле ĕçĕ манăн пултăр? — ăнланаймарĕ Килтеш пуянĕ.

— Ача тупса памалла сан.

— Чим, ăçтан тупам-ха эп ун пек ача?

— Кирек ăçтан туп ĕнтĕ… Ку сан ирĕкӳ.

— Пĕр-пĕр тăлăх-турат тупнинчен лайăххи çук, — çаврăнса тата тепре калаçăва хутшăнчĕ Ермолай пуп, унтан йĕнĕ чухнехи пек сăмсине нăш-нăш! тутаркаларĕ.

Савантер каллех ун çине ӳпкеленĕн пăхса илчĕ. Пуп пичĕ-куçĕ вăрăпа тытнă чухнехи пек сасартăк хĕрелсе кайрĕ.

— Пирĕншĕн пурпĕрех, — аллипе сулчĕ Иннокентий. — Ачи кăна пултăр. Чиркӳ никĕсне юнкун апат хыççăн хурас тетпĕр. Асту, Савантер, ку тĕле ача пулмалла...

Савантер, шухăша кайса, ĕнсине кăтăрт-кăтăрт! хыçса илчĕ: 

— Ох, таса аттесем, ытла йывăр ĕç хушатăр-çке-ха мана! Çур кун хушшинче ача тупасси...

— Ку сан ирĕкӳ ĕнтĕ, — юлхавлăн карăнса, мăнтăр хырăмне сăтăркаласа, ăна пӳлсех каларĕ Килтеш пупĕ. — Юлашки ĕç хушатăп сана, Савантер. Асту, куна пире кирлĕ пек тусан — эсĕ мĕн ĕмĕтленни çитет. Ăнлантăн-и? Хам сăмах панине манмастăп эпĕ. Савăнса кăна пурăн вара. — Вăл пуяна куç хĕсрĕ. — Хăв валли пĕр-пĕр турамăш пек хитре те çап-çамрăк пикене куç вăлтса хутăн пуль-ха, э?

Савантер вăтаннипе качча кайма хатĕрленнĕ хĕр пек хĕп-хĕрлĕ хĕрелсе кайрĕ.

— Ну, сана шанатпăр, тăванăм, — калаçу вĕçленнине пĕлтернĕн каларĕ Килтеш пупĕ. Ачине ыран ирпе илсе килсен лайăхрах пулмалла. Эпир вара ирхи кĕлĕ вуласа ун чунне çылăхран тасалма пулăшăпăр та чиркӳ лартас ĕçе пуçлăпăр, уяв туса ирттерĕпĕр.

Вăл Валтиел пупне хулĕнчен тытрĕ те кăнтăрлахи апат çиме ертсе кайрĕ, Савантере чĕнмерĕ. Килтеш пуянĕ хăй вырăнĕнчех, шухăш ăшне путса, тăрса юлчĕ.



Пупсем хушнă ĕçе тăвасси çăмăл маррине Савантер питĕ лайăх пĕлет. Çак кĕске хушăрах ăçтан тупмалла-ха никĕс валлилĕх ача? Вăрласси çеç юлать. Паллах, пĕр-пĕр кӳршĕ ялтан вăрласа килсен лайăхрах та... Атту валтиелсем урса кайма пултараççĕ. Ют ял ачишĕн темех тăвас çук. Ют — ютах, чĕрене çуран пекех ыраттармасть. Анчах мĕнле вăрласа килмелле-ха ăна? Кӳршĕ ялсенче те ачасем йăваланса выртмаççĕ.

Савантер шухăш вĕçне тухаймасăрах апат çиме кайса килес терĕ. Вăл ял хĕрринче, карчăкĕ вилнĕ хыççăн упа пек пĕччен пурăнакан ватă пĕлĕшĕ патĕнче чарăннăччĕ.

Савантер унталла утрĕ. Кӳлĕ хĕррипе пĕлĕшĕн çурчĕ патне тухнă чухне вăл çерем çинче ларакан виççĕ-тăваттăсенчи арçын ачана курчĕ.

Пĕчĕк пепке, темĕскере тĕллесе, аллинчи чулсене кӳлĕ еннелле ывăтать.

«Акă, таса аттесем валли ача тупăнчĕ те! — вĕлтлетсе иртрĕ Савантер пуçĕнче. — И-и-и, вĕсемшĕн таçта тĕнче хĕррине кайса тертленсе çӳрĕп-и? Çук! Хăйсем çӳреччĕр... Эх, тĕттĕм мар, халех ярса тытма пулатчĕ те çав ку пепкене! Çăварне хупла та йăтса кай пупсем патне. Кĕпи-йĕмне хывса ил. Çаппа-çарамас юлсан вăл кам ачи иккенне шуйттан та пĕлес çук...»

Пуян, ача тĕлне чарăнса, хăйĕн тискер ĕмĕтне мĕнле майлаштарма пулĕ-ши тесе шухăшласа тăчĕ. Çав вăхăтра вăл хваттере кĕнĕ çуртпа юнашар картишĕнчен сурпан сырнă хĕрарăм чупса тухрĕ те, ачана йăтса илсе, Савантер умĕнчен каялла кайрĕ. Пуян хĕрарăм çине ăмсанса пăхса илчĕ. Çап-çамрăк, хĕп-хĕрлĕ питлĕ, хитре, яштака, тăпăл-тăпăл пилĕклĕ. Сурпан сырман пулсан, качча кайса ачаллă пулнă хĕрарăм ку тесе те калас çук ăна.

«Эх, мĕн тери телейлĕ пуль кун упăшки! — чĕри хĕсĕнсе ыратмаллах ăмсанса илчĕ каллех Савантер. — Çакăн пек хитре арăма кашни каç ыталама пултарать те... Çитменнине тата вăл ăна епле маттур ывăл çуратса панă. И-и-и, кун пек ывăл тата вуннă та тума пултарать-ха вăл. Пăрчкан пек те! Эх, епле ытарайми хĕрарăм! Кашни хусканăвĕ килĕшӳллĕ. Ман ватсупнă карчамас пек мар ĕнтĕ. Эх, ăçтан çав хăрăк пуччишши тупăнчĕ-ха ман тĕле! Пĕртен-пĕр ывăл çуратрĕ те пушă пучах пулса тăчĕ. — Савантерĕн курайманлăхĕ сасартăках çиеле тапса тухрĕ. — Тепри пулсан ун вырăнĕнче кашни çул йывăр çын пулмалла. Мĕн çитмест-ха ара ăна? Пурлăх-и? Апат-çимĕç-и? Е эп начар арçын-и? Çук! Ытампа килентермен каç та иртмен пулĕ. Тепри ман пек упăшка пур чухне хăйне ăйăр умĕнчи кĕсре евĕр тытмалла, кĕçенсе кăна тăмалла...»

Унăн хырăмĕнче пăкăртатса илчĕ. Çав тери çиес килнине чăтаймасăр Савантер пĕлĕшĕ патнелле утрĕ.



Йывăç кашăкпа самаях сивĕннĕ шӳрпе шерплеттерсе сыпнă май Савантер кăмака çумĕнче çăпата хуçакан пĕлĕшĕ енне çаврăнчĕ.

— Кӳршĕ арăмĕ пит чиперскер иккен санăн, пĕлĕш! Пулĕхçĕ пек. Пичĕ-куçĕ çырла тейĕн. Ямахачĕ те телейлĕ пулĕ унăн. — Чиперскер тени тĕрĕсех ĕнтĕ, — ассăн сывласа хуравларĕ килхуçи. — Анчах телейлĕ тени вара...

— Мĕн, упăшкипе начар пурăнмаççĕ пуль-те?

— Çу-ук!

— Мĕскер тата?

— Упăшки çук. Акă мĕн!

— Упăшки çук? Ак тата! Мĕн пулнă вара? — Çĕре кĕнĕ.

— Хăçан?

— Эх, хăçан тетĕн! — кăмăлсăррăн алă сулчĕ старик. — Калаçатăн та-çке! Пĕлместĕн пек...

«Чим, леш вăрманта йывăç айне пулнин арăмĕ мар пуль те!» — шухăш пырса çапрĕ Савантере.

Çакна тавçăрнă евĕр килхуçи ӳпкелешсе калама тытăнчĕ:

— Сан куçу умĕнчех çапса ӳкернĕ вĕт-ха ăна... Çынсем калаççĕ, вилейменскерех ăна çĕре чикнĕ, теççĕ...

Савантер шелленĕн чĕлхине чаклаттарса илчĕ:

«А-ах! Этемĕн пурăнмалла та пурăнмаллаччĕ... Арăмне савăнтарса, ывăлне юратса... Улăп пек паттăрскерччĕ. Ун пеккишĕн çĕр çул та ним те мар. Вăл пур... кĕтмен çĕртенех çапла çĕре кĕчĕ. — Пуян каллех халăх каларăшне аса илчĕ. — «Çĕнĕ чиркӳ — çĕнĕ куççуль...» Акă, кам куççулĕпе çăвăнать иккен Савантер чупса çӳресе лартакан çĕнĕ чиркӳ! Ытарайми хитре пит-куçлă чăваш хĕрарăмĕн куççулĕпе...»

Çав сĕм вăрман варринче чавнă вилĕм шăтăкне йывăç çапса укернĕ чăваша мар, этем телейне пытарнăнах туйăнса кайрĕ ăна.

Савантер, шухăша кайса, ним тутине пĕлмесĕр шӳрпе çирĕ.

«Чим, тен, турă çырни çапла пуль, — тепĕр шухăш вĕлтлетсе иртрĕ ун пуçĕнче. Тен, çак чипер чăваш арăмĕн хăй упăшкине мар, тепĕр арçынна килентерсе пурăнмалла шăпа пуль? Ну, калăпăр, тепĕр арçынни вăл эпĕ те пулма пултаратăп-çке-ха! Иннокентий пуп хăй сăмахне тытса ман хăрăк пуччишшине мăнастыре ярсан... Мĕншĕн ăна качча илме пултараймастăп вара? Э-э?»

Анчах хăй тата çак шухăша тӳрех пăрахăçлама тăрăшрĕ.

«Э-э, çук, — терĕ, — кирлĕ мар мана çын юлашки. Хитре пулсан та. Ют çын ачипе. Çук, çук, эпĕ арçын алли тĕкĕнмен хĕре илетĕп. Ун хĕрлĕхĕпе киленĕп. Çĕрĕ-çĕрĕпе ун çумĕнчен хăпмăп. Вăл мана ватлăхра çын чуптуман кăкăрĕпе ăшăтĕ. Ун çинçе пилĕкне курса хам арçын иккенне виличченех астуса пурăнăп...»

Килхуçи калаçма тытăнни Савантере шухăшĕнчен пăрчĕ.

— Эхе-хе-хе-е! Хура элчел, хура элчел хуплать ĕнтĕ мĕскĕн хĕрарăма. Пӳлĕхçĕ ун çамки çине телей çырман пуль çав. Темчул арçын ун ытамне ăмсанĕç, анчах ăна телей сунаканĕ пулмĕ çав...

-  Тăванĕсем çук-им вара ун? — ыйтрĕ Савантер. — Тăванĕсем пулăшĕç-ха ĕнтĕ...

Килхуçи пуян çине ӳпкеленĕн пăхса илчĕ те пуçне енчен-енне сулчĕ:

— Эх, Савантер, çылăха пĕлмен çын иккен эсĕ те... Пĕччен хĕрарăм кашни арçынна килĕнӳ çеç пулмалла тетĕн çав...

Вăл аллинчи çăпатине çĕклесе çапрĕ те, алăка шалтлаттарса хупса, урама тухса кайрĕ.

Старик мĕншĕн апла каланине Савантер лайăх ăнланчĕ, çапах та хăйне хăй çылăхран çăлас тенĕн мăкăртатса йлчĕ:

— Юрĕ ĕнтĕ, юрĕ, ĕнерхи калаçу килĕшмерĕ пуль-ха сана... Çавăнпа паян пит кăра эсĕ...

Ĕнер вĕсем иккĕш урлă пулса илнĕччĕ. Ним çук çĕртенех. Савантер, пĕлĕшне савăнтарас тесе, - хăй Ермолай пуп пирки мĕн шухăшланине каларĕ: «Сирĕн пачăшка пит усалах мар пек. Пурăнма пулать унпа...»

— Ĕлĕк пĕри çапла хăйсен пупне мухтанă тет. Кайран вара ăна чиркĕвĕ-мĕнĕпех çунтарса янă, — сиввĕн каларĕ, çакна илтсен, пĕлĕшĕ. — Ун кутне ан çулла, Савантер. Ырри пурпĕрех пулас çук. Пĕлместĕн-им, пуп куçĕ — нӳхреп куç. Пуп вăл илме кăна пĕлет, каялла пĕр пĕрчĕ те памасть. Е эсĕ халăх каланине мантăн-и? «Пуп килчĕ — инкек килчĕ, пуп кайрĕ — инкек кайрĕ». Асту, пупсем вĕсем Лештĕнчере кăна ырă. Çуттĕнчере вĕсенчен усалли вырăс вăйпучĕсемпе пуçкасакансем кăна, теççĕ.



Каç пулчĕ. Савантер хуçине улталас тесе вырăн çине выртрĕ пулсан та чĕптĕм те куç хупмарĕ. Кĕçĕр мĕн тумаллине вăл лайăх пĕлет, йăлтах шутласа хунă ĕнтĕ. Упăшкасăр хĕрарăм паян ачисĕр юлать. Кирлĕ мар ăна ача. Урăх вăрлăх туптăр. Ун ачине таса аттесем кĕтеççĕ. Ун хуйхи Савантер телейĕ пулĕ.

Пĕтĕм ял тарăн ыйха путрĕ. Пурте вилсе пĕтнĕ пекех. Таçта уй-хапхи патĕнче çеç шакăртма сасси илтĕнет: ку — ял хуралĕ. Ытти çынсем ыран иртерех тăрса ĕçе пуçăнас тесе выртса çывăрнă.

Савантер хуллен вырăнĕ çинчен тăчĕ те картишне тухрĕ. Хура кĕр пек сĕм тĕттĕм таврара. Уйăх та çук. Çăлтăрсем те курăнмаççĕ. «Çумăр çăвасшăн пулас, — шухăшласа илчĕ пуян. — Ку аван-ха. Никам та курмасть. Çумăрĕ çусан йĕр те пĕтет...» Вăл хӳме урлă сиксе каçрĕ те, чăхха куçланă тилĕ пек, тăлăх арăм çурчĕ еннелле йăпшăнчĕ.



Çитсессĕнех Савантер çурт тавра темиçе хутчен хуллен утса çаврăнчĕ, йĕри-тавралла тимлесе пăхрĕ, вăл-ку пулсан ăçталла тармаллине куçларĕ. Пĕлет-ха вăл: çуртра хĕрарăмпа ачисĕр пуçне никам та çук. Апла нимрен те шикленмелле мар пек ĕнтĕ, çапах асăрхануллă пулни пăсмасть. Асăрханакана Асăр-старик упрать тет.

Пурте йĕркеллех пек. Савантер хуллен, пĕр сас-чусĕр вăкăр хăмпи карнă тăвăр кантăка харри-мĕнĕпех кăларса илчĕ те çĕлен евĕр шала шуса кĕчĕ. Куçĕ унăн сĕмлĕхе хăнăхрĕ, вăл кушак пек чиперех куракан пулчĕ. Акă, алăк патĕнче, — сарлака путмар. Пуян унталла йăпшăнса пычĕ. Йĕркеллĕ сарнă тĕк тӳшек çинче, такама кĕтнĕ пек, аллисене ик еннелле сарса, хĕрарăм çывăрать. Месерле выртнă, питне чӳрече еннелле тунă. Савантер килессе кĕтнĕ тейĕн çав.

Килтеш пуянĕ, хускалма хăраса, хĕрарăм çине пăхрĕ. Лăпкăн, канăçлăн сывлать вăл. Утиялĕ сулахай кăкăрĕ çинчен йăлтах сирĕлнĕ. Хĕрлĕхне упракан пикенни пек чăп-чăмăр кăкăрĕ пĕр хăпарать, пĕр анать... Сасартăк Савантер чĕри сиксе тапа пуçларĕ, юнĕ вĕриленсе кайрĕ, пуçĕ çаврăнма тытăнчĕ. Вăл халĕ, çак самантра, Çуттĕнчере çак хĕрарăмпа иккĕшех тăрса юлнăн туйрĕ. Вăл — арçын, аçа. Ун умĕнче, аллисене сарса, ăна кĕтсе выртаканни, — ама. Хăйне-хăй ниепле тытса чараймасăр Савантер хĕрарăм кăкăрĕ патнелле туртăнчĕ... Юрать-ха, çав хушăра ун хыçĕнче, стена çумĕнче, хăяккăн, урисене куклетсе çывăракан ачана курчĕ. Çакă ăна хăйне-хăй тытса чарма, кунта мĕн ĕçпе килнине аса илме пулăшрĕ. Хайхи çавăнтах юнĕ сивĕннĕ пек пулчĕ: вăл асăрханса, хĕрарăм урлă ӳпĕнсе, ним сисми ыйха путнă пĕчĕк пепкене ярса тытрĕ те кантăк еннелле шурĕ...

Урамалла тухнă чухне вара кантăк каррине каялла хăй вырăнне лартма манас марччĕ тенĕ шухăш ун пуçĕнче вĕлтлетсе иртрĕ.



Таса аттесем Савантертен ачана ăçтан тупрăн тесе ыйтса тăмарĕç. Вĕсем савăннипе тав тума та манса кайрĕç пулас, пепкене иккĕн харăс çатăрласа ярса тытрĕç те часрах шала, пӳрте кĕрсе пытанчĕç...



* * *

Шуçăм сенкерлене пуçланă тĕле ача чĕри тапма чарăннăччĕ ĕнтĕ...

Иннокентий пуп салтаксене хăй патне чĕнчĕ:

— Пĕтĕм халăха лаппа пуçтарăр, — терĕ. — Кутпа шăваканнине те, чĕркуççипе упаленекеннине те ан хăварăр! Паян чиркӳ лартма пуçлатпăр!..

Салтаксем, пăшалĕсене çĕклесе, ял тăрăх сапаланса кайрĕç.

— Савантер, — чĕнчĕ пуяна пуп, — атя пӳрте, ача патне.

Вăл ăна шала илсе кĕчĕ.

— Турра парне çакăн пек пулмалла, — урайĕнче выртакан ача çине тăсса кăтартрĕ пуп. — Вăл çăтмаха кайма хатĕр ĕнтĕ...

Çаппа-çарамас выртакан ачана курсан, хăранипе Савантер куçĕ чариех чарăлса кайрĕ. Пĕчĕк пепкен ӳчĕ кăн-кăвак, ку чунĕ тухас умĕн питĕ тертленнине пĕлтерет ĕнтĕ. Пăвса вĕлернĕ пулас ăна...

— Куçĕ çине тăхлан шăратса ятăмăр. Куçĕ йăлтăркка пултăр тесе, — ăнлантарма тытăнчĕ Иннокентий. — Çăварне сарçу тултартăмăр. Турă умĕнче сăмахĕ сарçу пек çемçе пултăр. Пирĕн тĕне хисеплетĕр тесе кăкăрĕ çине хĕрлĕ сăрпа хĕрлĕ хĕрес ӳкертĕмĕр.

Пӳрте Ермолай пуп кĕчĕ. Вăл ача çине пăхса илчĕ те часрах куçне тартрĕ. Ахăртнех, çĕрĕпе тертлентернĕ пепкене курасси уншăн та çăмăлах мар пулас.

— Савантер, — терĕ хайскер çапах та сассине хытарса. — Ачана алтарь айне хураканĕ эсĕ пулăн. Ан васка. Ан пăлхан. Эс мĕн тунине халăх лайăх куртăр...

Килтеш пупĕн хулăм сасси янăраса кайрĕ:

— Чим-ха, чим, таса атте. Хам шухăша калам. Кун пек турра кирлĕ ĕçе такама хушар мар пуль. Чиркĕвӳ — санăн, алтарь айне те ачана хăвăнах хумалла...

Ахăртнех, вăл çĕнĕ пачăшкăна çак тискер ĕçĕн кунтели çеç тăвас темерĕ пулас. «Ан тив, ĕçне тăваканĕ хăй пултăр», — терĕ ĕнтĕ.

— Тĕрĕс тĕнĕн çирĕплĕхне ял çыннисем сан аллу витĕр курччăр, — сăмахне тăсрĕ Иннокентий. — Эпĕ те вара, эсĕ çирĕп чунлă иккенне курса, чĕреме кантарам.

Çак сăмахсемшĕн хăйсен пупне Савантер ăшĕнче тем тĕрлĕ тав туса пĕтерчĕ. Валтиел пупĕ килĕштĕрччĕ çеç Иннокентий сăмахĕпе, вара вăл çак тискер ĕçрен хăтăлнă пулĕччĕ...

Ермолай пуп кăштах шухăшласа тăчĕ те, ассăн сывласа, хăй килĕшнине пĕлтерчĕ:

— Эс каланă пек пултăр эппин...

Иннокентийпе пĕрле пӳлĕмрен тухнă май Савантер хăй çине хĕрес хучĕ те:

— Тавтапуç сана, таса атте, — терĕ.

— Мĕншĕн? — тĕлĕнчĕ пуп.

— Мĕншĕнне хам пĕлетĕп.

Тĕлĕннĕ пупа хăй хыçне хăварса, Савантер урамалла тухрĕ.



Салтаксем халăха хăпăл-хапăл, шавлăн, кăшкăра-кăшкăра, чылайăшне йĕртсе-макăртса пуçтарчĕç. Хĕвел тухнă çĕре чиркӳ лартмалли лапра туп-тулли халăхчĕ.

Валтиелсем икĕ ушкăна пуçтарăнса тăчĕç.

Пĕрремĕш ушкăнĕнче — пуянсемпе вĕсен ури тупанне çулакансем: куштансем, кармаçăварсем. Вĕсем нумайăн мар. Анчах пурте лайăх, таса тумланнă. Камсул е çĕнĕ халат тăхăннă, пуçĕсенче — ялккас е кĕлĕмуç. Урисенче — атă. Пичĕ-куçĕнче — пупсемпе салтаксене юрас тенисĕр пуçне нимле шухăш та çук.

Тепĕр ушкăн çынсем вĕсенчен пачах уйрăлса тăраççĕ. Кунта çараурансем те, çĕтĕк çăпаталлисем те, кĕпе вĕççĕннисĕм те пайтах. Вĕсем, хăйсем çине килекен инкекрен тарса хăтăлма хăтланнăн, кашкăра курнă сурăх путеккисем пек, пĕр-пĕрин хыçне пытанма тăрăшаççĕ.

Савантер, сунарçа туйнă кайăк евĕр, шăв-шав пуçланас-тăк хăш енчен кĕтмелли-ши ăна тесе тĕрлĕ еннелле пăхрĕ. Пурте йĕркеллех пулмалла. Пуянсем тем тусан та пупсене хирĕç каяс çук. Хура халăх вара, тем тĕрлĕ тарăхсан та, салтаксене хирĕç тăма хăю çитерес çук. Кашнинех хăй тирĕ хаклă-çке-ха... Ача çухалнине, паллах, пĕлнĕ ĕнтĕ. Анчах шарлакан тавраш илтĕнмест. Ним тума пĕлеймесĕр тăраççĕ пуль.

Савантер чухăнсен ушкăнĕ енне тепре тинкерсе пăхрĕ. Арçынсен сăнĕ-пуçĕ тĕксĕм. Вĕсем пурте куç айĕн пăхаççĕ. Хĕрарăмсем, хӳтлĕх шырайăн, вĕсен çумне тĕршĕнеççĕ... Темиçе çамрăк пĕр çĕре пуçтарăннă, салтаксем çине пӳрнисемпе кăтартса, темĕскер пăшăлтатаççĕ.

«Эх, ырра мар ку! Епле пулсан та ырра мар, — шухăшласа илчĕ Савантер. — Алтарь айне ача хурассипе аппаланмалла та марччĕ те çав. Эх, инкек тупăнмасан юрĕччĕ».

Савантерĕн каллех, ним шутласа тăмасăрах, çак ялтан тухса тарасси килчĕ. Унăн чĕри кунта тем инкек пуласса туйрĕ.

Анчах вăл Иннокентирен хăрарĕ.«Çук, хам вăрласа килнĕ ачана алтарь айне хунине пăхса тăрса пулмасть! — терĕ вăл сасартăк хăйне-хăй. — Каятăп. Кайран ыйтас-тăвас пулсан мĕскер те пулин шыраса тупăп».

Савантер, каяс тесе, çуртсем хыçне шăвăнма тытăннăччĕ ĕнтĕ, çав самантра хăй çулĕ çинче тăракан хĕрарăмсен ушкăнне асăрхарĕ. Вĕсен хушшинче леш хăй вăрланă ачан амăшĕ те тăратчĕ. Унăн пичĕ вараланса пĕтнĕ, куçĕ вĕçĕ-хĕррисĕр йĕнипе кăвакарса, шыçăнса кайнă. Вăл, такама юна-юна, кăшкăрашать, хĕрарăмсене, хăй хыççăн пыма чĕнсе, аллисенчен туртать.

«Ачине шырама илсе каясшăн ĕнтĕ, — терĕ Савантер. — Эх, Валтиел чиркĕвĕ çак хĕрарăм куççулĕпе никĕсрен пуçласа вĕçне çитиех çăвăнчĕ иккен...»

Çапла шухăшласа, Килтеш пуянĕ кайса ĕлкĕреймерĕ, пӳртрен таса аттесем тухрĕç. Малта — Валтиел пупĕ, ун аллинче — шăналăкпа чĕркенĕ вилĕ ача.



Кун пек ĕçре халăх сурăх пек чĕмсĕр пуласса пупсем пит шансах пĕтермен пулас. Вĕсем телей кӳрекен тĕрĕс тĕн, çĕнĕ чиркӳ çинчен пакăлтатнă чухне салтаксем кăшт аяккарах кайса, пăшалĕсене халăх еннелле тытса, пĕр ĕретпе тăчĕç. Кирлĕ пулсан, халь тесен халь персе яма хатĕр.

Малтанласа пурте йĕркеллех пычĕ. Халăх шăпăрт, хускалмасăр, ним чĕнмесĕр тăчĕ. Анчах Ермолай пуп, чиркӳ ĕмĕрлĕх тăтăр тесе ун алтарĕ айне ача хурасси пирки каласан, пурте харăсах, такам хушнă пек шавласа кайрĕç. Пур енчен те кăшкăрашни, пĕр-пĕрне чĕнни илтĕнчĕ. Ахăртнех, мĕскĕн тăлăх пепки çухалнине пурте илтнĕ пулас та çав ача пупсен аллинче иккенне туйрĕç-ши?

Ермолай пуп, çакна илтсен, мĕн тăвас-ши тенĕн, хăйĕн салтакĕсем çине пăхса илчĕ. Салтаксем çапăçăва хатĕр, паттăр, маттур. Çакă ăна лăплантарчĕ пулас. Вăл шăналăкне уçрĕ те çаппа-çарамас ачана çӳлелле çĕклерĕ.

— Акă вăл — турра килĕшнĕ ача! — терĕ.

— Ывăлăм! — чуна ыраттармалла хĕрарăм кăшкăрни илтĕнсе кайрĕ çавăнтах. — Ман ывăл ку!

Хăйне хупăрласа тăракан хĕрарăмсен ункине татса, тăлăх арăм пуп еннелле ыткăнчĕ.

Ăна салтаксем те чарса ĕлкĕреймерĕç. Вăл урса кайнă çӳлевĕç пек пуп патне чупса çитрĕ те хăй ачине уринчен çатăрласа ярса тытрĕ.

— Ман ывăл! Ăна вăрласа кайрĕç! Вĕсем! Вĕсем вăрланă! Ывăлăм! — вĕçĕмсĕр кăшкăрашрĕ хăй.

Валтиел пупне пулăшма Иннокентий чупса пычĕ. Вăл, хĕрарăма хыçалтан, çӳçĕнчен çатăрласа тытса, хăй патнелле туртса илчĕ те, урипе хырăмĕнчен тапса, сирпĕтсе ячĕ.

— Ман ывăл! Ман ывăл! Вĕлернĕ ăна! — упаленсе ытла хытă тапнипе хырăмĕ ыратнине пула ури çине тăраймасăр йĕре-йĕре кăшкăрашрĕ хĕрарăм.

Ăна пулăшма леш вăрманта Иннокентийпе тавлашнă кусе чупса тухрĕ. Анчах вăл упаленекен тăлăх арăм патне çитеймерĕ, салтаксем ăна пăшал кучĕпе çапса ӳкерчĕç те, урса кайса, урисемпе тапа-тапа хĕнеме тытăнчĕç.

Пĕрремĕш ушкăнри Валтиел çыннисем, шăв-шав пуçлансанах салтаксем еннелле куçса тăчĕç. Çук, вĕсемпе çапăçма мар, вĕсен майлă пулма. Çапăçу пуçлансан ку ушкăн çыннисем салтаксемпе танах çĕтĕк-çатăк тумлă хăйсен ял çыннисене пĕтерме хатĕр...

— Вĕлерчĕç! Упăшкана вĕлерчĕç! — çинçе саслă хĕрарăм çухăрса яни илтĕнчĕ. Ахăртнех, ку леш кӳсе арăмĕ пулчĕ пулас.

Темиçе çамрăк салтаксен аллинчен кӳсе старике туртса илме тăчĕç. Хыçалтисем, ним тума аптăраса, пупсене ылханма тытăнчĕç.

— Этьсемри! — аслати пек сасă янăраса кайрĕ çав хушăра. — Этьсемри, мĕн ку? Мĕншĕн çапла ним айăпсăртан вĕлереççĕ пире! Ачасене вăрлаççĕ! Этьсемри, арçынсем пур-и пирĕн хушăмăрта!

— Тĕп пултăр вырăс тĕнĕ!

— Тĕп пулччăр пупсем!

— Утăрья! Çапăр, касăр хăйсене!

Таçтан хĕç йăтнă темиçе чăваш чупса тухрĕç те салтаксем патне ыткăнчĕç. Анчах лешсем çухалса каймарĕç, кăшт каялла чакрĕç те пăшалĕсене çĕклерĕç.

Кăшкăрни илтĕнсе кайрĕ:

— Перĕр! Харăссăн перĕр, атьсем!

Темиçе пăшал сасси хыттăн, харăссăн кĕрĕслетрĕ. Хĕç йăтса чупакан валтиелсенчен çурри ытла касса пăрахнă йывăç пек çĕре ӳкрĕ...

— Эх, инкек пуçланчех иккен! — кăшкăрса ячĕ Савантер. — Пуçа çухатиччен тухса шăвас кунтан часрах!

Вăл çуртсем хыçĕпе кутăн-кутăн чакрĕ те çырма хĕррипе ял вĕçнелле тапса сикрĕ...

  
   Пĕрремĕш çапăçу — пĕрремĕш çухату


   Пуринчен ытла паян вилесси питĕ йывăр. Ыранччен пурăнасчĕ, куç курĕччĕ унта мĕн тумаллине...

Халăх каларăшĕ.



Укаслу çарĕ, вăрмантан тухса, ял еннелле васкарĕ.

Темиçе юланутçăпа пуринчен те малта пыракан Тимофей-хусах сасартăк йĕнерĕ çине çĕкленчĕ те малалла тинкерсе пăха пуçларĕ.

— Пăшал переççĕ! — терĕ вăл хăй патне сиктерсе пынă Укаслăва.

— Ăçта?

— Ялта пулас.

Отряд тăпах чарăнса тăчĕ. Мал енче темиçе пăшал пĕр харăс пени илтĕнчĕ. Çавăнтах Валтиел тĕлĕнче тӳпене çунакан çĕмренсем ялтăраса вĕçсе хăпарчĕç.

Çунакан çĕмрен — инкек палли, пулăшу ыйтни.

— Темĕскер пулнă унта! — терĕ Укаслу.

— Халех пĕлĕпĕр ăна, — кăшкăрса каларĕ Тимофей-хусах, унтан хăй çыннисене пĕрле пыма паллă пачĕ те утне умĕнче çӳллĕ сăрт çинелле чуптарчĕ.

Сăрт леш енче — ял. Унта çуртсем явăна-явăна çунни, çынсем ниçта кайса кĕреймесĕр чупкалани курăнать, выльăх-чĕрлĕх мĕкĕрни илтĕнет.

— Чарăнăр! — хушрĕ Тимофей-хусах хăй çыннисене, унтан сиккипе килекен Укаслу енне çаврăнчĕ. — Ялта сапăçу пырать.

Салтаксемпе.

— Ăçтан тупăннă вара вĕсем!

— Ăна пĕлессишĕн тем те панă пулăттăм та çав...



Сăнама кайнă хусах часах таврăнчĕ. Вăл Валтиелĕнче чăвашсемпе салтаксем хушшинче хаяр çапăçу пынине, салтаксем пăшаллă иккенне, ял çыннисем, вĕсем хĕснине чăтаймасăр, вăрманалла чакнине каласа кăтартрĕ.

— Эпир пулăшмасан вĕсем пăшаллă салтаксене хирĕç чылайччен тăраймаççĕ, — терĕ Тимофей-хусах. — Çапăçу йĕркине çирĕп пĕлекен салтаксем вĕсене пурне те вĕлерсе пĕтереççĕ.

— Апла пулăшмалла вĕсене! — кăшкăрса ячĕ Укаслу.

— Эпĕ те çапла шутлатăп, — килĕшрĕ Тимофей-хусах. — Анчах çакна каласшăн: эс — полковник, эс — атаман, çапах та ку пирĕн пĕрремĕш çапăçу, çавăнпа паянлăха эпĕ мĕн хушнине итле.

Вара хĕр-полковник мĕн хуравласса та кĕтсе тăмарĕ, хыттăн кăшкăрса хушу пама тытăнчĕ:

— Çара икĕ пая уйăратпăр. Пĕрремĕш отряд яла малтан пырса кĕрет, анчах çапăçу пуçламасть, салтаксем пеме тытăнсанах чакса каять. Антив, салтаксем вĕсене хыçран хăвалаччăр. Çав хушăра салтаксене тылран иккĕмĕш отряд пырса çапать...



Пĕрремĕш отряда ертсе, Укаслу тӳрех ял еннелле вĕçтерчĕ. Унпа пĕрле Тимофей-хусах хăйĕн чи шанчăклă икĕ çыннине ячĕ.

Патька-патша йĕкĕчĕсем Валтиелĕн кукăр-макăр урамне хĕçĕсене çиçĕм пек йăлтăртаттарса пырса кĕчĕç. Вĕсене хирĕç кăшкăра-кăшкăра ача йăтнă хĕрарăмсем чупатчĕç. Хăшпĕрисем аманса пĕтнĕ, вĕсен тумтирĕсем — çĕтĕк-çурăк.

Укаслу хăй йĕкĕчĕсемпе салтаксенчен таракан çынсен хушшинчен сиктерсе иртрĕ те сарлака урама тухрĕ. Кунта хаяр çапăçу пырать. Валтиелсем, çурт-йĕр хыçне пытанса, тăшман енне ухăран переççĕ, анчах вĕсен çĕмренĕсем никамах та сиен тăваймаççĕ пулас, салтаксем тĕлне çитичченех çĕре ӳкеççĕ. Лешсем вара, çакăнпа усă курса, пăшалĕсемпе переççĕ те переççĕ, пăлхавçăсене пĕрин хыççăн теприне вĕлерсе пыраççĕ.

Салтаксене курсан, Укаслу çыннисем учĕсене тытса чарчĕç.

— Тапăнар! — хыттăн кăшкăрса ячĕ Укаслу.

— Тăхта! — маларах сиктерсе тухса хусахсенчен пĕри каларĕ. Ахăртнех мĕн тумаллине ăна Тимофей-хусах вĕрентсе янă.

Çав хушăра, хăйсен умне таçтан сиктерсе тухнă юланутçăсене курсассăн, вĕсене харăс перес тесе, салтаксем чупа-чупа пĕр йĕркене тăма тытăнчĕç.

— Халех тапăнмалла! Периччен! — хаяррăн кăшкăрса малти хусах патне сиктерсе тухрĕ Аçтăрхан. Кăраскере ăна тем кĕтсе тăни килĕшмерĕ ĕнтĕ.

— Çук! — сăмахĕпе касса татрĕ ăна хусах. — Тăхта! Итле ман сăмаха. — Вăл, уçăмлăрах пултăр тенĕн, хĕçĕпе янклаттарса сулса илчĕ. — Халь эпир вĕсем çине ыткăнатпăр. Анчах пеме тытăнсассăн вĕлт! кăна тăкăрлăка сиктерсе кĕретпĕр.

— Тарса каятпăр-и вара?

— Мĕн кирлине теприсем тăвĕç!



Укаслу хусах мĕн хушнине итлес терĕ. Тимофей-хусах тĕрĕс калать: ку унăн пĕрремĕш çапăçăвĕ. Вăрçă урокĕ. Экзамен. Хăйне евĕрлĕ тĕрĕслев.

— Ман хыççăн! — хыттăн кăшкăрса ячĕ те хусах утне тăшман çинелле сиккипе ячĕ. Укаслу унран юлмарĕ.

Хĕр-полковник аллинче — çутă хĕç. Тăшман çине пырса кĕмессине пĕлсех, вăл хĕçĕпе урса кайса сулкаларĕ. Акă ĕнтĕ салтаксем — умрах.

Хусах кирлĕ саманта пĕлсе суйласа илчĕ:

— Ман хыççăн! Ман хыççăн! — тесе хыттăн кăшкăрса ячĕ те вăл утне тăкăрлăкалла пăрчĕ. — Ан юлăр! — Юланутçăсем пурте ун хыççăн сиктерчĕç, тĕкме хӳттинелле васкарĕç.

Пăшал сасси илтĕнсе кайрĕ. Анчах салтаксем кая юлчĕç. Юланутçăсем хӳтлĕхе кĕрсе пытанма ĕлкĕрчĕç.

Шăп та лăп çав вăхăтра вĕсем çине хыçалтан ним чĕнмесĕр-шарламасăр тепĕр ушкăн юланутçă тапăнчĕ. Вĕсене Тимофей-хусах ертсе пыратчĕ.

Салтаксем тăна кĕрсе те, пăшалĕсене авăрласа та ĕлкĕреймерĕç, вĕсен пуçĕсем çине çутă хĕç çумăрĕ тăкăнчĕ...

Тепĕр çур сехет пек вăхăт иртрĕ пулĕ. Салтаксемпе юланутçăсем ним чĕнмесĕр çапăçрĕç. Анчах салтаксем ним тума та пултараймарĕç, вĕсен шăпи — юланутçăсен аллинчеччĕ...



Хăйсем çĕнтернине патька-патша йĕкĕчĕсем шавлăн кăшкăрашса пĕлтерчĕç.

— Пирĕннисем пурте сывă-и? — вĕсен сассине хуплас тесе хыттăн кăшкăрчĕ Тимофей-хусах.

Çав хушăра вăл хăй патне виçĕ çынна йăтса пынине курчĕ.

Вĕсенчен пĕрне вăл тӳрех палласа илчĕ — хăрах куçлă Эмир, Укаслу полковникĕн чи шанчăклă çыннисенчен пĕри.

Тимофей-хусах учĕ çинчен сиксе анчĕ те ун патне чупса пычĕ.

— Вилетĕп! — хăрăлтатса сас пачĕ Эмир. Ун кăкăрне тăшман штыкĕ витĕрех шăтарнă иккен: икĕ енчен те юн сăрхăнать. — Калăр Укаслăва: эп паттăррăн çапăçрăм! Хăрамарăм... Манăн ăна курас килет...



Эмирăн хурлăхан пек хуп-хура пĕртен-пĕр куçĕ Укаслăва курса ĕлкĕреймерĕ, ĕмĕрлĕхех хупăнчĕ.

Укаслу аманнисем патне çитнĕ çĕре Эмир чĕри тапма чарăннăччĕ ĕнтĕ.

Тепĕр аманни те куçне хупса, тăна кĕреймесĕр выртатчĕ. Вăл пир пек шап-шурă, нумай юн çухатнă. Хăй çап-çамрăк, ача кăна темелле. Ун çумĕнче чапрас ураллă Ачакасси çынни чупкаласа çӳрет, тăванĕ пулас. «Эй, аслă Пӳлĕхçĕ, пулăш пире, вилме ан пар!» — вĕçĕмсĕр кĕлтурĕ вăл ун суранне сиплĕ курăк хурса çыхнă май.



Виççĕмĕш аманни — хăрах хăлхаллă çамрăк. Ăна тăшман хĕçĕ пуçĕнчен лекнĕ. Хăй патне çынсем пынине туйса, вăл куçне уçрĕ.

— Эп вилмен-и? — терĕ вăл юн карнă куçне мăчлаттарса.

— Вилмен, вилмен! Вилместĕн эсĕ! — çаксемшĕн пуриншĕн те чĕри хĕссе ыратнине чăтаймасăр кăшкăрсах ячĕ Укаслу. Эмир вилни ăна калама çук кулянтарчĕ. Çавăнпа вăл çак аманнисене те пулин чĕртесчĕ терĕ.

— Хĕçпе çапрĕç мана, — пăшăлтатрĕ аманни.

— Эс йывăр аманман. Сывалатăн акă. Сывалатăн! — суранне çыхнă пирне тӳрлетрĕ Укаслу.

— Ытла сахал пултăм вăрçăра, — каллех пăшăлтатрĕ аманни. — Патька патшашăн пĕр тăшман юлми çапăçасшăнччĕ.

— Çапăçатăн-ха, тăванăм. Ун пирки ан кулян. Тăшманĕ пире валли çитет, — ăшшăн каларĕ ăна Тимофей-хусах.

— Пĕррехинче çапла путсĕр салтаксем мана чĕрĕ вырăн хăварми хĕçпе касса пĕтерчĕç, — калаçăва хутшăнчĕ Ишмук. — Пуçа çеç мар, хул-çурăма тем тĕрлĕ суран кӳчĕç. Лештĕнчене кайрăм иккен, терĕм. Анчах, — Ишмук кулса илем пекки турĕ, — йышăнмарĕç унта, акă, халĕ те ырă-сывах сан умăнта тăратăп.

— Ман килте ывăл, Упа, юлчĕ. Тин кăна çуралнăччĕ, — каллех пăшăлтатрĕ аманни.

— Пĕлетĕп, Асмантей, — терĕ ăна Тимофей-хусах. — Ан кулян. Шăп вырт, ан хускал. Сывататпăр сана.

— Эп вилсен — патька-патшана калăр, — хушрĕ аманни.

— Вăл вара ман ачан аталăхĕ кăна мар, чăн-чăн ашшĕ те пултăр.

Унăн куçĕ йывăррăн хупăнчĕ. Ахăртнех, ывăнчĕ пулас вăл.

Аманнă йĕкĕтен юлашки сăмахĕсене илтсен, Укаслу вăл аташать пуль терĕ:

— Вĕриленчĕ пулас. Атьăр-ха, каяр, кантăр. Аташма пăрахĕ.

— Çук, аташмасть вăл, — ăнлантарса пачĕ Тимофей-хусах. — Пĕлсех калать.

— Ан тĕлентер-ха!

— Асмантей вăл. Атăл урлă каçнă кун патька-патша ун ывăлне ят хучĕ, чăвашсен йăлипе аталăх пулса тăчĕ.

— Çавă-и вăл! — тĕлĕнчĕ Укаслу. — Апла ăна епле пулсан та çăлмалла пирĕн. Вăл вилес-тĕк патька-патшана мĕн калăпăр!

— Пурте турă ирĕкĕнче.

Укаслу Ишмукпа Аçтăрхана чĕнсе илчĕ:

— Суранне ватăсене кăтартăр, — терĕ, — е пĕр-пĕр ăста сиплевçĕ тупăр. Курăк шывĕ туса ĕçтерĕр. Астăвăр, пăхсах тăрăр.

Аçтăрханпа Ишмук çавăнтах аманнă чăваша кăшт аяккинерех йăтса кайрĕç. Вĕсем патне тата темиçе çын пычĕç, вĕсем пурте пĕрле ун суранне çĕнĕрен пухса килнĕ курăк хурса çыхма тытăнчĕç.

— Эсир хăвăр ĕçĕре тăвăр-ха эппин, эпе вĕрӳ чĕлхи вулам, — ăшталанса йĕри-тавра чупкаларĕ Ишмук. — Тимĕрпе аманнă çынна эп вулани пулăшаканччĕ-ха...

Вăл аманнин пуçĕ тĕлне ларчĕ те ыттисем мĕн хăтланнине пăхмасăрах вĕрӳ чĕлхи пуçларĕ:

— Çитмĕл те çичĕ кăвакарса тухакан шурăмпуç. Çав шурăмпуçа хăçан та хăçан çивчĕ хĕçпе кассан юн тухĕ, çавăн чухне тин Асмантейĕн суранĕ уçăлĕ, унтан юн тухĕ. Пĕрре сурсах пăт та çăт юсантăр. Турăран ырлăх, Ишмук-вĕрӳçрен — сиплĕх.

Çитмĕл те çичĕ шуралса тухакан шурăмпуç çăлтăрĕ. Çав шурăмпуç çăлтăрне хăçан та хăçан çивчĕ хĕçпе кассан юн тухĕ, çавăн чухне тин Асмантейĕн суранĕ уçăлĕ, унтан юн тухĕ. Пĕрре сурсах пăт та çăт юсантăр.Турăран ырлăх, Ишмук-вĕрӳçрен — сиплĕхпе ырлăх.

Çитмĕл те çичĕ хĕресле тухакан хĕвел. Çав хĕвеле хăçан та хăçан çивчĕ хĕçпе кассан юн тухĕ, çавăн чухне тин Асмантейĕн суранĕ уçăлĕ, унтан юн тухĕ. Пĕрре сурсах пăт та çăт юсантăр. Турăран ырлăх, Ишмук-вĕрӳçĕрен — сиплĕх те, ырлăх та, вăй та...



— Тытнă! Тытнă! — çав хушăра илтĕнсе кайрĕ юнашарах. Юланутçăсем патне вăрăм рясă тăхăннă икĕ çынна сĕтĕрсе килеççĕ иккен.

— Пупсем мар-и кусем? — тĕлĕнчĕ Укаслу. — Анчах мĕншĕн пĕр ялтах икĕ пуп-ха вара?

Юланутçăсем патне тĕрлĕ çĕртен çынсем чупа-чупа тухрĕç. — Çакас вĕсене!

— Шалча çине лартас!

— Чĕрĕлле çĕре чикес! — кăшкăрашни илтĕнчĕ тĕрлĕ çĕртен.



Паянхи кун хăйшĕн юлашки пулĕ тесе, Иннокентий таса атте тĕлĕкре те шутламанччĕ ĕнтĕ. Халăх пĕр урса кайсан темле пĕвене те татакан çурхи шыв пек иккенне лăйăх пĕлетчĕ вăл, çавăнпа вăл-ку ан пултăр тесе, салтаксене тимлĕ пулма хушрĕ... Анчах ăçтан сиксе тухрĕç-ха мур юланутçисем?!.

Салтаксен отрячĕ ним хирĕç тăраймасăр утсен айĕнче пĕтни Иннокентие вилес пек тарăхтарса ӳкерчĕ. Вăл вара, епле пулсан та тарса хăтăлас тесе, пысăк хырăмне каçăртсах, мулкач пек, ял хĕрринелле тапса сикрĕ. Анчах инçе каяймарĕ, темиçен ăна хуса çитрĕç те çапçа ӳкерчĕç... Кайран, тăна кĕнĕ çĕре, ун аллисене хыçалалла çыхса та лартнăччĕ. Малтанласа вăл хăйне кăна тытрĕç, Ермолай тарса хăтăлнă пуль тесе шухăшларĕ. «Ăнать те çке пӳтсĕре!» — кĕвĕçсе чун-чĕрине ыраттарчĕ вăл. Кайран, хăйне лап еннелле сĕтĕрсе кайнă чухне, çерем çинче выртакан юнланса пĕтнĕ Валтиел пупне курчĕ те кĕвĕçни иртрĕ.

«Ырă пек пулса çӳрерĕн, — усаллăн шухăшларĕ вăл. — Кур ĕнтĕ халь, мĕнпе манран мала хучĕç вара сана валтиелсем! Манпа пĕрлех пуç хĕрлĕ çакса хураççĕ акă! Маларах вилсе ĕлкĕреймесен...»

Иннокентийĕн хăйĕн çав тери, çав тери вилес килместчĕ. Епле те пулин хăтăлма пулмĕ-ши тесе вăл çул тăрăх шухăшларĕ. Эх, çаксен аллинчен хăтăлассишĕн темĕн те тума хатĕр те çав вăл... Хăй туррине пăрахăçлама та... Чиркӳне ишме те... Вилесрен кăна юласчĕ...

Юлашкинчен хайхискер чăтаймарĕ, хăйпе юнашар пыракан пыльчăкланса пĕтнĕ ватă чăваш умне ӳкрĕ те, ун çăпаталлă урине ярса тытса, тытăнчăклăн тархаслама тытăнчĕ:

— Шеллĕр, тархасшăн! Ан велерĕр! Шеллĕр!..

Вăл унăн лапраллă çăпатине чуптурĕ. Унтан теприн патне хырăмĕпе шуса кайса юнланса пĕтнĕ çĕтĕк халат аркине чуптума тытăнчĕ:

— Пулăш, ырă çыннăм! Ĕмĕр-ĕмĕр тав туса пурăнăп! Сан чуру пулăп!

Анчах ăна итлекен пулмарĕ. Çĕтĕк халатли ăна питĕнчен урипе кĕрĕслеттерчĕ.

Иннокентий сăмси начăр-рт! турĕ. Сăмсин икĕ шăтăкĕнчен те юн шарласа анчĕ.

Анчах пуп ăна асăрхамарĕ те. Пыльчăкланнă аллипе сăмсине сăтăрса илчĕ те, юн юхтара-юхтара, тепĕр çын патне шума тытăнчĕ:

— Ан вĕлерĕр! Тархаслатăп! Кăшкăрчĕ. — Шеллĕр. Эпĕ сире нихăçан та усал туман!

Ăна шеллекен никам та пулмарĕ. Пурте урса кайса урисемпе тапрĕç, аллисемпе çапрĕç.

Ермолай пуп, чăркуççи çине тăрса, çакна пĕтĕмпех курчĕ.

«Уçăк хырăмлă кашкăр! — шухăш вĕлтлетсе иртрĕ ун пуçĕнче. — Ним айăпсăр ачана пăвса вĕлернĕ, хускалайман çынна çĕре чавса чикнĕ чухне пит паттăрччĕ. Халĕ вара этем пек вилме те пултараймастăн!»

Вăл тайкалана-тайкалана ури çине тăчĕ.

Хулăм туталлă ырханкка чăваш ăна питĕнчен чăмăрĕпе кĕрĕслеттерчĕ:

— Эс мĕн, лешĕн пек, çĕрте йăваланмастăн! — кăшкăрса ячĕ. — Ӳк халăх умне! Каçару ыйт!

«Халь тин вĕсемшĕн эпир иксĕмĕр те пĕрех çав ĕнтĕ! — терĕ Ермолай хăйне хăй. — Вĕçĕ-хĕррисĕр юн тăкнă, ним айăпсăр çынсене пĕтернĕ путсĕр те, эпĕ те — вĕсем патне ырă кăмăлпа, турă сăмахĕпе килнĕ çын...»

Вăл урăх нимĕн шухăшлама та ĕлкĕреймерĕ. Çынсем тискеррĕн, выç кашкăрсем пек, кăшкăра-кăшкăра, вĕсене иккĕшне те пĕççи-каççинчен ярса тытрĕç те пĕр самантра татăкăн-татăкăн вакласа пĕтерчĕç...



Ялăн тепĕр енчен çĕтĕк çăпаталлă, çуркаланса пĕтнĕ тумтирлĕ темиçе чăваш виçĕ мăн хырăмлă çынна юланутçăсем патне сĕтĕрсе килчĕç.

Кусем Валтиел пуянĕсем пулчĕç. Леш хайхи çапăçу пуçлансанах салтаксен хӳттине тарса кайнисем.

«Патька-патша пуянсене, пусмăрçă-пупсене пĕтерме ирĕк панине ăçтан пĕлме ĕлкĕрнĕ-ха кусем?» — тĕлĕнсе шухăшларĕ Укаслу.

— Юнĕçенсем кусем! — кăшкăрса пĕлтерчĕç чăвашсем хăйсем кама сĕтĕрсе килнине.

Самантрах хайхискерсене çынсем хупăрласа илчĕç.

— Çакна, акă, çакна чи малтан вĕлерес! — урса кайрĕ пĕр ватăрах чăваш вăрăм мăйлă пуян çине кăтартса. — Чи тискер çын вăл, кашкăр вăл! Киремет ылханчăкĕ.

— Кĕреçе сухаллине! Сухаллине чĕрĕлле çĕре чикес! — ăна пӳлсех çухăрчĕ тепри.

— Тĕрĕс! Чĕрĕлле чикес! — ярса илчĕç ку сăмаха чылайăшĕ.

— Ĕмĕр курман тискер ĕç кăтартрĕ вăл кунти халăха. Ватă карчăка йытăпа туллатарса вĕлерчĕ! Ним çук çĕртенех! Ахалех! Иртĕхсе!..

— Пĕççи-каççинчен тытса çурса пăрахас, эсрел хăраххине! — кусен сăмахне çирĕплетнĕн каларĕç тата темиçен.

— Этьсемри! — кăшкăрса ячĕ Укаслу. — Этьсемри, хăвăр ирĕкĕр, хăвăр суд тăвăр. Патька-патша сире пурсăра та ирĕк парать. Вĕсем мĕнле вилĕмпе вилме тивĕç — çав вилĕмпе вилччĕр. Весен пурлăхне вара чухăнсемпе тăлăхсем хушшинче валеçĕр...

  
   Стенькке-утаман мĕлки


   Ĕлĕкхи ĕмĕрсен ĕлĕкхи кĕлетки 

Куçăма курăнать аякран.

Çеçпĕл Мишши.



Укаслушăн çак кун питĕ йывăр пулчĕ. Кĕтмен çĕртен тăшманпа тĕл пулни, хаяр çапăçу, тусĕсене çухатни, ялти пуянсемпе пупсене вĕлерни...

Пуринчен ытла хĕр-полковнике çапăçу асра юлчĕ. Тискер çапăçу... Ун çинчен шухăшласа, Укаслу ырă кăмăллă Алюнова унпа пĕрле хусахсене янăшăн темиçе хутчен те тав турĕ. Тимофей хусах кăна мĕне тăрать! Вăрçă — ун тĕнчи. Вăрçă ĕçĕнче вăл — хĕрарăм яшка çакассине пĕлнĕ пекех... Вăл пулман-тăк, çапăçу мĕнле пĕтессине те калама йывăр... Çухату тата та нумайрах пуласси паллах ĕнтĕ.

Патька-патша ăна полковник ятне панипех çар çынни пулса тăма май çуккине Укаслу халĕ питĕ лайăх ăнланса илчĕ. Чăн-чăн çар çынни — хăй ĕçĕнчи ăста. Ку ăсталăха алла илме ăна Тимофей-хусах пулăшасса хĕр-полковник чунтан-чĕререн шанать.

Чăннипе калас пулать ĕнтĕ: çапăçу умĕн Тимофей-хусах вăл килĕшни-килĕшменнине пĕлмесĕрех ун ячĕпе хушусем пама тытăнсан, çара икĕ пая уйăрсан, хĕр-полковник чĕринче тарăху та çуралма пуçланăччĕ. Анчах халĕ ун пеккин йĕрĕ те юлман. Укаслу халĕ Тимофей-хусаха тав сăмахĕсĕр пуçне урăх нимĕн те калама пултараймасть. Паянтан пуçласа вăл вăрçă ăсталăхне унран вĕренсе пырĕ...

Эх, çухатусăр пулмарĕ çав çапăçу... Кашни çухату, паллах, этем чун-чĕрине суран пулса кĕрет. Эмир, Эмир, ырă кăмăллă чĕмсĕр каччă, ăна тĕл пулнă кунранпах патька-патша элчи тесе ĕненнĕ шанчăклă нукер. Сăваплă ĕçшĕн вăл пуринчен те малтан пуçне хӳчĕ.

— Эй, аслă Пӳлĕхçĕ, пулăш пире! Кун пек йывăр çухату ан кӳр ӳлĕмрен пĕрре те! — кĕлтурĕ Укаслу.



Эмире çав кунах Валтиел çăви çине чăваш йăли-йĕркипе пытарчĕç. Малтанласа Укаслупа юлташĕсем иккĕленсе те тăчĕç, тен, пĕр-пĕр тутара шыраса тупмалла мар-ши терĕç. «Çук, никама шырама та кирлĕ мар. Вăл — пирĕн юнташ, чăваш çарĕн нукерĕ. Пирĕнпе юнашар çапăçса пуç хунă. Çавăнпа хамăр пек чысласа пытарнинчен пахи ним те пулас çук!» — терĕ Ишмук. Унпа вара пурте килĕшрĕç...

Эмир тăпри çине çӳллĕ юпа лартрĕç. Юпине ăсталаканĕ Атлай пулчĕ. Вăл Эмирпе уйрăмах туслăччĕ, çавăнпа уншăн питĕ тăрăшрĕ: юпа çине чи малтан арçын сăнĕ касса кăларчĕ, унтан çӳлерех вара ырă ĕçшĕн, этем телейĕшĕн кĕрешсе пуç хунă паттăр паллине — ăмăрткайăка — ӳкерчĕ. Кайран тата, тин çеç пытарнă çыннăн чи çывăх тусĕ пулса, сывпуллашу юррине те вăлах юрларĕ:



Çĕрти çырла пиçнĕ чух, 

Çĕртен-шывран уйрăлтăм. 

Хурăн çырли пиçнĕ чух, 

Хурăнташсенчен уйрăлтăм. 

Манăн вăхăт çитрĕ, 

Кĕрекене ăсатрĕç. 

Хам пилĕкри пиçиххие 

Йăрхаха çакса хăварăп. 

Ман кĕрекене илсе тухнă, 

Йăвантарăр-ярăр! 

Йытта парăр, 

Кушакка ан парăр!



Юлашки йĕркесене Эмир тусĕсем пурте пĕрле каласа хӳхлерĕç:



Тухатна, тухатна? 

Тухас пулсан, халех тух! 

Пыратна, пыратна? 

Пырас пуслан, халех пыр!



Кун хыççăн вара масар çинче ĕçрĕç-çирĕç, хăйсен çĕре кĕнĕ юлташне вĕçĕмсĕр ырăпа асăнчĕç. Атлай, хăйне хуçа вырăнне тытса, кĕлĕ вуларĕ:

— Пил ту!

Сан умăнта пурте ытлăн-çитлĕн пултăр. Çакăнта, пирĕнпе пĕрле тăраничченех ĕçсе çи те хăв килне кай. Эпир пĕр турам пани те сана пĕр çăкăр пултăр. Масар пуçлăхин те, иртсе çӳрекенĕн те умĕнче пултăр.

Пил ту!

Ĕçсе-çи те килне кай...

Çынна пытарас йăла-йĕрке кашни халăхăнах хурлăхлă пуль çав ĕнтĕ. Эмир тăпри çинче унăн юнташĕсем чылайччен ларчĕç, пулни-иртнине аса илчĕç, тусне çăтмахра ĕмĕрлĕх телей сунчĕç. Ĕнтрĕк килсен вара яла кайма пуçтарăнчĕç, ура çине тăчĕç. Атлай юрă пуçларĕ:



Кайăк-кĕшĕк кĕр каять те çур килет,

Эсĕ пĕр кайсан килес çук.

Тӳпери çăлтăр хăçан пирĕн ума

Манит пулса анни пур?

Пирĕн тăван пĕр çĕр айне кĕрсен,

Хăçан арча усламçи пулса тухни пур?



Ыттисем те унпа пĕрле юрлама тытăнчĕç:



Калпак çуса çакрăм карлăк çине, 

Хĕвел çӳле кайрĕ, типес çук. 

Пирĕн юнташ кайрĕ уйрăлса, 

Çыру çырсан çыру çитеç çук.



Вара, юрла-юрла, çăва çинчен тухса, ялалла утрĕç:



Урам тăрăх шур пӳрт лартрăм,  

Чӳречисем умне пахча чĕртрĕм. 

Пур кайăксем пурте пухăнчĕç, 

Селемин-кайăкăн сасси çук. 

Пур тăвансем пурте пухăнчĕç, 

Манăн юнташăн çеç сасси çук...



Укаслу çарĕ Валтиелех çĕр каçма юлчĕ.

Çĕрле, çывăрма выртас тенĕ чухне, хĕр-полковнике çенĕ хурлăхлă хыпар пĕлтерчĕç: леш аманнă Ачакасси çынни, тăна кĕреймесĕрех вилсе кайнă.

Каллех çухату, каллех куляну... Укаслу тарăн шухăша путрĕ. Чи маттуррисем пуçĕсене хураççĕ. Эмир — унăн чи шанчăклă юнташĕсенчен пĕри. Ачакасси паттăрĕ тата... Вăл та патька-патша ĕçĕшĕн мĕн çĕре ӳкичченех кĕрешнĕ. Ыран тата кама черет çитĕ? Кам çĕре кĕрĕ? Кĕрешӳ çулĕ çинче — тата та хаяр çапăçусем. Çуттĕнче хуçи аслă Танкăр кама упраса хăварĕ, кама Эсрел аллине парĕ... Эх, телейлисен çĕршывне çитме çăмăл мар çав! Мĕн чухлĕ çичĕ ют, курайман тăшман...

«Епле-ха вĕсем патька-патша ирĕкне хирĕç пыма хăю çитереççĕ? — тĕлĕнсе шухăшларĕ Укаслу. — Епле хăрамаççĕ-ха? Хăйсен ирĕкĕпех çапла çӳреççĕ-ши?»

Вăл салтаксене аса илчĕ.

«Ара, вĕсем патька-патша пире, чăвашсене, ирĕк панине, хамăр йăла-йĕркепе, авалхи тĕнпе пурăнма чарманнине пĕлмелле-çке! Апла мĕншĕн Валтиеле килсе çынсене хĕсĕрлеме, мăшкăллама, вĕлерме тытăннă-ха вĕсем?..»

Укаслу вилнĕ салтаксене мĕнле пытарнине аса илчĕ. Валтиелсем вĕсене çаппа-çарамаслантарса, пĕççи-каççисенчен тытса выльăх масарне сĕтĕрсе кайрĕç те, тислĕк купи пек пĕр шăтăка ывтăнтарчĕç.

Халĕ, акă, салтаксем çинчен шухăшласа, шеллес тесе те шеллеймерĕ вĕсене Укаслу.

«Эпир мар, вĕсем пирĕн çĕр çине килнĕ. Эпир мар, вĕсем пире хĕсĕрленĕ, çаратнă, мăшкăлланă, — шухăшларĕ вăл. — Никам та чĕнмен вĕсене!.. Вĕсем кунта хăна пек мар, хуçа пек, каппайланса килнĕ, пире çын вырăнне хуман. Çук, ун пек йăх-яха урăхла вилĕм тивĕç те мар...»

Укаслу виççĕмĕш аманни, Асмантей патне çын ячĕ, вăл хăйне мĕнле туйнине пĕлсе килме хушрĕ.

— Чиперех туять, тăнĕ пур, сывалас пек! — пĕлтерчĕç ăна. — Эй, Пӳлĕхçĕ, эй, аслă Хайпӳрен! — кĕлтума тытăнчĕ хĕр, çакна илтсен. — Куна та пулин çуттĕнчерен ан уйăрăр. Ăна та пулин сыватсамăр. Эй, аслă Пихампар, упра пире! Патька-патшашăн çапăçма, телейлисен çĕршывне çитме сывлăх парсам!..



Юнашар çуртра Аçтăрхан, Атлай тата Ишмук çĕрĕпех калаçса ларчĕç.

— Мĕн тери лайăх çынччĕ вăл, — Эмира час-часах аса илчĕ Ишмук. — Эпĕ сахал мар тĕнче каснă: кам мĕнлине пĕрре курсах пĕлетĕп.

— Вилессе те чаплă вилĕмпе вилчĕ, — килĕшрĕ унпа Аçтăрхан. — Çапăçу хирĕнче. Патька-патша тăшманĕсене тĕп туса.

— Тĕрĕс калатăр. Эмир мĕн тери лайăх çын иккенне ман пек пĕлекенни те çук, — терĕ Атлай та. — Эпир унпа уйрăмах çывăхчĕ. Тем çинчен те калаçаттăмăр, ĕмĕтленеттĕмĕр. Кайран, патька-патша тăшманĕсене пурне те çĕнтерсен, тăван таврана пĕрле таврăнма шухăшлаттăмăр. Эх, ашшĕ килне çитсе курма турă çырман иккен ăна...

— Пуçа хурас-тăк, манăн та ун пек çапăçура, алла хĕç тытса, пуçа хурасчĕ! — кăшкăрсах каларĕ Аçтăрхан.

— Вилĕм çинчен тек калаçар мар, — чарчĕ ăна Ишмук. — Çапăçура паттăррăн пуç хуни, паллах, лайăх ĕнтĕ. Анчах... анчах çапăçура пулсан та эпĕ хама штыкпа чиктерес марччĕ тетĕп. Ыттисенчен хăрамастăп. Хĕçрен те, çĕмренрен те...

— Пĕрех мар-и вара сана?

— Пĕрех мар çав, — пуçне енчен-енне сулкаласа илчĕ Ишмук. — Ман кăкăра пĕрре салтак штыкĕ шăтарнă ĕнтĕ. Вăл мĕн сарлакăшне эпĕ лайăх пĕлетĕп. Тек шăтарттарас килмест.

— Хăравçă иккен эсĕ, — сиввĕн кулам пекки турĕ Аçтăрхан. 

— Тĕрĕссипе каласан, чăнах та вилĕмрен хăратăп. Уйрăмах штыкпа чиксе вĕлересрен.

— Кашни вилĕмех хăрушă, — терĕ Атлай. — Мĕн каламалли пур, Лештĕнчере унта мĕнлине пĕри те пĕлместпĕр-иç.

— Тен, пирĕн пек патька-патша ĕçĕшĕн, телейшĕн кĕрешсе пуç хунисене унта пĕрре те япăх мар пулĕ?

— Кам пĕлет çав. Унтан никам та каялла таврăнман, мĕнлине каласа кăтартман.



Тепĕр кун ирхине Укаслу патне Валтиел йĕкĕчĕсем пычĕç те вĕсене те хăй çарне илме ыйтрĕç.

— Юрĕ, тусăмсем! — килĕштерчĕ вĕсене хĕр-полковник. — Пĕрле кайăпăр. Пĕтĕм Кĕтнепе Хырла тăрăхне патька-патша панă ирĕке çитерĕпĕр. Паянтан пуçласа, ку таврари чухăнсемпе тăлăхсем выçă пурăнма пăрахĕç.

— Хускалас! Ытти ялсене васкас! — терĕç пурте харăссăн. Çав вăхăтра Укаслу патне Ишмук пычĕ. Асмантей чиперех çĕр каçнине, сывалас енне кайнине, çавăнпа ăна çемçе курăк сарнă тăрантас çине хурса пĕрле илме юранине каларĕ.

Ку хыпар Укаслăва питĕ савăнтарчĕ. Вăл вара хăй çарне çула тухма хушрĕ.

Ял хĕрринче вĕсене хирĕç пĕр ватăлса супнă шурă сухаллă старик туйи çине таянса аран-аран утса пыратчĕ. Пичĕ-сăпачĕ тăртăнса пĕтнĕ, куçĕ-мĕнĕ йăлтах пĕркеленчĕк айне путнă.

— Чарăнăр-ха, чарăнăр! — хăйăлти сассипе вăйĕ çитнĕ таран кăшкăрчĕ вăл, — эсĕ пултăн-и, ачам, патька-патша утаманĕ, — терĕ сăмахĕсене чăмла-чăмла Укаслу патнех пырса. — Эх-тур, çамрăк-çке! Пил, ачам, пил сана!

— Тавах, асатте, — кăмăллăн сăмах хушрĕ Укаслу.

— Кĕтни çитрĕ иккен, ачамсем, — шухăша кайса калаçа пуçларĕ старик, — кĕтни çитрĕ иккен. Пирĕн утаман калатчĕ çав, хура халăха ирĕк паракан патша вилмен — килĕ, тетчĕ... Пил, ачамсем, сире!. Пил! Пурсăра та ват çын пилĕ...

Хĕвел пĕлĕтсем хыçĕнчен тухса тавралăха ăшă куллипе ăшăтса-савăнтарса ячĕ. Унăн пайăркисем улăм витнĕ çурт тăррисене, лапсăркка йăмрасен шăпăл-шăпăл çулçисене ылтăн тутипеле чуптурĕç. Тӳпе васкасах тĕрлĕ йышши пĕлĕтсенчен тасалма тытăнчĕ.

— Тавтапуç, асатте.

— Чим, тата каламалли пур, — терĕ старик. — Анчах мана ура çинче тăма йывăр. Ларам-ха эпĕ. Эс те манпа лар.

Старик ял хĕррине шурсухалсем валли ларма ятарласа хунă якалнă пĕрене çине пырса ларчĕ. Укаслу та, пăрахса кайса ăна кӳрентерес мар тесе, ун çумне пырса тĕршĕнчĕ.

— Эпĕ, акă, мĕн çинчен каласшăнччĕ, ачам, — терĕ старик.

— Пайтул çинчен илтнĕ-и эсĕ?

— Пайтул? Ара, вăл ĕлĕк-авал пурăннă паттăр, — хуравларĕ Укаслу тахçан аслашшĕ каласа панине аса илсе.

Ун чухне Стенькке ятлă хусах утаманĕ тискер патшана хирĕç кĕрешĕве çĕкленнĕ, хăй патне хресченсене, ирĕклĕхе юратакан паттăрсене чĕннĕ. Çĕршер-çĕршер чăваш çынни Стенькке утаман патне васканă, вĕсене пурне те Пайтул ятлă улăп пек паттăр ертсе пынă. Пайтул ертсе пынипе чăваш йĕкĕчĕсем тем тĕрлĕ чаплă ĕçсем тунă, пусмăрçăсене хӳтернĕ...

— Те ĕлĕк-авал, те çĕр çул ĕлĕкрех темелле ĕнтĕ, — иккĕленчĕ çав хушăра старик. — Эпĕ, ачам, Пайтул юнташĕ пулнă.

— Пайтул юнташĕ тетĕн-и? — тĕлĕнсех кайрĕ Укаслу. Вĕсен калаçăвĕ вăрăма кайнине курса, пĕрене патне йĕкĕтсем пухăна пуçларĕç. Хăйсен çарпуçĕпе шурсухал калаçăвĕ вĕсене те кăсăклантарчĕ.

— Стенькке утаман пире, чăвашсене, Чĕмпĕр патĕнчен каялла, тăван çĕре таврăнма, мĕнпур халăха кĕрешĕве çĕклеме хушрĕ, — калама тытăннăччĕ ун чухне старик. — Вăл хăй, Чĕмпĕре илнĕ хыççăн, Мускава кайма, унти тискер патшана тытса çакма, ун вырăнне чăн-чăн патшана, хура халăха ирĕк паракан патшана лартма шутлатчĕ. Эпир вара, чăвашсене пурне те ура çине тăратас тесе, Чĕмпĕр патĕнчен тăвалла кĕпĕрленсе тухрăмăр. Пире Пайтул паттăр ертсе пычĕ. Сирĕн пекех маттурччĕ, хăюллăччĕ, нимрен те хăрамастăмăр эпир. Хырла патне чиперех çитрĕмĕр. Хырла урлă каçас тенĕ чухне вара пире тискер патша çарĕсем хупăрласа илчĕç.

Старик пĕр саманта, сывлăш, çавăрас тенĕн, чарăнса тăчĕ. Пурте вăл малалла каласса кĕтрĕç.

— Тăшмансем пире Хырла урлă каçарса ярас мар, тенĕ. Вĕсем эпир Хырла ку енчи ялсене вăрçа çĕклесрен хăранă ĕнтĕ.

Каç пулса килчĕ. Пайтул хăй патне паттăрсене, çарпуçĕсене пухрĕ те: «Ну, туссем, мĕскер тăватпăр? Вăрçа кĕретпĕр-и, е чакса каятпăр-и?» — терĕ.

— Вăрçа кĕретпĕр! Тăшмана çĕмĕрсе, хамăр ялсем патне каçса каятпăр! — хуравларăмăр.

— Апла хатĕрленĕр. Ыран ирех тăшмана тапăнатпăр! — пĕлтерчĕ Пайтул.

Хам юнташсем патне кайиччен эпĕ Пайтула тата çапла каларăм. «Пайтул, тусăм, эпир санпа пĕрле ӳснĕ, Стенькке утаман патне пĕрле килнĕ. Анчах эсĕ халь — пиртен асли, пирĕншĕн ĕмпӳ пекех. Тăшман та çакна пĕлет тĕр. Çавăнпа вăл чи малтан сана тытса илес, пире пуçсăр хăварас тейĕ. Çавăнпа атя тăшмана улталар: юпăнчасене, утсене улăштарар», — терĕм.

— Э-э, çук, йĕксĕк тăшманран хăраса хам вырăна юнташа хăрушлăх умне тăратăп-и вара! — килĕшмерĕ Пайтул.

Анчах ытти çарпуçĕсем ман сăмаха ырларĕç. «Вăл тĕрĕс калать. Эсĕ пире кăна мар, Стенькке утамана та, ялсенчи пиншер-пиншер чăваш çыннине те кирлĕ. Тăшман сана тытса илсен, пирĕн çар сапаланса кайĕ, эсĕ пур чухне чăмăртанса тăрĕ», — терĕç.

Ирĕксĕрех килĕшрĕ вара Пайтул. Эпир юпăнчасене, утсе улăштартăмăр. Тепĕр кун ирех тăшман çине çĕмĕрсе кĕтĕмĕр. Анчах тăшман çарĕ вăйлăччĕ, йышлăччĕ. Вĕсем пире пăшалсемпе, тупăсемпе печĕç. Эпир пурĕпĕр чакмарăмăр, хĕçпе çапăçма тытăнтăмăр.

— Чĕрĕлле тытăр! Çав шурă лашаллине! Хĕрлĕ юпăнчаллине! — кăшкăрашрĕç тăшман çарпуçĕсем ман çине кăтартса. Вĕсем мана Пайтул вырăнне шутланă ĕнтĕ.

Чăнах та тăшмансем ман пата сăпса пек çыпăçрĕç. Эпĕ урса кайса çапăçрăм. Упа кашкăр кĕтĕвĕпе çапăçнă пек. Анчах эпĕ çапа-çапа ӳкернĕ кашни тăшман вырăнне вуншар тăшман пырса тăчĕ, ниçта тухма çук темиçе хут ункăна çавăрса илчĕ.

— Шыв урлă каçса кайăр! Усă курăр çак самантпа! — кăшкăртăм эпĕ Пайтула. Манăн хам вилсессĕн те юлташсене çăлас килчĕ.

— Шыв урлă каçса ĕлкĕрчĕç-и вара вĕсем? — чăтаймасăр ыйтрĕ Аçтăрхан.

Старик пуçне çĕклерĕ те ун çине нимĕн сăмах чĕнмесĕр пĕр самант пăхса ларчĕ.

— Çук, каçса каймарĕç, — терĕ юлашкинчен. — Пайтул сасси янăраса кайрĕ: «Тусăмсем, юнташа çапла тăшман аллине пăрахса хăваратпăр-и вара!..»

Мана тăшмансем вĕренпе яваклама та тытăннăччĕ ĕнтĕ, çав вăхăтра куратăп хайхи: шыв хĕррине çитнĕ Пайтул утне каялла çавăрать. Çиçĕм пек пырса çапрĕ вăл тăшмана. Хăй тĕлне пулнисене вĕлерсе пĕтерчĕ, ыттисем тарса кайрĕç. Эпĕ те вĕренрен хăтăлтăм.

— Вара пурте Хырла урлă каçса кайрăр-и? — каллех ыйтрĕ Аçтăрхан. 

— Çук, — терĕ старик. — Тăшман çарĕсем шыв патнелле каймалли çула хупласа хучĕç.

— Эсир мĕн турăр вара?

— Çав хушăра каç пулчĕ. Вара çапăçу чарăнчĕ. Ире кĕтме тытăнтăмăр. Эх, пĕлесчĕ сирĕн: йĕри-тавра тăшман кăвайчĕ çунатчĕ. Тӳпери çăлтăрсен шучĕ те çав кăвайтсенчен сахалтарахчĕ пуль. Эпир пурĕпĕр хăраса тăмарăмăр, тепĕр кун каллех хамăр тапăнтăмăр... Çапла виçĕ кун çапăçрăмăр. Тăваттăмĕш кунне вара, тăшмана сапаласа ярса, Хырла урлă каçрăмăр та тăшмантан татăлтăмăр.

— Кайран мĕн пулчĕ вара, мучи? — шăппăн ыйтрĕ Укаслу. Старик калавĕ ăна тарăн шухăша ячĕ.

— Кайран эпир чылай хушă тăшман пуçĕсене касрăмăр, — хуравларĕ шурсухал. — Хырла, Пăла, Кĕтне тăрăх, Çавалпа Сăр еннелле тухрăмăр. Пĕтĕм халăха çĕклерĕмĕр. Çав кĕрхи кунсене ĕмĕрне те манас çук. Тăшмана эпир ăçта кăна çĕмĕрмерĕмĕр пулĕ. Пирĕн çарта пин-пин чăвашчĕ. Пайтул пирĕн çулпуçĕччĕ...

Старик калаçма чарăнчĕ.

— Тата кайран? — ыйтрĕ Укаслу. Старик каласа кăтартни хальхи саманара тепре çаврăнса килнĕ пекех туйăнчĕ ăна.

Шурсухал ассăн сывласа илчĕ:

— Хĕле кĕнĕ чухне пирĕншĕн йывăр кунсем пуçланчĕç, — терĕ вăл. — Чăвашстана пур енчен те, тискер хура пĕлĕт пек, путсĕр патша çарĕсем килсе тулчĕç. Вĕсем тупăсемпе, пăшалсемпе. Эпир — хĕçсемпе те айпăлтасемпе тата сăнăсемпе те ухăсемпе çеç. Пĕтĕм чăваш çĕрне тăшман капланса килчĕ. Эпир çичĕ юта темиçе те çапа-çапа çĕмĕртĕмĕр, анчах пурне те пĕтереймерĕмĕр çав. Сутрĕç пире. Улталарĕç... Хĕллехи хаяр сивĕ кунсенче Пайтула ярса тытрĕç.

— Хăтараймарăр-и вара ăна? — кăшкăрсах ячĕ Аçтăрхан.

— Ан васка, — танлăн каларĕ старик. — Кашни калавăн хăйĕн тилхепи. — Вăл Аçтăрхан çине кăмăлсăррăн пăхса илчĕ. — Эсĕ, мĕн, эпир хамăр çарпуçне çапла тăшман аллинче хăварнă тесе шухăшлатăн-им?.. Çук, ачам, ун пекки пулма пултараймасть. Виççĕмĕш куне çĕрле эпир патша вăйпучĕ чарăннă çĕре çĕмĕрсе кĕтĕмĕр те Пайтула ирĕке кăлартăмăр. Вăл питĕ вăясăрланса çитнĕччĕ. Тăшмансем ăна выçă усранă, питĕ тискеррĕн асаплантарнă. Çавăншăн эпир тăшмансене пурне те ним юлми тураса тăкрăмăр...

— Малалла вара мĕскер пулчĕ? — татах ыйтрĕ Аçтăрхан.

— Анчах, тепре калатăп, пĕтĕм тăшмана пĕтереймерĕмĕр çав. Тата пирĕн Пайтула та ура çине тăратмаллаччĕ. Эпир вара Сăр вăрманне чакса кайрăмăр та юр кайма тытăниччен унта пурăнтăмăр. Пайтул часах ура çине тăчĕ. Вара, юр кайса пĕтсессĕнех, эпир тискер тăшман çарĕсене тепĕр хут пĕтерме тытăнтăмăр... Анчах...

— Мĕскер анчах? — старикрен ыйтрĕç темиçен пĕр харăс.

— Çавал шывĕ Атăла кĕрекен çĕрте патша салтакĕсем пĕр пысăк чăваш ялне ним юлми çунтарса янăччĕ. Эпир Çавал шывĕн хĕррипе пырса çав тăшман çарне тавăрас терĕмĕр. Питĕ хаяр çапăçу пулчĕ. Çавăн чухне Пайтула питĕ йывăр, питĕ йывăр амантрĕç.

— Çăлаймарăр-и вара? — шăппăн ыйтрĕ Укаслу.

— Çук, çăлаймарăмăр, — хурлăхлăн каларĕ шурсухал. — Хам ытамрах ĕмĕрлĕхе куçне хупрĕ Пайтул... Пĕтĕм чăваш çарĕ куççульпех йĕчĕ çавăн чухне. Анчах ним тума та çук. Лештĕнчене кайнă çынна каялла Çуттĕнчене çавăрса килейместĕн... Çавăнтах, Çавал шывĕ хĕрринех пытартăмăр вара эпир Пайтул паттăра. Питĕ пысăк сăрт турăмăр ун вилтăпри çине. Йĕкĕтсем хăйсен ялккасĕсемпе тăпра йăтрĕç. Пайтул сăрчĕ пулса тăчĕ çапла. Халĕ те пур вăл. Ура утнă чухне эпĕ унта темиçе хутчен те кайса килнĕччĕ, хамăн вилĕмсĕр юнташăма пуç тайса аслă турăсене асăнса чӳк тунăччĕ.

Старик пуçне усрĕ те, кулянса, нимĕн чĕнмесĕр чылайччен ларчĕ. Никам та, ыйту парса, ăна чăрмантарма хăяймарĕ.

— Пĕтерчĕç, Пайтул-паттăра та, Стенкке-утамана та пĕтерчĕç тăшмансем. Анчах эпир, чĕрĕ юлнисем, кĕрешме пăрахмарăмăр. Ура утнă чухне, алă хĕç тытнă чухне тăшмана ялан тĕп турăмăр. Стенькке-утаман каланине, хура халăха ирĕк паракан патша килмеллине эпир нихăçан та манман... Анчах ытла нумай кĕтмелле пулчĕ ăна. Тусăмсем пурте çапăçусенче пуçне хучĕç. Эпĕ, акă, пĕччен кăна тăрса юлтăм ĕнтĕ. Вăйăм та çук, çапах та вилес килмесчĕ ман. Хура халăха ирĕк паракан патшана кĕтсе илес тесе пурăнтăм.

Старик хăйне итлекенсене пăхса çаврăнчĕ.

— Халĕ ĕнтĕ, ачамсем, вилсен те юрать. Çăтмаха кайăп та тусăмсене, Пайтул-паттăра, Стенькке-утамана каласа кăтартăп, эсир кĕтни çитрĕ, хура халăх патши тупăнчĕ, тейĕп.

Старик шăпланчĕ. Пурте нимĕн чĕнмесĕр шухăша кайса тăчĕç.

— Мĕнлерехскерччĕ вăл Пайтул? — пĕлесшĕн пулчĕ Укаслу.

— Çап-çамрăкчĕ. Ытлашши çӳллех те мар, сарлака хул-çурăмлăччĕ. Вăйĕ вара... тем тума та çитетчĕ. Лаша таканне ик аллипе авасси уншăн нимĕн те марччĕ.

Старик пуçне çĕклесе, Укаслу çине сăнаса пăхрĕ.

— Пĕлетĕн-и, ачам, — терĕ, — тата вăл юрлама юрататчĕ.

— Юрлама? Юрăсем-и?

— Юрă юрлама çав. Эх, сасси епле уçă та янравлăччĕ унăн. Пĕр-пĕр ĕшнене канма чарăнсан юрласа яратчĕ те пĕтĕм вăрман ян та ян каятчĕ.

— Мĕнле юрăсем юрлатчĕ? Астумастăн-и?

— Эй, ачам, — ӳпкевлĕн хуравларĕ старик. — Астумасăр! Пайтул юррисене те астумасăр!

— Юрласа пар-ха, мучи, — ыйтма тытăнчĕç пурте.

— Юрлама-и? — тĕлĕнчĕ старик. — Вăйăм çук çав. — Унтан сасартăк килĕшрĕ: — Кăшт ĕнĕрсе пăхам эппин. Эсир те астуса юлăр. Пайтул юррисене ачусене пĕлтерĕр.

Старик тӳрленсе ларчĕ, аллисене чĕркуççийĕ çине хучĕ. Самантрах темĕнле çамрăкланнăн туйăнчĕ, унтан хăрăлти сассипе вăйсăррăн юрласа ячĕ.



Йĕрлерĕç те виçĕ кун, 

Хăваларĕç çичĕ кун.

Тытатпăрах, терĕç пуль, 

Çакатпăрах, терĕç пуль. 

Пире паяр тупас çук 

Сĕм вăрмансем пур чухне. 

Пире вăйпут тытас çук 

Пăши ури пур чухне. 

Хупăрларĕç çичĕ хут, 

Çапăçрăмăр виçĕ кун. 

Çĕнтертĕмĕр, терĕç пуль, 

Пĕтертĕмĕр, терĕç пуль. 

Пире улпут çĕнес çук 

Алра вут-хĕç пур чухне.

Пире никам çĕнес çук 

Алра çĕмрен пур чухне.



Юрă вĕçленчĕ.

— Куна йăлтах асра тытса юлмалла, — терĕ Аçтăрхан. — Ку вăл — кĕрешӳ юрри.

— Килĕшрĕ-им, апла, ачамсем? — ыйтрĕ старик.

— Килĕшрĕ, килĕшрĕ! — хуравларĕç пурте.

— Апла сире Пайтулăн тепĕр юррине те юрласа парам. Старик паçăрхинчен те вăйсăртарах саспа юрлама тытăнчĕ:



Эй, çилсем, кăра çилсем, 

Ăçта кăна çитместĕр-ши?.. 

Ăçта кăна пулмастăр-ши, 

Эй, çилсем, кăра çилсем!.. 

Хумсем хыççăн чупатăр. 

Кимĕсене лăскатăр. 

Сирĕнпе эп вĕçĕттĕм, 

Тӳпене çĕкленĕттĕм. 

Атăл çинче, Сăр çинче, 

Хырлапа Çавал çинче 

Чарлан пек эп кумăттăм, 

Ирĕкре çеç пурнăттăм. 

Эй, çилсем, кăра çилсем, 

Ма эсир йĕретĕр-ши?.. 

Ма чуна илетĕр-ши, 

Эй, çилсем, кăра çилсем!..



Старик шăпланчĕ, пурин çине те вăйсăр куçĕпе пăхса çаврăнчĕ те пуçне çĕрелле усрĕ...



Хĕвел самаях çӳле хăпарчĕ. Кайма та вăхăт ĕнтĕ. Пурте старикпе сывпуллашрĕç те учĕсем патне чупрĕç.

Укаслу ватă çынна çĕре çитиех пуç тайрĕ.

— Тавтапуçах сана, мучи, калавушăн, юррусемшĕн, — терĕ. — Тавтапуçах çак тарана пурăнса çитнĕшĕн.

— Хăвăра телей сунатăп, ачамсем, — терĕ старик, ури çине тăрса. — Каяс çулăр такăр пултăр, ларас вырăнăр типĕ пултăр. Сирĕн пуçăр сывă пултăр, тăшман пуçĕ тĕп пултăр.

Вăл, туйи çине таянчĕ те, йĕркеленсе тăракан çарçыннисене куç илми пăхрĕ.



Çула хатĕр юланутçăсем Укаслу сăмахне кĕтрĕç. — Кайрăмăр! — терĕ хĕр-полковник, утне хускатса. Утлă çар çула тухрĕ.

— Сывă пул, мучи! — кăшкăрчĕ Укаслу, хыçалалла çаврăнса. Старик вĕсене ним чĕнмесĕр пăхса юлчĕ.

— Кам пулчĕ вара ку? — кăштах малалла кайсан, Валтиел çыннисенчен ыйтрĕ Укаслу.

— Кăшт ăсран тайăлнăскер вăл. Тем-тепĕр пулман япаласем каласа пама юратать. Хăшпĕр юмахсене те чăн пулнă тет. Пĕр çĕр çул каялла çак пирĕн таврара Стенькка ятлă питĕ вăйлă утаман çыннисем çӳренĕ, пуянсене вĕлернĕ, чухăнсене ирĕк панă. Хăвах илтрĕн пуль, вăл та вĕсемпе пĕрле çӳренĕ пулать.

Стенькке ятлă маттур утаман çинчен Укаслăва аслашшĕ те юмахсем ярса паратчĕ. Тахçанах пурăннă тет вăл. Çавна аса илчĕ те хĕр старик тăрса юлнă енне çаврăнса пăхрĕ.

Ватă мучи çаплах çул çинче тăрать. Сĕт пек шурă çӳçĕ унăн çилпе арпашăнса кайнă.

Асра юлмалли старик. Тен, вилес вырăнĕ çинчен тăрса вĕсене саламлама тухнă пулĕ вăл? Тен, паянхи кун уншăн юлашки пулать пулĕ?

— Тен, вăл калани пĕтĕмпех тĕрĕс те пулĕ? — хăй шухăшне пĕлтерчĕ Укаслу.

— Кам пĕлет çав, — терĕç валтиелсем. — Вăл вăхăтра эпир никам та пулман та-ха.

— Миçере вара вăл старик?

— Ăна та калама пĕлместпĕр. Çĕр çулхи ватăсем те ăна «мучи» теççĕ.

Калаçа-калаçа юланутçăсем çырманалла анса кайрĕç.

Юланутçăсем курăнми пуличченех старик çаплах хăй вырăнĕнче тăчĕ: хускалмасăр, сиккеленмесĕр, пуçне çӳлелле каçăртса. Вăл çынсене Стенькке-утаман çинчен калакан кивеле пĕлмен юмаха аса илтерчĕ, хăй те Стенькке-утаман мĕлки пек, хăй вăйне туйса илнĕ халăх сĕмĕ пек туйăнчĕ.

Юланутçăсем курăнми пулсан, ватă çын хуллен каялла çаврăнчĕ те килнелле пĕр утăм ярса пусрĕ. Тути хăйĕн вĕçĕмсĕр пăшăлтатрĕ:

— Кĕтни çитрĕ. Ахальтен кĕтмен иккен. Халĕ ĕнтĕ вилме те юрать...

Каласа пĕтереймерĕ, çав тери майĕпен тайăлса-тайăлса пычĕ те çĕрелле тĕшĕрĕлсе анчĕ.

  
   Килтеш ялĕнче


   Усалăн хăçан та пулсан шалчи тулатех.

Халăх каларăшĕ.



Çуллахи ир час килет.

Хĕвел хăйĕн евчисене тин кăна пĕлĕте ăсатнă... Пуçтах çил те ĕçне пуçăнайман-ха...

Килтеш ялĕ ыйхăран вăранма тытăннă та ĕнтĕ. Унта та кунта хапха уçса хупни илтĕнет, хĕрарăмсем кăшкăрашса кӳршисемпе калаçаççĕ; Ĕнер илтнĕ хыпара сӳтсе яваççĕ.

Кĕтнепеле Хырла тăрăхне патька-патша утаманĕ манихвес илсе килнĕ имĕш. Унта пуянсенчен çĕрне туртса илме, пупсене ялсенчен хăваласа кăларма ирĕк панă, вĕсен туприне чухăнсемпе тăлăхсене валеçсе пама хушнă, тет...

Епле калаçмасăр чăтăн-ха ĕнтĕ? Ĕнер ир патька-патша утаманĕ хăй, Валтиелне çитсе, çав манихвесчĕнче мĕн хушнине тунă тет.

— Пирĕн яла та килтĕрччĕ!

— Эй, Пӳлĕхçĕ, чăн пулсан, пире те пулăшу парĕччĕ, — кĕлтăваççĕ чухăнсем.

Пуянсем хăраса ӳкнĕ. Уйрăмах Хунчар Савантерĕ айне янă курăнать, хапхине те хупса уçма хăраса тăрать.

Кĕтӳ кăларса янăранпа нумай та вăхăт иртмерĕ, сасартăк вăрман енчен утлă çарçыннисем йышлăн курăнса кайрĕç. Чи малтан вĕсене ял хĕрринчи валака шыв ăсма аннă хĕрарăмсем асăрхарĕç.

«Кусем — патька-патша утаманĕн çыннисем!» — савăнса шухăшларĕç вĕсем.

Хыпар пĕтĕм яла типĕ курăка хыпса илнĕ çулăм пек хăвăрт саланчĕ. Унта та кунтан çынсем чупса тухрĕç, килекен отряда хирĕç васкарĕç.

Шыв ăсма аннă хĕрарăмсем пуринчен малтан юланутçăсем патне чупса çитрĕç те чĕркуçленсе ларчĕç.

Укаслу, учĕ çинчен сиксе анса, вĕсен патне пычĕ:

— Эй, инкесем-аппасем, — терĕ, — кам умĕнче чĕркуçленсе ларатăр вара эсир? Палламарăр-им мана?

Хĕрарăмсем пуçĕсене çĕклерĕç те, тĕлĕнсе, чĕлхисене çă-тăр-р! çыртрĕç.

Ара, Укаслу-çке ку! Испуханăн тăлăха юлнă хĕрĕ! Арçын тумĕпе. 

— Укаслу, эсĕ-и? — харăссăн ыйтрĕç вĕсем.

— Çавă, — хуравларĕç вĕсем патне пырса тăнă Аçтăрханпа Атлай, — мĕн, телĕнмелле-им?

— Çук, — терĕç хĕрарăмсем. — Эпир патька-патша утаманĕ килет тесе...

Куна илтсен отрядри йĕкĕтсем кулса ячĕç:

— Ара, çакă ĕнтĕ вăл патька-патша утаманĕ — Укаслу-полковник.

— Ан лăпăртатăр! — касса татрĕç вĕсене хĕрарăмсем. — Эпир сирĕнпе чăнласах, эсир пур...

— Вĕсем тĕрĕс калаççĕ, — калаçăва хутшăнчĕ Укаслу. — Мана чăнах та патька-патша ячĕ. Манихвесĕ те, акă, пĕрлех.

Хĕр укçăвĕнчен пысăк тĕрке хут туртса кăларчĕ те хĕрарăмсене кăтартрĕ.

— Унта вара пуянсен çĕрне туртса илме, пупсене хăваласа яма ирĕк панă тесе çырнă-и? — ĕненесшĕн пулмарĕ тахăшĕ.

— Çырнă.

— Пуянсен туприне чухăнсемпе тăлăхсене валеçсе пама та хушнă-и? — татах иккĕленчĕ тепри.

— Ăна та çырнă.

Капла каланине илтсен, сăмахласа тăракансенчен пĕри такамран кулнăн такмакласа та илчĕ:

— Арман чулĕ кăлтăртăк, пуян мулĕ шăлтăртăк! 

Укаслу отрячĕ тавра халăх пухăннăçемĕн пухăнса пычĕ.

Хăйсен ял хĕрĕ, тăлăх-турат, йĕкĕт тумне тăхăнса çар ертсе, манихвес илсе килни пурне те тĕлĕнтерчĕ те, савăнтарчĕ те.

— Утăрья!

— Мухтав, Укаслу, сана! — кăшкăрашрĕ яш-кĕрĕм. Анчах пурте ыр сăмахпа кĕтсе илмерĕç ăна. Ватă карчăксем хушшинчен усал калани те илтĕнчĕ:

— Хĕрупраç çапла çӳрĕ-и вара?

— Ӳлексе ĕнтĕ вăл. Хĕр пулсан, вăтанĕччĕ те.

— Улми йывăççинчен аякка ӳкмен, теççĕ. Амăшĕ пекех хăй вилĕмĕ çитичченех вилесшĕн ĕнтĕ ку!..

Уйрăмах вĕсен хушшинче пĕр кĕвенте пек кукăрăлса ӳкнĕ карчăк вăштăртатса çӳрерĕ:

— Ӳлексе ĕнтĕ, ӳлексе. Турă кĕнекинче те ун пек хĕр пуласса çырнă, тет, э-э-э?

Тӳрех палларĕ ăна хĕр — леш элек хутаççи Укапи карчăк ку. Унăн ĕçĕ çавă ĕнтĕ. Элек сармасăр, çынна усал тумасăр пурăнма пултараймасть вăл.

Çамрăксем Укапи карчăк элекне те, ват хĕрарăмсем мăкăртатнине те илтмĕш пулчĕç. Халĕ çамрăксен хăйĕн пуçĕ пур.

Укаслу тантăшĕсем ун çумне сăмала пек çыпçăнчĕç. Вĕсен хăйсен пĕлес тени пур:

— Укаслу, патька-патша хăй çарне ытти хĕрсене те илет-и?

— Укçу çакса, йĕкĕтсемпе пĕрле çӳренĕшĕн хĕрсене Киремет çиленмест-и?

Хуравласа та ĕлкĕрсе пыраймасть Укаслу. Хăй калаçнă май йĕри-тавралла пăхса илет. Эх, ăçта-ши Кĕлсулттан кинемей? Курасчĕ ăна часрах, калаçасчĕ унпа. Çитрĕ-çке вăл ĕмĕтленни, çитрĕ. Укаслăва çакăн пек çар пуçĕнче курасшăнччĕ вăл!

Укаслу унталла та кунталла пăхнине Килтеш хĕрĕсенчен пĕри асăрхарĕ:

— Кама кĕтетĕн, Укаслу? - ыйтрĕ вăл.

— Кĕлсулттан кинемей килмест-ши, тетĕп. Мана йывăр чухне çывăх куратчĕ вăл.

— Ан та кĕт, Укаслу, — терĕ хĕр. — Вăл чирлĕ. Килĕнчен тухаймасть. Икĕ эрне каялла ăна Карлайпала Савантер хĕнесе пĕтернĕ...

— Хĕнесе пĕтернĕ! — кăшкăрса ячĕ Укаслу.

Вăл Тимофей-хусаха чĕнсе илчĕ те хăй хыççăн пыма хушрĕ. Кĕлсулттан кинемей килне каяс терĕ.

Çав вăхăтра такам сасси янăраса кайрĕ:

— Этьсемри, Савантер тарать! Авă, авă. Вăрманалла тарать.

Вĕри шывпа сапнă пекех сиксе ӳкрĕ Укаслу. Çавăнтах утне çапрĕ те уçă çĕре вĕçтерсе тухрĕ. Ун хыççăн Тимофей-хусах, Аçтăрхан тата темиçе хусах ыткăнчĕç. Вĕсем вăрмана кĕрсе пытанма тăрăшакан Савантере тӳрех асăрхарĕç те, çулне пӳлес тесе, урлă ӳкме шутларĕç.

— Çук, Хунчар ассийĕ, тараймăн, — пăшăлтатрĕ хĕр. Укаслу учĕ те, хусахсен учĕсем те çил пек вĕçеççĕ. Анчах Савантерĕн çулне такки пӳлеймерĕç вĕсем. Аллă-утмăл хăлаç аяккарах иртсе кайрĕ те вăл йывăçсен хушшипе вирхĕнчĕ.

— Çук, хăтăлаймăн! — кăшкăрса ячĕ Укаслу. — Хăтăлаймăн!

Самантрах вăл уххине çĕклесе хăйĕн укçăвĕнчен кăвак çĕмрен туртса кăларчĕ. Çĕмрене вырнаçтарса хучĕ те, уххине çӳле çĕклесе, утне сиккипе чуптарса пынă çĕртех, персе ячĕ.

— Вшик! — турĕ çĕмрен. Вăл çил пек Савантер еннелле вĕçсе кайрĕ.

Анчах лекеймерĕ çав. Савантер учĕ сылтăмалла сиксе ӳкрĕ, çĕмрен ватă çăкана панлатса пырса çапăнчĕ те тем тарăнăш тăрăнса ларчĕ.

Укаслу часрах укçăвĕнчен тепĕр çĕмрене туртса кăларчĕ. Анчах куçĕ хăй умĕнчен Савантере çухатрĕ.

— Çта кайса кĕчĕ вăл? — кăшкăрса ячĕ Укаслу, йĕри-тавралла пăхса.

— Çĕр çăтнă пекех çухалчĕ! — терĕ Аçтăрхан та, вĕçтерсе çитсе. — Ниçта та курăнмасть!

Çав вăхăтра Тимофей-хусах хăй çыннисемпе персе çитрĕ.

— Куç умĕнченех çухалчĕ! — вăрçрĕ вăл. — Халех, итлесе пăхам-ха, ут ури сасси илтĕнмест-и?

Вăл учĕ çинчен сиксе анчĕ те, çĕре выртса, хăлхипе итлесе пăхрĕ. Çук, пуçне сулларĕ, ут ури сасси те илтĕнмест.

— Таçта çакăнтах пытанса тăмасть-и? — иккĕленсе илчĕ Аçтăрхан. — Атьăр-ха, лайăхрах шыраса пăхар.

— Атьăр, тĕрлĕ еннелле сапаланса каяр, — терĕ Укаслу. Пурте, тĕрлĕ еннелле сапаланса, Савантер йĕрне шырама тытăнчĕç. Укаслу пĕр хусахпа пĕрле сылтăмалла кĕрсе кайрĕ, Аçтăрхан — сулахаялла, Тимофей-хусах — малалла.

Инçе кайрĕ-и, çывăха кайрĕ-и Укаслу — сасартăк мал енче кăшкăрни илтĕнсе кайрĕ:

— Кунта килĕр! Кунта!

Укаслу утне сасă еннелле сиктерчĕ.

Тепĕр темиçе минутран вăл Тимофей-хусахпа икĕ çарçынни тăнă çĕре сиктерсе тухрĕ.

— Мĕн пулнă? Çта Савантер?

— Авă, сулахай енчен тухать, — терĕ Тимофей-хусах. — Авă, хуçăк юман çумĕнче!

Пăхрĕ те Укаслу, йĕнерленĕ ут çавăнта çăрхаласа тăнине курчĕ. Савантер учĕ ку. Анчах Савантерĕ ăçта?

— Инçе тарайман, атьăр шырар! — чĕнчĕ Укаслу. Вунă-вунпилĕк çын сехет ытла таврара учĕсене вирхĕнтерсе çӳрерĕç. Анчах ниçта та Савантер курăнмарĕ. Йывăç тăррине те пăхрĕç ĕнтĕ, таçта çĕр хăвăлĕ çук-и тесе те шырарĕç. Таркăн этем йывăç тăрринче те курăнмарĕ, çĕр хăвăлĕ те ку таврара пулмарĕ. Аçтăрхан çывăхрах хăвăл йывăç та тупрĕ. Унта та таркăн курăнмарĕ.

Аллине сулчĕ вара Укаслу:

— Çĕр çăттăрах вăл этеме! Турă пулăшсан, тен, тепĕр чухне лекĕ пирĕн алла! Таçтах тарса хăтăлаймĕ! Пирĕн аллах лекĕ!

Хуллен таврăнчĕç вара пурте каялла Килтеш ялне. Чунĕсем пĕрин те канмарĕç. Ара, пĕр юнĕçен тарса хăтăлчĕ те-ха, пĕр тăшман пуçĕ сывă юлчĕ те-ха.

  
   Çула туясăр ан тух


   Укаслу Кĕлсулттан кинемей патне кайма тухрĕ.

Ырă çанталăк тăрать. Ăшă. Кăнтăртан лăпка çил кассăн-кассăн вĕркелет, хăйпе пĕрле кункаçа тем тĕрлĕ тăрмашса, тем тĕрлĕ ĕçлесе ывăннă çан-çурăма кантарма сулхăн илсе килет.

Хĕвел тин кăна анса ларнă, таврара çутă-ха.

Килтеш ялĕ варрипе пысăках мар çырма юхса выртать. Укаслу çав çырма хĕррипе шыв юхăмне хирĕç утать. Çырминче шывĕ сахал, ара, уйăх ытла таврара шăрăх тăнă та.

Çырма хĕррипе утнă май, Укаслу утă çулнă чухне хăй çак сукмакпа çӳренине аса илчĕ. Ун чухне Укаслу Килтешри ытти хĕрсенчен нимĕнпех те уйрăлса тăмастчĕ. Вăл хăй пурнăçне ватлăха çитиччен йĕркеллĕн, лăпкăн пурăнса ирттересси пирки çеç шухăшлатчĕ. Çав вăхăтра усал чунлă çынсем ăна тискер кайăк путеке йăтса кайнă пек вăрлама хатĕрленнĕ иккен... И-и, унтанпа пурте улшăнчĕç. Çуттĕнчере халĕ ĕнтĕ Карлай та, Шăхаль те çук. Самани те халĕ урăх. Укаслу та хăй вăйне лайăх пĕлет. Халĕ ĕнтĕ вăл унчченхи пек ватлăха çитиччен лăпкăн та хуйхăсăр пурăнса ирттересчĕ тесе шухăшламасть, çав лăпкăлăха килес кунри телей, ырлăх, ирĕклĕх ячĕпе никĕсĕ-мĕнĕпех ватать.

Кĕлсулттан кинемей çурчĕ пушă пекех. Никам та пурăнмасть кунта, тейĕн. Тĕтĕм тухни те курăнмасть. Ытти çынсенни пек вĕрлĕксем çинче чӳлмек таврашĕ те, çунă хыççăн типме çакнă çĕтĕк-çатăкĕ те çук.

Яланхи пекех пӳрт алăкĕ хупă. Анчах ăна питĕрмен иккен. Укаслу васкамасăр алăка уçрĕ те пӳрте кĕрсе тăчĕ.

— Кам унта? Килях! Килях! — илтĕнчĕ Кĕлсулттан сасси. Карчăк путмар çинче выртать.

Укаслу ун патне чупса пычĕ те ыталаса илсе макăрса ячĕ.

— Ну, ну, куççуль тăкатни тата, хĕрĕм. Ан йĕр, — сăмахла пуçларĕ карчăк кăмăлсăр. — Ĕлĕк куççуль тăкни те çитĕ. Акă, эпĕ ура çине тăрам-ха. Эхе-хе! Тем хама кансĕртерех туйрăм çав. Кăшт выртса ирттерес, терĕм. Тăрам-ха, тăрам.

Вара вăл Укаслу аллине айккинелле пăрчĕ те путмар çинчен çĕкленчĕ.

— Халсăрланни иртĕ-ха вăл, иртĕ. Эхе-хе! — калаçрĕ карчамас, хĕре лăплантарас тесе.

Укаслу ăна лайăх ăнланать, вăл мĕншĕн çапла калаçнине те пĕлет. Карчăк хăйне шеллеттерме юратмасть-çке. Мĕн пулса иртнине каласшăн мар.

— Кĕлсулттан кинемей, — терĕ хĕр, — мана çынсем йăлтах каласа пачĕç. Карлай çинчен те, Савантер çинчен те.

— Эхе-хе! Ара, халăх çăварĕ хапха çăварĕ теççĕ мар-и! — кăмăлсăр пулчĕ карчăк. — Ĕлкĕрнĕ те-çке. Чакаксем пек чăкăлтатрĕç пуль. Эпĕ вара, ватсупнă, сана нимĕн те систерес мар-ха, теттĕм.

Укаслу вăл калаçнине ним сассăр итлесе ларчĕ.

— Эпĕ сана Аванкай патне ăсатса таврăнтăм кăна, Карлайпа Савантер тата унăн хăрах алăллă тарçи вăркăнса кĕчĕç. «Эпир тарса çӳрекен Укаслăва шыратпăр! Ăçта персе чикрĕн ăна!» — теççĕ. Шырарĕç, шырарĕç, пĕтĕмпех çавăрттарса пĕтерчĕç, юлашкинчен тата Карлай хама тĕртсе сирпĕнтерсе хăварчĕ. Пĕтĕм шăм-шакăм ыратать. Эхе-хе! Ара, карчăка нумай кирлĕ-им? Ылхантăм вара çав путсĕр Карлая. Ылхантăм... Хайхискере вара усал чир çыпçăнчĕ.

— Валтиел çумĕнчи Эпрахиль юпи патне мĕншĕн пынă вăл? — тĕлĕнсе ыйтрĕ Укаслу,

— Укапи карчăк ăна сиплет тенине илтнĕччĕ эпĕ. Укапи унта пуççапма кайма хушнă, тет. Эхе-хе! Унтан таврăнман терĕç-ха ăна. Ан тив,çуретĕр. Эпĕ янă чир нихăçан та иртмест. Ăна пурте пĕлеççĕ.

— Тĕрĕс, Кĕлсулттан кинемей... Карлай халь тин ĕнтĕ нихăçан та чирĕнчен сывалаймĕ. Йĕпе тăпра ун шăммине сыпăнма памĕ.

Укаслу Эпрахиль юпи патĕнче мĕн пулса иртнине ним пытармасăр каласа пачĕ.

— Усалĕ ертсе çӳренĕ ăна.

— Эхе-хе! Усал çын хăй вилĕмне шырать, теççĕ, — терĕ Кĕлсулттан кинемей. — Çĕр çинче пĕр усал сахалтарах пулчĕ. Эхе-хе, тăпри çăмăл пултăр ĕнтĕ апла. Леш тĕнчене кайнă çынна çилленсе пурнас мар.

Укаслу чĕнмерĕ. Йăла-йĕрке хушнине те пăхмарĕ, çĕре кĕнĕ тискер çынна вăл ырă сунма ниепле те хал çитереймерĕ.

Пĕр самантлăха иккĕшĕ те чĕнмесĕр ларчĕç.

Укаслу Савантер çинчен каласа пама тытăнчĕ. Хăйсем ăна хăваласа кайнине те, лешĕ, вăрмана кĕрсе, ним паллисĕр çухалнине те каласа кăтартрĕ.

— Учĕ пурччĕ, хăйне ниепле те тупаймарăмăр, — терĕ. Карчăк вара çапла ыйтрĕ:

— Иывăç тăррине пăхрăр-и?..

— Пăхрăмăр.

— Начар пăхрăр пуль çав. Эхе-хе. Çавăнтах ĕнтĕ, учĕнчен инçетре пулмалла мар вăл. Ут тени вăл хуçи хăваласан та инçетех каймасть.

— Тартăрах! Пурпĕр хăçан та пулин лекет. Халĕ пирĕн ирĕк çитрĕ. Хунчарсем хуçаланас çук...

Сĕм çĕрле кăна Укаслу, кинемейпе сывпуллашса, ашшĕ килне таврăнчĕ.

Хусахсемпе отрядри йĕкĕтсем пĕрерĕн-пĕрерĕн Килтешри çуртсене кĕрсе вырнаçнă. Ялта пурте йĕркеллĕ, шăп.



Çывăрма выртсассăн Укаслу хăрушă тĕлĕк курчĕ.

Вĕсем Алюновпа пĕрле, алла-аллăн тытăнса, симĕс çаран тăрăх утаççĕ. Иккĕшĕ те хаваслă, йăл-йăл кулаççĕ. Тӳперен çутă хĕвел вĕсем çине ялкăшса пăхать. Инçете-инçете ăрша куçать. Иĕри-тавра чечексем. Шурă, хĕрлĕ, кăвак, сарă чечексем... Сасартăк вĕсем хăйсен умĕнче пĕчĕк çырма асăрхарĕç. Алюновпа Укаслу пĕр-пĕрин аллине вĕçертмесĕрех иккĕш çырман икĕ енĕпе утрĕç. Çавăнтах кĕтмен çĕртен тĕттĕмленсе кайрĕ, тӳпене пĕлĕтсем хупăрласа илчĕç. Çумăр çăва пуçларĕ. Укаслу хăраса кăшкăрса ячĕ. Анчах çумăрĕ нумая пымарĕ. Вăл чарăнсанах тав-рара çуталчĕ. Укаслу, Алюнова тупас тесе, ун еннелле пăхрĕ. Анчах хăранипе кăшкăрсах ячĕ. Унпа Алюнов хушшинче тем тарăнăш çырма.

— Алюн! — кăшкăрса ячĕ Укаслу. — Алюн! Кил-ха кунта! Анчах Укаслу сасси леш çырана çитеймест, таçта кайса çухалать. Вара Укаслу хăй Алюнов патне каçма шутларĕ. Çыран хĕрринех пырса тăчĕ те сасартăк аялта çынсем тăнине курчĕ. Карлай, Шăхаль тата Савантер. Вĕсем ăна аллипе юнаççĕ.

Укаслу хăранипе çыран хĕрринчен аяккалла чупса кайрĕ. Çырма урлă епле каçма пулĕ-ши тесе пăхкалама тытăнчĕ. Хăйне курайман çынсем çывăхра пулни ăна калама çук аптратса ӳкерчĕ. Вăл сасартăк хыçалалла çаврăнса пăхрĕ те каллех ахлатса ячĕ. Ун патнелле тем пысăкăш упа мĕкĕрсе чупа парать. Укаслу упаран тарма тытăнчĕ. Анчах упи те унран юлмасть. Акă ĕнтĕ, çитсех, çитсех пырать вăл.

— Алюн! Алюн! — кăшкăрать Укаслу.

Анчах Алюнов çырман тепĕр енче нимĕн пулман пекех лăпкăн кулкаласа тăрать. Вара Укаслу, тарса пулмасть тенĕн, тăпах чарăнчĕ. Аллинче унăн — анкар. Вăл ăна çирĕпрех чăмăртаса тытрĕ те упа еннелле ярса пусрĕ. Çав вăхăтра упа та чарăнса тăчĕ, кайри урисем çине ларчĕ те аслатилле сассипе кулса ячĕ:

— Аха-ха-ха-а! Таратăн-и? Хăвах манран таратăн-и? — терĕ. Укаслу куçĕ умĕнчех хайхи упа, тирне улăштарса, Савантер пулса тăчĕ...

Çав вăхăтра Укаслу вăранса кайрĕ.

— Эй, Хайпурен, — терĕ вăл чĕтрекен тутипе. — Пулăшсам! Ан кăтарт ӳлĕмрен çакăн пек тĕлĕксем!

Хĕвел ури чӳречерен пӳрте кĕнĕ. Çап-çутă. Урамра — çын сассисем.

— Тăр-р! — кăшкăрни илтĕнсе кайрĕ чӳрече кутĕнчех. — Çитрĕмĕр! Тăр-р!

Укаслу хăвăрт ури çине сиксе тăчĕ: «Ара, Аванкай мучи сасси-çке ку!» — терĕ. Хĕр часрах чӳрече патне чупса пычĕ. Çавă. Аванкай мучи. Утне тăварать. Урапи çине хăй туп-туллиех тем тиенĕ, çиелтен шăналăкпа витнĕ.

Хăвăртрах çăвăнчĕ те Укаслу урам енне чупса тухрĕ. Аванкай мучи ăна хирĕç пыра парать. Вăл пӳрте кĕме те хатĕрленнĕ иккен. Куçĕ хăйĕн кулать.

— Халь мĕнле саламламалла ĕнтĕ сана? Хĕрĕм темелле-и? Ахмар темелле-и? Е патька-патша полковникĕ темелле-и? — терĕ.

— Хĕрĕм, тесе чĕн, мучи, — ăшшăн хуравларĕ Укаслу. — Халь тин ман нимĕнрен те хăрамалли çук. Патька-патша хăй мана çапла каларĕ. Пурте ман ятăма пĕлеççĕ.

— Ку та тĕрĕс, хĕрĕм, — килĕшрĕ унпа Аванкай. — Усалсем, ан тив, урăх ятпа çӳреччĕр. Пирĕн хамăр ятсемех лайăх.

— Эпир Килтеше килни çинчен эсĕ, мучи, епле пĕлме ĕлкĕртĕн?

Старик чеен кулса ячĕ:

— Тĕнче тăрăх хавха çӳрет, хĕрĕм, хавха çӳрет. Хавха вăл ут-урхамахран ирттерет. Ырă çын вырăнтан, калăпăр, хускалман-ха, вăл ăçта каясси çинчен пĕтĕм тĕнче пĕлет. Ĕнерех çула тухрăм. Сан патна килме. Утăм лайăх, маттур чупать. Астăватăн-и, сан укçупа илтĕмĕр-иç ăна та. Эсир патька-патша патне утланса кайнă леш пилĕк утпа пĕрле.

— Укçи вăл, мучи, манăн мар-çке. Ана мана патька-патша панăччĕ.

— Çапла та-ха, сана вăл хĕр тупри тумалăх тесе панăччĕ-çке.

— Ун вырăнне, ав, кирлĕ ĕçе юрăхлă пулчĕç.

— Тĕрĕс, — килĕшрĕ мучи. — Атя-ха, хĕрĕм, халĕ ĕнтĕ урапана кайса пăхар. Унта манăн сан валли парне пур.

Вĕсем урапа патне утрĕç.

Аванкай варт! тутарса урапа шăналăкне сирчĕ... И-и, урапи çинче ушкăн-ушкăн — кăрал: хĕç, анкар, çĕмрен, ухă.

— Акă ман парнем, Укаслу, — терĕ старик. — Пĕлетĕп сан патна нумай маттур йĕкĕт килĕ. Вĕсене пурне те кăрал кирлĕ. Пĕр хĕç те, пĕр анкар та хăй хуçине тупмасăр юлмĕ. Ватă Аванкай алли кăлăх ĕçлемен. Ун алли хăй вăхăтĕнче хĕç те тытма пĕлнĕ. Ун алли хăй вăхăтĕнче тискер тăшман пуçне касма та пĕлнĕ.

— Кун чухлĕ кăрала хăш вăхăтра тума ĕлкĕрнĕ эеĕ, мучи?! — тĕлĕнчĕ хĕр.

— Çула туясăр ан тух, — тенĕ ваттисем, — ăс вĕрентсе каларĕ старик. — Эсĕ, Укаслу, кăралсăр ан çуре. Сана валли эпĕ тата темĕн чухлĕ кăвак çĕмрен хатĕрлерĕм. Пĕркун панă кăвак çĕмрен пеккисене. Ав миçе укçу. Туллиех. Сан валли вĕсем, Укаслу, — аллипе урапин сылтăм кĕтессинелле тăсса кăтартрĕ Аванкай. — Пĕркун панисем юрарĕç-и сана, хĕрĕм?

— Юрасса юрарĕç-ха, мучи. Анчах хамăн куç тĕрĕсех пулмарĕ. Савантере персе ӳкерес тенĕ çĕмрен тискере лекмерĕ, — терĕ хĕр, ĕнер мĕн пулса иртнине пĕр пытармасăр каласа кăтартрĕ.

— Ан кулян, Укаслу, — йăпатрĕ ăна старик. — Пĕр кăвак çĕмрен усала вĕлереймерĕ пулсан, тепри лекĕ. Кăвак çĕмрен тĕл лекмеллех вăл...



Çинçе ураллă çиччĕсенчи хĕрача чупса пычĕ.

— Укаслу аппа! — терĕ вăл. Кĕлсулттан кинемей кунта аманнă йĕкĕт пур терĕ. Ăна хăй патне илсе пыма каларĕ вăл.

Сиплеме.

«Мĕн тери ырă чунлă карчăк!» — шухăшларĕ Укаслу. Ĕнер вăл юриех, чирлĕскере кансĕрлес мар тесе Асмантей пирки нимĕн те каламарĕ. Анчах карчăк ун çинчен хăех пĕлме ĕлкĕрнĕ иккен. Мĕнле сăмах каласа тав тумалла-ши ун пек ытарайми çынна!

Хĕр-полковник хăй патне Аçтăрхана чĕнчĕ:

— Асмантей сывлăхĕ мĕнле? — тĕпчеме тытăнчĕ вăл.

— Самайланать-ха. Анчах, тем, суранĕ ут илсех каяймарĕ.

— Кĕлсулттан кинемее астăватăн-и?

— Астумасăр! — кăшкăрса ячĕ Аçтăрхан. — Вăл маншăн пĕркун, вăрманта чухне Пихампар пулчĕ. Унран лайăх сиплевçĕ тĕнчипе те çук.

— Асмантее ун патне илсе кай-ха эппин.

— Вăл çак ялта пурăнать-и? 

— Çак ялта. Ак, çак хĕрачана янă.

— Ну-у, апла халь Асмантей ура çине тăрасси куç умĕнчех! — савăнса каларĕ те Аçтăрхан аманнă юлташне турттарса каймашкăн тесе лаша кӳлме тухрĕ...

  
   Çĕнĕ вут


   Вăхăт урхамахĕ сиккипе чупать. Пурнăç хăй еккипе шăвать. Укаслу майĕпен çарпуçĕ пулма хăнăхса пычĕ, халиччен анкар тытма, ухă пеме пĕлнĕскер, тата хĕçпе çапăçма вĕренчĕ, çар йĕркине хăнăхрĕ. Иртен пуçласа каçчен ун патĕнчен çынсем татăлмарĕç: тĕрлĕ ыйтупа калаçрĕç, канашларĕç, вăл такама та кирлĕ пулчĕ. Унсăр пĕр çын та пурăнма пултараймасть пек. Çакă ăна çиелтен пăхма хăйне май улăштарчĕ те: унăн сасси те хулăнланчĕ, куçĕнче темĕнле халиччен кӳрăнман çирĕплĕхе палăртакан вут-хĕлхем çиçе-çиçе иле пуçларĕ. Хăйĕн ĕлĕкхи çепĕçлĕхне, нарасталăхне вăл чун-чĕри тĕпне пытарчĕ.

Çапах та Укаслу хăйĕн тусĕсенчен, Тимофей-хусахран пĕрре те татăлса пурăнмарĕ: кашни кирлĕ ĕç пиркиех вĕсемпе канашлама тăрăшрĕ. Çар ĕçĕнче вара Тимофей-хусах уншăн чи хаклă тел, шарал пулса тăчĕ.

Килтешре темиçе кун пурăннă хыççăн Укаслу хăй юлташĕсене малалла мĕн тăвасси пирки канашлама пухрĕ.

Аçтăрхан ним тăхтаса тăмасăрах кунтан тухса кайма, ытти ялсене çитсе патька-патша тăшманĕсене пĕтерме сĕнчĕ.

Анчах Тимофей-хусах унпа килĕшмерĕ:

— Пирĕн тĕп вăй кунтах, Килтешрех юлтăр, — терĕ вăл. — Килтеш пирĕн тĕпкил пултăр. Таврари ялсене вара эпир пысăк мар çарсем кăлара-кăлара ярăпăр.

— Капла лайăхрах пулĕ çав, — килĕшрĕç унпа ыттисем. — Капла пирĕн пысăк мар ушкăнсем Кĕтнепе Хырла хушшинчи кашни ялах çитĕç: мĕн кирлине çитерĕç, ытлашшине пĕтерĕç.

— Çар та пухĕç! — хушса каларĕ Тимофей-хусах.

— Эсир каланă пек пултăр эппин, — килĕшрĕ те вĕсемпе Укаслу, пысăк мар утлă ушкăнсемпе Килтешрен тухса кайма хушрĕ.

Çав вăхăтра пӳрте Аванкай мучипе тепĕр икĕ шурсухал пырса кĕчĕç. Вĕсем Укаслăва, унтан ытти çарçыннисене пуçтарчĕç.

— Каламалли пур-ха сана, хĕрĕм! — терĕ Аванкай.

— Кала, мучи — ирĕк пачĕ Укаслу. — Сан кашни сăмаху — ылтăн. Итлетпĕр.

— Эпир ял çыннисемпе канашларăмăр та-ха, — кăшт ӳсĕркелесе илсе сăмахне пуçларĕ старик. — Эсир, патька-патша паттăрĕсем, пирĕн пата çĕнĕ пурнăç, телей, ырă пуласлăх илсе килтĕр. Çавна май эпир ялта çĕнĕ вут чĕртес тетпĕр.

— Çĕнĕ вут чĕртес тетпĕр? — тĕлĕнсе ыйтрĕ Тимофей-хусах. — Ак, мĕнле вара вăл?

— Эпир, чăвашсем, вута хисеплетпĕр, — хуравларĕ Аванкай. — Вутра этеме чир-чĕртен тасатакан, хĕн-асапран, çын усалĕнчен çăлакан вăй пур. Халĕ ĕнтĕ кив пурнăç пĕтрĕ, усал-тĕсел тĕп пулчĕ. Çакна палăртасшăн эпир. Кив вут кив пурнăç пек пĕттĕр. Çĕнĕ вут эпир ĕмĕртенпе ĕмĕтленнĕ пурнăçа амаланма, вăй илме пулăштăр.

— Çĕнĕ вутне, çĕнĕ вутне епле чĕртетĕр? — çине тăрсах тĕпчерĕ Тимофей-хусах.

Аванкай мучи хăйпе пĕрле килнĕ шурсухалсем çине пăхса илчĕ те вăтаннăн:

— Çĕнĕ вут чĕртме пĕлетпĕр-ха ăна, тăванăм, — терĕ. — Акă, хăв куçупах курăн.

Старик каллех Укаслу енне çаврăнчĕ:

— Сан сăмахна кĕтетпĕр, хĕрĕм. Эс — патька-патша утаманĕ.

— Çĕнĕ вут — çĕнĕ пурнăç никĕсĕ, — хăй тĕллĕн калаçрĕ ку хушăра Тимофей-хусах. — Тĕлĕнмелле, тĕлĕнмелле... Хăйне евĕрлĕ, ырă шухăш...

Ватă çарçынни те çапла калани хĕр-полковнике савăнтарсах ячĕ.

— Эп мĕн калам ĕнтĕ, Аванкай мучи, — терĕ вăл. — Ялпа-йышпа мĕнле йышăннă — çавăн пек пултăр.

Хĕр-полковнике ялти ватăсем çапла йышăнни питĕ килĕшрĕ. Уйрăмах ăна тата çак шухăша Тимофей-хусах ырлани савăнтарчĕ. Пĕр шутласан вăл чăвашсемшĕн ют тейĕн, çапах та çĕнĕ вут чĕртнин тĕп шухăшĕ ăна хăйĕн ĕмĕчĕпе килĕшӳллĕ пулчĕ пулас. Чăн çав ĕнтĕ, хальхи саманара ют та тăванран çывăхрах пулать иккен. Пĕр ĕмĕте пула тăванпа тăван мар, çынпа çын çывăхланать.

— Апла эпир ĕçе тытăнар-ха эппин, — терĕ Аванкай мучи шурсухалсем енне çаврăнса. — Этьсемри, атьăр, халăха пĕлтерер эппин. Кив вута сӳнтерччĕр.



Часах Килтешĕн кукăр-макăр урамĕсенче хыпарçăсен сасси илтĕнсе кайрĕ:

— Патька-патша ирĕкне сыхласа, çĕнĕ пурнăç пусланине палăртса шурсухалсем çĕнĕ вут чĕртме килĕшнĕ. Çĕнĕ вут — пĕтĕм чир-чĕре, ĕлĕкхи хĕн-асапа, пусмăр тĕнчине çунтарса ярĕ. Пурте вучахăрсене сӳнтерĕр! Пурте кивĕ вута пĕтерĕр! Ял хĕррине тухăр!..

Часах Килтеш çыннисем пурте вучахĕсене сӳнтерсе ял хĕррине, таса уя тапса тухрĕç. Укаслупа ун йĕкĕчĕсем те халăхран юлмарĕç.

Килтеш халăхĕ мĕн туни уйрăмах Тимофей-хусахпа ун юлташĕсене кăсăклантарчĕ. Вĕсем Аванкайпа шурсухалсенчен юлмарĕç, пурне те курас тесе вĕсен хыççăнах çӳрерĕç.

Ялпа вăрман хушшинчи таса уя икĕ юман юпа илсе тухрĕç. Вĕсенчен пĕрне пăчăкă пек касса тунă. Юписем иккĕшĕ те тип-типĕ. Вĕсене уй варрине туса лартнă пĕчĕк хапха патне йăтса пычĕç те çĕнĕ вут кăларма хатĕрлемешкĕн тытăнчĕç.

Вут тупасси — авалхи йăла. Икĕ типĕ йывăçа пĕр-пĕрин çумне чылай хушă сăтăрнипе вут тухать. Килтешсем çакна лайăх пĕлеççĕ иккен.

Пĕр юман юпине, касса тикĕсленине, çĕр çине хучĕç. Теприне шĕвĕр вĕçлине, ун çине тăрăнтарса лартрĕç те вĕренпе çыхрĕç. Вĕренĕн икĕ вĕçне икĕ енчен çынсем тытрĕç, туртма тытăнчĕç. Варринче — Аванкай мучи, вăл типĕ ăвă тытнă, вут тухсанах тивертме хатĕр.

Шурсухалсем курăк çине чĕркуçленсе ларчĕç те, тухăçалла пăхса, кĕлтума тытăнчĕç:

— Эй, аслă çӳлти Турă, тĕнче хуçи Танкăр! Эй, Пӳлĕхçĕ, çынсене юратакан ырă Пӳлĕхçĕ! Сире пуç таятпăр, сире пуç çапатпăр, сиртен ырлăх ыйтатпăр. Парăрсам пире çĕнĕ вут — патька-патша ирĕкĕпе килнĕ çĕнĕ пурнăçа упракан çĕнĕ вут, мĕнпур усал-тĕселе çунтарса яракан таса вут!

Эй, Вут аçи! Эй, Вут ами! Сире пуç таятпăр, сире пуç çапатпăр, сиртен ырлăх ыйтатпăр: Парăрсам пире çĕнĕ вут — патька-патша ирĕкĕпе килнĕ çĕнĕ пурнăçа упракан çĕнĕ вут, мĕнпур усал-тĕселе çунтарса яракан таса вут!

Кун хыççăн вĕрен тытса тăракан арçынсем ĕçлеме, юпасене пĕр-пĕрин çумне сăтăрма тытăнчĕç.

Самаях вăхăт иртрĕ.

Сасартăк йывăçпа йывăç сĕртĕннĕ вырăнта çулăм палтлатса тухрĕ. Аванкай мучи ăввине унта тытрĕ те савăнăçлăн кăшкăрса ячĕ:

— Мухтав турăсене! Эпир çĕнĕ вут, таса вут тупрăмăр! Инçех те мар кăвайт валли çатăрка пухса хунă. Старик ăввине вĕре-вĕре унта кайрĕ те вут чĕртрĕ.

— Çăмарта пĕçерес! — терĕç шурсухалсем.

Кăвайт çине пысăк хуран çакрĕç, унта пĕтĕм ялĕпе пухнă çăмарта ячĕç. 

Кăвайт çатăртатса çунать, ăна курса, пурин пичĕ-куçĕ те телейлĕн çиçет.

— Çăмарта пиçрĕ. Пурте — хуран кутне! — чĕнчĕ Аванкай мучи.

Çынсем, карталанса, пĕрин хыççăн тепри ун патне пыма тытăнчĕç. Старик вĕсене хурантан кăларса шуратнă çăмарта татăкĕ пачĕ.

— Çийĕр пурте! — кăшкăра-кăшкăра каларĕ вăл. — Тутă пулăр. Кашнин пурнăçĕ çĕнĕ вут амаланса чĕрĕлнĕ пекех çĕнĕрен чĕрĕлтĕр, ку çăмарта чĕрĕлнĕ пурнăç майи пултăр!

— Тавтапуçах сана, ватă ăсчах! — терĕ Тимофей-хусах старик аллинчи çăмарта татăкне илсе. — Тĕрĕс калатăн, пирĕн пурнăç паян çĕнĕ вут амаланнă пек чĕрĕлсе, чаплăланса каймалла! Ахальтен кашни кун çапăçăва кĕрсе юн тăкатпăр-им эпир!

Аванкай мучие хусах калани питĕ килĕшрĕ, вăл ăна ним чĕнмесĕр çĕре çитиех пуç тайрĕ.



Уя тухнă çынсем пурте Аванкай мучирен çăмарта татăкĕ илсе çирĕç. Çăмарта — пурнăç тĕвĕленнин палли.

— Халĕ, этьсемри, ĕлĕкхи ăçтиçукран-тасамартан, чир-чĕртен, усалтан-тĕселтен тасалар! — пĕлтерчĕ старик.

Яла кĕнĕ тĕле çĕр хăпартса хапха тунă. Ун варрине шурсухалсем вут чĕртрĕç.

— Çĕр хапха витĕр тухăр, этьсемри! — чĕнчĕç вĕсем. — Тасалар мĕнпур кирлĕ мартан!

Шурсухалсем, Аванкай мучипе пĕрле, пуринчен те малтан çĕр хапха витĕр тухрĕç. Вĕсем хыççăн вара ял халăхĕ тапранчĕ. Хăшпĕр çынсем, çĕр хапха витĕр тухнă чухне вут çунакан çĕре хăйсен кивĕ тумĕсене пăрахрĕç.

— Ку мĕне пĕлтерет тата? — ыйтрĕ Тимофей-хусах хăйпе юнашар тăракан Укаслуран.

— Чирлĕ çын тумтирне пăрахаççĕ, — хуравларĕ хĕр-полковник. — Çав тумтир мĕнле вутра çунса пĕтет, çавăн пекех чир-чĕр те кайтăр, тесе.

— Теприсем тата хăйсем пĕр-пĕр усал ĕç тунă чухне тăхăннă тумтирне çунтараççĕ, — калаçăва хутшăнчĕ Ишмук. — Ĕлĕкхине манас, усалтан тасалас тесе.

Аçтăрханпа Атлай хăйсен юнташне Асмантее иккĕш икĕ аллинчен çавăтса çĕр хапха витĕр иртрĕç. Асмантей самайланчĕ ĕнтĕ, Кĕлсулттан курăкĕ пулăшрĕ пулас, анчах вăйĕ çуккипе аптăрать-ха.

— Аманнисене мĕншĕн тата? — ыйтрĕ хусахсенчен пĕри.

— Суранран часрах тасалма, — ăнлантарчĕ Ишмук. — Çĕнĕ вутпа пĕрле этемĕн çĕнĕ пурнăç пуçламалла. Çĕнĕ пурнăçра кивĕ суран та пачах пĕтмелле.

— Ку пит аван, — кăмăлне килчĕ çак Тимофей-хусаха. — Государь-император умне унăн чĕрĕ-сыввăн курăнмалла. Мана юрĕ, амансан та... Анчах ун халсăрланма юрамасть, ачине ӳстермелле.

— Эпир те çĕр хапха витĕр тухатпăр-и? — пĕлесшĕн пулчĕ тепĕр хусахĕ.

— Паллах! — терĕ Тимофей-хусах. — Халăх йăли-йĕрки — пуриншĕн те. Ăна хисеплеме пĕлмелле пирĕн.

Хĕр-полковнике çак сахал сăмахлă, çиелтен пăхма кăшт хаяртарах та пек курăнакан ватă хусах ытларах та ытларах килĕшме тытăнчĕ. Унăн чун-чĕри питĕ таса, ырă иккен. Вăл, хăй вырăс пулсассăн та, чăваш йăли-йĕркине лайăх ăнланчĕ. Ку вăл халăха хисепленине пĕлтерет. Ахальтен каламан çав: «Вырăс çынни — ырă çын».

Укаслу, Тимофей-хусах тата ытти йĕкĕтсем те пĕрин хыççăн тепри çĕр хапха витĕр тухрĕç.

— Халĕ выльăх-чĕрлĕхе хăваласа килĕр! — хушрĕ çамрăксене Аванкай мучи.

Часах килтешсем çĕр хапха витĕр хăйсен выльăхĕсене хуса ирте пуçларĕç.



Каçпа, кашни килте çĕнĕ вут чĕртнĕ хыççăн, Тимофей-хусах Укаслу патне пычĕ:

— Турă пекех ăслă çын вăл, Аванкай мучи, — терĕ. — Çак ырă йăла-йĕркене ирттерсе, вăл пĕтĕм ял халăхне пирĕн ĕçĕн кӳнтели турĕ. Эпир пурте пĕрле вут хапха витĕр тухрăмăр. Пурте пĕрле çĕнĕ пурнăçшăн кĕрешекенсем пулса тăтăмăр. Çакăн пек хăйне евĕрлĕ йăлана хисеплесе упракан халăх пирки те ман — çав сăмахах: ăслă, пысăк чунлă, çутă ĕмĕтлĕ вăл. Çак йăлара мĕн тери пуласлăха шанни! Çав пуласлăхшăн кĕрешӳ çулĕ çине тухрăмăр та ĕнтĕ эпир.



Патька-патша йĕкĕчĕсем çĕнĕ вут чĕртнĕ кунхине пурте Килтешрех çĕр каçрĕç. Тепĕр кунне вара темиçе пысăк мар утлă ушкăн тĕрлĕ еннелле тухса кайрĕ: ялсене патька-патша çинчен пĕлтерме, чăвашсене кĕрешĕве çĕклеме, пусмăрçăсене пĕтерме...

Укаслу Килтешрех юлчĕ.

  
   Паттăр вилет — ят юлать...


   Эй, турă çырнă вĕçĕ-хĕррисĕр çул-йĕрĕм! Санăн чиккӳ те, санăн пуçламăшу та, санăн вĕçӳ те çук. Каласам, çул-йĕрĕм, телейлисен çĕршывĕ чăнахах та пур-и? Ăна тупас тесессĕн манăн ăçталла каймалла?

Авалхи юмахран.



Патька-патша манихвестне илсе килнĕ текен хыпар Кĕтнепе Хырла тăрăхне çиçĕм пек хăвăрт сарăлчĕ. Пур çĕрте те халăх тарăхăвĕ çыранран тухса кайрĕ.

Халăх тарăхăвĕ... Вăл тулса тăкăнас пек тăракан тинĕс-çке!

Ăна пĕрчĕ тумлам çеç кирлĕ, вара никам та чараяс çук. Тарăху урса кайса пырса çапать, йăлтах хăй айне тăвать...

Халăх çилли — çавраçил. Кĕтнепе Хырла хушшинче çавраçил çĕкленчĕ.

Кашни ялта пуянсене, куштансене, пуп таврашне хăваласа кăларма тытăнчĕç, вĕсен туприне чухăнсене, тăлăх-туратсене валеçсе пачĕç.

Килтеш ялĕнче чарăннă Укаслу патне умлăн-хыçлăн вуншарăн-вуншарăн патька-патша майлă пулса халăх ирĕкĕшĕн çапăçма каймашкăн кăмăл тăвакансем пырса тăчĕç.

Хăйсен утаманĕ хĕр пулни те, инçе çула каймалла пуласси те хăратмарĕ вĕсене.

Ирĕкшĕн, чăнлăхшăн кĕрешме хатĕр маттур йĕкĕтсем Чăвашра яланах нумай пулнă.

Хăй килсе чĕртнĕ хĕлхем епле хыпса илни Укаслу чун-чĕрине пит савăнтарчĕ. Халĕ ĕнтĕ вăл час-часах хăйĕн çийĕнчи йĕкĕт тумне хывса пăрахасси пирки шухăшларĕ.

«Хĕр тумех лайăх та çав. Мĕн çиттĕр ĕнтĕ чăваш хĕрĕн тумне!» — пĕр-пĕрне пӳле-пӳлех шухăшсем çуралчĕç унăн пусĕнче.

Килĕнче унăн хăй тĕртсе-тĕрлесе тунă тум пур. Çавна тăхăнас, терĕ Укаслу.

— Çитет ку таранччен пытанса пурăнни! Тинех пуянсемпе куштан ачисенчен хăрас çук ĕнтĕ! — терĕ вăл хăйне хăй.

Хĕр чĕри! Хĕр тумнех килĕштертĕн иккен эсĕ. Мĕн тери тунсăхласа çитрĕ Укаслу хăйĕн икĕ аркăллă хĕр кĕпишĕн. Ытала-ытала чуптурĕ вăл хăйĕн хĕр тумне, куççулĕпех макăрса та илчĕ.

Хĕр тумĕ тумланса, учĕ çине утланса ларнă самант хĕр-çарçыннишĕн чăн-чăн уяв пулчĕ. Çав уяв кунхине Укаслу хăй те сисмерĕ каллех, уйрăлнăранпа миçемĕш хут ĕнтĕ, Алюнова аса илчĕ. Каллех, миçемĕш хут ĕнтĕ, унăн чакăр куçлă ырă кăмăллă сăнĕ куç умне тухса тăчĕ. Каллех, миçемĕш хут ĕнтĕ, Укаслу хăй патька-патша умĕнче тăнине, ун çине Алюнов пăлханса, кайран вара телейлĕн пăхнине аса илчĕ.

— Алюн, — пăшăлтатрĕ вăл, — курасчĕ санăн мана çак уяв тумĕпе!

Укаслăва уйрăмах пĕр япала кулянтарчĕ: çивĕчĕ çук. Хăй хĕр иккенне палăртас мар тесе, вăл ăна патька-патша патне кайнă чухне касса пăрахнăччĕ.

Килтеш хĕрĕсем Укаслу патне шавласа пырса кĕчĕç. Укаслăва хĕр тумĕпе курсассăн вĕсем, тĕлĕнсе, пĕр саманта чарăнса тăчĕç, вара ăна ыталаса илчĕç:

— Юмахри ытарайми сăлу пекех эсĕ, Укаслу, — терĕç. — Пĕр пичĕ — хĕвел, тепĕр пичĕ — уйăх. Икĕ çитменлĕх кăна. Пилĕкĕ таран çивĕт çукки тата çумĕнче Ламан паттăр пек яш ача тăманни.

— Кирлĕ мара калаçса вăтантарсах яратăр, — хĕп-херлĕ хĕрелсе кайрĕ Укаслу.

— Хĕрелчĕ, Хĕрелчĕ! — кăшкăрса ячĕç хĕрсем. — Пĕлетпĕр мĕн пирки хĕрелнине!

— Таçта тусĕ пур пуль-ха. Çавна аса илчĕ ĕнтĕ!

Укаслу хĕрсем çине кула-кула пăхсах хăйне шеллеме ыйтрĕ:

— Çитĕ ĕнтĕ ман çине пăхса. Хăвăр çине пăхăр. Хăвăр мĕн тери чиперккесем! Сире пĕччен урама кăларса яма та хăрамалла. Вăрлĕç те кайĕç, мана тахçанах вăрласа кайнă пек.

— Каймаççĕ! — терĕç хĕрсем. — Пырса çулăхчăр кăна. Эпир сана каласа кăтартатпăр, тесе хăратăпăр.

— Ку вăл вăрлас текенни кам пулнинчен килет, — терĕ кулса пĕр хĕрĕ. — Эп тесен, пĕрне-пĕрне хама вăрласа кайма та пулăшăттăм.

Пурте ахăлтатса кулса ячĕç:

— Каларĕ те!

— Пĕлетпĕр ăна!

— Эс çав Укаслупа пĕрле килнĕ хусах енне пăхкалатăн-ха! Тата тем çинчен те калаçатчĕç пулĕ хĕрсем, анчах çав вăхăтра сасартăк урамра ут ури сасси илтĕнсе кайрĕ.

— Чимĕр-ха, хĕрсем, — терĕ те Укаслу мĕн пулнине пĕлес тесе чурече патне чупса пычĕ.

Вĕсен пӳрчĕ умĕнченех палламан юланутçă сиккипе чуптарса иртрĕ. Хăй йăлтах тусанланса пĕтнĕ.

Хĕрсем хăйсен пуçланă калаçуне те вĕçлеймерĕç, пӳрт умĕнче шавлани илтĕнчĕ, çавăнтах алăк уçăлса кайрĕ те Аçтăрханпа Тимофей-хусах пӳлĕме тин кăна сиктерсе иртнĕ çынна илсе кĕчĕç.

Ку хăшместĕр пулчĕ.

Вăл çĕнĕ хыпарсем илсе килнĕ. Патька-патша тӳрех Мускава кайма туман иккен. Халĕ вăл, Кăрмăш хулине илнĕ хыççăн, Улатăр еннелле çул тытнă.

Çак хыпара пĕлтерме хăшместĕре Укаслу патне Алюнов янă. Ырă Алюнов! Манман иккен эсĕ аякри чăваш хĕрне. Укаслу Алюн çинчен вĕçĕмсĕр ыйтса пелчĕ:

— Мĕнле вăл? Начарланман-и? Хуйхăрмасть-и? Мĕн-мĕн калама хушса ячĕ?

— Вăл чиперех пурăнать-ха, — хуравларĕ хăшместĕр. — Вăл патька-патшан шанчăклă вăйпучĕ. Çынсем те юратаççĕ ăна. Патька-патша та хисеплет. Алюн сана Улатăр патне тухма сĕнет. Патька-патша хăй те сан пирки темиçе те ыйтрĕ, тет.

Капла калани хĕре савăнтарчĕ-ха.

— Патька-патша хăй мĕнле тата? — ыйтре вăл. Хăшместĕр, шелленĕн, чĕлхине чаклаттарса илчĕ.

— Иксĕмĕр кăна чухне калам. Юлашки вăхăтра патька-патша кăшт салхулланчĕ çав, — терĕ. — Час-часах хăй пĕччен шухăша кайса ларакан пулчĕ. Чăннипе каласан, пурнăçĕ те йывăрланарах пачĕ-ха. 

— Мĕн пулчĕ тата? — пăлханса ӳкрĕ Укаслу.

— Майра-патша çарĕсем хĕстере пуçларĕç. Эпир Кăрмăш патĕнче тăнă чухне çурçĕр енчен, Чикме тата Шупашкар енчен пире хирĕç çĕнĕ утрятсем килнине пĕлтерчĕç.

— Чим, çав Чикме еннелле эп килес умĕн Хусанкка тухса кайнăччĕ. Унран хыпар пур-и? — Укаслу чĕри тем инкеке сиснĕн яш-ш! чиксе илчĕ!

— Ар-Сĕнтĕр тăвĕ патĕнче Хусанкка çарĕ майра-патша çарĕпе çапăçнă. Йывăр аманнă вăл унта.

— Аманнă? — кăшкăрсах ячĕ хĕр.

— Вăл кăна пулсассăн юрĕччĕ-ха, — каллех чĕлхипе чаклаттарса илчĕ хăшместĕр. — Кайран Хусанкка майра-патша салтакĕсен аллине лекнĕ. Лешсем ăна çав тери хытă асаплантарнă. Суранĕ çине тăвар сапа-сапа патька-патша ăçта тăнине ыйтса пĕлесшĕн пулнă. Нимĕн те каламан Хусанкка. Виличченех çăвар уçман.

— Виличченех? Вилнĕ. Вĕлернĕ апла Хусанккана! Мĕн тери паттăр çынчĕ вăл! — ассăн сывласа илчĕ хĕр. — Мĕн тери патька-патшашăн тăрăшатчĕ!

— Ырă çыннăн ĕмĕрĕ кĕске пулать çав, — йывăррăн сăмах хушрĕ хăшместĕр те. Унтан Укаслу кулянсах ӳкнине курса: — Ан кулян, хĕрĕм, — терĕ. — Пысăк ĕç тени вăл çухатусăр пулмасть. Пысăк ĕç, сăваплă ĕç тунă чухне юн тăкасси те, вилесси те, чĕрĕлесси те пулать. Ирĕклĕхшĕн пĕри вилчĕ пулсан, ун вырăнне тепри тăрĕ. Ирĕклĕх ĕçĕ вăл, ачам, вилмест. Маттур этемччĕ Хусанкка, тăпри çăмăл пултăр!

— Тăпри çăмăл пултăр! — терĕ Укаслу та.

— Паттăр вилет, ячĕ юлать, теççĕ чăвашсем. Хусанкка ячĕ ĕмĕрлĕхе пирĕн асра юлĕ.

— Пирĕн асра пулĕ, — ахрăм пек каларĕ хăшместĕр сăмахне Укаслу.

— Хусанккашăн, хĕрĕм, пирĕн тавăрмалла, — тупа турĕ хăшместĕр.

— Çапла, тавăрмалла! — килĕшрĕ хĕр. — Часах çула тухăпăр. Тĕл пулар-ха майра-патша йыттисене. Урса кайса, хĕрсе кайса ваклăпăр вĕсене!

— Анчах çула тухассине вăраха ярас мар пуль, ачам, — терĕ хăшместĕр. — Атту патька-патша та урăх çĕрелле тухса кайĕ. Вара ун патне çитме йывăр пулĕ.

— Хăçан хускалар вара?

— Ыранах та юрать.

— Юрĕ, — килĕшрĕ Укаслу. — Çынсене пĕлтерем.

Вăл ури çине тăчĕ те урама, хыпарçă килнине пĕлсе, çурт умне пуçтарăннă çарçыннисем патне тухрĕ.

Килтеш хĕрĕ, тен, çак самантра кăна пулĕ, патька-патшан чăн-чăн полковникĕ пулса çитрĕ. Пысăк хуйхă çынна çапла час улăштарать çав: вăйсăррине хуçать, вăйлине вара хĕртсе çирĕплетнĕ хурçă пек тăвать.

Укаслу хăй вăйсăр маррине кăтартма пултарчĕ: вăл чăн-чăн кĕрешӳçĕ пулса тăчĕ.



Укаслу полковникăн аякри ялсене патька-патша чăвашсене мĕн ырлăх панине пĕлтерме янă çыннисем васкасах Килтеше пуçтарăнма тытăнчĕç. Вĕсем пурте Укаслу патне хăшместĕр килнине илтме ĕлкĕрнĕ те иккен.

Чылайăшĕсем хăйсем çеç мар, пысăк ушкăнпа, çĕнĕ йĕкĕтсем ерте-ерте килчĕç. Вĕсем мĕн пулни-иртни пирки пухăна-пухăна калаçрĕç, хăшместĕртен патька-патша, Хусанкка тата ытти пĕлĕшĕсем çинчен ыйта-ыйта пĕлчĕç, малаллахи пурнăç пирки канашларĕç.

Часах Тимофей-хусах та таврăнчĕ. Укаслу ăна тӳрех хăй патне чĕнчĕ те хăшместĕртен мĕн илтнине каласа кăтартрĕ.

— Эпĕ пурне те патька-патша патне кайма çула пуçтарăнма хушрăм, — терĕ.

Тимофей-хусах ку сăмаха ырларĕ.

— Телей çĕршывне çитме питĕ йывăр, — хăй тĕллĕн пек калаçрĕ Укаслу. — Вăл питĕ инçетре. Унта çитиччен пирĕн тем тĕрлĕ хĕн-асап та чăтса ирттермелле пулĕ-ха.

— Мĕнле Телей çĕршывĕ? — тĕлĕнчĕ Тимофей-хусах. — Мĕн пирки калаçатăн, Укаслу?

— Эпир, чăвашсем, çут тĕнчере Телей çĕршывĕ пурине ĕненетпĕр. Унта таса чун-чĕреллĕ, ырă кăмăллă çынсем пурăнаççĕ. Унта чухăннисем те, пуяннисем те çук. Унта хуçасем те, чурасем те çук. Пурте пĕртан, пурте телейлĕ. Унта чăвашсене тӳрĕ чунлă патша ертсе каймалла. Ун пек патша пур халĕ. Пирĕн патька-патша. Вăл пире Телей çĕршывне илсе çитерессе шанатпăр эпир.

— Телей çĕршывĕ... — шухăша кайрĕ Тимофей-хусах. — Пĕртанлисен тĕнчи... Тĕрĕс калатăн, Укаслу. Пур ун пек çĕршыв. Эпир те, вырăссем те, пĕлетпĕр ун пек çĕршыв пуррине. Тӳрех калам-ха тата, вырăссем пурте пĕлмеççĕ ăна. Эпир, кивĕ тĕнпе пурăнакансем, старовер текеннисем çеç, Телей çĕршывне ĕненетпер. Ейĕк хусахĕсем пурте кивĕ тĕнпе пурăнаççĕ. Эпир ăна Шурă патшалăх тетпĕр. Тĕрĕс калан, унта çитетпĕрех эпир. Тĕнчере тĕрĕслĕх пулмаллах. Пурах вăл. Çав тĕрĕслĕх ĕнтĕ Петр Федорович государь-императора тискер çынсенчен тĕлĕнмелле майпа çăлăнма пулăшнă.

— Патька-патшана-и?

— Çавна. Шурă патшалăхра асамлă Шурă ăмăрткайăк пур. Вăл тӳрĕпе пурăнакан çынна ялан инкек-синкекрен çăлма пултарать. Пирĕн государе те вăлах çăлнă. Куна эпĕ хам хăлхапа хам илтрĕм.

— Мĕнле?

— Çĕрле пулнă ку. Государь хăй керменĕнче ним пĕлми çывăрнă. Шăп та лăп çавăн чухне аскăн майра-патша янă ирсĕр çынсем çакăнта çĕмĕрсе кĕнĕ. Государе ярса тытнă. Вăл çапах та аптраса ӳкмен, мĕнпур вăйне пухса, сутăнчăксене хăй çинчен сирсе ывăтнă, юнашар пӳлĕме чупса тухă тă питĕрсе лартнă. Леш путсĕрсем çаплах тăна кĕмен, ун хыççăн чупнă. Темĕн чухлĕн пуçтарăннă вĕсем алăк умне. Шаккама, алăка çĕмĕрме тытăннă. «Çук, чĕрĕ пуççăн вĕсене парăнмастăп», — тенĕ государь. Кантăк патне пырать вăл. Анчах кантăкран тухса тарма çук, çӳллĕ. Çав хушăра сутăнчăксем урса кайса алăка ватнă, халь-халь пырса кĕреççĕ. «Вĕсен аллине лекиччен ӳксе вилем», — тенĕ те государь чӳречерен аялалла сикнĕ. Шăп та лăп çав вăхăтра ун патне Шурă ăмăрткайăк вĕçсе тухнă, ăна хăй çуначĕпе тытса илнĕ те аякалла вĕçсе кайнă. Путсĕр сутăнчăксем, пӳлĕме чупса кĕрсе, çăварĕсене çеç карса тăрса юлнă...

Ватă хусах каласа панине Укаслу чунтанах ĕненчĕ.

— Таса чун-чĕреллĕ çынна вилĕм те çĕнтереймест, — терĕ вăл. — Шурă ăмăрткайăк патька-патшана пире валли упраса хăварнă. Кала-ха, ăçта пурăнать-ши çав Шурă ăмăрт-кайăк?

— Хамăр тĕнпе кивĕлле пурăнакансем каланă тăрăх вăл çав Шурă патшалăхрах пурăнать тет. Таса çынсене çăлма вара унтан час-часах вĕçе-вĕçе тухать. Вĕсене çав ăмăрткайăк чи йывăр чухне çăлать те Шурă патшалăха илсе çитерет.

— Кирлĕ чухне Шурă ăмăрткайăк пире те пулăшĕ-ха.

— Пулăшĕ çав, Вăл тĕрĕс ĕçшĕн пуç хунă паттăрсен чунне те, çăлса, Шурă патшалăха илсе каять тет. Вара çав паттăрсем Шурă патшалăхра ĕмĕр-ĕмĕр телей курса пурăнаççĕ. Унта путсĕр çынсем кăна çитме пултараймаççĕ.

— Апла Хусанкка та унтах пулĕ-ха. Ăна та курăпăр Телей çĕршывĕнче, — терĕ Укаслу хăй шанса пурăннă асамлă кĕтес Шурă патшалăхах пулнине ĕненсе.

— Тĕл пулăпăр ăна, — терĕ Тимофей-хусах. — Ирĕклĕхшĕн кĕрешсе пуç хунă паттăрсем пурте унта пулĕç.

— Пире, чĕррисене, унта патька-патша хăй ертсе çитерĕ. Çавăнпа ĕнтĕ эпĕ ун патне каймалла пуль тетĕп.

— Тĕрĕс, — килĕшрĕ Тимофей-хусах. — Нумай çӳрерĕмĕр аякра. Халь государь патне таврăнсан та юрать.

— Апла ним тăхтаса тăмасăрах çула тухар...

  
   Ыр ут хыççăн пин ут шыв ĕçет


   Тепĕр кун илĕм-тилĕмлех, мальен кăн-кăвак тĕспе хăй тавралăхне сăрла пуçласанах, ялта шавлă пулса тăчĕ. Кăшкăрашни, калаçни илтĕнчĕ:

— Çула тухатпăр!

— Утăрья! Часрах пуçтарăнăр!

— Ан юлăр! Патька-патша патне тухса каятпăр!

Çула тухас текенсем чупкалаççĕ. Ял çинче — утсем кĕçенни. Укаслу паян ирех ура çинче. Чи малтан вăл чирлĕ выртакан Кĕлсулттан кинемей патне сывпуллашма кайрĕ.

— Чипер пурăн, Кĕлсулттан кинемей, — терĕ вăл. — Сана текех Карлай та, ун йышшисем те кӳрентереймĕç ĕнтĕ.

— Унтан вăйлăраххисем кӳрентермесен, — мăкăртатса илчĕ карчăк..

Вăл, хуллен ури çине тăрса, картишне кăштăртатса тухрĕ. Вара, картиш варрине, мальеннелле чĕркуçленсе ларчĕ те Çӳлти Турра, Пӳлĕхçе, Хайпӳрене асăнса, Укаслăва сыхлама, каялла таврăнса килме ыйтрĕ.

— Ман тупăкăм çине тăпра пăрахма та пулин илсе çитерĕр, — кĕлтурĕ вăл.

Вара Укаслу енне çаврăнчĕ:

— Сан аманнă çынну епле?

— Сывах, Кĕлсулттан кинемей.

— Тен, ăна тепре пăхса илмелле марччĕ-ши?

— Çук, çук. Çӳрет, чупать. Вăйĕ те кĕчĕ пулас. Утпа çӳрет.

— Çӳлти турă пулăштăрах ĕнтĕ сана та, ăна та. Ун ачине патька-патша ят панă теççĕ мар-и?

— Тĕрĕс, Кĕлсулттан кинемей. Патька-патша ун ачин аталăхĕ.

— Сăваплă çын çав вăл — патька-патша. Пирĕн çын, хресчен патши. Çӳлти турă ăна пулăштăрах: сывлăх патăр, çĕнтерӳ пиллетĕр. Ун пекки хыççăн тĕнче хĕррине кайма та юрать. Астăватăн-и, ыр çын ури йĕрри çине те пулин пус, усалăн мĕлкине те ан курăн, теççĕ ваттисем.

— Астăватăп, Кĕлсулттан кинемей. Патька-патша пире пурсăмăра та телейлисен çĕршывне ертсе кайĕ. Ĕнен.

Карчăк чылайччен нимĕн чĕнмесĕр тăчĕ, унтан хĕр пичĕ çине, унăн куççулĕ мĕнле пулассине пĕлес тенĕн, пăхса илчĕ:

— Пĕлместĕп ĕнтĕ, хĕрĕм, эсĕ таврăниччен пурăнайăп-и эпĕ. Эхе-хе!

— Пурăнмасăр, Кĕлсулттан кинемей! Пурăнатăн, пурăнатăн! - терĕ Укаслу. — Ара, пурăнаймасси пирки калаçмалла-и халĕ?

— Эхе-хе, Укаслу. Ара, упăте ĕмĕрне пурăнса ирттеретĕп ĕнтĕ.

Этем пурнăçĕ вăл тăватă пайран, тăватă ĕмĕртен тăрать, тенине Укаслу пĕлет.

Аслă Хайпурен кашни чĕрĕ чуна ĕмĕр валеçсе панă чухне этем хăй ирĕккĕнех:

— Мана çирĕм пилĕк çуллă ĕмĕр те çитет, — тĕнĕ. Хайпӳрен вара çынна çирĕм пилĕк çуллă ĕмĕр панă. Ытти чĕрĕ чунсем те — лаша та, упăте те, йытă та — хăйсене кирлĕ ĕмĕр суйласа илнĕ. Кашнин ĕмĕрĕ этем ĕмĕрĕнчен вăрăмрах пулнă.

Çирĕм пилĕк çуллă ĕмĕр илнĕ этем хăй пурăнать-пурăнать те пурнăç вĕçне çитсе пынине курать. Вилесси килмест унăн. Вара вăл Хайпӳрен патне пырса йăлăнма тытăнать:

— Çĕнĕ ĕмĕр хушса парсам мана!

— Çтан тупам-ха эпĕ çĕнĕ  ĕмĕр, — тет — Хайпурен. — Пурне те валеçсе пĕтертĕм.

— Мĕн те пулин тусам! Çăлсам! Яланах сана кĕлтуса пурăнăп! — тет этем.

Хайпӳрĕн вара ăна лаша ĕмĕрĕнчен тепĕр çирĕм пилĕк çуллă татăкне катса парать.

Этем канлĕн пурăнма тытăнать. Анчах, ак, ку ĕмĕрĕ те ирте пуçлать. Вара вăл Хайпӳрен патне татах йăлăнма каять. Лешĕ ăна йытă ĕмĕрĕнчен çирĕм пилĕк çул, пыра-киле тата упăте ĕмĕрĕнчен тепĕр çавăн чухлĕ çул илсе парать.

Унтанпа вара этем пурнăçĕ хăй ĕмĕрĕнчен тата лаша, йытă, упăте ĕмĕрĕнчен тăрать, тет. Хăй ĕмĕрне этем йĕркеллех пурăнса ирттерет, лаша ĕмĕрĕнче выльăх пек ĕçлет, йытă ĕмĕренче, аллăран çитмĕл пиллĕке çитиччен, йытăлларах пурăнать, ачисене йĕркене кĕртме тăпăшать, мăнукĕсене пăхать, юлашки çирĕм пилĕк çулне вара, ватăлса çитнĕскер хăйне упăтеллерех тыткалать.

Шăп та лăп çак упăте ĕмĕрĕ çинчен сăмахларĕ те ĕнтĕ Кĕлсулттан кинемей.

Укаслу ăна çапла хирĕçлерĕ:

— Упăте ĕмĕрĕ, Кĕлсулттан кинемей, вăрăм, вăл çирĕм пилĕк çула тăсăлать. Санăн халĕ пурăнмалла та пурăнмалла-ха. Сан пек ырă çын çĕр çинче пурăнни çут тĕнчене сия кӳрет.

Анчах карчăк ун çине шухăшлă куçĕпе тарăннăн, тинкернĕн пăхса илчĕ те нимĕн те шарламарĕ.

Укаслун кайма вăхăчĕ çитрĕ ĕнтĕ.

Кĕлсулттан кинемей çакна ăнланчĕ, аллисене тӳпенелле çĕхклесе, тем-тем сăмах каласа, çын илтмелле мар кĕлтурĕ те хĕре майĕпен каларĕ:

— Чипер кай, хĕрĕм. Сан ĕçӳ ырă. Усал çынсене тĕп тăватăн. Ыр ут хыççăн пин ут шыв ĕçет, тенĕ. Сана, сан пеккисене кура, ыттисем çĕкленĕç. Çĕр çинчи мĕнпур усала пĕтерĕç.

— Чипер пурăн ĕнтĕ, кинемей, — теейрĕ.

— Аванкай мучипе сывпуллашаймарăн пуль çав? — ыйтрĕ кăрчăк.

— Васкаса каймалла-çке, кинемей. Çук çав, ĕлкĕреймерĕм. Эсĕ ăна, кинемей, манран салам кала. Укаслу пĕтĕм халăх ячĕпе ăна тав тăвать, те. Патька-патша патне çитсессĕн эпĕ ăна Аванкай мучи çинчен каласа кăтартăп. Вăл та ăна чун-чĕререн тав тăвĕ. Ан ман, кинемей, çакна пĕтĕмпех кала.

— Юрĕ, ĕнтĕ юрĕ. Калăп. Кайрĕ пирĕн хĕр, тейĕп. Ну, каях, каях...

Сасартăк карчăк ик пĕççине ик аллипе шарт! çапрĕ.

— Чим-ха хĕрĕм. Ара, эсĕ паян хĕр тумĕпе вĕт. Эпĕ пăхатăп та мĕншĕн ман хĕр хăй пек мар-ха, тетĕп. Эй, Укаслу, çарна ертсе патька-патша патне çак тумтирпе каяс теместĕн пуль те?

— Çакăнпах каяс тетĕп, кинемей. Ара, мĕн хăрамалли пур халь манăн? Хĕр тумĕшĕн тунсăхласа çитрĕм.

Карчăк пуçне енчен-енне сулчĕ.

— Эхе-хе, хĕрĕм, юрамасть, апла юрамасть. Арçын тумнех тăхăн, арçын тумнех. Ара, тăшман та пулин эс хĕр иккенне ан куртăр. Астумастăн-им, Илтилет те çĕре кĕричченех арçын тумĕпех пулнă. Ахальтен тетĕн-им? Çук. Арçын тумĕ çапăçура меллĕрех. Арçын тумĕпех, арçын тумĕпех каймалла санăн.

Укаслу пĕр саманта шухăшласа тăчĕ:

— Юрĕ, Кĕлсулттан кинемей, эсĕ каланă пек пултăр.

— Хăвна лайăх пултăр тетĕп-çке.

— Пĕлетĕп, Кĕлсулттан кинемей. Тавах сана.

— Ну, халь каях ĕнтĕ, хĕрĕм, каях. Чипер. Ĕмĕтӳ те, чуну-чĕрӳ те ялан ырă, каяс çулу — такăр, ларас вырăну — типĕ пултăр. Пехил!

— Чипер, кинемей! Кĕт пире. Çĕнтерӳпе таврăнăпăр эпир. Кĕт, кинемей, кĕт!

Таçтан çил çаврăнса тухрĕ. Таврари тусана парлаттарса çĕклентерсе кайрĕте ывăçĕ-ывăçĕпе çĕр çине лашлаттарса сапрĕ.

Пĕлеймерĕ, чухлаймарĕ çавăн чухне Укаслу хăй Кĕлсулттан кинемейпе ĕмĕрлĕхех сывпуллашнине. Учĕ çине утланчĕ те хăйне кĕтсе тăракансем патне васкарĕ.



Виççĕр ытла юланутçă, мĕн кирлĕ унпа кăралланса, çула тухрĕç.

Малта Укаслу. Вăл тимĕр-кăвак учĕпех, пĕркунхи арçын тумĕпех. Куçĕ унăн шухăшлă. Кам пĕлет, тен, вăл инçете-инçете тăсăлакан вăрман сĕмлĕхĕ витĕр пуласлăха курать пулĕ.

Мĕнле-ши унăн пуласлăхĕ? Телей кĕтет-ши ăна? Е хуйхă та терт кĕтет-ши ăна? Никам та ăна калаймасть.

Йĕкĕт пекех ларса пырать Укаслу урхамахĕ çинче. Ун хыççăн — тăватă йĕкĕт, Аçтăрхан, Атлай, Имшук, Тимофей-хусах, хĕр-полковникĕн çывăх юлташĕсем, пыраççĕ. Кайра — виççĕр ытла юланутçă.

Пĕтĕм Килтеш халăхĕ вĕсене ăсатма хускалчĕ. Таврари ялсенчен те халăх нумай пухăннă. Йĕкĕтсен ашшĕ-амăшĕ, тăванĕсем, хĕрĕсем...

Ачасем ним хăрамасăр чупкаласа çӳреççĕ. Вĕсемшĕн ку ăсату — савăнăç. Халиччен курманни-çке-ха вĕсемшĕн.

Ялтан тухса, уй хапхи тĕлне çитиччен, чăваш йăлипе ăсату-уйрăлу юрри юрламалла. Юррине каякансем пуçларĕç:



Ăсанса ларт çăл шыв пĕр витре 

Тăрăлайтăр эпир ĕçиччен. 

Савни турăм ялти сар хĕре 

Кĕтсе тăтăр эпир киличчен.



Юрă сăмахĕсене пурте ярса илчĕç: ваттисем те, ача-пăча та:



Аслă çул та каять ик еннелле, 

Пĕр енĕпе килĕпĕр киле.



Ку ик йĕрки ĕнтĕ вăл хăйне евĕрлĕ хушса юрламалли.

Малалла каллех йĕкĕтсем кăна юрла пуçларĕç. Ыттисем ырă сăмахĕсене хăйсен ăшĕнче ĕнереççĕ.

Иĕкĕтсем матуррăн юрлаççĕ. Вĕсен куçĕсем тăшман çине вирхĕнме хатĕр ăмăртканăкăни пек. Вĕсем малашлăха, пулас кĕрешӳ-çĕнтерĕве кураççĕ, тейĕн. Матуррăн ларса пыраççĕ вĕсем учĕсем çинче, сулахай аллисемпе чĕлпĕр тытнă, кашнин сылтăм алли хĕç аврине чăмăртанă. Халь-халь тăшман çине кĕрсе кайма хатĕр пек.

Утсем те юрра итлеççĕ тейĕн. Кĕвĕ май утаççĕ пек. Юрă сасси таврана каять:



Вĕçенкайăк вĕçет инçете, — 

Хăй йăвинех килет çаврăнса. 

Пирĕн ĕмĕт вĕçет инçете, — 

Хамăр килех килет çаврăнса.



Вара пурте харăссăн тăсса яраççĕ:



Аслă çул та каять ик еннелле, 

Пĕр енĕпе килĕпĕр киле.



Каллех каякансем кăна юрлаççĕ:



Каяс марччĕ курман-илтмен çĕре, 

Шухăшăма тăвас каялла...

Пăлхаварлăн тапса тăран чĕре 

Ирĕклĕхшĕн чĕнет малалла.



Юлашки икĕ йĕркене юрланă чухне йĕкĕтсем тăруках сассисене хăпартаççĕ, хĕçĕсене йĕннисенчен туртса кăлараççĕ те çӳле-çӳле çĕклеççĕ. Ялтăр хĕлхемрен тĕлĕнмелле вăрман шăтса тухнă пекех туйăнса каять. Çапла хĕç çĕклени ĕнтĕ ку хăйне евĕрлĕ тупа туни: «Пăлхаварлăн тапса тăран чĕре ирĕклĕхшĕн чĕнет малалла, тенине ĕмĕрне манмăп», тени.

Йĕкĕтсен сассине илтсе, çывăхри вăрманта йăва çавăрнă кайăксем ирхи ыйхинчен вăранаççĕ. Шăкăрин çĕкленеççĕ вĕсем çӳлелле, вĕçсе пĕр çаврăм тăваççĕ те, каялла йывăçсен хӳттине чăмаççĕ.



Текерлекĕм, ытлах ан çуйхаш эс: 

Хăлат теччĕр — йăву арканман. 

Савнă тусăм, ытлах ан хурлан эс: 

Пуçтах теччĕр — пуçа çухатман.



Йĕкĕтсем хĕçĕсене йĕннине чикеççĕ те юлашки хут пĕтĕм халăхпа пĕрле хушса юрламалли икйĕркелĕхе тăстарса яраççĕ:



Аслă çул та каять ик еннелле... 

Пĕр енĕпе килĕпĕр киле.



Каяканнисем ĕнтĕ уй-хапхинчен тухаççĕ. Тепĕр икĕ йĕрке хушса юрлаççĕ вĕсем:



Атте-анне ан юл çилленсе, 

Таврăнатпăр эпир çĕнтерсе!



Ăсатакансем уй-хапхинчен тухмаççĕ, атту каякансем час таврăнмаççĕ, тет. Пурин те тăванĕсене частарах та ырă-сывă таврăнтарас килет.

Чылайччен пăхса ăсатрĕ халăх каякансене.

Акă ĕнтĕ вĕсем сăрт çине хăпарса çитрĕç, леш еннелле анса, курăнми пулчĕç.

Телейлĕ çул пултăр сире, паттăрсем!

  
   Хĕвеле хирĕç


   Уттар утна, чуптар утна, 

Мальен юта çитиччен. 

Ĕçĕр, çийĕр, выльăр-кулăр, 

Тăшман алне лекиччен.



Çиларманăн ултă çунат, 

Улт çунатра вут çунать. 

Чĕлхе-çăвар юрă юрлать, 

Ăшăм кăвар пек çунать.

 

Кăçал ыраш питĕ вăрăм, 

Эпир килсе вырас çук. 

Çитĕ уяв, çитĕ вăйă — 

Эпир килсе курас çук.



Хура вăрман çинче пĕлĕт 

Тата мĕскер çăвĕ-ши? 

Хура куçлă ача нумай — 

Мĕскер кĕтĕ вĕсене?



Атăл юхать, Сĕве юхать, 

Тарăн çырма типсен те, 

Уйăх анать, хăвел тухать. 

Эпир кунтан кайсан та.

Çула каякансен юрри.

  
   Улатăр


   Улатăртан илтĕм ула ĕне...



...Хăйне Арамаçи тăвĕ çумне сăнчăрласа лартнă Çӳлти Турăран аяккарах кайма хушнă Улăп хăйĕн ывăлĕсене.

Улăп ывăлĕсем хăйсен кĕтĕвĕсемпе çурçĕр еннелле хускалса кайнă. Вĕсен час-часах Туçи этемсем тапă янине хирĕç кĕрешмелле пулнă. Виçĕ кун иртсен вĕсем çырма тинĕсе юхса кĕнĕ çĕре çитнĕ те çав юханшыва Атăл тесе ят панă. Унтан çырма хĕррипе малалла кайнă. Çул çинче вĕсем çине час-часах çеçенхир çыннисем тапăннă, выльăх-чĕрлĕхе туртса илес тесе хăтланнă, тискерленнĕ, анчах çула пӳлеймен. Вара вĕсем Сарăту патне çитнĕ.

Унтан çаксем, сĕм вăрманпа пынă чухне, час-часах вăрман çыннисем тапăннинчен хӳтĕленмелле пулнă. Çичĕ çул иртсен, вĕсем хайхи çырма юппи патне çитнĕ. Çав çырма юппине вĕсем Чулман Атăл тесе ят панă. Икĕ çырма хушшинче чарăнса, юнкун кăвакал пусса, вĕсем тӳркĕлли тунă... Кĕлĕ тунă хыççăн Улăпăн кĕçĕн ывăлĕ пурăнма ик çырма хушшине чарăннă. Ун тетĕшĕ Атăлăн сылтăм енне Сăрă шывĕ хĕррине вырнаçнă. Вара вĕсем, вăрман уçланкисенче çĕр алтса, çуртырри акса тума пуçланă.

Пĕррехинче çав улăпăн аслă ывăлĕ сунарта çӳренĕ чух уя тухнă та тĕлĕнсех кайнă: мĕнле апла ку уй пирĕнни пек мар, тенĕ. Çав уй урăх йăх çыннин пулнă иккен. Хайхи ку леш урăх йăх çыннинчен ыйтать:

— Мĕнле апла сирĕн тырă ула?

— Ули вăл кĕркунне акса хăварнă ыраш, — тет урăх йăх çынни. Вăл вырăс пулнă иккен.

Çавăнтан вара çак Улăпăн аслă ачи ыраш акма вĕренсе кайнă, ӳрăх йăх çынни пурнакан яла Улатырă тесе ят панă. Каярахпа Улатырă сăмахран Улатăр пулса тăнă. Çапла калаçаççĕ чăвашсем çакăнта, инçетри Сăрă шывĕ хĕрринче хула пуçланса кайни, ăна Улатăр тесе ят пани çинчен. Улатăр чăваш мифологийĕпех çыхăннă, авалхи хула вăл.

Улатăр пулса кайни çинчен тата урăхла сăмах-юмах та пур.

Тахçан авалах Улатăр вырнаçнă вырăнтан çул иртнĕ, — тенĕ пĕринче. — Çак çулпа хресченсем караплăх юман тиенĕ лавсемпе çӳренĕ.

Пĕр лайăх кун тутар çынни пысăк лавпа çул тăрăх ту тăрринелле хăпарнă. Çӳле çитеспе, йăвăра чăтаймасăр, урапа çĕмĕрĕлнĕ те кустăрми аялалла вăрăннă. «Алла! Алла, — кăшкăрса янă тутар, унтан кустăрма хыççăн пăхса: — Тыр! Тыр!..» тенĕ. Ку вăл чăвашла тăр, тăр тени пулать.

Каярахпа çав вырăнта Улатăр е, тутарсем калашле, Улатырь хулине лартнă, имĕш. 

Тепĕр халăх сăмахĕнче вара çапла каланă. Çакăнтан инçе мар Ала тата Тырь ирçе ялĕсем ларнă. Ала ялĕнче суту-илӳ çыннисем пурăннă, Тырь ялĕнчисем вăрă-хурах ĕçĕпе аппаланнă.

Çакăн çинчен пĕлсен, Хаяр Иван патша çак ял çыннисене урăх вырăна куçарнă, пушаннă çĕрте Улатăр карман-крепоçне туса лартнă, имĕш. 

Тата тепĕр халăх сăмахĕнче Хаяр Иван патша Улатăр вырăнĕнче пурăннă çынсене çитсе курма шут тытнине каланă. Çакна пĕлсен çынсем патшана çăкăр-тăварпа кĕтсе илнĕ.

Патша хăйне чи малтан тĕл пулнă çынна Алла тесе чĕннĕ, унтан теприн ятне ыйтса пĕлнĕ, лешĕ Тыр ятлă пулнă иккен.

Хаяр Иван хушнипе кунти халăха урăх вырăна куçарнă. Кунта вара Улатăр хулине туса лартнă.

Çак халăх сăмахĕ те кăсăк. Хаяр Иван Хусана пынă чухне тутарсем ăна тыткăна илме шутланă. Çакăн çинчен пĕлсен, патша хăйĕн çарне экеметленсе ларнă тутарсене тыткăна илме хушнă.

Вара Хаяр Иван çарĕ тутарсене хупăрласа илнĕ.

Хăйсем хăрушлăхрине туйса, тутарсем «Алла! Алла!» (Турă! Турă) тесе кăшкăрашса тарнă, çарпуçĕсем вĕсене «Тыр! Тыр!» (Тăр, тăр) тесе кăшкăрнă, тет.

Каярахпа çак вырăнта Улатăр хули ӳссе ларнă.

Авалхи сăмăх-юмахпа çеç мар, хальхи пулăм-ĕçпе те пуян Улатăр хули. Акă, халĕ те кунта тем тĕрлĕ хавха çӳрет.

— Пăкачав килет!

— Патька-патша çарĕ çывхарать!

— Вăрă-хурахсем!

— Хресчен патши! Кармăша илнĕ, тет! Кунталла килет! Улатăр хулин лапчăк сăмсаллă чалăш ураллă вăйпучĕ Белокопытов инвалидсен командин прапорщикне Сюльдяшова, Пăкачав ăçтан килнине пĕлме тесе, виççĕмĕш хут хуларан кăларса ячĕ ĕнтĕ.

— Килнине пĕлсен, никама та ан систер, тӳрех хама кала! Мĕн тумаллине пĕлĕпĕр унта, — терĕ вăл.

Вăйпут хăйне шанса панă хулана мĕн вăйĕ çитнĕ таран хӳтĕлеме шутлать. Çавăнпа ĕнтĕ вăрă-хурахсем ку еннелле килеççĕ тенине илтсенех вăл таврари улпутсемпе сутăçсене пухса çар ĕçне вĕрентме тытăнчĕ. Самаях çар йĕркелерĕ — икçĕр çынтан ытла пухăнчĕç. Унсăр пуçне тата, ав, мĕн чухлĕ инвалидсем!

Çар пухрĕ пулсассăн та Белокопытов хăй пăлхавçăсене çĕнтерессе ĕненсех çитмерĕ. Çавăнпа хулари мĕн пур укçана пухма хушрĕ. Вара хăй патне пухнă хысна укçине пичĕкене тултарса лартрĕ те Сюльдяшов прапорщике хытарса çапла каларĕ:

— Вăрçăра халь капла та ыран мĕнлине пĕлсе çитерес çук. Хысна укçи пĕтĕмпех çак пичĕкере. Енчен те хуларан тухса каймалла пулас-тăк, эсĕ укçана çăл. Пичĕкене лав çине хур та эпĕ хушнă çĕре тухса пыр. Хысна укçине çăлса хăвараймасан пире иксĕмĕре те çакаççĕ.

Сюльдяшов, сарлака хулпуççиллĕ çирĕп арçын, вăйпут каланине ним иккĕленмесĕр тума сăмах пачĕ.

— Шанатăп сана, — терĕ Белокопытов. — Халĕ ун çинчен манар та самозванеца вутпа кĕтсе илме хатĕрленер.

Улпутсемпе сутăçсем Пăкачав хуларан аякра чухне чăтма çук хăюллăччĕ, вĕçĕмсĕр мухтанатчĕç:

— Вăл хураха-и! Юманран çакса хурăпăр! Самозванеца шалча çине лартăпăр!

— Пире курсанах унăн хусахĕсем тарса пĕтеççĕ!.. Пăкачав Ям слободи патне çитнине илтрĕç те хайхискерсем... хăйсем тарса пĕтрĕç. Вĕсемпе пĕрле лапчăк сăмсаллă Белокопытов вăйпут та, килйышĕ-мĕнĕпех, хуларан тухса тарчĕ.

— Эпĕ Саранск еннелле чакса каятăп, — тесе хăварчĕ вăл Сюльдяшова. — Хысна укçине санăн çăлмалла.

Анчах Сюльдяшов ухмах пулмарĕ. «Эсĕ пуçна çăлатăн та манăн пуçа йăлмака чйкмелле-и?» — терĕ вăл, вара çак самантпа усă курса юлма, пичĕкери укçана çуррине хăй валли хăварма, ыттине Пăкачава çитерсе пама, самозванецăн шанчăклă çынни пулма шутларĕ.

Паллах, Пăкачав вăйĕ ытла пысăках маррине пĕлнĕ пулсан, Сюльдяшов, тен, капла хăтланман та пулĕччĕ. Анчах хăравçă куçĕ çĕрĕк тункатана та Улăп пек курать-çке. Çитменнине тата пĕтĕм тĕнче ку хушăра самозванец вăйĕ пысăк, вăл Мускава илме пултарасси пирки калаçатчĕç. Çавăнпа ĕнтĕ Сюльдяшов пичĕкери укçан çуррине хăй валли пытарса хăварчĕ те самозванеца хирĕç кайрĕ. Ăна вăл каçалапа, Ям слободинчен иртсен, Пăва çулĕ çинче тĕл пулчĕ те хысна укçине пачĕ. Паллах, çивĕч чĕлхеллĕскер, хăй «паттăрлăхĕ» çинчен каламасăр чăтаймарĕ ĕнтĕ.

"Пăкачав Кăрмăш хулинчен Улатăр еннелле утă уйăхĕн çирĕммĕш кунĕнче хускалнăччĕ. Çула май вăл Пăва хулине кĕрсе суд туса тухрĕ. Халăх ыйтнипе ĕнтĕ. Кунти эрех савăтне таврари чăвашсемпе вырăссем улпутсемпе халăх ĕнси çинче пурнакан харампырсене илсе килсе хупса хунă пулнă. Вĕсен хушшине пилĕк пуп тата пĕр тиечук лекнĕ. Халăх ыйтнипе Пăкачав çак йĕксĕксене пурне те леш тĕнчене шуйттансем патне ăсатма хушрĕ.

Утă уйăхĕн çирĕм тăваттăмĕш кунĕнче Улатăр хула халăхĕ патька-патшана çăкăр-тăварпа кĕтсе илчĕ.



Янкăр та ырă кун.

Хĕвел тӳперен ăшшăн кулса пăхать, вăл паян çапла асаплă чăваш çĕрне, ватă Улатăр хулине ирĕклĕх килнишĕн савăнать, тейĕн.

Хулараи инçех те мар Сăрă шывĕ хĕрринче патька-патша çарĕ тапăра тăнă. Халăх çавăнта вĕçĕмсĕр куçать.

— Патька-патша паян çĕнĕ вăйпут лартать!

— Государь укçа валеçсе парать! — теççĕ çынсем пĕр-пĕрне. Акă чатăртан Пăкачав тухрĕ, унпа пĕрле — чи çывăх çыннисем, вĕсен хушшинче — Сюльдяшов.

Халăх патша умĕнче чĕркуçленсе ларчĕ.

Кăвак сăхман тăхăннă, пилĕкне хĕрлĕ пусма çыхса янă тиек халăха патшан çĕнĕ указне вуласа пама тытăнчĕ. Унта государь-император хула вăйпучĕ пулма Сюльдяшов прапорщике лартнине каланă.

Хыçаларах, хăва тĕмисем патĕнче çĕтĕк-çатăк тумтирлĕ виçĕ хула çынни тăраççĕ. Вĕсене паян кăна-ха патька-патша хушнипе ыттисемпе пĕрле тĕрмерен ирĕке кăларнă. Пăкачавăн çĕнĕ указне илтсессĕн вĕсенчен пĕри теприне аякĕнчен кăлт тĕкрĕ:

— Итле-ха, ку хайхи пире тĕрмене хупса лартаканни вĕт! Капла мĕнле-ха ĕнтĕ? Эпир çĕнĕ власть килчĕ тетпĕр, вăл вара каллех пирĕн пуç çинче çӳремелле-и?

— Тен, патька-патша Сюльдящов усал çын пулнине, вăл пирĕн юна пайтах юхтарнине пĕлмест пулĕ, — хăй сăмахне хăй те шанмасăртарах каларĕ ăна юлташĕ. — Тен, ăна çакăн çинчен нимĕн пытарса тăмасăрах каламалла мар-ши?

— Ку сан ĕçӳ мар! — касса татрĕ ăна виççĕмĕшĕ, хăнчăр куçлă лутра арçын. — Хăвна сана тĕрмерен кăларни çитмест-им! Ытлашши шавласан, акă, каллех унта лекĕн!

Вĕсенчен инçех те мар тăракан хресченсен пĕр ушкăнĕ кунта мĕн пулса иртнине хăйне май ăнлантарусем парса пырать.

— Ку тиек пире йăлăхтарсах çитерчĕ ĕнтĕ, — тет сарлака хул-çурăмлă шакла пуçлă арçын. — Пире мĕн... Государь-император часрах укçа валеçсе парсан аванччĕ те...

— Ан шавла-ха, — чарасшăн ăна вăрăм сухаллă кӳрши. — Вăхăт çитсен пурте пулĕ. Каçпа, акă, чун каничченех хулара кăшт шавлакаласа илĕпĕр. Сутăçсемпе улпутсем чĕтреччĕр паян...

— Хуп çăварна! — кăшкăрса тăкрĕ тахăшĕ ун еннелле çаврăнса. — Патька-патша сăмах калать.

Çав вăхăтра Сюльдяшов Пăкачав умне чĕркуçленсе ларчĕ, пуçне тайрĕ, патька-патша мĕн хушнине тума пĕтĕмпех хатĕр пек.

— Эсĕ шанчăклă çын, ман полковник, — пуçларĕ сăмахне патька-патша. — Эсĕ, хăвна вĕлерме пултарасса пĕлсе тăрсах, укçа пичкине ман валли çăлса хăвартăн. Хăвăн пурнăçна та сывлăхна та шеллемерĕн уншăн. Хулара, эпĕ кайсассăн, эсĕ асли пулса юлатăн. Никама та ан кӳрентер, никама та ан çиллентер, ан макăрт, ан хĕсĕрле. Куланайпа ан аптрат... Пирĕн патша-император ирĕкне хирĕç пыракансене вара кун ан пар. Вĕсене пирĕн монарх чăнлăхĕпе айăпла.

— Эсĕ хушнине йăлтах тăвăп! — тупа туса каларĕ Сюльдяшов. Хăй ăсĕнче урăх шухăш тытрĕ: «Чĕрĕ çеç юласчĕ. Кайран мĕнлерех пулмаллине, кам майлă тăмаллине пурнăç хăй кăтартĕ».

Самозванец çарĕ ăна пĕрре те савăнтармарĕ. Вăл Пăкачав çарĕ чылай вăйлăрах пуль тенĕччĕ. Куна пĕлнĕ пулсан, уя патне кайма лавне çавăрас та çукчĕ пулĕ... Анчах халь тин ним тума çук ĕнтĕ. Ĕçне тунă. Çиле май утма пуçланă-тăк — утасах пулать.

— Тăр ĕнтĕ халĕ, — хушрĕ Пăкачав. Лешĕ ури çине çĕкленчĕ.

Патька-патша ун çине пăхса илчĕ. Çĕнĕ вăйпутăн сăнĕ пĕрре те савăнăçлă марччĕ. Сюльдяшов хăй телейне ăнлансах та илсе ĕлкĕреймерĕ пуль-ха, тесе шухăшларĕ те Пăкачав ăна куç хĕсрĕ: «Ан пăшăрхан манпа чухне чиперех пурăнăн-ха», — терĕ ĕнтĕ.

Чатăртан пысăк пичке кустарса тухрĕç. Ку леш Белокопытов хатĕрленĕ ӳкçа пички пулчĕ. Патша унтан икĕ аллипе укçа йăтăмласа илчĕ те халăха пăрахса пачĕ:

— Ырă халăх, çитет эсĕ тертленсе пурăнни!... Сип кур малашне!

Çынсем пĕр-пĕрне тĕккелесе çĕрте выртакан укçана пуçтарма тытăнчĕç.

— Пурне те çитет. Пурин валли те укçа пур! — кăшкăрчĕ Пăкачав, кĕмĕл те пăхăр тенкĕсене ывăçĕпе-ывăçĕпе сапса. — Кама мĕн чухлĕ кирлĕ — илĕр! Пурте илĕр!..

Каярахпа Пăкачав тиекĕсем шутласа кăларнăччĕ: çак кунхине Улатăр хулинче патька-патша хура халăха çирĕм çичĕ пин тенкĕ укçа, вăтăр пĕр пин пăт тăвар валеçсе панă тата ним айăпсăр асапланса ларакан хĕрĕх тăхăр çынна тĕрмерен кăларнă. Унăн хусахĕсем вара хăйсене валли вунпĕр пăт пăшал тарĕ [[I,486]]. Ара, мĕн тери пысăк пуянлăх вăл çапăçăва каякан çынсемшĕн.

Халăх хăйне ирĕке янине лайăх туйрĕ. Çав кунах вăл хăй курайман дворянсемпе сутăçсен çурчĕсене çĕмĕрме-салатма тытăнчĕ.

Шăв-шав... Кăшкăрашу... Пăшал сасси... Часах хулари вут-кăвар Улатăр карман-крепоçне те хыпса илчĕ.

Çав хушăра патька-патша хăй чатăрĕнче кӳршĕ ялтан килнĕ хресченсене йышăнчĕ. Вĕсем пуç çапса, патька-патшана çапла йăлăнчĕç:

— Улатăр чиновникĕ пирĕн Лӳле шывĕ çинчи шыв арманне туртса илчĕ. Патша-аттемĕр, вăл пирĕн арман. Тӳрĕ пулсамăр, пире каялла çав шыв арманне илсе парсамăр.

Пăкачав хресченсене лăплантарса:

— Тухăр та картишĕнче кĕтсе тăрăр, — терĕ. — Тиексене калăп: пирĕн монарх ирĕкĕ хушнă указ çырса парĕç. Эпĕ, ачамсем, сире кӳрентерме памăп. Эпĕ сире хӳтĕлесе пурăнма килтĕм...

Чăнах та, тепĕр темĕн чухлĕ вăхăтран хресченсем çунат хушнăн ялнелле васкарĕç. Пĕрин аллинче — патька-патша указĕ.

Çакă указ хресченсене хăйсен шыв арманне ĕмĕрлĕхех каялла тавăрса памалла тунă.

Унсăр пуçне патька-патша хресченсене çакăн пек çăмăллăх панă.

«...За прошедшее время, так и впредь подлежащего оброку ни под каким видом не взыскивать: а жалует всемилистивший государь волностию, не требуя никаких [[I,487]].

Çак сăмахсем темле хресченсене те çунатлантарса ярĕç. Альферьево çыннисем патша-аттемĕр патне пысăк çыру çырса янă. 

Тиек васкамасăр вулать ăна:

«Покорно просим вас, милостиваго великаго государя Петра Федоровича, чтоб нам изволили показать, на каком быть основании. Что нам делать, мы не знаем; но хоша и была присланная от вас, государя, команда, однако некакова нам определения не обьявили.

А ныне у нас в вотчине имеитца госпоцкий хлеб, лошеди и скот. И что вы, государь, об одном изволите приказывать?Також и что оставшее в доме госпоцком после вашей команды, на оное просим у вас, великого государя, милостиваго приказания.

Однако в вотчине нашей, милостивый государь, многа таких разорных, которые и пропитания у себя неимеют, не только какия подати платить. А просут из милосердия у вас, великаго государя, чтоб повелено было из господскаго хлеба нам дать на пропитания и осеменитца, за что мы, сираты ваши, должны вечно бога молить за ваше здравие великаго [[I,488]].

— Хамăр монарх ирĕкне пĕлтеретĕп, — терĕ Пăкачав, вĕсен сăмахне итлесе пĕтернĕ хыççăн. — Лашисене çар валли парса ярăр, ытти выльăх-чĕрлĕхне, тырри-пуллине хăвăр хушăра валеçĕр. — Вара унăн кашни сăмахне тăрăшсах çырса пыракан тиекрен ыйтрĕ: — Паян ирхине кăларса янă отрядсем таврăнмарĕç-и-ха?

— Таврăнчĕç, аслă государь, — пилĕк таран пуç тайса хуравларĕ лешĕ. — Сан полковникӳсем чатăр умĕнче чĕнессе кĕтсе тăраççĕ.

— Чĕн эппин вĕсене.

Пуринчен те малтан Алюнов полковник кĕчĕ.

— Эпир икĕ ялта пултăмăр. Улпут лашисене илсе тухрăмăр, уллут çуртне хресченсем хăйсемех çунтарса ячĕç. Вĕсенчен чылайăшĕ пирĕнпе ерсе килчĕç. «Патька-патшашăн кĕрешме хатĕр эпир», — тесçĕ.

— Утлисене çеç ил! — хушрĕ Пăкачав. — Ыттисем, антив, ку таврара улпутсене пĕçеркке паччăр. Патша ирĕкĕ çапла тесе пĕлтер...

Алюнов хыççăнах Гаврила çарпуçĕ кĕчĕ.

— Эпир мĕн пурĕ те пиллĕкĕн кăна кайрăмăр. Килессе вара каялла çĕр те пиллĕкĕн тата тăватă тупă илсе килтĕмĕр, — хыпарларĕ вăл.

— Утлисем нумай-и?

— Пурте утлă.

— Апла пурне те ил... Чим, тимрĕçсене ертсе кил. Улатăр Тимĕрçисем патька-патша хушнипе çирĕме яхăн медаль туса хатĕрленĕ иккен.

— Чи хăюллă офицерсемпе салтакăмсене наградăлас тĕтĕп! -  терĕ те Пăкачав медальсене чатăртан илсе тухрĕ.

Чатăр патĕнчи çарçыннисемпе халăх государе хыттăн саламласа кĕтсе илчĕ.

— Патька-патшамăр, — ялккасĕсене илсе калаçма тытăнчĕç пĕр ушкăнри хресченсем. — Эпир санпа пĕрле пырас тетпĕр. Ху çарна илсемĕрччĕ пире.

Кусем юнашар ялти чăвашсем пулчĕç.

Пăкачав утлă çынсене илме пулчĕ, утсăррисене килĕсене саланма, ун ячĕпе çĕнĕ йĕрке тума, улпутсемпе куштансене тата ултавçă пупсене хăваласа яма хушрĕ:

— Ачамсем, эпĕ похода васкатăп, — терĕ. — Çавăн пирки ĕнтĕ хампала пĕрле утлисене кăна илетĕп. Ыттисем килĕрсене кайăр та хăвăр аллăрпа хăвăр аслă турă ирĕк панипе, эпĕ хушнипе манăн тата хăвăрăн тăшманăрсене — улпутсемпе ытти пусмăрçăсене — тĕп тума тытăнăр...

Вăл Сюльдяшова асăрхарĕ, ăна чĕнсе илчĕ те кăкăрĕ çине медаль çакса ячĕ, унтан хытарса çапла каларĕ:

— Пирĕн государь-императорăн, пысăк ĕçсем нумай. Эпир паян çарпа Улатăртан тухса каятпăр. Эсĕ кунта юлатăн. Асту, тӳрĕпе пурăн! Атту, усал пулнине, хура халăха кӳрентернине пĕлсессĕн, тепре килĕп те ав çав хурăн тăрринчен çакса хурăп!

Сюльдяшов ашшĕ ячĕпе те, амăшĕ ячĕпе те тупа турĕ:

— Тӳрĕпе пурăнăп, государь! Тӳрĕпе пурăнмасан мĕнле-ха ĕнтĕ! Эпĕ шанчăклă çын! Кун çинчен пĕтĕм тĕнче пĕлет!

Хăйĕн пуçĕнче вара вăрттăн шухăш: «Эсĕ хуларан тухса каятăн та ĕçĕ те пĕтрĕ. Манăн кунта пурăнас пулать, арăма, ачасене упрас пулать. Эсĕ кайсассăнах Екатерина императрица çарĕсем çитĕç. Вĕсем мана санран маларах хурăн тăрринчен пуç хĕрлĕ çакма пултараççĕ. Çук, сана юранипе кăна ĕç тухмасть. Манăн сана та, императрицăна та улталас пулать. Ахальтен мар, йăпăлти пăру икĕ ĕне ĕмет, тенĕ».

Çарçынни пулнă май, Сюльдяшов ăнланать: императрицăн çарĕпе уçă уйра хирĕç пулсассăн Пугачева йывăр килет. Çавăнпа хăй ăшĕнче императрица çарне кĕтсе илмешкĕн хатĕрленме шутларĕ. «Укçа пур манăн, — терĕ. — Укçа пулсан пурăнма пулать. Белокопытова курсан, калама сăмах тупăп».Çав хушăрах вăл Белокопытова тĕл пуласса ĕненмерĕ те. Ара, самани халь сакăр тĕрлĕ. Çын паян сывă та ыран — вилĕ.

Çав кунхинех патька-патша хăйĕн икĕ пин çынтан иртнĕ çарне, темиçе колоннăна уйăрса, Саранск еннелле тухса кайрĕ.

Сюльдяшов ун хыççăнах Чулхула кĕпĕрнатăрĕ патне, çар ыйтса, çын ячĕ, помещиксене вĕлерме чарчĕ, хăй тин кăна тупа туса тӳрĕпе пурăнма сăмах панине манса, государь-император çыннисене тĕрмене хупма хатĕрленчĕ. Вăл çапла императрица çарĕ Улатăра килсен хăйне хӳтĕлесе хăварма ĕмĕтленчĕ.

Йăнăш турăн эсĕ, патька-патша! Йăнăш турăн Сюльдяшова хăварса! Хура юнлă, икĕ питлĕ çын вăл. Унăн пĕртен-пĕр ĕмĕчĕ — пуясси, карьера тăвасси. Нумай пулмасть кăна; эсĕ Улатăра пырса кĕрсессĕн хăй императрица салтакĕ пулнине манчĕ вăл. Халĕ сана та сутĕ.

Йăнăш турăн эсĕ, патька-патша.

  
   Ахăрсамана хыпарçи


   Ахăрсамана пуçланиччен темĕн чухлĕ вăхăт маларах арçынла тумланнă хĕрсем тăрăх çар ертсе çӳрĕ:

Ăна курсан, кам усал ĕç туса пурăннă, çавă чĕтресе ӳкĕ.

Часах хаяр тавăру пуçланĕ. Тĕнче тăрăх йĕс труба — нăхра — сассисем янăраса кайĕç те айăпсăр çĕре кĕнисем вăранĕç. Вĕсем усал ĕç туса пурăнакансене суд тума пуçлĕç...

Халăх ĕненĕвĕнчен.



Виççĕр ытла юланутçă вăрмантан тухрĕ те аслă çулпа Улатăр хĕррине пырса çитрĕ.

Унтан-кунтан çунса кăмрăкланнă хула карманĕ патне çитес чух хыттăн кăшкăрса чĕнни илтĕнчĕ.

— Камсем? Чарăнăр?

— Патька-патша патне! — маларах сиксе тухса хуравларĕ Укаслу.

— Камсем эсир? — ыйтрĕ леш сасă.

— Чăвашсем!

Карман хапхи патĕнчен виççĕн уйрăлчĕç те юланутçăсем патне хуллен утса пычĕç. Хула хĕрринчи хурал иккен ку. 

— Патька-патша кунтан ĕнерех тухса кайнă, — терĕç вĕсем.

— Ăçта? — ыйтрĕ Укаслу.

— Кам пĕлет ăна. Вăл государь ирĕкĕ. Саранск еннелле пулас.

— Хулара кам юлнă?

— Сюльдяшов полковник. Вăлах хула вăйпучĕ.

— Пĕлтерĕр: Укаслу полковник чăвашсемпе, тейĕр. Лешсем ун çине ĕненмесĕр пăхрĕç:

— Хăшĕ вара вăл полковник?

— Эпĕ, — терĕ хĕр, хуралçăсем çине çирĕппĕн пăхса.

— Эсĕ? — хуралçăсем тĕлĕнни тӳрех палăрчĕ. — Ытла çамрăк-çке эсĕ! — чăтаймасăр каларĕ вĕсенчен пĕри.

— Сирĕн ĕç мар ку! Кайса пĕлтерĕр хăвăртрах! — кĕскен те татăклăн кăшкăрса тăкрĕ вĕсене кĕтсе ывăннă Тимофей-хусах.

Калаçакансем çухалчĕç.

«Ырăпах кĕтсе илмерĕç, — шухăшларĕ Укаслу. — Мĕне пĕлтерет ку? Патька-патша çапла сыхлануллă пулма хушса хăварнă-и?»

Шухăш вĕçне тухаймарĕ — леш хуралçăсем таврăнчĕç.

— Вăйпут полковнике хăй патне чĕнет, — пĕлтерчĕç.

— Мĕншĕн полковнике кăна? — чуптарса пычĕç Укаслу патне Аçтăрханпа Ишмук. — Мĕншĕн полковникĕн пĕччен каймалла? Ав епле пакăлтатаç, амикке!

— Пирĕн çара кантарас пулать. Эпир кăшт кансанах патька-патша патне тухса каятпăр, — терĕ Укаслу.

— Пурне те хулана кĕртме хушман. Канас тетĕр пулсан, хула тулашне тăрăр. Çуллахи çанталăк. Сирех аван пулĕ.

— Хула тулашне! — сиксе укрĕ Тимофей-хусах. — Кăтартăп ак сана хула тулашĕ, пуçна çапса ватăп, çурман пӳлене. Лешсем шăпланчĕç.

Çилленсе кайнă Тимофей-хусаха Укаслу аранах лăплантарчĕ:

— Юрĕ, — терĕ вăл. — Тапăра кунтах юлăпăр. Атьăр вăйпут патне.

— Воевода полковнике çеç чĕнет! — аса илтерчĕ пĕр хуралçи.

— Сирĕн ĕç мар ку! — кăшкăрса тăкрĕ ăна Тимофей-хусах. Унтан Укаслăва: 

— Итле-ха, полковник, кунта, тем, шансах пĕтерейместĕп, эпĕ. Тен, воевода патне каймалла та мар пулĕ?

— Патька-патша ăçталла кайнине ыйтса пĕлес пулать вĕт-ха. 

— Апла эпĕ сана пĕччен ямастăп, — терĕ Тимофей-хусах. — Эпĕ саншăн государь-императорпа Алюнов умĕнче яваплă. Хам та пыратăп. Тепĕр вунă çын илетĕп. Чи паттăррисене.

Укаслун унпа килĕшмеллех пулчĕ.

Тимофей-хусах хăйсемпе пымалли çынсене суйласа илчĕ те:

— Аçтăрхан, — терĕ, — эсĕ кунта юл. Асту, енчен те эпир кăнтăрла тĕлне каялла таврăнмарăмăр пулсассăн, пĕтĕм çарпа кармана çĕмĕрсе кĕр. Ăнлантăн-и?

— Ăнлантăм. Эпир хатĕр тăрăпăр, — килĕшрĕ Аçтăрхан. Укаслу, Тимофей-хусах тата вăл суйласа илнĕ вунă çын хуралçăсемпе пĕрле карман хапхинчен кĕрсе кайса çухалчĕç.

Сюльдяшов вĕсене вăйпут çурчĕ умĕнче кĕтсе тăрат. Унпа пĕрле — темиçе салтак.

Хĕр-полковник кунта темĕнле çарпа килсе тухни ăна та тĕлĕнтерчĕ.

— Мĕншĕн патька-патша патне каякан çара хулана кĕртместĕн? — кăшкăрса тăкрĕ ун патне çитнĕ-çитменех Укаслу.

«Охо-о! Йĕплĕ курăнать ку хĕрарăм! Анчах мĕнле полковник теме хăять-ха вăл хăйне? — шухăшларĕ Сюльдяшов. — Анчах халĕ унпа хирĕçме юрамасть. Мĕн те пулин шутласа кăларас».

Вăл маларах утса, хĕр-полковник патне çывхарчĕ те ăна куçĕнченех витерес пек пăхрĕ. .

— Хапăлласа кĕтетпĕр! — терĕ. — Полковник, ан çилленĕр.

Император-государь çапла хушса хăварнă.

— Ăçталла çул тытнă вăл?

— Ăçталла каясси — государь ирĕкĕ. Эсир анăр утсем çинчен. Канăр. Вăл хушăра эпир государь-император ăçталла кайнине пĕлме тăрăшăпăр.

Çав вăхăтра урамăн икĕ енчен те вăйпут çурчĕ енне хĕçпăшаллă инвалидсен командин салтакĕсем киле пуçларĕç. Вĕсем хуларан тухмалли çул çинче кĕпĕрленсе тăчĕç.

Укаслу патне Тимофей-хусах пычĕ:

— Кунта тем ырă мар, — терĕ вăл асăрхануллăн. — Ку çынна шанма çук. Утсем çинчен анма юрамасть.

Ватă хусах ĕмĕрĕнче сахал мар ун пек-кун пеке курнă. Вăл тĕл пулнă çынсем хушшинче икĕ питлисем те, сутăнчăк чунлисем те сахал мар пулнă. Сюльдяшов калаçнине, инвалидсен команди каялла каймалли çула пӳлсе тăнине курни шухăшлаттарчех пулас ăна.

Укаслупа хусах калаçнине асăрхамарĕ Сюльдяшов. Унăн пуçĕнче урăх шухăшчĕ:

«Енчен çак самозванец полковник текен хĕрупраçа пĕтĕм çыннисемпе таканласа лартас-тăк... Карман хапхисене хупса хурăттăм та... Темиçе кунтан Чулхуларан çар персе çитĕ. Чăнласах карьера тума пулать те. Халĕ вĕсен тимлĕхне путарас пулать. Нимĕн те ан сисчĕр. Нимĕн те ан чухлаччăр...»

Хăй çумĕнчи инвалида вăл хула хапхине хупма систерчĕ.

— Анăр ĕнтĕ, хаклă хăнасем! Утăрсем те канччăр. Кăрал таврашне, акă, салтаксем сыхласа тăрĕç.

Темиçе салтак юланутçăсем патне пыма хускалчĕç. Вĕсен хӳттипе урам варрине юлнисем çар йĕркине йĕркеленсе тăчĕç. Анчах Тимофей-хусах тимлĕ пулчĕ.

— Сутăнчăксем! — кăшкăрса ячĕ вăл çакна асăрхаса. Укаслу шартах сикрĕ, йĕри-тавралла пăхса çаврăнчĕ, мĕн тумаллине тавçăрма тăрăшрĕ.

Хула варринелле кайма юрамасть. Пĕртен-пĕр çул — тапăр еннелле. Салтаксене таптаса каяс пулать. Унсăрăн, паянхи кун патька-патшан шанчăклă çьннисемшĕн юлашки пулма пултарать.

— Утăрья! — кăшкăрса ячĕ хĕр-полковник. — Ман хыççăн! Хĕр, утне çавăрнă майăнах укçăвĕнчен çĕмренне туртса кăларчĕ те, уххине çĕклерĕ. Утсем тапса сикрĕç. Пур вăйран карăнтарса янă кăвак çĕмрен вăйпут çумĕнче тăракан салтаксенчен пĕрин сулахай аллине пырса тăрăнчĕ. Укаслупа пĕрле килнĕ çыннисем те уххисемпе печĕç. Темиçе салтак пĕтĕрĕнсе ӳкрĕç. Çывăхра тăракан инвалидсем вĕсене çăлма чупса пычĕç.

Анчах Укаслупа унăн юлташĕсене çакă çеç çăлаймастчĕ те пуль. Юрать, Тимофей-хусах мĕн тумаллине тавçăрса илчĕ. Утне çавăрнă маях вăл вăрт! пĕшкĕнчĕ те Сюльдяшова, тумтир çухинчен çатăрласа тытса, хăй учĕ çине çĕклесе çапрĕ. Унтан утне ыттисем хыççăн сиккипе ячĕ.

Çакă çăлса хăварчĕ те Укаслупа ун çыннисене.

Вăйпут команда парасса кĕтекен салтаксем урам варринче ним тума пĕлеймерĕç. Çавăнтах вĕсем çине утсем пырса кĕчĕç. Ут ури айне лекни лăчăртатса юлчĕ, тарни таçта кайса çухалчĕ — юланутсем хĕреслĕ урамран карман хапхи еннелле илсе каякан тăкăрлăка кĕрсе кайрĕç.

Тепĕр темĕнчулран Укаслупа унăн çыннисем леш Сюльдяшов карман хапхине хупма янă салтакран та иртсе кайрĕç.



Çав вăхăтра вăйпут çурчĕ умĕнче те лăплана пуçларĕç ĕнтĕ.

— Ну, шуйтан хĕрĕ, мĕн кăтартса пĕтерчĕ. Чутах леш тĕнчене ăсататчĕ. Çук, ку тем тесен те ахăрсамана хыпарçи пулчĕ. Тĕнче пĕтессе, — мăкăртатрĕ урам варрине тухнă салтаксене ертсе пыракан капрал, ăна хĕр-полковник çыннисенчен тахăшĕ хулĕнчен хĕçпе лектерсе хăварнă иккен. Юрать-ха, хĕç вĕçĕ çеç тивнĕ, ӳтне çеç каснă.

Инвалидсен командин чĕрĕ юлнă салтакĕсенчен пĕри ун патне чупса пычĕ.

— Хыçалтан хăваламалла-и? Воеводăна вăрласа тарнă вĕсем! Воеводăна çăлмалла-и?

— Ухмах! — касса татрĕ ăна аманнă капрал. — Хыçалтан хăваламалла-и? Пĕлетĕн-и камсем кусем? Ахăрсамана хыпарçисем! Хĕрарăм хăçан та пулсан полковник пулнине курнă-и эсĕ! Çук! Шуйтан чурисем вĕсем! Хупăр часрах карман хапхине! Никама та ан кĕртĕр! Воеводăна халь тин çăлаяс çук ĕнтĕ.

Шуйтан аллине лекрĕ вăл.

Хулана ахăрсамана хыпарçи килсе, вăйпута вăрласа тарнă тени халăх хушшинче çиçĕм пек сарăлчĕ.

— Ахăрсамана хыпарçи килнĕ!

— Вăйпута вăрласа тарнă!

— Хулана вут тĕртсе хăварнă!

— Темиçе çынна вĕлернĕ!

— Вилĕм çитрĕ, вилĕм!!

Хулара кăшкăрашу пуçланса кайрĕ. Пурте питĕрĕнсе ларма васкарĕç. Кашнийĕ вилсен те килте вилесчĕ, теççĕ. Карман патĕнчи салтаксем чĕтре-чĕтре сăхсăхма тытăнчĕç.

  
   Вутпа вут, хутпа хут


   Хулара мĕн тери шăв-шав туса хăварнине пĕлмесĕрех Укаслу хăй çарĕпе мăкшă вăрманне кĕрсе кайрĕ те, Сăрă шывне хирĕç çур çухрăм пек хăпарса, сывлăш çавăрса илме чарăнчĕ.

Укаслу патне Тимофей-хусах Сюльдяшова илсе пычĕ:

— Акă вăл, сутăнчăк! Пире, государь-императорăн шанчăклă çыннисене, тĕп тума шухăшланă вăл! — терĕ.

Укаслу Сюльдяшов çине çилĕллĕн пăхрĕ:

— Ну, кала, сутăнчăк, хăв сăмахна! — хушрĕ. Сюльдяшов хăйне мăнкăмăллăн тытрĕ-ха.

— Эпĕ — государь-императорăн полковникĕ, хула воеводи. Эсир, мана тыткăна илсе, государь-императора мăшкăлларăр. Куншăн сире вăл каçармĕ! — хăратма пăхрĕ вăл.

— Апла калаçса тăратии-ха! — кăшкăрса ячĕ Тимофей-хусах. — Атьсем, шăлан хулли хуçса килĕр! Вĕтер пĕрре лайăх кăнă!

— Чим-ха, — чарчĕ Укаслу. — Малтан калаçса пăхар. Ну мĕнле, Сюльдяшов-полковник, ырăпа калаçатпăр-и?

Хăйне кунта тем тĕрлĕ шар кăтартма пултарнине ăнланчĕ курăнать сутăнчăк.

— Эсĕ те, эпĕ те государь-императăрăн шанчăклă çыннисем, — терĕ вăл хăйне урăхларах тытма шухăшласа. — Пирĕн пĕр-пĕринпе хирĕçмелле мар.

— Апла мĕншĕн ман çара хулана кĕртмерĕн?

— Шанчăклă мар пуль терĕм.

— Вара хама çеç хулана илсе кĕрсе тытса хупăп терĕн-и?

— Анне ячĕпе тупа тăватăп, шухăшра та пулман.

— Салтакусем мĕншĕн пирĕн çула пӳлчĕç?

— Ун пекки те пулман.

— Акă мĕскер, — терĕ тарăхса çитнĕ Укаслу. — Эсĕ мана ача тесе шухăшлатăн пулас. Йĕркеллĕ каласа пар. Мĕн шухăш тытнăччĕ эсĕ? Мĕн пирки сутăнтăн? Таçта патька-патшан тăшманĕсем тăраççĕ-и? Кала! Патька-патша хăй ăçталла çул тытрĕ.

— Государь-император ăçта кайнине пĕлетĕп. Саранск енне. Урăх ман ним каламалли те çук. Никама та сутăнман эпĕ.

— Кала! Унсăрăн çак йывăç тăрринчен пуç хĕрлĕ çакса хăваратпăр! — кăшкăрса тăкрĕ Тимофей-хусах.

— Анне ячĕпе тупа тăватăп, никама та сутăнман эпĕ!

— Ирĕк парсам, Укаслу-полковник, ман хусахсем кăшт вĕрентсе илччĕр ăна. Йĕплĕ шăлан хуллисем хатĕрленĕ, ав, — ыйтрĕ Тимофей-хусах. — Вара калаçĕ.

Темиçе хусах йĕплĕ хулă йăтса вĕсем патне çывхарчĕç. Çакна курсан, Сюльдяшов йăлт улшăнса кайрĕ, сасси ылмашрĕ.

— Ирĕк ан пар, Укаслу-полковник! Ирĕк пама пултараймастăн эсĕ! — кăшкăрашрĕ вăл.

«Тем тумалла ĕнтĕ ку çынпа? — аптрарĕ Укаслу. — Тен, чăнах та ним шеллемесĕр хĕнеттермелле мар-ши? Патька-патшана сутни мĕнле иккенне ăнлантăр. Е ку ытла тискер ĕç пулĕ-ши?»

— Ирĕк пама пултарать! — аслати пек сассипе кăшкăрчĕ Тимофей-хусах. — Асту, сутăнчăк, эпĕ ун вырăнĕнче пулас-тăк — пуçна кастарăттăм! 

«Тен, ăна чăнах та сывă хăварма юрамасть пуль! — шухăш ярăнса иртрĕ Укаслу пуçĕнче. — Вăл — сутăнчăк, пире пĕтересшĕн пулчĕ... — Анчах ку шухăша хĕр-полковник пăрахăçлама тăрăшрĕ. — Тен, эпĕ хĕрарăм пек çеç шухăшлатăп пулĕ? Эх, ман вырăнта арçын пулсан мĕн тăвĕччĕ-ши? Калăпăр, Пинер...»

Пинер, Пинер... Ырă кăмăллă, уншăн тем те тума хатĕр Пинер. Сасартăк Укаслу куçĕ умне çав хăйне вăрласа кайнă тискер каçхине мĕн пулни тухса тăчĕ. Ăна Карлай учĕ çине çĕклесе çапрĕç. Пĕртен-пĕр Пинер çеç ăна çăлма ыткăнчĕ. Эх, çавăн чухне, хуса çитсен, никама ним шеллемесĕр вăл çав путсĕрсене вĕлернĕ пулсан хăй сывă юлатчĕ те çав... Шеллерĕ, çав тискер кайăкран та усалскерсене шеллерĕ вăл! Карлая çапса ӳкернипех çырлахрĕ, Шăхальне тивмерĕ те... Çавăн пиркиех çĕре кĕчĕ-çке-ха вăл! Çавăн пиркиех Укаслу пурнăçĕ те татăлма пултаратчĕ... 

«Çук, çук, тăшмана шеллеме юрамасть!» — хĕр пуçне пырса кĕчĕ шухăш. Çапах та вăл малтан сутăнчăкран мĕн пулса иртнине тĕплĕн ыйтса пĕлес терĕ.

— Кала: кама сутăннă эсĕ? Мĕн вăрттăн ĕçсем турăн — кала! — хушрĕ Укаслу.

Анчах Сюльдяшов ухмах мар-çке. Хăйĕн вăрттăн ĕçĕсем çинчен, Чулхула кĕпĕрнаторĕ патне çар ыйтса çын яни, Пугачев майлисене тыта-тыта хупни çинчен каласассăн хăйĕн пуçĕ сывă юлмассине пĕлет пачах çăвар уçас çук ĕнтĕ вăл. Çук — пĕр сăмах.

— Нимĕнле вăрттăн ĕç те туман эпĕ! 

— Туман апла? — çилленсе кайрĕ Укаслу. Тимофей-хусах енне аллине тăсрĕ. — Хĕртĕр! Чĕп-чĕр юн пуличчен. Вутпа вут, хутпа хут, тенĕ.

— Государь-императора каласа кăтартатăп! — çухăрса ячĕ Сюльдяшов.

Анчах ăна урăх калаçма памарĕç, пиллĕкĕн-улттăн ярса тытрĕç те юман айне сĕтĕрсе кайрĕç. Часах таврана хулă вăшлатса чĕрĕ ӳте пыра-пыра тивни, Сюльдяшов качака пек çухăрни илтĕне пуçларĕ...

Тимофей-хусах кун пек ĕçе лайăх пĕлет. Вăл Сюльдяшова çаппа-çарамаслантарса йĕплĕ хулăпа тăнран кайиччен хĕнеттерчĕ те юнланса пĕтнĕскере шыв хĕррине кайса ывăтма хушрĕ.

— Улĕм ăслăрах пулĕ, ӳлĕм вутпа вылямĕ, хăй государьне сутмĕ! — терĕ вăл. .

Çутçанталăк сасартăках тĕксĕмленсе кайрĕ. Хĕвел пĕлĕтсем хыçне пытанчĕ. Сывлăш нӳрленчĕ. Таçтан çил килсе тухрĕ. Каш та каш кашла пуçларĕç йывăç тăррисем. Çамрăк йывăçсене çил çĕре çитиех аврĕ. Вăрманта темиçе хутчен шартлатни илтĕнчĕ. Хăрăк йывăçсем çил авнине чăтаймасăр хуçăла-хуçăла ӳкрĕç иккен.

Сивĕ пулса кайрĕ. Çуллахи кун пек те мар. Çил витĕр витерет.

Анчах Укаслу çакна пĕрне те курман пек пулчĕ. Вăл юман тункати çинче шухăшă кайса ларчĕ. Тем тĕрлĕ шухăш çаврăнчĕ унăн пуçĕнче. Пурнăç ĕнер-виçĕмкун çеç уншăн ăшанмалла пекчĕ. Паян, акă, ăнланмалла та, ĕненмелле те мар. Йĕркеллĕ пултăр тесе, капла тăван, вăл апла пулать. Ку пуçĕнчен пырса тытан, леш пуçĕнчен саланса каять. Укаслу хăйне çав тери халсăрланнă пек туйрĕ. Унăн халĕ пурне те пăрахса хăварса хăй пĕччен çеç сĕм вăрмана тарса кĕрес килсе кайрĕ.

«Ăçтан кăна тупăнаççĕ-ши сутăнчăксем? — шухăшларĕ вăл.

— Кам çуратать-ши вĕсене? Мĕншĕн çут тĕнче вĕсене чăтса тăрать-ха? Мĕншĕн çӳлти турă вĕсене çуралсанах тĕл тумасть-ха?»

Çут тĕнчере сутăнчăксем пурри — тĕрĕсмарлăх. Укаслу çакна лайăх пĕлет. Хайпӳрен пурнăç памалла мар сутăнчăксене. Апла-тăк мĕншĕн вĕсем ним пулман пекех пурăнаççĕ-ха?

«Пурнăç йĕрки çапла пуль, — шухăшларĕ хĕр-полковник.

— Кив пурнăç йĕрки. Анчах çĕнĕ пурнăçра, патька-патша çĕнтерсессĕн апла пулмалла мар!»

Укаслу çакна çĕнĕ пурнăçа ĕненнĕ пекех чунтан-чĕререн ĕненчĕ.

Вăл ларакан çĕртен инçе мар хăрăк ăвăс хуçăлса ӳкрĕ. Ун сасси хĕре шухăшран вăратрĕ. «Мĕн ухмахланатăп-ха эпĕ? — Хăйне-хăй вăрçса илчĕ хĕр. — Мĕн меммеленсе кайрăм. Хама хам часрах алла илмелле! Эпĕ хăрăк ăвăс мар. Сюльдяшов йышшисем, тăшмансем, хăрăк йывăç пулччăр!»

Тимофей-хусах таврăнчĕ.

— Ăс вĕрентрĕмĕр. Малашне хăй кам çăкăрне çинине манмĕ, — пелтерчĕ хусах Укаслăва.

Хĕр-полковник унпа килĕшнине пĕлтерчĕ:

— Упана та ташлама вĕрентнĕ. Ан тив, тӳрĕпе пурăнма вĕрентĕр, — терĕ вара, çула пуçтарăнма хушрĕ.

Укаслу патне хăшместĕрпе Аçтăрхан пычĕç. Вĕсем Улатăра вăйпа çĕмĕрсе кĕрсе сутăнчăк вăйпут çыннисене тавăрас теççĕ. Анчах вĕсене хĕр-полковник çапла каласа чарчĕ:

— Пирĕн патька-патша патне çитмелле! Çула пуçтарăнăр! Çапах та чăрсăртараххисем, çар каннă вăхăтра, Улатăр патне тухрĕç те [[I,489]] карман урлă перкелешсе илчĕç. Укаслупа пĕрле хулара пулнисем аран вĕсене лăплантарчĕç:

— Пирĕн хĕр-полковник сутăнчăк вăйпута лайăх асăнтарчĕ. Кучченеçĕ питĕ шел пулчĕ. Ĕмĕр асăнĕ! — терĕç.

Çапла Укаслу пурнăçĕнче пĕрремĕш хут аслă ĕçе сутакан çынпа тĕл пулчĕ. Тĕл пулчĕ те каçармарĕ... Малашне те чăваш хĕрĕ сутăнчăка каçарас çук...

Утлă çар Сăрă шывĕ хĕррипе каллех тăвалла хускалса кайрĕ. Çанталăк каллех ăшăтса ячĕ. Хĕвел, тӳперен пăхса, лăпкă куллипеле çут тĕнчене савăнтарать. Чуна кантаракан çил вăштăр-вăштăр вĕрет. Анчах Укаслăва халĕ нимĕн те савăнтармасть. Ăна çенĕ шухăшсем аптрата пуçларĕç.

«Ăçта патька-патша? Ăçта Алюнов? Улатăра килчĕç — çук. Ăçта шырамалла?»

Вунçичĕ çулхи хĕр тăруках хăйĕн яваплăхне туйса илчĕ.

Виççĕр çын пурнăçĕ унпа çыхăннă. Виççĕр çын: «Пире килтен илсе тухрăн — илсе çитер патька-патша патне», — теççĕ.

Хăшместĕр Укаслу шухăшне сисрĕ пулас.

— Ан пăлхан, хĕрĕм, — лăплантарчĕ вăл ăна шăппăн. — Тупатпăр. Вăрман хăлхаллă, уй куçлă. Патька-патша ăçталла кайнине вăрман илтнĕ, уй курнă. Пире те пĕлтерĕç.

— Çапах та ăçталла çул тытăпăр-ха? — иккĕленӳллĕн ыйтрĕ Укаслу.

— Халăх ăçталла туртăнать, эпир те унталла кайăпăр. Патька-патша тапăрĕ пĕчĕк шывсене туртакан аслă тинĕс пек. Пĕчĕк-пĕчĕк ушкăнпа халăх вĕçĕмсĕр унталла тапĕ. Хамăр çул-йĕре вĕсемпе пĕр еннелле ӳкерсен, çитес çĕре çитĕпĕр. Ĕнен мана, ват çынна.

  
   Мĕншĕн çынсем ăтăр мар-ши?


   Телей валеçнĕ чухне ирçе те, чăваш пекех, çăпатине сырса юлнă тет çав.

Халăх каларăшĕ.



Утлă çар, тип вар урлă каçса, умри ăвăслăхалла çул тытрĕ.

Сасартăк малти отряд — ертаулсен ушкăнĕ — чарăнса тăчĕ те çапăçу валли йĕркеленме пуçларĕ: самантрах уй варринче юланутçăсем, сапаланса кайса, çурма çаврашка туса тăрса тухрĕç, варринереххисем кая юлчĕç, икĕ айккинчисем — мала кайрĕç. Ку — тăшмана тытса илмелли меслет, унпа чăвашсем авалтанах усă курнă.

Укаслу ертсе пыракан çарăн тĕп вăйĕ малти отряд çапла хăтланнине асăрхасанах чарăнса тăчĕ. Кĕçĕн çарпуçĕсем хĕр-полковник патне сиктерсе пычĕç.

Çав вăхăтра [[I,490]] мĕншĕн пуçланни те паллă пулчĕ: вăрман хĕрринче темиçе юланутçă курăнса кайрĕ, ун хыççăн çуран çынсем тухрĕç.

— Хахайт! — терĕç Укаслупа юнашаррисем. — Темле çарçыннисем. Вăрмантан тухакансем малти отряда кăна асăрханă пулас, çавăнпа хирĕç тăма хатĕрленнĕ. Тип вар урлă каçакан пысăк çара курчĕç те вĕсем пит хăвăрт вăрмана каялла кĕрсе çухалчĕç.

«Камсем пулчĕç кусем? — кашнин пуçĕнче шухăш вĕлтлетсе иртрĕ. — Салтаксем пек туйăнмарĕç. Патька-патша çыннисем мар-ши». 

Малти отряд асăрхануллăн вăрман хĕррине çывхарчĕ. Ертаулсене пулăшма алла яхăн юланутçăпа хăшместĕр сăптăрчĕ, вăл ăвăслăха кĕрес умĕн сулахаялла пăрăнчĕ те утне саламатпа çапрĕ. Часах унăн йĕкĕчĕсем йывăçсем хушшинче курăнми пулчĕç.

Карталанса тăнă йĕкĕтсен тĕп вăйĕ те юртăпа вăрман хĕррине васкарĕ. Пурте укçăвĕсенчен çĕмренĕсене туртса кăларчĕç, уххисене çĕклерĕç, теприсен хĕçĕсем çапăçу пуçлама хатĕр ĕнтĕ...

Анчах тирев кăлăхах пулнă иккен. Вĕсене хирĕç вăрмантан хăшместĕр çыннисем туха пуçларĕç, вĕсемпе пĕрле — кăрал вырăнне мĕн килчĕ, ăна тытнă çуран çынсемпе палламан юланутçăсем.

Тумĕсенченех, илемлетсе пĕтернĕ пушăт çăпатисенченех палласа илчĕç вĕсене — ирçесем. 

Кĕççерен çĕлетнĕ калпаклă юланутçă хăшместĕрпе пĕрле маларах тухрĕ. 

— Пăхатпăр та эпир малтан — салтаксем тесе. Тапăнма шутласаттăмăрччĕ. Анчах хыçалти юланутçăсене куртăмăр та вăй çитеймĕ тейейрĕмĕр, — ăнлантара пуçларĕ вăл. — Тарса кĕтĕмĕр вăрмана. Пытанса тăнă куç-хăлхасем тата салтаксем маррине пĕлтерчĕç...

— Эсир камсем вара? Ăçта çул тытатăр? — ыйтрĕç унран чăвашсем.

— Курмастăр-им, ирçесем эпир.

— Ирçи ирçе те-ха. Çапах мĕн çăмăлпа çӳретĕр эсир? Ирçесенчен пĕри, пысăк калпакли, ассăн сывласа илчĕ. Çапла ыйтни унăн чун-чĕринех пырса тиврĕ пулмалла. «Эх-хе», — текелесе пуçне сулкаласа илчĕ те вăл çапла каласа кăтартрĕ:

— Пысăк инкек килсе çапрĕ пире. Хресчен патши ирĕк панине пĕлсессĕн пирĕн ял пăлхава тухрĕ. Эпир хамăра пусмăрлакансене вĕлертĕмĕр те Саранска илме каякансен çумне пĕрлешме шутларăмăр. Анчах çула тухсанах, хамăр яла усал майра-патшан çарпуçĕсем ярса илнине, пăлхавçăсен ялĕ тесе тискеррĕн çĕмĕрсе-çунтарма тытăннине илтрĕмĕр. Вара, хамăр тăвансене, атте-аннесемпе ачасене, арăмсене çăлас тесе, Саранска çитмесĕр каялла çаврăнтăмăр.

— Ĕлкĕртĕр-и? — ăна калаçма чарсах ыйтрĕ вĕри чун-чĕреллĕ Аçтăрхан.

Ĕлкĕрейменнине пĕлтерсе, ирçе пуçне енчен енне сулкаласа илчĕ:

— Çук, ĕлкĕреймерĕмĕр. Эпир çитнĕ çĕре пĕтĕм яла çĕмĕрсе çунтарса янăччĕ. Пĕр çурт та, пĕр сарай та çунмасăр юлман. Темиçе хĕрарăмпа пĕр çĕр çулхи старик çеç вилĕмрен çăлăннă. Вĕсем ял хĕрринче пурăннă, пушар витĕр, тăшман пульлисем, хĕçĕсем витĕр вăрмана тарса каяйнă. Ыттисем пурте пĕтнĕ.

Калаçаканни шăпланчĕ те питĕнчи куççульне аллипе шăлса илчĕ.

Ăна епле лăплантармаллине пĕлеймесĕр пурте ним чĕнмесĕр тăчĕç. 

Çав вăхăтра вăрмантан ирçесен пĕр ушкăнĕ аллисене çыхса лартнă темиçе çынна илсе тухрĕ, вĕсене çав тери хытă çĕмĕрсе-хĕнесе пĕтернĕ, пичĕ-куçĕ латти çук.

— Ара, кусем драгунсем-çке! — аллисене çыхнă çынсене тумĕсенченех палласа кăшкăрсах ячĕ Тимофей-хусах, вара паçăр хăйсен инкекĕ çинчен каласа кăтартнă ирçерен: — Апла эсир вĕсене тапăнса ĕлкĕртĕр-им? — тесе ыйтрĕ.

— Эпир драгунсем хыççăн йĕрлесе кайрăмăр та вĕсен пĕр пайне çывăхри çырма патĕнче тупрăмăр. Систермесĕр тапăнса, эпир вĕсенчен чылайăшне вĕлерсе пĕтертĕмĕр, кусене вара тыткăна илтĕмĕр. Кайран çав тискер драгунсен тепĕр пайне те шыраса тупса çĕмĕрсе тăкас тенĕччĕ, анчах вăл Чархула еннелле тухса кайнă иккен.

— Ак çак тытса илнĕ драгунсемпе мĕн тăватăр? — пĕлесшĕн пулчĕ Аçтăрхан.

— Хамăр яла, вĕсем тискерленнĕ çĕре илсе каятпăр. Сывă юлнă хĕрарăмсемпе канашласа пăхăпăр, вĕсем тата мĕн калĕç.

— Вара ирĕке яма та пултаратăр-и? — тĕлĕнсех ыйтрĕ Аçтăрхан.

— Çук, ирĕке ямастпăр. Вĕсем ку çĕр çинче утса çӳреме тивĕç мар. Вĕсен хушшинче, ав, хитре мăйăхлă офицер та пур. «Эпĕ айăплă мар, пире капитан сирĕн ялăра çунтарма хушрĕ!» тет. Çук, ăна та каçармастпăр эпир! — терĕ хаярлансах пысăк калпаклă ирçе.

Укаслу çак калаçăва пĕр нимĕн чĕнмесĕр итлесе тăчĕ. Çакăн пек тискер ĕç пулма пултарнине, кирек кам майлă çапăçсассăн та çарçыннисем нимĕн шеллемесĕр ачасемпе ватăсене, хĕрарăмсене ялĕпех вĕлернине вăл ниепле те ĕненсех пĕтереймерĕ. Çав вăхăтрах пăлхава çĕкленнĕ ирçесен çарпуçĕ те суйманни куç умĕнчех, кун пирки пĕрре те иккĕленмелле мар. Урса кайнă салтаксем çапла этем сăн-сăпатне те çухатма пултараççĕ-шим? Леш ирçе çынни кăтартнă драгунсен мăйăхлă офицерĕ ăна хăй сăнĕпе Алюнов пекех туйăнса кайрĕ. «Икĕ пĕр сăнлă çын, анчах вĕсен ĕçĕсем мĕн тери икĕ тĕрлĕ, — шухăшларĕ вăл. — Алюнов — ырă кăмăллă, такама та пулăшма хатĕр, ку — тискер кăмăллă». Çак вăхăтра хайхи хĕр Алюнов патька-патша енне куçиччен драгун пулнине аса илчĕ.

«Ун чухне вăл та çапла тискер ĕç тума пултарнă-ши вара? — шухăш вĕлтлетсе иртрĕ унăн пуçĕнче. Хĕр çавăнтах ку шухăша сирсе яма тăрăшрĕ. — Çук, çук, ку драгунсем пачах урăххисем. Кусем пĕри те Алюнов пек мар, кусем питĕ тискер чун-чĕреллĕскерсем. Вĕсене Хĕрхенме юрамасть, тесе ирçесем тĕрĕс калаççĕ».

Халĕ ĕнтĕ ирçесен çарпуçĕ чăвашсен шухăш-ĕмĕтне ыйтса пĕлме тытăнчĕ. Ăна хăйсем кам пулнине, хăйсен командирĕ камне вăрманта чухнех хăшместĕр каласа пама ĕлкĕрнĕ иккен. Çавăнпа вăл ыттисенчен нимĕн те ыйтмарĕ, тӳрех Укаслупа калаçма тытăнчĕ.

—   Эсир ăçталла çул тытатăр? — терĕ вăл.

— Патька-патша çарне хуса çитес тетпĕр, — хуравларĕ хĕрполковник. — Вăл пире хăй патне часрах пыма хушнă.

— Пире те хăвăрпа илĕр-ха апла! — тесе кăшкăрса ячĕç темиçе çамрăк ирçе, çакна илтсенех. — Эпир те аслă патша çарĕнче çӳрес тетпĕр.

— Патька-патша патне частарах çитес тесессĕн хăш еннелле каймаллине пĕлетĕр-и эсир?

— Пĕлетпĕр! — хуравларĕç темиçен харăссăн.

— Апла-тăк атьăр малтан пурте сирĕн яла çитер, вара çак хурахсене суд тăвăпăр та патька-патша патне пĕрле кайăпăр, — сĕнчĕ вĕсене чăваш хĕрĕ-çарпуçĕ.

— Этем этемпе пурăнать. Пĕр-пĕрне пулăшмасан епле-ха ĕнтĕ, — вĕрентсе каларĕ хăшместĕр. — Пĕччен сурать — типсе пырать, халăх сурать — кӳлĕ пулать, тенĕ.

Ку шухăш пурне те килĕшрĕ.



Ирçе ялĕ вырăнĕнче — çунса пĕтнĕ вутпуççисемпе ишĕлсе аннă кăмака юлашкисем çеç. Унта та кунта кăмрăкланса юлнă йăмрасем, тураттисемпе çулçисем йăлтах çунса кайнă, çавăнпа вĕсем çĕре чиксе лартнă асар-писер пысăк вутпуççи пек курăнаççĕ. Хуп-хура хăрăм тусан пек сывлăша çĕкленет, яла пырса кĕрсен çарçыннисен кăкăрĕсене хупласа сывлама памасть. Вĕсен умне хăрушă ӳкерчĕк тухса тăчĕ. Драгунсем кунта мĕн чĕре чун пулнă — вĕсене йăлтах пĕтернĕ, ӳсентăран та, выльăх-чĕрлĕх те сывă юлман. Драгунсем кунта этемлĕх ташманĕ çеç мар, пурнăç тăшманĕ пулса тăнă.

Йывăр хуйха путса кĕчĕç ял пулнă вырăна чăвашсем, вырăссем, ирçесем.

Сасартăк таçтан пилĕк-ултă хĕрарăм сиксе тухрĕç те хăйсен ял çыннисене хупăрласа илчĕç. Вĕсем аллисене çыхнă драгунсене курсассăн хыттăн кăшкăрашма, унтан вĕсене хĕнеме пикенчĕç. Икĕ хĕрарăмĕ хитре мăйăхлă драгун офицерне çапа-çапа ячĕç, лешĕ, йĕрĕннĕн кулам пекки туса, ним сăмахсăр хăйне хĕненине чăтса ирттерчĕ.

Ирçе çарпуçĕ ял çыннисене тем хушса каларĕ те, Укаслупа ытти çарпуçĕсене хăй хыççăн пыма чĕнсе, çунса пĕтеймен вутпуççисен хушшипе малалла утса кайрĕ.

«Ăçта илсе каять-ха ку пире? — хыççăн утнă май шухăшларĕ Укаслу. — Пур çĕрте те вут йерĕ, вилĕм йĕрĕ, ниçта пĕр ларса калаçмалли кĕтес çук...»

Малта пыракан ирçе чарăнса тăчĕ, Укаслу лайăхрах пăхрĕ те çунса кайнă çурт вырăнне чавса тунă çĕрпӳрте асăрхарĕ.

Шалта, тĕттĕмрех кĕтесре, шап-шурă çӳçлĕ çав тери ватă старик ларать. Вăл Укаслăва çутă кĕмĕлрен тунă катемпи пекех туйăнчĕ.

Старик çĕрпӳрте кĕнисене асăрхаман пекех пулчĕ, вырăнĕнчен те сикмерĕ, унăн тути кăна такампа калаçнă чухнехи пек сиккелерĕ. Укаслу ун çине лайăхрах сăнаса пăхрĕ те вăл хăйпе хăй калаçса ларнине ăнланчĕ.

— Çынсем çав тери усал, çынсем çав тери тискер! Çынсем тискер кайăк пекех! — тесе калаçать иккен вăл.

Унтан хайхискер сасартăк лăпланчĕ.

Ывăннă çарçыннисем çĕрпурт хĕррипе çĕр касса туса хунă тенкелсем çине кăшт сывлăш çавăрса илме тесе ларчĕç. Пурин те канасси, çак тин кăна курнă усаллăхпа тискерлĕхе манасси килет. Анчах куç курнă, чуна витернĕ япалана часах манаймастăн çав.

«Майра-патша салтакĕсем пур çĕрте те çапла тискерленеççĕ-ши?» — шухăшласа илчĕ Укаслу. Сасартăк ăна ирçе ялне мар, çĕмĕрсе-çунтарса янă Килтеше пырса кĕнĕнех туйăнчĕ. Чăнах та хăй умĕнче ларакан шурсухал ăна Аванкай мучи пекех курăнса кайрĕ.

— Вĕсем пирĕн çине ним систермесĕр пырса тапăнчĕç, — сасартăк калаçма тытăнчĕ старик. — Яла систермесĕр тĕрлĕ енчен вут чĕртрĕç. Ним тума аптăранă ватăсемпе пĕчĕк ачасем, хĕрарăмсем кăшкăра-кăшкăра тĕрлĕ еннелле чупрĕç, анчах вĕсене пур енче те ирсĕр тăшман пульлисемпе хĕçĕсем кĕте-кĕте илчĕç.

Пурте ним чĕнмесĕр старик каласа панине итлерĕç.

— Çынсем кашкăр пекех çав, — терĕ шухăша кайса старик. — Астăватăп-ха, темиçе çул каялла эпĕ пĕррехинче вăрмантан киле таврăнаттăм. Сасартăк мал енче çунатсемпе шапăлтатнине, шавланине, какăлтатнине илтех кайрăм. Хайхи çав енне васкаса чупрăм та курах кайрăм: хурсем çине кашкăр тапăннă иккен. Вăл хурсене пурне те пекех вĕлерсе пĕтернĕ. Çиессе вара пĕрне те çимен. Унăн хырăмĕ тутă пулнă, çапах та вăл хурсене нимĕн шеллемесĕр, иртĕхсе, урса кайса, пăва-пăва пăрахнă. Пĕр ватă хур ами юлашки вăйне пухса сывлăша çĕкленчĕ те вĕçсе кайрĕ, анчах ял еннелле мар, вăрманалла. Çав вăхăтра кашкăр мана курчĕ те шăлĕсене шаклаттарса илчĕ, вара хуллен, юлхавлăн вăрманалла лăпăстатрĕ. Инкеке тата шăп та лăп çав вăхăтра хур ами халтан кайса çĕре анса ларчĕ, юнашар чупса пыракан кашкăр çултан пăрăнчĕ те ун çине сиксе ӳкрĕ, ăна пăвса вĕлерсе хăварчĕ. Вăл çапла выçăран мар, апатшăн мар, иртĕхсе çеç хурсене пăва-пăва тухни мана калама çук тĕлĕнтерсе-тарăхтарса ячĕ. Ăна апат кирлĕ пулман. Ăна çапла вĕлерни, чĕрĕ пурнăçа пĕтерни килĕшнĕ, хаваслă вăйă пек пулнă.

Старик ассăн сывласа илчĕ.

— Драгунсене те çапла ним айăпсăр ачасене, ватăсене, хĕрарăмсене вĕлерни килĕшрĕ пулмалла.

Никам та ăна хирĕç пĕр сăмах та чĕнмерĕ. Старик калани тĕрĕс иккенне всем пурте пĕлеççĕ.

— Мĕншĕн çынсем ăтăр мар-ши? — терĕ кĕтмен çĕртен старик. — Çамрăк чухне эпĕ ăтăр ĕрчететтĕм. Вĕсем мĕнле тăранса пурăннине курса вара манăн пĕтĕм тĕнче илтмелле: «Эй, çынсем, ырă тума ăтăрсенчен вĕренĕр! Эй, çынсем, ăтăрсем пек пĕр-пĕрне юратăр!» — теес килетчĕ.

Старик çакна мĕншĕн çынсене пĕр-пĕрне юратма ăтăрсенчен вĕренме каланине Укаслу ăнлансах çитеймерĕ. Кун пирки ятарласа ыйтма аван мар пек. Çав вăхăтра ватă ирçе ун шухăшне ăнланнă пекех сăмахне малалла тăсса каларĕ:

— Вăрманти кӳлĕ варринче, вĕсен пӳртĕнчен инçех те мар пĕчĕк утрав пурччĕ. Ăтăрсем çавăнта апат çиме тухатчĕç. Кӳлĕ хĕррине ларса, эпĕ вĕсем епле апатланнине час-часах сăнаттăм. Акă, утрава хум хыççăн хум пырса çапать те çĕр çине ним сасăсăр ăтăр йăраланса тухать. Чи малтан вăл шывран тасалас тенĕн силленсе илет, унтан хăйĕн хитре тирне кайри уринчи чĕрнисемпе тура тытнă çын пекех якатма тытăнать. Тирне якатса йĕркеленĕ хыççăн кăна вăл утрав çинче выртакан йывăç тураттине илет те ун хуппине çиме тытăнать, унтан, çисе ярсан, шыва сикет. Анчах кăшт вăхăт иртсессĕнех çав ăтăр çăварĕпе турат йăтса каялла таврăнать те ăна паçăрхи вырăнах тепĕр ăтăр валли çиме хурса хăварать.

Кашни ăтăр çапла утрав çинчи хатĕр турат хуппине çиет те ыттисене валли урăх чĕрĕ турат илсе килсе хăварать. Вĕсем юлташĕсемшĕн питĕ тăрăшма пĕлеççĕ. Çакна курса вара эпĕ яланах çынсем мĕншĕн çапла ăтăрсем пек пĕр-пĕриншĕн тăрăшмаççĕ-ха тесе шухăшлаттăм.

Вăхăт çав тери майĕпе шурĕ. Çынсене вăхăт çиппи татăлнă евĕрех, иртнипе пуласси хушшинчи нимĕнле уйрăмлăх та çук пек туйăнчĕ. Çапах та кунта ĕмĕр ларма çукччĕ-ĕнтĕ, патька-патша патне каймалла.



Ялтан тухса кайнă чухне Укаслупа унăн çыннисем çунса кăмрăкланнă йывăçсем çине пуç хĕрлĕ çака-çака янă çынсене курчĕç. Кусем леш ирçесем тытса килнĕ драгунсем пулнине вĕсен çĕтсе-çурса пĕтернĕ тумĕсенчен çеç чухлама пулать. Вĕсенчен хăшĕ леш Алюнов сăнлă офицер иккенне пĕлесшĕнччĕ Укаслу, анчах ăна ниепле те уйăрса илеймерĕ. Пурин сăнĕ-пичĕ те юнлă какай пекех. Хăйсен ялне çĕмĕрсе-çунтарса янăшăн, хăйсен ашшĕ-амăшĕсене, ачи-пăчисене, арăмĕсемпе йăмăкĕсене вĕлерсе пĕтернĕшĕн вĕсене ирçе çыннисем çапла тискеррĕн тавăрнă.

«Мĕншĕн çынсем ăтăр мар-ши? — сасартăк аса илчĕ Укаслу старик сăмахне. — Мĕншĕн вĕсем çапла териех тискер те хаяр-ши, мĕншĕн вĕсем çапла териех пĕр-пĕрне кураймаççĕ-ши?»

Вара вăл сасартăк пĕрремĕш хут таçта-таçта телейлисен çĕр-шывĕ пур тени тĕрĕс мар пуль тесе иккĕленсе илчĕ.



Улатăртан иртни иккĕмĕш кун çине кайсан, Укаслу полковник çарĕ пĕрле пыма тухнă ирçесем çул кăтарнипе, патька-патша хуралçисене шыраса тупрĕ. Ахальтен каламан çав юрăра:



Çӳллĕ тусем çинче çавра кӳлĕ, 

Çил çавăрса кĕртрĕ пĕр çулçă. 

Пирĕн туссемех те тĕрлĕ çĕрте, 

Тур çавăрса кӳчĕ пĕр çĕре.



Пĕр тĕлпулу та Укаслăва хальхи пек савăнтармарĕ. Çынсем пулмасан пĕчĕк ача пек Алюнов мăйĕнчен çакăнĕччĕ те вăл. Çук, çапла шухăшларĕ кăна. Ăçта унта çакăнма! Алюнова курсанах Укаслу хĕп-хĕрлĕ хĕрелсе кайрĕ те вăтанса пуçне чикрĕ.

— Хĕр-полковник, эсĕ килессе сунманччĕ эпĕ, — лăпкăн, куçран шăтарасла пăхса, каларĕ каччă.

Ку сăмахсем хĕре тата та пăлхантарса ячĕç:

— Килтĕм ĕнтĕ, акă! — терĕ вăл. — Эпĕ те сана курасса сунманччĕ.

Çав вăхăтра юнашар ялти вырăс хресченĕсем хăйсен усал улпутне тапăра илсе килнине, ăна патька-патша хăй суд тума шутланине, пурне те пуçтарăнма пырса пĕлтерчĕç. Алюновпа Укаслун нимĕн тăхтаса тăмасăрах суд тунă çĕре каймалла пулчĕ.

Халăх нумайăн пухăннă.

Хресченсем патька-патшана курсанах çĕре ӳкрĕç. «Тăрăр, тăрăр», — тени те, Пăкачав ăшшăн калаçни те вĕсене ура çине тăратаймарĕ.

— Пирĕн хӳттĕмĕр пулсамччĕ, атте-патшамăр. Пурăнма та памасть пире çак улпут. Выçă вилетпĕр, кăшт айăпа кĕнĕшĕнех хĕнесе пĕтерет. Мĕн чухлĕ ним айăпсăр чуна çĕре кĕртрĕ ĕнтĕ вăл! Пирĕн ачасене йыттисемпе туллатарса вĕлерет, ват çынсене вак касса шыва яртарать.

Пăкачав вĕсен сăмахне питĕ тимлĕн итлерĕ.

— Пирĕн хĕрсене мăшкăллать. Арăмсенчен кулать... Кам та пулин авлансан, çĕнĕ çынна хăй патĕнче пурăнтарать...

— Вăр-хурах та çынран ун пекех мăшкăлламасть. Капла пурăниччен вилни лайăхрах, — калаçрĕç те калаçрĕç хресченсем.

— Тăрăр, тăрăр, ачамсем! — аллипе сĕлтсе, тепре каларĕ Пăкачав. — Паянтан пуçласа сире ирĕк паратăп. Турă панă монарх влаçĕпе усă курса, сире оброк та, урăхла йышши куланай та тӳлемелле мар тăватăп!

Хресченсем патька-патша аттине чуптума хăтланса, ун патнерех шуса пычĕç.

— Тавтапуç, атте-патшамăр!

— Ăçта-ха сирĕн улпутăр? — сасартăк ыйтрĕ Пăкачав. Темиçен аллисене çыхнă мăнтăрланса кайнă çутă пуçлă [[I,491]] улпута илсе килчĕç.

Лешĕ Пăкачава курчĕ те тӳрех ури умне йăванса кайрĕ:

— Ан пĕтерсем, патшам-государь! — терĕ мĕскĕнленсе.

— А-а-а, шельмă! Государьна палларăн-им?! — кулам пекки турĕ Пăкачав.

Ун куллине хресченсем хăйне май ăнланчĕç пулмалла.

— Пирĕн хӳттĕмĕр пулсамăр, патша-аттемĕр! — харăссăн кăшкăрса ячĕç вĕсем.

Пăкачав вĕсем çапла хăраса ӳкнине асăрхаман пекех пулчĕ, улпута пурте илтмелле çапла хушса каларĕ:

— Ну, эппин, таса халăх умĕнче хăв мĕн-мĕн усал ĕç тунине каласа кăтарт-ха! Пĕтĕмпех кала, нимĕн те пытарса ан тăр!

Лешĕ нимĕн ăнланман пек ун ури умĕнче йăваланать, вĕçĕмсĕр:

— Шеллесем, государь-император! Шеллесем! — тет. Çакна курса, Пăкачав хресченсене хăйсем улпута мĕншĕн-мĕншĕн айăпланине тепĕр хут калама хушрĕ. Вара çавăнтах пĕр вăрăм сухаллă хресчен, чĕркуççи çине тăрса, аллисемпе сулкаласа çак улпут унăн чĕчĕ ачине епле асаплантарса вĕлернине каласа кăтартма тытăнчĕ.

Çав хушăра улпут мăшлата-мăшлата лутра пӳллĕ çĕтĕк камсул уртса янă хресчен енне çаврăнчĕ те тем пăшăлтатса калама тытăнчĕ:

Пăкачавăн кăйкăр куçĕ çакна тӳрех асăрхарĕ:

— Мĕн пăшăл пăтти пĕçерет вăл? — ыйтрĕ патька-патша çак хресченрен.

Лешĕ ун умне укрĕ:

— Ман майлă пулса сăмах хушсамччĕ, тет. Сана уншăн кайран, чĕрĕ юлас пулсан, императрица йĕрки çирĕпленсен, чăнласах та пулăшăп, тет. Эпĕ айăплă мар куншăн, атте-патшамăр!

Пăкачав куçĕ пĕрĕнсе илчĕ. Мăйăхĕ сиккелерĕ. Ытлашши çилленсен çапла пулкалатчĕ унăн. Укаслу хыттăн кăшкăрса ячĕ:

— Суятăн! Сирĕн ирĕк халь тин ĕмĕрне те килес çук! Пирĕн ирĕк, патька-патша ирĕкĕ пулĕ малашне!

Хĕр сасси, çинçе те янăравлă сасă, ян-н! кайрĕ таврана.

Пĕçертсе илесле пăхакан хĕр куçне чăтаймасăр улпут пуçне çĕрелле пĕшкĕртрĕ.

Пăкачав кулса ячĕ. Хĕрĕн ăслă та шăп вăхăтлă сăмахĕ ун çиллине ирттерсе ячĕ курăнать. Унтан вăл сăнаса-сăнаса улпут çине пĕр стрăм пăхса тăчĕ те татса каларĕ:

— Тĕрĕс, Укаслу полковник! Вĕсен ирĕкĕ текех каялла таврăнас çук! Эсĕ авă, — улпута юнаса илчĕ хайхискер, — çаплах хăвăн государь-патшуна хирĕç шухăшлама пăрахмастăн иккен. Тăшманпа пирĕн сăмах та сахал!.. Пĕтĕм халăх кӳнтеле пултăр акă... 

Çавăнтах аллипе сулчĕ те улпута сĕтĕрсе кайма хушрĕ. Ăçта илсе каяссине сиссе, улпут чĕтренсе кăшкăрма тытăнчĕ, каçару ыйтрĕ.

Ун сассипе пĕрлех темиçе теçетке хресчен сасси патька-патшана тĕрĕс суд тунăшăн тав туса ырларĕ.

  
   Юлашки шăпчăк юрри


   Шăпчăк ирпе хитре юрлать.

Халăх калани.



Çак вырăс улпучĕн садне мĕн илсе тухрĕ пулĕ Укаслăва кĕçĕрхи каç?

Хăй те пĕлмест вăл ăна.

Тутлă шăршă саракан панулми йывăççисемпе чие тĕмисем хушшинче пĕр-пĕчченех çӳрет хĕр. Тарăннăн сывлать унăн кăкăрĕ, чĕрине тем çитмест, темшĕн хирĕлет вăл: сиксе тухасла тапать.

Каçĕ ăшă, лăпкă. Çил те пулин, вĕрсе, йывăç çулçисене силлентермест.

Хĕр чĕрине тем çитмест... Тунсăхлă вăл... Шăппăн юрлать Укаслу хăйĕн юратнă юррине:



Çупкăм-çупкăм çырла, пиçнĕ çырла 

Такамах кĕтет-шим хĕрелсе...



Хĕр чĕри... Хĕр чĕри...

Кирек мĕнле сум-ят илсен те, кирек мĕнле тум-юм тăхăнсан та эсĕ ачаш та çепĕç, тунсăхлă та юратуллă, сăпайлă та чăтăмлă хĕр чĕриех пулса юлатăн. Тискер вăрçă вучĕ те сана йăлтах улăштараймасть. Çиелтен пăхма, чăнах та, халĕ Укаслу ĕлĕкхи пек мар темелле: сасси те хулăмланчĕ, куçĕ те вут-хĕм сапма пултарать, вăл халĕ кал-кал, çирĕп пусса, хăй вăйне ĕненнĕ пек утать. Чĕри вара пĕрре те улшăнмарĕ.

Хĕр чĕри... Хĕр чĕри...

Миçе ĕмĕр этем çĕр çинче пурăнать ĕнтĕ, миçе пин кĕнеке çырнă — сан çинчен кирлине, тивĕççине çаплипех калайман-ха. Хĕр чĕри юрлать... Хĕр чĕри, хĕр хăй мар.



Çупкăм-çӳпкăм çырла, пиçнĕ çырла

Такамах кĕтет-шим хĕрелсе...



Такамах кĕтет... Кама-ши? Тен, юрату кĕтет пуль? Тен, ачаш сăмах кĕтет пуль...

Укаслу куçĕ умне мĕлке тухса тăчĕ. Ара, çын мĕлки, каччă мĕлки-çке... Яштака пӳллĕ, тăрăхларах питлĕ, çӳллĕ çамкаллă, çăлтăр куçлă каччă... Вăл хура каç сĕмлĕхне çутатса ячĕ.

Кам пулчĕ ку? Алюн! Мĕншĕн эсĕ хĕр чĕрине çапла çунтаратăн?

Хăйĕн куçне курăннинчен хăраса кайрĕ хĕр. Тахçантанпах чĕри систерет ĕнтĕ ăна çакăн çинчен, анчах хĕр ăна ниепле те ĕненесшĕн пулмарĕ. Халĕ акă... Халĕ акă куçĕ те чĕри майлă иккен.

Курăннă мĕлкене часрах сирсе ярас тесе, Укаслу куçне çатăрласа хупрĕ. Анчах курăннă мĕлке çаплах çухаласшăн мар... Çаплах умра — çăлтăр куç, Алюн куçĕ... Хĕр тути хăйпе-хăй пăшăлтатрĕ:

— Алюн!

Тунсăхлăн. Кĕтнĕн. Савăнăçлăн. Çавăнтах курăннă мĕлке сасă пачĕ:

— Укаслу...

— Алюн... Юратăвăм...

Тĕлĕкри пек пулчĕ. Хĕр ӳт-пӳне кĕтнĕ алă, çепĕç те хăюсăр алă сĕртĕнчĕ. 

Тĕлĕкре-ши ку? Чăн-ши?

Мĕн тери лайăх хĕре çакă алă ăшшинче! Яланлăхах çапла пултăрччĕ!

Хускалма хăраса тăчĕ хĕр.

— Укаслу, мĕн чухлĕ кĕтрĕм эпĕ çак саманта.



... Тухăçа сенкер тĕс çапрĕ.

Хĕрпе каччă тăракан çĕртен инçех те мар сасартăк çепĕç сасă илтĕнсе кайрĕ.

— Тӳ-тӳ-тӳ-ӳ-ӳ-ӳ! Ирхи шăпчăк юрри.

Ирхи шăпчăк сассийĕ савни сассин туйăнчĕ, тенĕ юрăра. Ахальтен мар иккен. Шăпчăк юррине сахал мар телейлĕ яш-кĕрĕм мăшăрăн-мăшăрăн кĕтсе илнĕ пулĕ çав.

Хĕр хуллен каччă ытамне сирчĕ.

— Тусăм, пĕлетĕн-и, шăпчăк ирхине мĕн çинчен юрлать? Чим, кам каларĕ, Укаслу сасси улшăннă тесе? Çук хĕр сасси пĕрре те улшăнман: ĕлĕк мĕнле пулнă çаплипех юлнă. Чим, кам каларĕ Укаслу куçĕ улшăннă тесе? Çук, хĕр куçĕ ĕлĕкхи пекех çепĕç, илемлĕ, ачаш, вăтанчăк... Укаслу пачах та улшăнман: паян вăл хăй тахçан Пинерпе Киремет картинче тĕл пулнă пекех... Эх, этем чун-чĕринче пĕлменни-тĕпчеменни тем чухлех иккен...

— Пĕлместĕп, — ачалла пуçне вылятрĕ Алюнов. — Пĕлес те теместĕп. Мана халĕ нимĕн те кирлĕ мар... Сансăр пуçне...

Вăл хĕре хăй çумне пăчăртарĕ.

— Айван, — пăшăлтатрĕ Укаслу. — Вăл тĕлпулу çинчен, юрату çинчен юрлать.

Алюнов пĕр саманта шăпчăк юррине тăнласа тăчĕ.

— Мĕн тери хитре... Кун пеккине илтменччĕ халиччен.

— Ирхине шăпчăк яланах çапла, чи хитре юррисене юрлать.

— Мĕншĕн? Пире телей сунса-и?

— Çук, — шухăша кайса хуравларĕ Укаслу. — Хăйĕн юратуне кĕтсе. Итлессӳ килет-и? Каласа парам сана. Итле, Алюн.

Тахçанах шăпчăк кĕренӳт ятлă чечеке юратса пăрахнă. Вăл чечек чăваш çĕрĕнче ӳснĕ. Кашни каç шăпчăк ун çеçки çине ларса юрăсем юрланă, хăйĕн савнине сăхă куçсенчен сыхланă.

Юратакансене усал тăвас текенсем яланах кураймасăр тăраççĕ. Пĕррехинче шăпчăк ире хирĕç савнийĕн чĕрçи çинче сĕнк пулнă. Усал сивĕ çавна çеç кĕтнĕ. Вăл пĕччен юлнă чечеке шăнтса хăртнă.

Çавăнтанпа шăпчăк хăйĕн чи лайăх юррисене ирхине, шуçăм килнĕ чухне юрлать. Малтанласа усал сивве ылханать, кайран хăйĕн савнине чĕнме тытăнать... Ăна халаласа чи чипер юррисене юрлать... Савнийĕ илтессе ĕненет вăл. Кашни çутă кун савнине илсе килессĕн туйăнать ăна.

— Шăпчăк та пирĕн пекех телее ĕненет, — нумайччен чĕнмесĕр тăнă хыççăн каларĕ Алюнов.

Укаслу чĕнмерĕ.

— Çак çулпа кайса, тупăпăр-ши эпир ăна, телей тенине? — сасартăк хăйĕнчен хăй ыйтнă пек пулчĕ Алюнов. — Мана мĕн пĕчĕкренех: пĕрин телейĕ, теприн хурлăхĕнче йăва çавăрать, тетчĕç. Кам пĕр ĕмĕтпе çеç пурăнать, çавă ĕмĕчĕпе пĕрлех пĕтĕ, тетчĕç. Ĕмĕтсем улшăнаççĕ. Тен, хăшпĕри пек пирĕн те улшăнмалла мар-ши?

— Мĕн çинчен калаçатăн эсĕ, Алюн? — хыпăнса ӳкрĕ Укаслу. — Тусăм, ăнланаймастăп эпĕ сана!

— Хăшпĕр чухне эпĕ те хама ăнланаймастăп. Итле-ха, Укаслу, сан пата çак кунсенче государе çывăх çынсенчен хăшĕ те пулин килмерĕç-и?

— Çук.

— Федульев, Бурнов, Творогов...

— Çук, мĕн ара? — тата та ытларах тĕлĕнчĕ хĕр. Вăл Алюнова тӳрех куçĕнчен пăхрĕ. Лешĕ куçне тартрĕ. — Мĕн ара? — тепĕр хут ыйтрĕ Укаслу.

— Нимех те мар, — терĕ улшăннă саспа Алюнов. Ун сассинче хĕре шансах пĕтерменни палăрнă пек пулчĕ.

«Кĕвĕçет-и, ара? — хăй ăсĕнче шухăшларĕ хĕр. — Анчах эпĕ ним кĕвĕçмелли ĕç те тумарăм-çке». Хĕр каччă çине тинкерсе пăхрĕ. Сасартăк унăн куçĕ умне çав ирçесем тыткăна илнĕ драгун офицерĕ тухса тăчĕ. Ах, мĕншĕн Алюн ăна аса илтерет-ши? Чăтаймарĕ Укаслу, Алюнран кăшт пăрăнарах тăчĕ те:

— Кала-ха, Алюн, эсĕ драгун офицерĕ пулнă чухне ним айăпсăр çынсене асаплантарман вĕт! — терĕ.

— Мĕн калаçатăн эсĕ, Укаслу, чунăм? — тĕлĕнсе ыйтрĕ Алюнов.

— Эсĕ драгун пулнă чухне мĕнле пурăннине пĕлес килсе кайрĕ.

— Мĕн пурăнни ĕнтĕ унта! - ассăн сывларĕ Алюнов. — Эпĕ чаплă та пуян йăхĕнчен мар вĕт, Укаслу. Ман атте ахаль салтак пулнă. Çапах та тăван çĕршывшăн паттăррăн кĕрешнĕ. Темиçе хутчен аманнă та, анчах нихăçан та тăшманран тарса кайман. Хăй паттăрлăхне, маттурлăхне кура вăл кĕçĕн офицер пулса тăнă. Кайран тата пĕр çапăçура генерала вилĕмрен çăлса хăварнă. Хăй вара йывăр аманнă та çĕре кĕнĕ... Çав генерал мана, аттене тав тăвас тесе, хăй патне илчĕ, офицер пулса тăтăм. Анчах пурпĕрех эпĕ ытти офицерсем хушшинче хама шурă курак евĕр туяттăм. Вĕсем пурте дворян ачисем, ятлă-сумлăскерсем. Эпĕ çеç - салтак ачи. Вĕсем кашни утăмра мана çакна астутарма тăрăшатчĕç.

- Офицерсем те пурте пĕрпек мар иккен апла!

— Эх Укаслу! Мĕн калан ĕнтĕ! — терĕ Алюнов. — Хăшпĕр чухне тĕртсе калаçнине чăтаймасăр хама хам чиксе пăрахас патнех çитеттĕмччĕ. Пĕррехинче çапла пĕри, — граф ывăлĕ, пурин умĕнче те мана çав тери кӳрентерчĕ. Чăтаймарăм вара, ăна дуэле чĕнтĕм. Дуэль вăл икĕ çын уççăн хире-хирĕç тăрса çапăçни. Шпагăпа чиксе пăрахрăм эпĕ. Кайран мана суд тума тытса хупрĕç. Анчах эпĕ суд пуласса кĕтсе тăмарăм, тухса тартăм. Виççĕмĕш Петĕр патшан полковникĕ пулса тăтăм. Ырра-и, усала-и ку — хам та пĕлместĕп.

— Мĕншĕн апла калатăн, Алюн? — тĕлĕнчĕ хĕр. Алюнов чĕнмерĕ.

«Чăнласах та кĕвĕçет-шим вара?» — шухăшларĕ Укаслу.

— Алюн, эс мана ĕненместĕн-им?

Алюнов, хăйне усал ĕç тунă чухне тытнă пек, чĕтренсе илчĕ.

— Ĕненетĕп, Укаслу, — терĕ. — Анчах хăшпĕр чухне чунра йывăр пулать. Ĕçсем ăнăçми пулчĕç пирĕн. Ялан чакатпăр пирĕн вăйсем сахаллансах пыраççĕ.

Епле сахаллансах пыраççĕ? – тĕлĕнчĕ хĕр. – Патька-патша хусахсене çĕклес тесе, Дон тăрăхнелле каять. Ку чакни мар. Пирĕн вăйсем ӳссех пыраççĕ.  Курăн, акă. Кашни вак-тĕвекшĕн пуçăмăрсене усар мар-ха, Алюн!

- Çук, Укаслу. Çынсем те пирĕн ĕç çĕнтерессе ĕненми пулчĕç.

- Халсăррисем çеç ăна, Алюн. Эпир вара, санпа иксĕмĕр, вăйлисем.

- Сутăнчăксем те нумай. Тахçан пирĕн майлă пулнисем те пире сутма пуçларĕç.

- Пĕлетĕп, Алюн. Пур çав. Анчах, пĕтĕç вĕсем. Курăн, акă, савниçĕм, пĕтĕç вĕсем…

Çав вăхăтра шăпчăк юрри чарăнчĕ.

Хĕвелĕн пĕрремĕш пайăрки, пĕлĕт çине ӳксе, садри йывăçсене çутатрĕ.   

— Акă хĕвел те тухрĕ, — хĕре аллинчен ярса илчĕ Алюнов.

— Вăл пире телей илсе килĕ. Шăпчăк пекех эпир те çавна ĕненер...

Хĕвел тухнă енчен, йывăçсем хушшинчен, чăвашла юрлани илтĕнчĕ:



Вăлта хулли кĕлеткемччĕ,

Пиçнĕ çырла сăнăмччĕ, 

Шăпчăк сасси сассăмччĕ...



Укаслу çарĕнчен йĕкĕтсем юрлаççĕ:



Яш кĕлеткем авăнчĕ, 

Çырла сăнăм хуралчĕ, 

Шăпчăк сассăм татăлчĕ...



Пахчари хĕрпе каччă хĕвеле хирĕç, юрă юрлакансем еннелле, темиçе утăм ярса пусрĕç те чарăнчĕç.

Вĕсем паçăр юрланă шăпчăк патнех çывхарчĕç пулмалла. Сасартăк пăр-р! туса пĕчĕк кайăк çĕкленчĕ те тухăçалла, хĕвел пайăрки еннелле, вĕçсе кайса куçран çухалчĕ.

Ку юлашки шăпчăк пулчĕ. Утă çине тухсан темиçе кунтан шăпчăксенчен чылайăшĕ юрлама пăрахаççĕ. Хăшпĕрисем çеç вырма тухичченех юрлаççĕ. Вĕсене юлашки шăпчăк теççĕ.

Тепĕр çулсăр, тепĕр çуркуннесĕр, текех ун юррине илтеес çук ĕнтĕ.

  
   Ултавпа чăнлăх


   Каш-каш вăрман, каш вăрман! 

Мĕн-ма шавах кашлать вăл? 

Çуллен турат хушас, тет.



Каш-каш хăмăш, каш хăмăш! 

Мĕн-ма шавах кашлать вăл? 

Çуллен сыппа ларас, тет.



Кĕр-кĕр халăх, кĕр халăх! 

Мĕн-ма кĕрлет çав халăх? 

Çулленех чун хушас, тет.

Авалхи юрă.

  
   Çĕрлехи çул çĕр тĕслĕ


   Хăйне хăвалакансенчен Савантер ăнсăртран тенĕ пек çăлăнса юлчĕ.

Валтиелĕнчен вăл аран-аран тарса килнĕччĕ.

Мулкач хăравçă теççĕ. Тепĕр чухне этем хăрас енĕпе мулкачран та ирттерет пулмалла. Ача вилĕмĕшĕн те, валтиелсен инкекĕшĕн те хăй айăплине пĕлнипе пулĕ Савантер килне тав-рăнсассăн та хăрама пăрахаймарĕ, халь-халь такамсем килсе хăйне урама сетĕрсе тухассăнах, пăвма тытăнассăнах туйăнчĕ ăна ялан. Кайран хайхи тата Валтиелĕнче пысăк вăрçах тухнине, таçтан килсе тухнă çар салтаксене çĕнтернине, икĕ пупа тата темиçе пуяна тискеррĕн асаплантарса вĕлернине илтрĕ. Ку вара ăна минретсе ячĕ.

«Ах-тур, çав çар кунта ан килтĕрех! — кĕлтума тытăнчĕ вăл вĕçĕмсĕр. — Эй, çӳлти Турă, пулăш! Хăтарса хăварсам мана!»

Халăх сăмахĕ пĕринчен тепри усал пулчĕ. Пупсене шалча çине лартнă, терĕç пĕрисем. Теприсем тата вĕсене пуç хĕрлĕ çакнă, пуянĕсене касса вакласа йытăсене çитернĕ, терĕç. Çакна илтни Савантере пушшех те хăратса ӳкерчĕ. Аптранă енне вара вăл вăхăтлăха та пулин таçта аякка кайса пурăнас мар-ши теме те тытăнчĕ.

Çакăн пек вăхăтра ĕнтĕ Килтеше леш çар персе çитрĕ. Укаслупа унăн çыннисем хăвалама тытăннă кунхине Савантер çăлăнса юлаймастăпах пулĕ, пĕтрĕм иккен, тенĕччĕ. Кăвак çĕмрен мĕнле кăна пырса тăрăнаймарĕ пулĕ ăна? Халĕ те тĕлĕнет Савантер. Шăп та лăп çĕмрен пырса тăрăнмалли самантра Савантер учĕ малти урипе такăнчĕ те, чикеленес мар тесе, сылтăмалла пăрăнса сиксе ӳкрĕ. Акă мĕншĕн кăвак çĕмрен лексе ĕлкĕреймерĕ ăна! Кайран, тĕрлĕ енчен хăвалакансен сасси илтĕне пуçласан, Савантер хăйне хупăрласа илнине ăнланчĕ. Вара вăл, ним тума аптăраса, сиккипе пынă çĕртенех пĕр пысăк юманăн аялти туратĕнчен çакланчĕ те хăпăл-хапăл çӳлелле хăпарса кайрĕ. Учĕ вара, хĕрсе кайнăскер, юланутçи сиксе юлнине те асăрхаймарĕ пулас, малалла чуптарчĕ.

Çакă çăлчĕ те ĕнтĕ Савантере. Кайран хыçалтан хăвалакансем ун утне тупрĕç. Вăл çакна вĕсем савăнса кăшкăрашнинченех ăнланчĕ. Укаслу çыннисем ăна утне тупнă вырăналла тимлесех шырама тытăнчĕç. Юрать-ха, учĕ вăл сиксе юлсанах чарăнмарĕ. Атту ăна тӳрех тупатчĕç.

Хăвалакансем унта та кунта та шырарĕç ăна. Анчах Савантер пытанса ларнă йывăç тĕлнех çитмерĕç. Çав тери хăранăччĕ таркăн. Ара, чăваш çыннин куçĕ çивчĕ. Вăл вăрмана килти пекех хăнăхнă. Теме те курать, теме те асăрхать. Çапах та, ав, телей пулчех Савантерĕн.

Хăвалакансем кайнă хыççăн Савантер савăннипе ухмахланса каясси патнех çитрĕ. Каярахпа вара çапах кăшт лăпланчĕ те малашне мĕн тумалли пирки шухăшлама тытăнчĕ. Килне таврăнма юрамасть унăн. Вăрманта юлма та хăрушă пĕччене. Уйрăмах каçпа, тискер кайăксем сунара тухсассăн.

— Эх, — терĕ вара çакăн çинчен шухăшласа Савантер, — хампа пĕрле ухă илмелле пулнă та çав!

Юрать-ха, тата анкарне манса хăварман. Паллах, ухă пулнă-тăк тата та авантарахчĕ. Тем чухлĕ кашкăра та çĕнме пултарĕччĕ вăл. Анкар тыттса, кашкăр кĕтӳне хирĕç тухаяс çук. Кашкăр тенĕрен тата... Ку таврара тем чухлĕ кашкăр кĕтĕвĕ, теççĕ.

Сасартăк Савантер учĕ çинчен аса илчĕ. «Тен, ăна илсе каймарĕç пулĕ» — шухăшларĕ те вăл, васкаса, йывăç çинчен анчĕ, утне шырама кайрĕ. Анчах учĕ ниçта та курăнмарĕ. Хăвалакансем ăна хăйпе илсе кайнă иккен.

Каç пулса киле пуçларĕ.

Тĕттĕмленсе пычĕ.

Савантерĕн чăтма çук хырăмĕ выçрĕ. Вара вăл васкасах çиме юракан курăк, çырла шырама тытăнчĕ, тем-тем тымарĕсене турта-турта кăларса çирĕ. Хырăм выçни кăшт иртнĕ пек туйăнчĕ.

Халĕ ĕнтĕ Савантерĕн çĕр ирттерме вырнаçасси пирки шухăшламалла.

«Ăçта кайса кĕрес? — терĕ таркăн. — Яла кайма юрамасть... Кун çинчен халĕ шухăшлама та кирлĕ мар». Вара хайскер йывăç çинче ларса çĕр каçма шутларĕ.

Хăйне хăвалакансенчен çăлса хăварнă юман ăна пуринчен те шанчăкли пек туйăнчĕ. Вăл унта пычĕ те хăпăл-хапăл çӳлелле улăхса кайрĕ. Анчах вырнаçса ларнăччĕ кăна пуçне çĕнĕ шухăш пырса кĕнипе каялла анма тытăнчĕ. «Çывăрса кайсан ӳкме пултаратăп. Лайăхрах çыхăнса ларма кантăра хатĕрлем», — терĕ. Вара анкарне туртса кăларчĕ те пушăт каса пуçларĕ. Самаях пушăт касса хатĕрленĕ хыççăн каллех йывăç тăррине улăхса хăй килĕштернĕ вырăна майлашăнса ларчĕ, васкамасăр кăна хăйне йывăç çумне пушăтпа çыхса хучĕ. «Капла аванрах пулĕ. Ӳкесси пирки шикленмелли çук», терĕ.

Майлашăнса ларсассăнах Савантер хăй çав тери ывăннă иккенне туйрĕ. Кăтăш пулчĕ. Тĕлĕк те кура пуçланă. Вăл Укаслу хыççăн сĕм вăрманта хăваласа çурет, çитсе-çитсе пырать, леш вара хăраса ӳкнĕ выçă кашкăр ами пек улать.

Савантер сасартăк темрен çав тери хăраса вăранса кайрĕ. Хăйне тытса тăракан пушăт салтăннă иккен, вăл чутах ӳкмен, кăшт çеç тытăнса тăрать.

— Пӳлĕхçĕ, пулăш мана! — терĕ те Савантер хăй вырăнне лайăхрах вырнаçса ларчĕ. Тем япала ăна çĕрелле пăхтарчĕ. Çавăнтах, хăранипе унăн çӳçĕ вирелле тăчĕ. Йывăç айĕнче шăлĕсене шаккаса темиçе кашкăр лараççĕ. Куçĕсем шĕл-кăваррăн çунаççĕ хăйсен.

— Пӳлĕхçĕ, кашкăр шăлĕнчен çăлсам мана! — кĕл тума тытăнчĕ Савантер, вара чĕтрекен аллисемпе хăйне йывăç çумне çĕнĕ пушăтпа тата лайăхрах çыхса хучĕ. Кун хыççăн вăл кăшт лăпланнă пек пулчĕ. «Пӳлĕхçĕ пулăшсан çак тискер кайăксем те кунтан пăрахса кайĕç-ха», — тесе шухăшларĕ. Çапах та хăй ниепле те тепре çывăрса каяймарĕ. Е ăна кашкăрсем йывăç тăрринелле улăхма тытăнаççĕ пек туйăнчĕ, е çӳлевĕç турат çинчен турат çине сикет пек курăнчĕ. Çӳлевĕç çинчен аса илсенех Савантер çамкине тар тапса тухрĕ:

— Пӳлĕхçĕ, тискер кайăк çăварне лекме ан пар мана! — каллех кĕлтума тытăнчĕ вăл, çавăнтах хайхи чăвашсен авалхи туррисем хăйне çилленеççĕ пуль тесе шухăшларĕ. Чăнах та, юлашки çулсенче вăл вĕсене мансах кайрĕ, ытларах вырăс туррине çеç юрама тăрăшса пурăнчĕ. Вырăс турри вара Савантере кунта нимĕнпе те пулăшма пултараймасть, вăл вăрманти пурнăçа та, тискер кайăксен йăли-йеркине те пĕлмест пулĕ.

— Эй, аслă турă, çăлсам мана! Эй, Пӳлĕхçĕ, ан пăрах мана! — пăшăлтатрĕ пуян. Вăл халĕ çине тăрсах хăйне хăй нихăçан та авалхи чăваш туррисене те, йăли-йĕркине те манман тесе ĕнентерме тăрăшрĕ.

— Чиркĕве çӳресси те пупсем хăратнипе кăна пулнă, — теме тытăнчĕ вăл, вара хăçан тата мĕнпе чăваш туррисене ырă тунине шутлама тытăнчĕ. Укаслăва Шыврине парне парас тесе путарса вĕлерме шухăшланине те вăл халĕ хăйĕн ырă ĕçĕсен шутне кĕртрĕ. — Эй, аслă Шыври, сана пысăк парне кӳрейменни вăл пĕрре те манăн айăппа пулман. Усал çынсем çапла ман ывăла ăссăра кăларнă, усал тухатмăшсем унăн юнне пăснă, вăл çавăнпа сана парне кӳме кансĕрлерĕ, çав пӳтсĕр хĕре вăрласа тарчĕ. Уншăн ăна эсĕ тавăртăн ĕнтĕ, халь тин мана усал ан кӳр. Эй, Çӳлти турă, эй, Пӳлĕхçĕ, эсир те пулăшсамăр мана, эпĕ сире яланах юратса пурăннă. Кайран вара, çакăнтан чĕрĕ-сывă юлсассăн, сире пысăк парне кӳрĕп, вăкăр пусса чӳк тăвăп...

Сасартăк кашкăрсем чуна çӳçентермелле уласа ячĕç. Савантер шарт! сикрĕ те хăранипе сип-симĕс тĕслĕ пулса тăчĕ. «Вĕсем, ахăртнех, ман чун Тӳпенелле кайма хатĕрленнине сисрĕç пулас», — шухăшласа илчĕ вăл.

Тахçан-тахçан илтнĕ хăруш ĕçсем аса килчĕç ăна. Сунарçăсем хăшпĕр чухне йывăç тăрринче типсе-хăрса кайнă çын шăммисене тупни çинчен кала-кала кăтартнăччĕ. Вĕсем иккен Савантер пекех кашкăрсенчен хăтăлас тесе йывăç çумне çыхăнса ларнă. Выçăпа аптăранă кашкăрсем ун пек çынна эрни-эрнипе çĕре ӳкессе кĕтеççĕ, тет. Лешсем вара, ӳкесрен хăраса, хăйсене çав тери хытă çыхса хураççĕ те кайран, халтан кайнипе, кантăрине салтма е касса татма та вăй тупаймаççĕ, тет...

Çавăн пек тем-тем шухăшласа ларса вăхăт ирттерчĕ Савантер.

Хăшпĕр чухне унăн, аллине анкар тытса, йывăç çинчен сиксе анас та кашкăрсене сăмсинчен, хырăмĕнчен, мĕн хăй йăванса ӳкиччен çапас килсе кайрĕ. Анчах ку тĕрĕс мар шухăш иккенне вăл хăех ăнланчĕ, хăйне хăй часрах лăплантарма тăрăшрĕ.

Майĕпен çутăлса килчĕ.

Илĕм-тилĕмпе пĕрлех Савантер пуçĕнчен усал-тĕсел çухалма тытăнчĕ, вăл мĕн тумалли пирки ĕретлĕрех шухăшлакан пулайрĕ. Çĕрелле пăхрĕ. Кашкăрсем тăххăрăн иккен. Вĕсем юман тавра çурма ункă туса ларнă та шăлĕсене йĕрсе çӳлелле пăхаççĕ. Асав шăлĕсем шап-шурă, вăрăм. Пуринчен те малта — пăру пек кашкăр. «Ахăртнех, кĕтӳ пуçĕ пулĕ», — шухăшларĕ таркăн.

Вăрман та вăранчĕ. Вĕçенкайăксем юрласа ячĕç.

Савантер йывăç çинче çаплипех нимĕн хускалмасăр ларчĕ-ха. Мĕнле çăлăнас-ши, тесе шухăшларĕ. Ĕçесси килместчĕ унăн. Ку савăнтарчĕ. Кун пек чухне ĕçес килни хырăм выççинчен те хăрушăрах иккенне вăл пит аван пĕлет. Йĕри-тавра пăхкаланă май, Савантер сасартăк темĕнле çăмламас хӳре тăсăлса тăнине курчĕ. «Çӳлевĕç мар-и?» — шухăш вĕлтлетсе иртрĕ унăн пуçĕнче, анкарне туртса кăларчĕ. Çӳлевĕç тапăнас пулсан мĕн юлашки вăй тухичченех унпа çапăçма хатĕрленчĕ.

Ку çӳлевĕç мар, пакша пулчĕ. Вăл, çăмламасскер, турат хыçĕнчен тĕлĕннĕн çын çинелле пăхса тăрать.

«Тен, йăви пур-тăр унăн», — вĕлтлетсе иртрĕ Савантер пуçĕнче. — Пакша тени запаслă пулаканччĕ. Эх, унăн запасĕ юрĕччĕ те мана».

Савантер васкаса хăйне çыхнă пушăта салтрĕ те çӳлелле, пакша патнелле улăха пуçларĕ. Вăл хускалнине асăрхаса, кашкăрĕсем те чăтăмсăррăн унталла-кунталла чупкала пуçларĕç. Анчах ку Савантера нимĕн чухлĕ те шухăшлаттармарĕ. Хăй ӳкмессине вăл лайăх пĕлчĕ. Юман тураттисем нумай, çирĕп. Этем турат тăрăх кушак пекех хăпарма пултарать. Тимлĕхĕ çинчен çеç ан мантăр.

Çулерех хăпарчĕ те Савантер йывăç хăвăлĕ пуррине курчĕ. Вăл унталла çывхарнине кӳрсассăн пакша çав тери хăраса чĕвĕлтетнĕ пек сасă кăларчĕ, çынран хăраман пек кăтартма тăрăшрĕ, кайран чăтаймарĕ курăнать — аякри турат çине сиксе ӳкрĕ те унтан Савантер епле çӳлелле хăпарнине пăхса ларчĕ. Таркăн хăвăла аллине чиксе ячĕ. Анчах хăвăлĕ тарăн иккен, пакша йăви патне алли çитеймерĕ унăн. Вара вăл хăвăл аяккине анкарĕпе ватма шухăшларĕ.

Савантер анкарĕпе юман çĕрĕкне хăпăта-хăпăта кăларчĕ. Тепĕр темиçе самантран вăл чăнах та пакша йăви патне çитрĕ. Унта тилĕ, ăшă, çемçе. Ара, пакши тин кăна тăрса тухнă та-ха. Юнашарах — пакшан çӳпçи-кĕлечĕ. Унта — типĕтнĕ çырла, пĕлтĕрхи мăйăр. Тăрăшсах хатĕрленĕ курăнать пакша: тем чухлĕ пухса тултарнă. Касăхнă аллипе Савантер ун запасне васкаса ярса тытрĕ те çие пуçларĕ. Мăнтарăн пакша çын хăйне епле çаратнине ним тăваймасăр мĕскĕннĕн пăхса ларчĕ.

Пакша запасне çисе янă хыççăн Савантер хăйне çăмăлрах пулнине туйрĕ. Ĕçесси килместчĕ-ха унăн. Халĕ ĕнтĕ кашкăрсем пирки шухăшлама та пулать. Вăл аялалла пăхрĕ: кашкăрсем малтанхи пекех çурма ункăн лараççĕ. Куçĕсем кăна вĕсен паçăрхи пек çунмаççĕ.

Сасартăк Савантер пуçне çĕнĕ шухăш пырса кĕчĕ. Ухă тума тăрăшса пăхмалла мар-ши? Çакăнта, йывăç çинче ларнă чухнех. Ара, унăн анкарĕ пур, пушăт пур. Тимĕртен тунă ухă йĕппи çук та, антив çĕмренĕ çара йывăç пултăр. Ăна та йĕп пекех çивчĕ вĕçлĕ тума пулать. Çивчĕ вĕçлĕ йывăç çĕмрен те кашкăра куçĕнчен е хырăмĕнчен лексен! Антив, çын çапла хăй ирĕккĕн тискер кайăк çăварне лекменнине пĕлччĕр вĕсем. Çак шухăш Савантера калама çук савăнтарса ячĕ. Вăл ухă тумалли турат шырама тытăнчĕ. Пăхсан-пăхсан вăл кăмăлне каякан турат тупрĕ те, унта шуса пычĕ. Чăнах та, турачĕ пит килĕшӳллĕ пулчĕ. Пур вăйне пухса, пĕрре-иккĕ çапсах вăл туратне касса илчĕ. Халĕ ĕнтĕ унăн хăй вырăнне лайăхрах вырнаçса ларас пулать те вара ĕçе пикенсен те юрать.

Савантер хăй çĕр каçнă çĕре пырса вырнаçрĕ.

Чи малтан вăл пушăтран çинçе те çирĕп кантăра явас терĕ.

Вара тăватă чĕлĕпе кантăра яврĕ. Явса пĕтерсен пиллĕкмĕш чĕлĕпе çиелтен тухрĕ... Ун хыççăн вăл ухă тумалли туратне алла тытрĕ. Хуллен асăрханса авма пуçларĕ. Чиперех авăнать. Хуçăлса кăна ан кайтăр. Ытлашши хăлчă та яма юрамасть. Хăлчă ярсан çĕмрен хытă тапса каяймасть. Акă, халĕ юрать ĕнтĕ. Икĕ пуçне те çирĕп кантăрапа çеç çыхăнтармалла... Ухă хатĕр. Ытла чаплах мар та, юрĕ-ха ĕнтĕ... Çĕмрен çеç хатĕрлемелле.

Кăнтăрла тĕлне, хĕвел пайăркисем çĕре туррĕн ӳкме пуçланă тĕле Савантер турат чутласа тăхăр çĕмрен хатĕрлесе çитерчĕ Эх, ухă йĕппи çукки-çке. Ку та юрĕ ĕнтĕ. Сăвантер вĕсене пит çивчĕ тума тăрăшрĕ. Каплипе кашни çĕмренĕ ватă вăкăр тирне те шăтарса кĕме пултарать.

— Халĕ çапăçăва, — васкатрĕ хăйне Савантер. — Çутă чухне çапăçас. Май пулсан часрах вĕсене кунтан хуса ярас та хамăн вăрман хĕрринерех тарса каяс. Унта кашкăрсем тăр кăнтăрлах хуçаланма хăяймĕç.

Сулахай аллипе çĕмренĕсене, уххине тытса, Савантер хуллен аяларах, аяларах анма тытăнчĕ. Вăл хускалнине курса, кашкăрсем ун-кун хускалчĕç. Анкартан килекен тимĕр шăрши вĕсене пăлхантарчĕ те курăнать. Анчах этем мĕн вăхăт хушши вĕсенчен хăраса ларчĕ те, çакă вĕсене лăплантарчĕ. Вара хайскерсем, пĕр ăстрăм чăтăмсăррăн юман тавра чупса çаврăнчĕç те каллех лăпланса ларчĕç.

Савантер майĕпен чи аялти турат çине анчĕ те майлашăнса ларчĕ. Чи çирĕп çĕмренне алла илчĕ. Малтан кĕтӳ пуçне перес терĕ. Куçĕнчен тĕллерĕ. Куçĕнчен лектерес-тăвас пулсан вăл кĕтӳне кунтан таçталла ертсе каятех.

Анчах ытла лайăх тĕллеме май килмерĕ. Мĕншĕн тесен леш кашкăрĕ тем чухланă пек пулчĕ те ун-кун пăхкаласа илнĕ хыççăн каялла, тĕмсем хыçнелле чака пуçларĕ. Текех кĕтме юрамасть. Савантер персе ячĕ. Çĕмрен шăхăрни-туни илтĕнмерĕ. Кашкăр аяккинелле сиксе ӳкрĕ, анчах хăтăлса юлаймарĕ. Çĕмрен ăна шăп та лăп сăмсинчен пырса лекрĕ.

Хăрушшăн уласа яни илтĕнчĕ.

Ун сассине илтсе, ытти кашкăрсем те ула пуçларĕç.

Савантер тепĕр çĕмренне илчĕ, хытă туртăнтарнă хыççăн персе ячĕ. Çĕмрен çывăхри кашкăр амине хырăмĕнчен пырса çапрĕ. Аманнăскер ăна шăлĕпе каплаттарса ярса тытрĕ те чăтлăхалла кĕрсе çухалчĕ.

Тепĕртак вăхăт иртрĕ.

Таçта тĕмсен хыçĕнчен Савантерĕн кашкăр сăмсине лекнĕ йывăç çĕмренĕ курăнса кайрĕ те çухалчĕ. Кашкăрсем пĕрин хыççăн тепри чăтлăхалла лăпсăртатрĕç. Çакна курсан, Савантер калама çук хĕпĕртесе кайрĕ. Вăл хăйне çав тери вăйлăн, нимрен хăраманăн туйрĕ. Çапах та çĕре анма васкамарĕ-ха. Тем килсен тем пулĕ тесе вăл çак хушăра темиçе çĕмрен туса вăхăтне ирттерме шухăшларĕ. Чылай тăрмашса хайхи тепĕр пилĕк çĕмрен турĕ. Урăх çĕмрен тумалли турат таврашĕ тупăнмарĕ.

Хĕвел анăçалла васкарĕ. Кăнтăр енчен, кашкăрсем кĕрсе кайнă енчен çил вĕре пуçларĕ. Ку Савантера калама çук савăнтарса ячĕ. Вăл йытă пек унăн-кунăн шăршлакаласа пăхрĕ, тен, тем шăршине туйĕ. Çук, нимĕн хăрушши те туйăнмарĕ. Ним шăрши те çук пек. Кашкăрсем халь тин ун шăршине туймаççĕ. Тен, каймалла пулĕ? Вара вăл кунтан кайма тухрĕ. Ара, халĕ кашкăрсем килсе тухсан та хăрамаллиех çук. Унăн ухă та анкар та, çĕмренсем те пур...

Телее, пурте ăнăçлах пулчĕç. Кашкăр таврашĕ курăнмарĕ. Вара Савантер, сыхлансан, хăйсен ялĕ еннелле хускалчĕ. Кăшт кайрĕ, тата кăшт кайрĕ. Унăн вăрмантах çĕр каçмалла-çке. Вăрман варрине юлас çук ĕнтĕ халь. Хĕрринерех тухса, пĕр-пĕр йывăç шыраса тупас тет вăл. Çула май Савантер çиме юрăхлă курăк, çырла пуха пуçларĕ. Ах, инкек... Малтан унăн хырăмĕ кăшт çеç выçнă пекчĕ. Халĕ, курăк е çырла çинĕçемĕн хырăмĕ унăн ытларах та ытларах выçрĕ. Чĕрĕ какай тупăнсан ăна та вăл чăмламасăрах çăтмалла. Пĕтĕм шухăшĕ ĕнтĕ халĕ çиесси пирки, хырăм выçнине ирттересси пирки...

Каçа хирĕç Савантер хăй ытлашшипех çисе тултарнине туйрĕ. Таçта ăшра тем пăкăртата пуçларĕ. Тата варахпарахпа, хĕвел анса çитсессĕн, унăн хырăмĕ ырата пуçларĕ. Ыратни иртсе каять пуль тенĕччĕ, анчах вăл вăйланнăçемĕн вăйланса пычĕ. Халĕ ĕнтĕ Савантер йывăç тăррине улăхасси çинчен шухăшламарĕ те. Кашкăрсем, упасем, çӳлевĕçсем килсе тухасси çинчен асне те илмерĕ вăл. Хырăмĕ калама çук ыратнине чăтаймасăр вăл çухăрчĕ, кăшкăрчĕ, ахлатрĕ, кăлтăрмач пек курăк çинче йăваланчĕ. Унтан вара сасартăк хăй вилме пуçланине туйрĕ. Тахăш вăхăтра унăн пуçĕ ыратни иртсе кайнă пек туйăнчĕ. Вăл хăй çаплипех, тискер тăшманне тавăрмасăрах, вилессине ăнланса илчĕ те чĕри çурăлса тухас пек хăраса кайрĕ. Халĕ ĕнтĕ унăн чунĕ ĕмĕр-ĕмĕр тертленсе çӳрĕ, канлĕх тупаймĕ. Хунчар йăхĕ çав ирсĕр хĕрупраç мăшкăлĕ пулчĕ. Хĕрупраçĕ те пӳтлĕ çын ачипчи мар-çке, выçăпа каçăхнă йăхран çеç. Çавăнтах тата куçĕ хуралса килчĕ, вăл хăй те ăнланаймарĕ, темĕншĕн пĕр-ик утăм малалла утрĕ те хырăмĕ çине ӳкрĕ. Укнĕ май пĕверĕпе тунката çине çапăнчĕ... Çăварĕнчен карласа юн кайрĕ, вара Савантер çын чăтайми хăсса кăларчĕ. Хăсăкĕ сип-симĕс тухрĕ, час иртмерĕ. Кашни хăсмассерен вăл хăй халсăрланса пынине, çав хушăрах темĕнле канлĕх тупнине ăнланса илчĕ... Çурçĕр тĕлнелле хайскер йăлт лăпланса çитрĕ те ним сисмесĕрех çывăрса кайрĕ. Хăй çĕр çинчех выртнине те астăваймарĕ.

Çак каçхине ун патне пĕр-пĕр йыт-качка пырса тухнă пулсан Савантер ун çăварне çăмăллăнах лекетчĕ. Анчах телейĕ пулчĕ пуль çав унăн. Пихампарпа Пӳлĕхçĕ ăна хальхинче те упраса хăварчĕç. Вăл хĕвел самай çӳле хăпарсан кăна вăранса кайрĕ. Хăйне ĕнер мĕн пулнине ăнланаймасăр Савантер чылай хушă выртрĕ. Кайран вара майĕпен ăна кĕре пуçларĕ. Ахăртнех, ĕнер вăл асăрхамасăр çимелли курăкпа пĕрле наркăмăшлă çырла таврашĕ хыпнă пулас. Хăсса кăларман пулсан, вăл вилетчех. Те çав тунката çине çапăнни пулăшрĕ. Хăсни ăна вилесрен çăлса хăварчĕ.

Савантер ури çине çĕкленчĕ. Нимĕн хевти те юлман иккен унăн. Йăлт халтан кайнă. Çиесси те, ĕçесси те килмест. Ним хускалми выртасси çеç килет. «Мĕн тумалла? — тесе шухăшларĕ вăл. — Капла эпĕ вилсе те кайма пултаратăп! Яла кĕмелле мар-ши? Çук, юрамасть. Çав ылханлă хĕр аллине лексен кунтан та усал пулĕ. Капла, кунта вилсен-тусан тарса çурет тесе шухăшлĕ-хăть, хăйне тавăрма пултарасси пирки шухăшлĕ».

Таркăн йĕри-тавралла пăхрĕ. Инçех те мар тарăн çырма пур. Унта анас терĕ. Хуллен, уринчен урине аран ирттерсе, çырма тĕпне анчĕ. Тĕпĕнче шыв юхса выртать. Çăл шывĕ. Тап-таса, шăла ыраттармалла сивĕскер. Ăна курсассăнах Савантерĕн ĕçесси килсе кайрĕ.

Вăл вара çăл шывĕ патне персе анчĕ те кана пĕлми ĕçме тытăнчĕ. Чылайччен ĕçрĕ... Тепре канса илчĕ те каллех ĕçрĕ... Юлашкинчен аранах ĕçсе тăранчĕ.

Ури çине çĕкленчĕ. Сасартăк хăйĕн çав тери çывăрас килнине туйрĕ. «Çывăрас, çывăрас, çывăрас!» — тет пĕтĕм шăм шак.

«Ăçта выртас-ши? — шухăшларĕ Савантер. — Тискер кайăксем пырса тухман вырăн тупса выртасчĕ те...»

Çыран хĕррипе — йывăçсем. Тымарĕсем çырма хĕррине тапса тухнă, типпе юлнă. Хăш-пĕрин тымарĕ çавтери çирĕп, арман пăявĕ пекех. Акă, кунта çĕр ишĕлсе аннă. Йывăç тымарĕсемпе çыран хушшинче хăвăл юлнă. Çĕр айĕнчи çул тейĕн çав. Çăлăнăç çакăнта иккенне Савантер тӳрех ăнланчĕ. Вăл тапалана-тапалана тымарсем хушшине кĕрсе вырнаçрĕ. Тавралла пăхса илчĕ. Тăсăлса выртма пулать. Анчах тискер кайăксем çĕмĕрсе ан кĕччĕр тесе хăш-пĕр тымарне çыхкалас пулать. Вăл ĕçе вăраха хăвармарĕ... Халĕ çывăрма та юрать ĕнтĕ. Ал-хапăллăн нимле йыт-качка та ун патне пырса кĕреес çук. Савантер çав тери час çывăрса кайрĕ. Те сахал çывăрчĕ вăл, те нумай çывăрчĕ. Вăранасса вара тăр кăнтăрла вăранчĕ. «Çапла териех сахал çывăртăм-ши? — шухăшларĕ Савантер. — Пулма пултараймасть.... Тен, эпĕ талăкĕпех çывăртăм пулĕ?» Карăнса илчĕ. Вăй пур пек. Пуçĕ те чиперех, сайра-хутра çеç çамкара тем чиккелесе илет. Тата çиес килет.

Вăл хăй вырăнĕнчен шуса тухрĕ. Ах, мĕн тери çиесси килет унăн!

Савантер курăк хушшинче çĕр çырли асăрхарĕ. Пĕшкĕнчĕ те татса илчĕ. Анчах çиме хăрарĕ. Сасартăк каллех ăшĕ ыратма пуçласассăн. Мĕн тумалла вара? «Пӳлĕхçĕ, ун пек инкек тек ан кăтартах!» — кĕлтурĕ вăл.



...Хăйне хăй хытарса, Савантер кунĕпех вăрман тăрăх сулланса çӳрерĕ. Каçалапа вара çапла шухăш турĕ: «Каçпа яла каятăп, киле кĕретĕп те лайăх ухă, туп-тулли укçа, хĕç, апат-çимĕç илсе тухăп. Вара ут утланса каялла сăптăрăп. И-и, пурăнăп вара!» — терĕ.

Каç пулчĕ.

Çĕрлехи çул çĕр тĕслĕ, тенĕ. Анчах асăрханма пĕлсессĕн хăвна кирлĕ çула суйласа илетĕнех. Уйрăмах çапла, Савантер пек тертленсе пĕтнĕ хыççăн.

Савантер çав тери сыхланса яла кĕчĕ те тĕлĕнсех кайрĕ. Пур çĕрте те шăп. Ют çын лашисем те кĕçенмеççĕ. Никам хĕçĕ е сăнни чанклатни те илтĕнмест. Ниçта хурал та курăнмасть. Ялта нимĕнле çын таврашĕ те çук, тейĕн çав.

Килĕ тĕлне асăрханса пычĕ вăл. Пытанса, картишне кĕчĕ. Унтан алкум алăкне уçрĕ. Эй, аслă Пӳлĕхçĕ! Мĕн тери телей! Килĕнче пурте йĕркеллĕ, вăл тарса кайнă чухне мĕнле пулнă çавăн пекех...

  
   Тăшманăмăн тăшманĕ — манăн тус


   Ĕнтрĕк.

Хĕвел анăçалла кайса, Сăрă шывĕ хĕрринчи йывăçсен тăррине ларчĕ.

Вăйлă çил вĕрет. Таврара сивĕ.

Юханшывăн сулахай енче такам хырăмпа шăвать. Аран-аран шăвать хăй, ăна-кăна нимĕне те асăрхамасть пулмалла, чулсем урлă, тункатасем урлă упалене-упалене каçать. Вăл епле малалла куçнине пăхса, ку çын тăнсăр тесе шутламалла. Ун хыççăн çĕр çине юнлă йĕр юлать.

Ĕнтрĕк иртсе пырать. Йывăç мĕлкисем те çухалма тытăнчĕç. Çапах та ку çын  çаппа-çарамас пулнине лайăхах асăрхама пулать. Чим-ха, ара, тем тăхăннă пулас вăл? Çук, тум мар иккен ку. Унăн ӳт-пĕвĕ пĕтĕмпех юнлă йĕрпе витĕннĕ. Ку — йĕплĕ хулăпа çапнин йĕрĕ.

Этем çыран хĕррипе шăвать-шăвать те йывăррăн ахлатса илет. 

...Çак вырăна, Сăрă шывĕн сулахай çыранне сылтăм енчен пĕр юланут каçрĕ. Учĕ тимĕр-кăвак, çăлтăр хушка. Юланутçи хăй пит капмарскерех мар, пуçне пысăк ялккас, хăй çине çухасăр кĕпе тăхăннă, ун çинчен халат уртса янă. Уринче — атă.

Çырма урлă каçсан, юланутçă Сăрă шывне май Улатăр хули еннелле çул тытрĕ. Сасартăк вăл хăй умĕнче тем мĕшĕлтетнине курчĕ. «Мĕн пулчĕ ку? — шухăшласа илчĕ çакскер. — Пурăш мар пулĕ те? Çук, пурăш пек мар». Çак вăхăтра вăл çын ахлатнине илтрĕ. Итлесе пăхрĕ. Çапла, çын ахлатать. «Этем пулчĕ-и вара? Тинкӳ кăна тухтăр çав», — терĕ те юланутçă утне малалла ячĕ. Тепĕр темиçе самантран вăл малалла йăраланакан çын патне пырса çитрĕ. Тĕлĕнсех кайрĕ: ара, этеме такам çав тери хытă хĕнесе пĕтернĕ, пĕтĕм ӳт-пĕвĕнчен юн сăрхăнать.

Юланутçă учĕ çинчен сиксе анчĕ те çак çын патне чупса пычĕ. Аллинчен тытрĕ, çĕклесе илме тăчĕ. Сасартăк вăл хăйне çирĕп алăсем çĕлен пек мăйĕнчен явакласа илнине туйрĕ. Ахăртнех, çак çын ăна тăшман тесе йышăнчĕ пулас, пур вăйне пухса, ăна-кăна нимĕн ăнланмасăр унпа кĕрешме тытăнчĕ. Лешĕ, учĕ çинчен сиксе анни, мăйне ярса илнĕ алăсене вĕçертме шутларĕ. Ик аллине ик еннелле карт! туртрĕ. Çук, вĕсене мăйĕнчен вĕçертеймерĕ. Вара вăл хăйне пăвакана янахĕнчен тĕксе хăй çинчен сирсе ярас терĕ. Анчах çав вăхăтра лешĕ тем кăшкăрса ячĕ те ăна хăй çине туртса ӳкерчĕ, тата хытăрах пăвса илчĕ.

Хытах пăвăннипе юланутçăн куçĕ çамки çинех сиксе тухасса çитрĕ. Халех мĕн те пулин шутласа кăлармасассăн вăл пурнăçпа сывпуллашмалла иккенне сисрĕ. Вара урисене хăй çине туртса илчĕ те леш этеме хырăмĕнчен пур вăйĕпе тапрĕ. Ахлатни илтĕнчĕ. Лĕнчĕрех кайнă этем çурăмĕ çине çаврăнса ӳкрĕ…

Вара юланутçă тарăннăн сывла-сывла ури çине çĕкленчĕ.

— Ухмахла вилни пулатчĕ-çке ку! — терĕ вăл, кăштах сывлăш çавăрсан. — Анкă-минкĕскер, эпĕ ăна çăлас тетĕп, вăл пур мана мăйран пăвать!

Вăл, ялккасне хывса, шыв хĕррине анчĕ. Ялккасĕпе шыв ăсса илчĕ, çĕрте выртаканнине сирпĕтрĕ. Лешĕ йăшăлтатса илчĕ те куçне уçрĕ.

— Çта эпĕ? — тесе ыйтрĕ вăйсăррăн.

— Вăрманта. Çырма хĕрринче, — хуравларĕ юланутçă. Лешĕ шăпланчĕ. Куçне хупрĕ. Анчах тепĕр темиçен самантран каллех уçрĕ.

— Упа ăçта кайса кĕчĕ? — ыйтрĕ майĕпен.

— Мĕнле упа?

— Леш, паçăрхи. Эпĕ ăна пăвса пăрахрăм. Вăл мана вĕлерме тăчĕ. Эпĕ ăна пăвса пăрахрăм.

«Ав мĕн иккен, — шутласа илчĕ юланутçă, — вăл ăна-кăна ăнкарайманскер, мана упа тесе шутланă. Пăвса пăрахрăм, тет. Юрать-ха, чăнах та пăвсах пăрахаймарĕ». Çапах та ăна лăплантарас терĕ. Çапла, çапла, упи выртать вăл. Эсĕ те лăпкăн вырт. Ак самайланăн.

— Сивĕ, — пăшăлтатрĕ леш çын.

Куна илтсен, юланутçă халатне хывса ăна çиелтен витрĕ. Лешĕ мĕскĕннĕн йынăшса ячĕ.

— Ыратать-им? — ыйтрĕ юланутçă. — Ăçта ыратать?

— Пĕтĕм шăм-шак ыратать. Вутра çуннă пекех.

— Çуннă пек пулĕ унта. Епле хĕненĕ те. Ара, кам сана, ырă çыннăм, çапла териех илемлетсе пĕтерчĕ?

Аманни ăна-кăна тавçăрса илмелĕх, асăрхануллăрах пулса хуравламалăх тăна кĕрсе çитеймен иккен. Вăл мĕн асне юлнине çеç каласа кăтартма пултарать. Унсăрăн çак йĕркесĕр самантра тӳррĕнех хуравламан пулĕччĕ.

Сывă этем хальхи саманара пĕр-пĕр сăмах каличчен хăй умĕнче тăраканни кам майлă çын иккенне ăнланма, ку маншăн тус-и, тăшман-и тесе сăнасарах пăхса илме тăрăшнă пулĕччĕ.

Ку вара печĕ-ячĕ:

— Шуйтан чурин, пĕтме маннă хĕрупраçăн çыннисем!

— Хĕрупраçăн? — тĕлĕнчĕ юланутçă. — Хĕрĕ мĕн ятлă?

— Укаслу.

— Укаслу? — кăшкăрса ячĕ юланутçă аслатиллĕ сасăпа. — Вăл ман тăшман пулмасассăн эпĕ Савантер те пулам мар! Эпĕ ăна тавăрасшăн çунмастăп-и?!

Анчах леш этем хирĕç чĕнмерĕ. Ахăртнех пит кансĕр пулчĕ пулас ăна.

Вара юланутçă, вăл камне пĕлтĕмĕр ĕнтĕ эпир, çапла шухăшларĕ: «Çула ахальтен тухмарăм иккен эпĕ. Тăшманăма тĕп тăвас, терĕм. Акă, тăшманăн тăшманĕ. Тăшманăн тăшманĕ — манăн тус, тенĕ. Ку çын манăн тус пулĕ. Анчах ăна малтан çăлса хăварас пулать». Вара шăппăн ыйтрĕ:

— Кам эсĕ? Ун аллине мĕнле майпа лекрĕн?

— Сюльдяшов, — хуравларĕ этем. — Эпĕ Улатăр хулин воеводи.

Иккĕмĕш ыйту пирки нимĕн те шарламарĕ.

«Эпĕ ăна çăлса хăваратăпах!» — терĕ Савантер. Ахăртнех шăпа хăй ăна çак çынпа тĕл пултарчĕ пулас. Ара, хула вăйпучĕ. Çав тери савăнса кайрĕ юланутçă. Ахальтен мар çав унăн çак çула тухасси килчĕ. Арăмĕ ӳкĕтленине те, амăшĕ йĕрсе юлнине те пăхмарĕ вăл. Вăрмантан килсе кĕнĕ хыççăн темиçе кунтанах чи лайăх кăралне илчĕ те, чи маттур утне утланчĕ те Укаслу çарĕ кайнă çулпа сиктерчĕ. Тĕнче тăрăх хавха çӳрет, теççĕ. Хавха ăна çул тупса пыма пулăшрĕ. Чылай кайран тухнă пул сассăн та Савантер хăйĕн çичĕ ючĕ Улатăр еннелле кайнине лайăх ăнланчĕ. «Улатăр хули! Улатăр хули!» — пĕр вĕçĕмсĕр шавларĕ унăн пуçĕнче. Вăл Укаслу çарне хăваласа çитмех пуçланăччĕ. Анчах кăшт ăслăрах пулас терĕ. Улатăра çитсе пынă чухне çулран пăрăнчĕ те кăнтăралла кайрĕ, хулана тепĕр енчен пырса кĕме шутларĕ. Ун шучĕпе Укаслу çарĕ Улатăрта чарăнса тăмалла. Çавăнпа асăрханас терĕ те ĕнтĕ вăл. Сăрă шыв хĕррине тухрĕ те тепĕр енчи çырана каçрĕ. Çапла, çак çыран хĕррипе кайса, вăл Саранск çулĕпе хулана кĕме ĕмĕтленетчĕ. Анчах Пӳлĕхçĕ ăна, акă, çак çынпа тĕл пултарчĕ. Халĕ ĕнтĕ вăл ăна, хула вăйпутне, вилĕмрен çăлать. Анчах мĕн, епле-ха хула вăйпучĕ çакăнта лекнĕ? Э-э-э, ара, ку патька-патша лартнă вăйпут пулмарĕ пуль, императрица майлă çын пулчĕ пуль.

Халат айĕнче выртакан этем çак хушăра хуллен йăшăлтатса илчĕ:

— Çăлсам мана! Эпĕ сана тав тума пĕлĕп! Ылтăн айне тăвăп! — терĕ вăл.

— Çăлатăп, ырă çыннăм, çăлатăп! — лăплантарчĕ ăна Савантер.

Хăй вара шухăшларĕ: «Ăçта илсе каяс-ха ăна?»

Леш этем, ун шухăшне ăнланнăн, çапла каларĕ:

— Хулана илсе кай мана.

— Ара, унта кайма хăрушă! Пире яраççĕ те тытаççĕ!

— Çук, хулара — ман çынсем.

Ăнланать те, ăнланмасть те Савантер: епле-ха апла хулара вăйпут çыннисем? Вăйпучĕ хăй кунта. Ăна хĕнесе-вĕтсе пĕтернĕ. «Ку ман пуç валли мар», — терĕ те хăй васкама пуçларĕ.

— Часах кайăпăр ак. Манăн ут пур. Эсĕ ура çине тăраятăн-и?

— Пĕтĕм шăмшак ыратать, — терĕ Сюльдяшов. — Хĕнесе çĕмĕрчĕç мана.

— Епле-ха капла? — тĕлĕнчĕ Савантер. — Сан салтакусем ăçта? Пур пуль сан салтаксем?

— Мана хуларан ултавлăн вăрласа илсе тухрĕç. Çакса хăвараççĕ пуль, терĕм. Çук, хĕнесе çеç хăварчĕç.

«Капла мăшкăлласа хăварнинчен çакса вĕлерни лайăхрах ĕнтĕ, — шухăшларĕ хăй ăшĕнче Савантер. — Капла хăвах ĕмĕр тăршшĕпе тертленсе пурăнăн. Кун пек мăшкăла чăтса ирттерме е манма пулать-и вара! Анчах маншăн пулсан, эсĕ чĕрĕ юлни лайăхрах».

— Манăн сана ут çине лартас пулĕ, — терĕ Савантер. — Ларса пырайăн-ши?

— Ларса пăхам-ха. Анчах эсĕ мана çĕклесе ларт малтан. Савантер вăйпута пĕчĕк ачана çĕкленĕ пек йăтса илчĕ те учĕ çине лартрĕ. Çул çинче Сюльдяшов çинчен халачĕ ӳксе юлчĕ. Халĕ вăл çаппа-çарамас, катемпи пекех.

Савантере çав тери кулăшла пулса кайрĕ. Ара, шутласа кăларнă та-çке, амăш мĕнле çуратнă, çалла тăратса хăварнă. Çитĕннĕ çынна. Арçынна. И-и, хулара пĕлес пур, ӳке-ӳке кулĕç. Ĕмĕр манмĕç куна...

Анчах Савантер куллине кăтартас мар терĕ. Çапах вăйпут-çке. Вăл халатне илчĕ те катемпи пек ларакан Сюльдяшова унпа витсе ячĕ.

— Халĕ кайăпăр ĕнтĕ. Эпĕ утăма чĕлпĕрĕнчен тытам. Асту, йĕнер çинче ларса пыраятăн-и?

Хăй ăшĕнче çапла шухăшларĕ.

«Ӳксессĕн пайăн-пайăн вакланса кайăн. Темле турă та пухса этем тăвас çук вара санран. Хи-хи-хи-и-ик!»

Сюльдяшова кулма-и унта! Вăл йĕнер çинче аран ларса пырать. Суранĕсĕнчен юн сăрхăнать, вĕсем тăвар сапнă чухнехи пек ыратаççĕ. Тертленсе çитнипе вăл хăй çавăнпа халĕ хулана çитесси пирки çеç шухăшларĕ. Вунçичĕ çулхи хĕр хăйне çапла асап кăтартса пĕтерчĕ те...

Шăлне çыртса, вăйпут темиçе сăмах калама тăчĕ:

— Эпĕ ăна, ӳлексене, пурпĕр шыраса тупатăп... Эпĕ ăна пĕтереп...

Хуçи хыççăн тимĕр-кăвак ут малалла ярса пусрĕ. Сюльдяшов сурансем ыратнине чăтаймасăр ахлатса илчĕ. Малалла вара Савантер майĕпенрех кайрĕ.

  
   Ыратнă çĕре ал пырать


   Пĕр эрне ниçта тухмасăр Сюльдяшов вăйпут çуртĕнче выртрĕ. Ăна чăваш юмăçĕсем курăксемпе, вырăс вĕрӳçисем тем-тем кĕлĕпе те сиплерĕç.

Савантер халĕ ĕнтĕ хăй те çав çынпа çыхланса кайнăшăн хавасланмарĕ. Ара, çав тери хаклă вăхăт иртет-çке. Ку хушăра Укаслу таçта та кайса çухалма пултарать. Аскăн çиле кайран уйра шыра вара! Савантер хуларан пăрахса кайма та тăчĕ, анчах ăна Сюльдяшов ямарĕ. Вăл ĕнтĕ ку хушăра Укаслу Килтеше пырса кĕрсен Савантер мĕн-мĕн инкек тӳснине пĕлме ĕлкĕрчĕ, вара çапла каларĕ: «Укаслу иксĕмĕршĕн те чи усал тăшман. Пирĕн ăна пĕрле тавăрас пулать!»

Килтеш пуянĕ вăйпута ним систермесĕр тухса каяс мар-ши тесе те пăхрĕ. Анчах ку шухăша хăех пăрахăçларĕ. Вăйпут тата тем ырă мар шухăшлĕ те хыçалтан салтаксене хăвалаттарĕ. Лешсен аллине лексен темĕн те курма пулать. Вĕлерсе те пăрахĕç... Салтакĕсем те, вăйпучĕ пекех, тем, ăнланса пĕтермелли çынсемех мар.

Иккĕмĕш эрне çине кайсан, Сюльдяшов самайланчĕ. Урама тухма тытăнчĕ, инвалидсемпе салтаксем çар йĕркине вĕреннĕ çĕре те кайса килчĕ. Пĕррехинче вара çапла каларĕ:

— Итле-ха, Савантер, эсĕ хăвна çав ӳлексе хĕрпе пĕр ялтан терĕн-и-ха?

— Укаслупа-и?

— Çавăнпа, — кăшт кулам пекки туса илчĕ Сюльдяшов.

— Пĕр ялтан.

— Унта унăн ашшĕ-амăшĕ пур-и?

— Çук.

— Апла кам та пулин, унăн çывăх çынни?

— Пур. Пĕр ăсран кайнă карчăк.

— Санăн çав унăн çывăх çынниие, ун майлă пулнисене пурне те тавăрас килмест-и? Ну, е тата Укаслу çарĕнчисен тăванĕсене?

— Манăн ăна хăйне тавăрмалла!

— Итле, эппин. Мана çапла хыпарларĕç: Укаслу хăй çарĕпе пăлхавçăсен пуçлăхĕ Пăкачав патне çитнĕ. Эсир, чăвашсем, ăна патька-патша тетĕр-и çак?

— Пурте мар. Эпĕ ăна апла чĕнместĕп.

— Паллах, пурте мар. Итле: халь тин ăна, ӳлексе хĕре, тытма кансĕр ĕнтĕ. Вăхăт кĕтме пĕлес пулать. Кайран, ак, вăхăт çитет, ун чухне эпир ун тирне сĕвĕпĕр. Халлĕхе сирĕн таврана кайса çӳрер. Унти пăлхавçăсене, унăн тусĕсене тĕп тăвар...

Вăрттăн агентсем Сюльдяшова паян ир шăп та лăп Чулхуларан Улатăр енне вăл ыйтнипе салтăксен отрячĕ килме тухнине пĕлтерчĕç. Кĕпĕрнатор янă отряд килсе çитиччен вăл хăйĕн вырăнне çирĕплетме шутларĕ. Çавăнпа часрах Укаслу çар пухнă таврана кайса унти ялсене тустарса тухма, çунтарма, хăшпĕр çынсене сăнчăрласа Улатăра илсе килсе хупма турĕ. Вара кĕпĕрнатор умĕнче тӳрре тухма ăна çăмăлрах пулĕ. Укаслăва алăран вĕçертмен пулсан таçта кайса çӳреме те кирлĕ марччĕ пулĕ. Анчах алăран вĕçертрĕ-çке. Халĕ унăн хăй императрицă тăшманĕсемпе çапăçнине урăхларах та пулин кăтартмалла ĕнтĕ. Ак мĕн пирки Савантерпа çак калаçăва хускатрĕ те вăл.

Хунчар таврашĕ хăйсен ялĕнче хальхи вăхăтра Укаслу майлисем нумаййине, вĕсене тĕп тумасассăн пурнăç йĕркелеме йывăр пулассине питĕ лайăх пĕлет. Çавăнпа та вăл кĕтмен ырлăх сиксе тухнăшăн çав тери савăнчĕ те хăй Сюльдяшовпа унăн çыннисене хăваспах Килтешелле ертсе кайма хатĕррине пĕлтерчĕ.

Улатăр вăйпучĕн лаиăх хĕçпăшалланнă çарĕ тепĕр кун илĕм-тилĕмлех çула тухрĕ.

Ыратнă çĕре алă пырать, теççĕ. Сюльдяшовăн вара пурçĕрте те ыратнă. Çавăнпа вăл сăлтав тупса пĕтĕм тĕнчене пĕтерсе хума хатĕр. Вăл хăйĕн чĕри ыратнине ирттерсе ярассишĕн тата кĕпĕрнатора юрассишĕн Килтеше те, ытти ялсене те çунтарса яма хатĕр, и-и, темиçе яла кăна-и, вăл кашни тĕл пулакан çынна халĕ шалча çине лартма хаваспах хатĕр.

Таврара ăшă та чуна савăнтармалла ырă çанталăк.

Отряд çулĕ — вăрман урлă. Çавăнпа васкамасăр, ытлашши шавламасăр пычĕç. Ара, вăрманти çул çинче унта темĕн те кĕтме пулать. Кам пĕлет, тен, çав хĕр-полковник çарĕн уйрăм ушкăнĕсем çак вăрмансенче те сĕтĕрĕнсе çӳреççĕ пулĕ, хăйсен тавралăхне хӳтĕлес теççĕ пулĕ.

Сюльдяшова ырă çанталăк та, ытарайми вăрман та пĕрре те савăнтармарĕ.

Вăрманта чуна кантармалли сулхăн тăрать. Кăнтăрлана Сюльдяшов отрячĕ йăлăмра, кĕмĕл саслăн шăнкăртатса выртакан пĕчĕк çырма çумне чарăнса апатланчĕ. Апат хыççăн кăшт канма турĕç. Салтаксем чăваш вăрманĕпе киленсе ытараймасăр йĕри-тавралла пăхрĕç те пăхрĕç. Вĕсене кура вăйпут хăй те вăрман илемне ӳкерсе юлас тенĕн унăн-кунăн пăхкала пуçларĕ. Акă инçетрех те мар ватă вĕрене. Вăл Сюльдяшова авалхи паттăррăн курăнать. Ав, тăшман енне тăснă алли — пысăк вулли, йывăçĕ хăй кăшт маларах ӳкнĕ. Эх! тет те пĕрре паттăр тăшман çине хĕçне тăсса пырса кĕрет... Вĕрене йĕри тавра — темиçе ăвăс. Вĕсем темĕнле халиччен курман ташă ташланă пек енчен енне сулланаççĕ. Инçех те мар, авă, тата хитре пике пек шурă тумлă хурăн. Унтан леререх ялан сип-симĕс чăрăш. Вăл хăйсен çуллахи хавас вăййине тухнă ытти йывăçсем çине кăшт мăнаçланарах пăхать пек. Ара, чăрăшшăн пулсан яланах çулла, вăл нихăçан та хăйĕн кĕрĕ е хĕлĕ çитнине курмасть, вăхăт çитсен, вилессе те вара çакăн пекех, çап-çамрăкăн, илемлĕн те кăмăллăн кулса вилет.

Çак тавралăха курса, Сюльдяшов чĕринче темĕнле халиччен асăрхаман туйăмсем тапса тухрĕç. «Вилетĕн те çак илеме урăх нихăçан та курмастăн», — терĕ вăл хăйне-хăй. Ара, лере, Сăрă шывĕ хĕрринче аранах вилĕмрен çăлăнса юлчĕ-çке вăл. Хайхискерĕн чĕри сиксе тапа пуçларĕ, хăй те сисмерĕ, кăкăрĕнчен унăн тискер шухăш, курайманлăх çурала пуçларĕ. «Ан тив, ман тăшман ӳлĕмрен çак илеме ан куртăр! — терĕ вăл. — Манăн халĕ пурăнмалла та пурăнмалла!» Вара часрах çула тухмашкăн пуçтарăнма хушрĕ.

Часах отряд малалла хускалса кайрĕ. Çар пуçĕнче, малта, Сюльдяшов çӳрен утне ташлаттарса пычĕ. Унпа юнашар Савантер. Вăл нимĕн шухăшламасăрах, мĕн пулса иртесси пирки пĕр кулянмасăрах çичĕ юта хăйĕн тăван енне — Кĕтнепе Хырла тăрăхне çул кăтартса пычĕ...

  
   Кивĕ кĕрĕк çĕннине сыхлать


   Укаслу çарĕ Килтешрен тухса кайнăранпа çак яла Аванкай мучи иккĕмĕш хут килсе кĕрет ĕнтĕ. Хăй кăмăлланă, хăй ура çине тăма пулăшнă хĕр унпа сывпуллашмасăрах инçе çула тухса кайни малтан ăна кăшт кӳрентернĕччĕ, каярахпа вара, ун-кун шутласа пăхнă хыççăн вăл Укаслăва ăнланчĕ. Ара, вăрçă пынă чухне пĕр кун та теме тăрать. Аванкай мучи кăна лайăх пĕлет. Укаслу ун патне сывпуллашма пырса çӳрес тенĕ пулсан, шăп та лăп пĕр кун çухататчĕ.

Малтанхи хут старик Килтеше çар епле кăмăлпа тухса кайнине, кашнинех хĕç е ухă таврашĕ çитнипе çитменнине пĕлес тесе килнĕччĕ. Килне вара ун чухне кăмăллах таврăнчĕ. Кĕлсулттан кинемей каларĕ ăна: «Йĕкĕтсем пурте маттур, кашнийĕн мĕн кирли пур. Вĕсем çапăçура намăс курас çук».

Иккĕмĕш хут Аванкай мучи Килтеше акă паян ирпе килсе çитрĕ. Вăл ниçта та кĕрсе тăмарĕ,тӳрех Кĕлсулттан патнелле урапине кустарчĕ.

— Эсĕ ялта тем манса хăвармарăн пуль те!Кашни эрнере килсе çӳре пуçларăн мар-и? — кăшт сиввĕнтереххĕн пек сăмах хушрĕ карчăк.

— Ĕç пур-ха, Кĕлсулттан, ĕç пур. Ара, калама маннă-çке эпĕ. Ара, манăн лаçра кăрал тем чухлех, хĕçĕ те, анкарĕ те, уххи те пур. Итле-ха, Кĕлсулттан, кăрал таврашĕ аллине тытас текен йĕкĕтсем курăнкаламарĕç-и хальхаççăн.

— Çук, курăнкаламарĕç. Эхе-хе! Курăнкаламарĕç.

— Итле-ха, Кĕлсулттан, курăнас-тăвас пулсан эсĕ вĕсене ман пата çул кăтартса яр. Юрать-и? Манăн унта тупри çитет.

— Юрать. Эсĕ мĕн, мана çакна калама тесе ятарласа Килтеше килтĕн-и вара? Çак инçе çула тухрăн-и?

— Ăна калас тесе те. Анчах тепĕр ĕç те пур.

— Эхе-хе! Тата тем ĕçĕ ĕнтĕ вăл.

— Халăх çăвар — хапха çăвар. Халăх темĕн те калаçать те-ха вăл. Тем тĕрлĕ сас-хура сарăлать таврара. Çурçĕрти çĕрсене, Çавал тăрăхне майра-патша салтакĕсем персе çитнĕ, тет, ялсем тăрăх тустарса çӳресе патька-патша майлă çынсене шыраççĕ, çаратаççĕ, тет. Тем, пирĕн таврана та килсе ан кĕччĕр. Кĕлсулттан, енчен те ун-пек кун пексем килес-тăвас пулсан, вăрмана кай тесе каласшăн эпĕ сана. Хăв та кай, ытти çынсене те систер. Ман пата пыччăр. Пурне те çул кăтартса яр. Хăв та ман çула манса ан кай. Ман унта пурин валли те вырăн çитет.

— Эхе-хе! Аванкай, эпĕ ватă ĕнтĕ, ватă. Салтаксем килсен тусан та вăрман-мĕнре тарса çӳреймĕп. Килтех вилем.

— Кĕлсулттан, апла калама кирлĕ мар. Пирĕн тата Укаслу таврăннине кĕтсе илмелле. Таврăнать вăл. Курăн, акă, таврăнать. Ун чухне пире нимĕнле салтаксем те хăрушă пулмĕç.

— Эхе-хе! Енчен те эпĕ хам вилĕмпе пирĕн хĕре упраса хăварма пултарайсанччĕ! Юлашки телейĕм çавă пулĕччĕ те...

— Кĕлсулттан, пирĕн хĕр хăйне хăех пит лайăх хӳтĕлет. Унăн алли маттур, хĕçĕ те, анкарĕ те çивчĕ, уххи те çирĕп, кăвак çĕмрене нумай.

— Ахăртнех эсĕ, Аванкай, ваттисем каланине маннă пуль çав. Кивĕ кĕрĕк çĕннине упрать. Эпир санпа иксĕмĕр кивĕ кĕрĕксем ĕнтĕ. Çĕннине кăна упрасчĕ те.

— Ваттисем каланине манман-ха эпĕ, Кĕлсулттан. Ара, пур-пĕрех алă усса лармалла мар-çке. Тăшман килме пултарать пулсан та... Ăна кĕтсе илме хатĕрленмелле...

— Ку тĕрĕс те-ха. Эпĕ пĕлĕп-ха та тăшмана кĕтсе илме. Пĕлĕп те-ха. Салтаксене эпĕ юрă юрласа панă пулăттăм. Эхе-хе! Тен, ăса кĕрĕç вĕсем манăн юрра итлесе. Патька-патша ирĕкне хирĕç пыма пăрахăтчĕç те.

Çапла ним çинчен те путлех калаçса татăлаймарĕç Аванкай мучипе карчăк. Кĕлсулттан юлашкинчен çапла каларĕ: «Юрĕ, Аванкай, кăмăла каякан йĕкĕтсем пулсан эпĕ вĕсене сан патна çул кăтартса ярăп. Ыттисем те кирлĕ чухне сан патна çул тупĕç». Çакăнпа икĕ ватă сăмахĕ çĕре çитрĕ.

Аванкай мучи вара халех каялла каймашкăн пуçтарăнма тытăнчĕ.

— Пĕрер куна юл. Ыран кайăн, — терĕ ăна карчăк.

— Хальхи пĕр кун та уйăха тăрать, Кĕлсулттан, — килĕшмерĕ старик, — лаçра ман ĕçĕ мăй таран. Вăхăт сая ярса тăрам мар ĕнтĕ.



Аванкай мучи лавĕ вăрмана кăнтăр енчи çулпа кĕрсе кайрĕ кăна, Килтеш енне анăçри юманлăхран Сюльдяшов çарĕ капланса килсе тухрĕ.

Старик тата кăштах Кĕлсулттан патĕнче чарăнса тăнă пулсассăн хăиĕн килне текех нихăçан та çитсе кураймастчĕ. Анчах çӳлти Турă ăна урăхларах ăраскал çырса панă çав.

Сюльдяшов салтакĕсем яла васкамасăр, хăйсен вăйне шайне палăртса, мăнаçланса пырса кĕчĕç. Вĕсем çак ял хуçисем, тейĕн.

Яла кĕрсе, вĕсем ял лаппинче чарăнчĕç.

— Ну, — терĕ Сюльдяшов хăйĕн тусне Савантере, — камран пуçлар суд тума. Ăçта пурнать леш Укаслу тăванĕ текенни?

— Тăванĕ мар, çывăх çынни, — тӳрлетрĕ ăна Савантер.

— Пурĕпĕрех. Кирек кам пулсан та. Чи малтан ăна суд тăвар.

— Вăл ватăлнă карчăк та...

— Пулин. Ватăлнă пулсан унăн апла леш тĕнчене кайма та ирĕкĕ пысăкрах. Пурăнчĕ пуль ĕнтĕ, çав çапкаланчăк ӳлексепе çыхланса кайнă та. Ытлашшипех пурăннипе ĕнтĕ. Кам мĕнлине чухлайми пулнă вăл.

— Ун патне ертсе каяс-и вара?

— Ертсе кай.

Кĕлсулттан кинемей патне кайма Сюльдяшов мĕн пур çарĕпех хускалчĕ. Çарĕ унăн пĕчĕк мар, çитмĕл çынтан та иртет. Пурте тата лайăх кăраланнă: кашнийĕнех хĕç, пăшал.

Хĕвел кăнтăрлана хăпарнă.

Унăн пайăркисем Килтешри аслă урама тӳррĕн ӳкеççĕ, урам ик енчи çуртсене те пĕр пек çутатаççĕ. Кашни ĕмĕлке шăп та лăп çурçĕрелле ӳкет.

Салтаксем килсе çитнĕ тени ял тăрăх çиçĕм пек хăвăрт сарăлчĕ. Пурте алăкĕсене хупса лартрĕç, кĕле ячĕç. Пурте чӳрече хупписене хупа-хупа хучĕç. Пĕтĕм ял вилсе пĕтнĕ пекех.

Аслă урамран иртсе кайрĕç. Ял варрипе юхса иртекен пĕчĕк

çырма урлă каçса салтаксем ял хĕррине тухрĕç.

— Çак çуртра, — терĕ Савантер Кĕлсулттан кинемей çурчĕ çине аллине тăсса кăтартса. — Пĕтме маннă карчăк çаплах тĕнчене çĕртсе пурăнать пулас-ха...

  
   Килтеш ялĕ пĕтни


   Пирĕн атте хыçĕнче 

Çĕр чăтайми чул выртать. 

Çĕр чăтайми чул мар вăл — 

Эпир курас хуйхă вăл.

Авалхи юрăран.



Салтаксем карчăк çуртне вăр-хурахсем пек вăркăнса пырса кĕчĕç.

Кĕлсулттан кинемей кăмака умĕнче ларатчĕ. Шăв-шава илтрĕ пулсан та вăл нимĕн те шарт! сикмерĕ, васкамасăр пуçне çĕклерĕ, хуллен, мăнаçлăн, тăнлăн ури çине тăчĕ. Куçĕ унăн сиввĕн пăхрĕ. Сюльдяшовпа юнашар тăракан Савантер карчăк хăй çинелле пăхнине чăтаймарĕ, хыçаларах кайса пытанчĕ.

— Çакă-и вăл? — кăшкăрса каларĕ Сюльдяшов.

— Çакă! — терĕ Савантер хыçалтан-таçтан. Сюльдяшов килхуçи карчăкĕ çине аллине тăсса кăтартрĕ.

Çав самантрах темиçе салтак Кĕлсулттан кинемее чупса пырса çатăрласа ярса тытрĕç.

Хăй патне çак юнĕçес текенсене кам ертсе килнине карчăк лайăх ăнланчĕ. Вăл хăтăлас тесе туртăнмарĕ те. Çак кашкăр пек çынсене хирĕç тăма вăл халĕ ватă ĕнтĕ. Хăрах урипе тахçанах масар çине пуснă. Ăраскал çырнинчен иртеймессине Кĕлсулттан кинемей лайăх пĕлет.

— Сан çуртăнче хурах пусакансен тĕп йăви пулнă! — кăшкăрма тытăнчĕ Сюльдяшов, — кала, ялта Укаслу шайккинчен тата кам юлнă?!

Анчах карчăк çăварне те уçмарĕ.

— Йӳçĕ ăвăс вуллинчен çакса хуратăп! — кăшкăрашрĕ вăйпут карчăк патне çывхарнăçемĕн çывхарса.

Кĕлсулттан кинемей ун еннелле пăхса илчĕ те йĕрĕннĕн тутине çеç хускаткаларĕ.

Çав хушăра Сюльдяшов патне Савантер чупса пычĕ те хăлхинчен пăшăлтатса темиçе сăмах каларĕ:

— Ял лаппине илсе каяс ăна. Унта пĕр хурама пур. Унтан çакса хурас. Хурахсемпе çыхăну тытакансене епле шăпа кĕтнине пурте курччăр.

Хăй вара ăшĕнче çапла шухăшлать: «Мăшкăл пултăр, хур куртăр çак пĕтме маннă карчăк. Çитменнине — тата эпĕ çапла хыпар сарăп, ăна шуйттанпа çыхланнăшăн çакаççĕ, тейĕп. Ку вăл эпĕ тавăрни пултăр».

— Эсĕ калани тĕрĕс те пуль, — килĕшрĕ унпа Сюльдяшов. Çавăнтах вара карчăка ял лаппине сĕтĕрсе тухма хушрĕ.

Кĕлсулттан кинемей Савантер вăйпут патне пырса тем пăшăлтатнине, вара лешĕн куçĕ савăнăçлă ял-л! çиçсе илнине асăрхарĕ те тарăхнипе чĕтренсе илчĕ, унтан васкамасăр çапла каларĕ:

— Эхе-хе! Савантер, эсĕ мана хур кăтартас тетĕн пуль. Асту, Савантер! Сыхлан! Йывăр килĕ сана, йывăр килĕ! Юнлă куççульпе йĕме пуçлăн. Тăван ялна ют çынсене ертсе килнĕшĕн çын тӳсменнине тӳсĕн. Асту ман сăмаха!

Карчăка килĕнчен илсе тухрĕç.



Кĕлсулттан кинемее салтаксем ял лаппинче çакаççĕ тени Килтеш тăрăх тахăш вăхăтра саланма та ĕлкĕрчĕ. Пĕрерĕн, икшерĕн, çынсем лаппалла пухăна пуçларĕç.

Карчăка çакма тесе салтаксем пăяв хатĕрлесе йăлмаклама тытăнчĕç.

Хĕвеле тăруках çӳхе пĕлĕтсем сăрса илчĕç. Çил вĕрсе ячĕ. Мĕскĕн çын куççулĕ пек çĕр çине çумăр пĕрчисем пĕрре-иккĕ каплатса ӳкрĕç.

Сюльдяшовпа юнашар тăракан Савантер хăй майлă çынсене тупас тесе ял халăхне пăхса çаврăнчĕ. Сасартăк вăл Укапи карчăка курах кайрĕ. Шаталăк чĕлхеллĕскер çынсене тĕрткелесе малаллах сĕкĕнчĕ. Савантер самантрах ун патне чупса пычĕ те пăшăл-пăшăл çапла каларĕ: «Шуйтанпа çыхăннăшăн çакаççĕ ăна. Шуйтанпа çыхăннăшăн».

Укапие урăх, ара, нимĕн те кирлĕ мар. Вăл часах халăх хушшине кĕрсе тăчĕ те ăçта килчĕ унта пăшăлтата пуçларĕ: «Шуйтанпа çыхăннăшăн çакаççĕ ăна! Шуйтана чунне сутнă вăл! Э-э-э!»

Анчах ăна никам та итлесшĕн пулмарĕ, кашниех унран пăрăна-пăрăна тăчĕç.

Хурама айĕнче çаплах тăрмашрĕç-ха.

Сасартăк кĕтмен çĕртен таçтан лап варрине тем пысăкăш хĕрлĕ йытă сиксе тухрĕ те ним вĕрмесĕр-тумасăр салтаксем еннелле ыткăнчĕ. Салтаксенчен пĕри, çамрăкраххи, хăраса аяккинелле чупса кайрĕ. Хĕрлĕ йытă ытти салтаксем еннелле сикрĕ. Тахăшне çыртса илчĕ. Хыттăн ахлатса кăшкăрни илтĕнчĕ. Хăшпĕр салтаксем хĕçĕсене туртса кăларчĕç, теприсем пăшалĕсене пеме хатĕрлерĕç. Анчах çав хушăра йытă ĕпле килнĕ çапла таçталла сиксе ӳкрĕ те çырма хĕррипе чупса кайрĕ. Ун йĕррипе шурă сĕлеки тăкăнса юлчĕ.

Кĕлсулттан кинемей ун сĕлекине лайăхах асăрхама ĕлкĕрчĕ. «Урнă йытă, — терĕ вăл хăй ăсĕнче. — Тарса çӳрекенскер ĕнтĕ. Эх, ма Савантера çыртмарĕ-ха вăл? Эх!»

Салтаксем йытă урнă иккенне ăнлансах çитеймерĕç пулас. Хăйсене йытă çыртнисем суранĕсене çыхма васкарĕç, теприсем тем-тем усал сăмах каласа такама ылханчĕç.

— Пăявне часрах çыхăр! Йăлмакне антарăр! Часрах! — васкатрĕ вăйпут.

Кĕлсулттан кинемей çакна илтрĕ те тавралăха пăхса çаврăнчĕ. Унтан хăй ăшĕнче çынсемпе, хĕвелпе, уçă та ирĕк сывлăшпа, таса тӳпепе сывпуллашрĕ те сасартăк юрласа ячĕ:



Эй, Йыттăм, хĕрлĕ йыттăм! 

Пăтă патăм çимерĕн, 

Малтан вĕрсе систермерĕн.


  
   Шывăн турачĕ пур-и?
   

    
  
   Шывăн турачĕ пур-и?


   Урхамахсем улттăн, утçăм пĕччен, 

Шав туртаймĕ тесе хăратăп. 

Çичĕ ютсем çиччĕн, эп пĕр-пĕччен, 

Ăраскалсăр тесе хăратăп.

Эмине.



Сюльдяшов çарĕ çунса кайнă ялтан аяккарах кайса вăрман хĕррине тапăра тăчĕ. Вилнĕ салтаксене час пытарчĕç. Вĕсен шучĕ вунпĕр пулчĕ. Вăйпут пит тĕксĕм сăнлă çӳрерĕ. Пуçне унăнне çыхса янă. Суранĕ ыратать, темшĕн икĕ куçĕ те сурать. Хăрушă шухăш кая пĕлмест пуçĕнчен. «Кашни кун вунпĕршер салтак çухатсассăн часах эпĕ пĕр-пĕччен тăрса юлатăп. Çав ватсупнă карчăкшăн пĕтĕм ял урса каясса кам шухăшланă!» — терĕ вăл.

Унран инçех мар каска çинче Савантер ларать. Вăл та хура пĕлĕт пек тĕксĕм сăнлă. Куçĕ айĕнче çăпан пек пысăк суран хăпаланса тухнă. «Эх, чавса çывăх та çыртма çук. Акă ĕнтĕ эпĕ çуртсăр-йĕрсĕр тăрса юлтăм. Сĕтĕрĕнсе çӳрекен çапкаланчăк пултăм. Арăм сывă-и — ăна та пĕлместĕп. Анне ăçта — ăна та чухламастăп. Пурте пĕтрĕç пулмалла, — терĕ вăл чăтма çук кулянса. — Чĕрĕ юлнă килтешсем пурте сĕм вăрмана тарса кайнă. Кама ĕнентĕм-ха эпĕ! Кама шанса çакăнта ертсе килтĕм!

Вăйпута-и! Ара, аслаттейсемех каланă-иç: шывăн турăчĕ çук, вăйпутăн чĕри çук. Эпĕ ăна икĕ хутчен вилĕмрен çăлтăм. Вăл пур мана хырăмран урипе чышса сирпĕтрĕ. Халĕ те-ха пĕтĕм шăм-шак ыратать. Çуртăма та, мĕнпур пурлăха та вăлах çунтарса ячĕ. Шывăн турачĕ çук, шывăн турачĕ çук...»

Унăн ури çине сиксе тăрса вăйпута пусса ӳкерес те пăвса пăрахас килсе кайрĕ. Анчах хăй пĕр ун пек кун пек хускану тума та шикленчĕ. Вăл лайăх пĕлет, салтаксем ăна Сюльдяшов патне çити чупса пыма та памаççĕ, касса пăрахаççĕ. Савантер тата вăрмана тарса каяс мар-ши тесе те шухăшласа пăхрĕ. Анчах ку шухăша та пăрахăçлама тиврĕ. Мĕншĕн тесен чи малтан тĕл пулнă Килтеш çынниех ăна питĕнчен сурать те пуçне касса татать. Вăл халь хăйне упапа кашкăр хушшине юлнă пек туйрĕ. Кашкăрĕ те ăна шеллесе тăмĕ, упи те тытса çурĕ. Халĕ унăн ним тума та çук ĕнтĕ, ирĕксĕрех малашне те Улатăр вăйпутне юраса пурăнас пулать. Тен, вăл ăна хăйпе пĕрле Улатăра илĕ, ура çине тăма пулăшĕ. Çапла-а, Савантер халĕ ĕнтĕ унран ниепле те юлаймасть. Вăл ăна икĕ хутчен çăлчĕ те-ха. Антив, Сюльдяшов та Савантере çăлтăр...

Улатăр вăйпучĕ çунса кайнă Килтеш патне пычĕ. Лешĕ çаплипех хура пĕлĕт пек тĕксĕм сăнлă.

— Пуçне çӳлерех çĕкле, Савантер, — терĕ вăйпут, кăшт мăшкăлланăн кулса. — Мĕн эсĕ Эсрел чĕппи пек пит тĕксĕм сăнлă?

— Тĕксĕм сăнлă! — хăйне хăй тытса чараймарĕ Савантер çакна илтсен. — Пĕтĕм пурнăçа тĕп турăн эсĕ манне! Пĕтĕм пурнăçа!..

— Ан шавла! Ан шавла! — чарчĕ ăна вăйпут. — Пирĕн пĕр-пĕринпе хирĕçмелле мар. Пурнăç пăсăлчĕ, тетĕн. Ун вырăнне эсĕ хăв тавăрас тенисене пурне те тавăртăн. Карчăка та тавăртăн. Ара, ăна сан кăмăлна пула лапри хурамаран çакрăмăр, унта вăл хурами-мĕнĕ пĕтĕмпех çунса кайрĕ.

— Яла çунтарса яма кам ыйтрĕ сана?

— Никам та ыйтман. Ман хамăн çунтарас килчĕ. Вара ман хам тăвас тенине тума юрамасть-им? Е эпĕ çак самантран пуçласа эпĕ мар-и, е эпĕ воевода мар-и?

— Çук, вăйпутне вăйпут эсĕ. Анчах эпĕ сана икĕ хутчен вилĕмрен çăлтăм... Эсĕ вара... шывăн турачĕ çук, вăйпутăн — чĕри çук тесе ахальтен каламан çав...

— Ан кулян, Савантер. Эпĕ сана кирлĕ пек тав тума пĕлĕп. Акă, Улатăра таврăнар-ха. Ун чухне хăвна мĕн кирлине йăлтах тупăн. Çурту та пулĕ, укçа та...

Вĕсенчен инçех те мар — капрал. Леш Улатăрта чухне Укаслу çыннисенчен пĕри ăна хĕçĕпе çапса амантса хăварнăччĕ. Вăл вăйпутпа Савантер калаçнине йăлтах илтет, Хунчар таврашĕ сассине хăпартмассерен шарт сикнĕ пулать, пуçне çĕклесе Сюльдяшов çине пăхать. Вăйпут куçне кăна кирлĕ пек хускаттăр, вăл çавăнтах Савантер çине сиксе ларма хатĕр. Анчах Сюльдяшов ним пулман пек калаçать, лешĕ кăшкăрашнине те шута хумасть, Улатăра таврăнсассăн хăй ырлăхне палăртма сăмах парать.

Вăйпутăн юлашки сăмахĕсене илтсессĕн, Савантер кăшт лăпланчĕ, йĕркеллĕрех калаçа пуçларĕ. Анчах, вăл йĕркеленнĕ май, Сюльдяшов йĕпленсе пычĕ.

— Акă эсĕ туратсăр шыв пирки лăпăртаткаларăн, — терĕ вăл. — Хăвăн вара, Савантер, чĕрӳ пур-и сан? Сан шывун турачĕ пур-и? Ара, эсĕ мар-и карчăка çакас текенĕ. Эсĕ ăна пĕртте шеллемерĕн-çке.

Савантер хирĕç нимĕн те чĕнеймерĕ.

— Чĕнместĕн-и? Çапла çав вăл чăннине каласан. Санăн шывун та, манăнни пекех, турачĕ çук. Ăнлантăн-и? Çынна вăрçма пĕлетпĕр эпир, сăмса айĕнчине вара курмастпăр. Çапла-и?



Савантер çаплах нимĕн те чĕнмесĕр ларчĕ.

Салтаксем тапăрта йĕркеллех çĕр каçрĕç. Тепĕр кун илĕм-тилĕмлех Сюльдяшов хăй патне Савантере чĕнтерчĕ:

— Укаслу хурахĕсем хуçаланнă тепĕр яла кайса йĕрке туса килес. Ертсе кай унта пире! — терĕ.

Савантерĕн ним тума та çук. Хирĕçлеме халь тин пултараймасть ĕнтĕ. Вара вăл салтаксене Валтиелне кайма илсе тухрĕ. Çул çинче вăйпута çапла çеç тархасласа ыйтрĕ:

— Ялне, тархасшăн, ан çунтарăр. Вут чĕртни вăл — пысăк çылăх.

— Сана мĕн! — кăшкăрса тăкрĕ Сюльдяшов. — Сан çунмасть пуль хальхинче. Е сан кашни ялтах çурту пур-и?

— Вут чĕртни вăл — пысăк çылăх! — хăйĕннех печĕ Савантер. — Çылăх? Ку тĕрĕс, — сасартăк килĕшрĕ унпа Сюльдяшов.

— Юрĕ, çитсен курăпăр унта. Ара, Килтеше çунтарса янăшăн эпĕ айăплă мар. Килтешсем хăйсем айăплă, — тӳрре тухма тăрăшнăн калаçрĕ. — Хăйсем малтан пирĕн çине тапăнчĕç. Эпир вара вĕсене вĕрентсе илтĕмĕр. Çавă çеç. Халь каякан ял çыннисем ĕретлĕрех пуль-ха, çӳлевĕçсем пек çапла сиксе ӳкмĕç.

Вăрманти çулпа пит сыхланса утрĕç. Мала ертаулсем кăларса ячĕç. Тĕп çар вара асăрхану йĕркине пит пăхса пычĕ, салтаксем халь тесен халь персе яма хатĕр.

Çапăçасси, тăвасси пулмарĕ. Çул çинче никам та курăнмарĕ. Иртен-çӳрен те çук. Вăрман чăтлăхĕсенче те шăп. Кайăксем те пулин юрламаççĕ. Вĕсем те пулин салтаксенчен шикленсе таçти вырăнсене пытана-пытана ларнă тейĕн çав.

Халăх сăмахĕ тĕрĕс иккен: усал хыпар урхамахран та часрах çӳрет.

Килтешре мĕн пулнине валтиелсем илтме ĕлкĕрнĕ ĕнтĕ. Çавăнпа вĕсем Сюльдяшов çарĕ хăйсен ялĕ патнелле пыма тухнă тенине илтсенех сĕм вăрмансене тарса пĕтнĕ.

Валтиел ялĕнче вилĕ шăтăкĕнчи пекех шăп.

Пырса кĕрсессĕнех, кама та пулин тупăпăр, тесе салтаксем хапхасене пыра-пыра шаккарĕç, пӳрт-çурта кĕре-кĕре кайса арăш-пирĕш çавăрттарса тухрĕç, хуçисене шырарĕç. Анчах ниçта та никам та çук. .

Чăнласах та, тахçан çын пурăннă яла мар, вилĕм шăтăкне пырса кĕнĕ пекех. Вара, тарăхнипе, Сюльдяшов салтаксене çапла каларĕ:

— Тарса пĕтнĕ-тĕк — тарччăр! Мĕн пăрахса хăварнă, çавă сире пулĕ! Пухăр мĕн кирлине!

Тепĕр темиçе самантран ялта шăв-шав, калаçни, алăк ватни, тем-тем çĕмĕрни илтĕне пуçларĕ. Салтаксем пĕр-пĕрне тĕрткелесех пӳрт-çуртран тĕрлĕ япаласем турта-турта кăларчĕç, хăйсене валли суйлама тытăнчĕç.

Вĕсем çине пăхса Савантер вăрçă çынна мĕн тери тискерлетсе сăнсăрлатма пултарни пирки шухăшларĕ. «Тискер кайăках пулса каять иккен çын тени», — хăй илтмелле мăкăртатрĕ вăл тарăхнăн.

Икĕ салтак юнашарти çуртран тем пысăкăш çӳпçе сĕтĕрсе тухрĕç те хуппине хĕçсемпе хайăрса уçрĕç. Часах çакскерсем çӳпçерен юхтă атă, темиçе камсул тата тем тĕрлĕ кĕмĕл япаласем туртса кăлара пуçларĕç. Çакна курах кайрĕ Савантер. Шарт сикнĕ пек пулчĕ. Пуçне çĕнĕ шухăш пырса кĕчĕ: «Ара, мĕн çунса кайнине эпĕ кунта пĕр кун хушшинчех тупма пултаратăп-çке!» Вара чĕлхине тем чаклаттарса илчĕ те, çӳлевĕç пек сиксе ӳксе, никам та кĕрсе тухма ĕлкĕреймен çурт еннелле ыткăнчĕ...

  

  
   Шикли шикленнĕ — кĕрĕк пĕркеннĕ
   

    
  
   Шикли шикленнĕ — кĕрĕк пĕркеннĕ


   Мĕн май пуррине çаратса-çĕмĕрсе пĕтернĕ хыççăн Сюльдяшов çарĕ Валтиелех çĕр каçма юлчĕ.

Тепĕр кун ирхине салтаксене палласа илме те йывăрччĕ. Кашниех хăй çине тем тепĕр япала çакса тултарнă. Валтиел çыннисене çаратса тупни ĕнтĕ. Хăшпĕрисем хăйсемпе пĕрле çӳпçе те илсе кайма хатĕрленнĕ иккен. Теприсем çаратса тултарнă тумтирсене пĕр пысăк çыхă туса çыхнă. Савантер вара пуринчен те ытларах тупра пуçтарнă. Мĕнпур çаратнă туприне вăл икĕ çӳпçене хучĕ, çӳпçисене пĕр-пĕринпе çыхăнтарса çирĕп вĕренпе çыхрĕ те учĕ çине çакса ячĕ.

Çакна салтаксем те асăрхарĕç. Савантер тавçăруллăхĕнчен тĕлĕнмеллипех тĕлĕнчĕç. Вара часрах ял тăрăх çӳпçе шырама саланса кайрĕç. Вĕсем те çаратса тултарнă туприне Савантер пек майлаштарасшăн иккен.

Хуллен-хуллен хĕвел çӳлелле хăпарчĕ.

Сюльдяшов çарĕ хатĕрленсе çитеймен пирки çаплипех çула тухаймарĕ-ха. Хайхи вăйпут вара васкас мар терĕ, кунтах кăнтăр апачĕ ирттерес, терĕ.

Апат вăхăтĕнче вăл Савантера кăшт мухтаса та илчĕ:

— Маттур эсĕ, Савантер. Вăхăта сая ямастăн. Çапла пулмалла та. Эсĕ пултаран, пултаран. Каплах пултарсан часах, акă, купса е Улатăр хулинче хысна укçи упраканĕ пулăн.

Хунчар таврашĕ хирĕç тем ăнланмаллах мар темиçе сăмах каларĕ те шăпланчĕ. Ăна вăйпут хăйĕнчен кулнăн туйăнчĕ.

Апат хыççăн çула тухмашкăн хатĕрлене пуçларĕç.

— Халь ăçта ертсе каятăн ĕнтĕ! — пĕлесшĕн пулнă пек ыйтрĕ вăйпут.

— Ачакасси ялĕнче хурахсем пит алхаснă тенине илтсеччĕ эпĕ. Вĕсем унта чи сумлă çынсене тата ялĕнчи пупа вĕлернĕ, тет. Пупне ăна Улатăртан янă пулнă.

«Пупа та вĕлернĕ, — шухăшларĕ Сюльдяшов. — Христос тĕнне ытла та кураймаççĕ-çке çав чăвашсем». Саспа вара çапла каларĕ:

— Юрĕ, кайăпăр. Ăс вĕрентсе илер вĕсене! 

Трубачсем çула пуçтарăнма хушса кăшкăртса ячĕç. Анчах çула тухасси пулмарĕ.

Валтиел ялĕ хĕрринче тăракан хурал аслă çул çинче Улатăртан килекенсене тытса чарнă иккен. Вĕсем, салтаксене курсассăн, хăйсене Улатăртан Сюльдяшов вăйпут патне янине пĕлтерчĕç.

Хыпарçăсене вăйпут патне илсе пычĕç.

Сюльдяшов вĕсенчен пĕрне тӳрех палласа илчĕ. Ку хăйĕн вăрттăн агенчĕ, хулара мĕн пулнине систерсе тăраканĕсенчен пĕри. Вăл ăна, Кĕтнепеле Хырла тăрăхне тухса кайнă чухне, Улатăрта мĕн пулнине асăрхаса тăма, кĕтмен инкек тупăнсан-мĕн тусан часрах хуларан тухса, хăйне шыраса тупса пĕлтерме хушнăччĕ. Унпа пĕрле килнисем ăна хураллаççĕ иккен.

Сюльдяшов салтаксене урама кăларса ячĕ те хăй вăрттăн агенчĕпе çеç тăрса юлчĕ.

— Мĕн унта сан? Кала часрах! — терĕ чăтăмсăррăн.

— Эсĕ кайсан тепĕр куннех, — кала пуçларĕ лешĕ, — хулана кĕпĕрнатор янă салтаксене ертсе ĕлĕкхи вăйпут пырса кĕчĕ. Пĕччен мар. Эсĕ ыйтнипе янă салтаксене явăçнă...

— Белокопытов-и? — кăшкăрса ячĕ Сюльдяшов, лешне калаçма чарсах.

— Çавă, Белокопытов.

— Ĕхĕ, малалла мĕн?

— Вăл вăйпут çуртне пырса вырнаçрĕ.

— Ах, шуйтан! Ĕлкĕрчĕ иккен. Эп çук чухне тата.

— Тепĕр куннех, — калаçа пуçларĕ Улатăртан килни, — вăл чухă янипе эсĕ хăв вырăнна хăварнă капралсене çакса вĕлерчĕç.

— Ах, шуйтан çăпати! Вăл Белокопытовран темĕн те кĕтме пулать!

— Хулара халĕ тĕрлĕрен калаçаççĕ. Белокопытов сана таканласа Чулхулана ăсатассипе хăратать, тет. «Хам вилсессĕн те эпĕ ăна тăрă шыв çине кăларатăп. Хысна укçине пĕтĕмпех пăлхавçă Пăкачава пачĕ», тесе сан çинчен элек сарать.

- Шуйта-а-ан! — теме çеç пултарчĕ Сюльдяшов çакна илтсен.

— Çынсем палкаççĕ унта, эсĕ хуларан Белокопытовран хăранипе тухса тарнă, теççĕ, — калаçма çаплипех чарăнмарĕ леш вăрттăн хыпар пĕлтерсе тăраканĕ.

Сюльдяшов, çакна илтсен, ним тăвайман енне ури çине сиксе тăчĕ.

«Мура кайтăр çынсем пакăлтатни, — тесе шухăшларĕ вăл. — Халех, халех Улатăра тухса каяс. Халех, Белокопыгов ман майлă çынсене тытса вĕлерсе пĕтериччен. Кĕпĕрнатора эпĕ хам Пăкачав майлă пулнă пек хăтланни ăслă маневр çеç иккенне каласа ăнлантаратăп...»

Вăл халех çула хускалас терĕ. Вара васкаса урама тухрĕ те трубачсене чĕнсе илме тăчĕ. Çав хушăра тата пуçне çĕнĕ шухăш пырса кĕчĕ: «Тен, ирхинеччен кĕтмелле мар-ши? Ирхи шухăш шутлăрах. Ун чухне мĕн тумалли лайăхрах курăнĕ. Тен, ăслă шухăш тупăнĕ». Вара вăл паянлăха кунтах юлмалла турĕ.



Çĕрĕпех çывăрса каяймарĕ Сюльдяшов. Çĕрĕпех мĕн тăвасси пирки шухăшларĕ. Пуçĕнче пĕрмаях пĕр сăмах аташать: «Белокопытов, Белокопытов». Ара, Сюл ьдяшов ăна нихăçан та тĕл пулмăп тенĕччĕ-çке: «Ай-яй-яй! Хысна укçине çăлса хăварманнине вăл таçта та каласа кăтартнă ĕнтĕ. Çапла каласа путарасшăнах пулĕ çав мана!»

Темшĕн Сюльдяшов Белокопытовпа тĕл пуласран унчченех калама çук хăратчĕ. Ăçтан тата лăп та шăп унпа тĕл пулмалла пулчĕ-ха? Эй, турри те темтепĕр хăтланать-çке. Хăйне кĕлтунине кура хирĕçле ĕçсем шутласа кăларать пуль çав. «Хурахсемпе çыхланнă чăваш ялĕсене асап кăтартни кăна ман пуçăма çăлса хăвараять-ши — иккĕленсе илчĕ вăйпут. — Унта, Улатăрта, чăнласах та мана таканласа лартма хатĕрленнĕ пулсан? Эпĕ тӳрре тухас тесе калаçнине итлесех тăрĕ-ши кĕпĕрнатор? Тем тесен те эпĕ пăлхавçă Пăкачав полковникĕ-çке. Пăлхавçă Пăкачавах мана вăйпут туса хăварнă... Тен, Улатăра таврăнмалла та мар пуль?..

Çурçĕр иртсен вăл вара Улатăра таврăнас мар тесе хăйне хытарсах каларĕ.

Вăл çывăрас тесе вырнаçнă çуртра тата виççĕн: капрал, вăрттăн агент, Савантер. Пурте тарăн ыйха путнă.

Сюльдяшов хăй вырăнĕнчен асăрханса ура çине тăчĕ, тумланчĕ. Хăйпе пĕрле хĕç, пăшал, анкар илчĕ. Туп-тулли апат-çимĕç тултарнă салтак ранецне çакрĕ. Картишне тухрĕ. Утсем кунта тăраççĕ. Вăйпут асăрханса хăй утне тытрĕ, йĕвен тăхăнтартрĕ. Кăшт тăрсан тата Савантер утне пырса тытрĕ, ăна та йĕвен тăхăнтартрĕ. Вара икĕ ута майĕпен анкарти еннелле çавăтса тухрĕ. Хуралтисем урам енчеччĕ пулас, нимĕн те сисмерĕç.

Кунта вара Сюльдяшов Савантер утне чĕлпĕртен хăй учĕн йĕнерĕ çумне кăкарчĕ. Унтан хăй учĕ çине утланчĕ те кăнтăралла вĕçтерчĕ...



Ирхине Савантер урамра ытла хытă шавланине илтсе вăранчĕ. Хăлхине чăнк тăратрĕ. Леш Улатăртан ĕнер килнĕ çын кăшкăрашать иккен:

— Кам курнă? Кам курнă? Воевода çук тетĕп-иç?

— Хуралтисем мĕн ĕçленĕ? — хирĕç кăшкăрчĕ пĕр салтакĕ. — Эй, капрал, хуралтисем мĕн леш тĕнчере пулса килмен пульте!

«Ара, çĕр хута мĕн пулса иртнĕ? — тĕлĕнчĕ Савантер. — Вăйпут çапла çухалнă-и? Ара, вăл çĕркаç манпа пĕр пӳртрех çывăрма выртнăччĕ-иç! Э-эй, таçта çухалтăр. Çӳрет пуль-ха пĕр-пĕрçĕрте».

Ĕнер Сюльдяшовпа Улатăртан килнĕ çын хушшинче мĕнле калаçу пулса иртнине Савантер пĕлмен. Вăл çеç те мар, ун çинчен капрал та, салтаксем те пĕлмен. Пĕлнĕ-тĕк, тен, вăйпут вăрă пек вăрттăн тухса тарнине чухласа илнĕ пулĕччĕç...

Савантерĕн ним пирки те пăлханмалли çук. Çавăнпа вăл тата кăштах сĕнк пулса илес терĕ. Куçне хупрĕ. Часах çывăрса та кайрĕ.

Вăранасса вара алкумĕнче тĕпĕртетнине илтсе вăранса кайрĕ.

— Çавă, шăп та лăп çавă вĕлернĕ ăна! — кăшкăрашрĕ такам. — Тусĕ тесе пурăнчĕ паянчченех! Каçпа вĕлернĕ те никам куриччен ӳтне çырмана кайса янă! Хăй халĕ те харлаттарса выртать!

Пӳрт алăкĕ яриех уçăлса кайрĕ. Пӳрте салтаксем кĕпĕрленсе пырса кĕчĕç. Малта — капрал.

— Акă вăл! Çыхăр! — кăшкăрса ячĕ капрал. Вăл хăй те Савантерпе пĕр пӳртре çĕр каçнăччĕ.

Савантер такăш самантра ури çине сиксе тăчĕ. Чӳрече патнелле ыткăнчĕ, анчах ăна уринчен çапса ӳкерчĕç. Лайăххăн тăна кĕрсе те çитеймерĕ вăл, хăпăл-хапăл ăна алли-уринчен туртса çыхрĕç те тĕпсакайне пăрахрĕç.

Тĕпсакайĕнче выртнă май Хунчар йăхĕнчен тухнă Савантер шăпа мĕн тĕрлĕ çаврăнса тухма пултарни пирки çĕр тĕрлĕ шухăш туса пуçĕ тавра çавăрчĕ. Нумаях пулмасть вăл вăйлă, пуян çынччĕ. Ун чухне вăл тем те тума пултаратчĕ. Кайран çав Укаслу килсе тухрĕ... Савантерĕн килĕнчен тухса тармалла пулчĕ. Вăрманта сĕтĕрĕнсе çӳреме тиврĕ. Аран вилĕмрен хăтăлса юлчĕ. Кайран вара хăй вăйпута вилĕмрен çăлчĕ. Халĕ, акă, унăн салтакĕсен аллинчен хăйĕн çĕре кĕмелле иккен. Хальхинче ниепле те çăлăнса юлаймассине ăнланчĕ вăл. Вăйпут чăннипех те çухалнă иккен, капрал хăрушлăха хăй çинчен сирсе ярасшăн. Вăл çапла Савантере айăпласа хăй айккине тăрса юлăп, тет пулĕ. Ара, вăйпута çухатса епле таврăнĕ-ха вăл Улатăра! Савантер, Савантер, касăлатех иккен сан пуçу...

Хĕвел йывăç тăррине çити улăхсан салтаксем çула тухрĕç. Таçтан урапа сĕтĕрсе килнĕччĕ вĕсем, пар лаша кулнеччĕ. Урапи çине Савантере çĕклесе çапрĕç. Çыхасса ăна салтаксем ним шеллемесĕр туртса çыхрĕç. Хускалма та çук. Çитменнине тата çăварĕ те уçăлмасть. Çăварне тем пысăкăш çĕтĕк чыхса лартрĕç.

Тăван тавралăхпа хурлăхлăн сывпуллашрĕ Савантер. Сĕм вăрманти йывăçсемпе, юханшывпа, çутă хĕвелпе, тупепе, сывлăшпа сывпуллашрĕ. Ĕмĕрлĕхех сывпуллашрĕ. Халĕ ĕнтĕ вăл, хăй нимĕн те тăваймассине пĕлсе, вилĕм шăтăкнелле илсе каякансене пĕтĕмпех парăнчĕ. Савантерĕн пĕтĕм хевти пĕтрĕ, шăмшакĕ лĕнчĕрех кайрĕ. Çапах та вăл вилĕмĕ ăçта тата хăçан çитессе пĕлмерĕ-ха. Те пĕр-пĕр салтак алли унăн пуçне касĕ? Те хулари палач ăна таканаран туртса çакĕ? Кам пĕлет, тен, пĕр-пĕр Килтеш çынниех уншăн Эсрел пулса тăрĕ.

...Салтаксем вăрманти çулпа хĕвеланăçнелле кĕрсе çухалчĕç кăна, çурçĕртен Валтиелелле пысăк ялккас тăхăннă юланутçăсен ушкăнĕ тухрĕ. Юланутçăсем пурте кăраллă, кашнийĕн — хĕç, ухă, туп-тулли укçу.

Пуринчен те малта — шап-шурă çӳçлĕ ватă. Вăл çурен утпа. Пичĕ-куçĕ хăйĕн пĕркеленсе пĕтнĕ. Пĕркеленчĕкĕсем тахçан хĕç çапнипе аманнă сурансене хупла-хупла илнĕ. Хăй вара ватлăхне пăхмасăрах çирĕп те вăйлă пек курăнать. Кăн-кăвак сухалĕ унăн çил çинче ялав пек вĕлкĕшсе пырать. Ут çинче ларса пыма хăйне кансĕр те пулас. Ара, ватлăх çамрăклăх мар, çапах та старик хăйне кансĕррине кăтартасшăн мар пулас, чăтать.

Ял патне çитме çур çухрăм пек юлсассăн старик утне тытса чарчĕ. Ун хыççăн пыракансем те чарăнчĕç. Вĕсен шучĕ пĕр вăтăра çитет.

— Пĕтĕмпех çаратса кайнă! — терĕ юланутçăсенчен пĕри.

— Мĕн çаратнине йăлтах каялла туртса илĕпĕр, — терĕ старик. — Йăлтах туртса илĕпĕр! — сăмах майăн вăл сулахай пилĕкĕнчен çыхса янă хĕçне аллипе тĕкĕнсе илчĕ.

— Аванкай мучи, — терĕ ун патнерех пырса юланутçăсенчен пĕри. — Тен, халех тапăнмалла мар-ши? Ара, вĕсем пит инçех кайса ĕлкĕреймерĕç пулмалла-ха.

— Ан васка, — чарчĕ ăна старик. — Тăхта. — Вара хăй çумĕнче тăраканни енне çаврăнчĕ. Ку юланутçă аллинче метр çурă тăршшĕ хурăн хупписенчен çавăрса тунă труба пекех. Чăвашсем ăна пуч теççĕ.

— Йыхравла атя! Лешĕ пучне пĕлĕтелле çĕклерĕ те пĕр хутчен карăш пек кăшкăртса илчĕ.

Старик аллипе сулчĕ: «Çитет!»

Кăштах вăхăт иртрĕ. Унтан вăрманта ут ури сасси илтĕнчĕ.  Часах вăрмантан тимĕр-кăвак урхамах вирхĕнсе тухрĕ. Пĕрре пăхма урхамах юланутçăсăрах тейĕн çав. Çук иккен, ăна пĕр çиччĕ-саккăрти ача утланнă. Йĕнерсĕр-мĕнсĕрех хăй, тумланасса та кĕпесĕр пуçне урăх нимĕн те тăхăнман.

— Аванкай мучи! Эпĕ кунта! — кăшкăрса ячĕ вăл старикпе ытти юланутçăсем патне сиктерсе çитсессĕн.

— Юрать, вĕçтер эппин хăвăрăннисем патне, — хушрĕ ăна старик. — Кала, валтиелсем пурте Хырла шывĕ хĕррине Хурачул хыçне пыччăр. Вĕсен аслă çулăн кăнтăр енчи чăтлăха çитсе вырнаçмалла. Васкатчăр! Çитсе вырнаçсассăн тăмана виçĕ хутчен кăшкăрнине кĕтчĕр.

Ача утне çавăрчĕ те çула хусканма тăчĕ. Анчах старик ăна, ал сулса, кăшт тăхтама хушрĕ.

— Пирĕннисем «Кĕлсулттан кинемейшĕн»! «Килтешшĕн» тесе çапăçăва кĕрĕç. Валтиелсем мĕн сăмах суйласа илнĕ.

— «Валтиелшĕн!» — терĕ ача.

— Юрать, — килĕшрĕ унпа старик. — Вĕçтер!

Ут ури сасси илтĕнми пулсассăн Аванкай мучи хăй çумĕнчи юланутçă енне тепре çаврăнчĕ те каллех пучне çĕклеме хушрĕ.

— Йыхравла атя. Хальхинче икĕ хут кăшкăрт.

Леш пучне тӳпенелле çĕклесе икĕ хутчен карăш пек кăшкăртса илчĕ.

Пурте шăпланчĕç те кĕтме тытăнчĕç.

Мăкалнă çĕмрен вĕçне чул çинче хăйраса çивĕчлетмелĕх вăхăт иртрĕ. Вара кайьенче сиккипе килекен ут ури сасси илтĕнсе кайрĕ. 

— Тăпăр-тăк! Тăпăр-тăк! Тăпăр-тăк!

Часах чăтлăхран вĕсен енне юланутçă сиксе тухрĕ. Вăл самаях çамрăк-ха, анчах пуçне ялккас та тăхăнман. Учĕ хăйĕн пит вăйлă чупнипе тарласа кăпăкланса пĕтнĕ.

Старикпе ун юлташĕсем патне чуптарса çитрĕ те çакскер, чĕлпĕрне карт турттарса, утне тытса чарчĕ.

— Итлетĕп сана, Аванкай мучи. Эсĕ мĕн каласса кĕтетĕп! — терĕ.

— Ачакассисене пурне те пĕлтер! — хушрĕ старик. — Вĕсен ним тăхтаса тăмасăрах Хырла шывĕ хĕррине, Хурачул хыçне тухмалла. Вĕсен аслă çулăн çурçĕр енчи вĕтлĕхе кĕрсе экеметленсе выртмалла. Тăмана виçĕ хутчен кăшкăртасса кĕтĕр.

— Ăнлантăм. Килтешсене кам ертсе каять? — ыйтрĕ леш тин килни.

— Эпĕ хам. Алра хĕç тытмалăх вăй пур-ха. Алра Кĕлсулттанпа ытти ним айăпсăр çынсемшĕн тавăрмалăх вăй пур-ха, — хуравларĕ те старик хăй ыйтрĕ: — Мĕн сăмахпа çапăçăва кĕресшĕн эсир?

— «Патька-патшашăн!»

— Пит аван. Васка эппин. Анчах асту: сутăнчăка чĕрĕлле тытас пулать. Аслă Киремете çапла кирлĕ. Ăнлантăн-и?

— Ăнлантăм.

Юланутçă утне çавăрчĕ те хăй килнĕ еннелле çил пек вĕçтерчĕ.

Вăл вăрмана кĕрсе кайсассăнах старик юлташĕсене пăхса çаврăнчĕ, унăн куçĕ çамрăк йĕкĕтĕнни пек ялкăшса илчĕ, вара хайхискер хыттăн калаçма тытăнчĕ:

— Хура халăха çакса пĕтерме хура хурама та çитмен, теççĕ. Пĕлсе каланă ăслă çынсем. Тискер çичĕ ют пире çакса та çунтарса та тĕп турăм, терĕ пулĕ. Çук, пĕтмен эпир, пĕтместпĕр те! Пире халиччен те хура хурамаран кăна çакман, пире шывра та путарнă, çĕре те чĕрĕллех чавса чикнĕ, ӳте-тире те сĕве-сĕве илнĕ, пуçсене, каса-каса илсе, шалча çине лартнă. Эпир пурĕпĕрех çĕнĕрен чĕрĕлсе тăрса, çĕнĕрен кĕрешĕве çĕкленнĕ. Эпир пĕтекен халăх мар! Эпир шывра та путмастпăр, вутра та çунмастпăр, çĕр айĕнче те çĕрместпĕр. Хура çăкăр çиекен çичĕ ют хурлăхĕ пулмасть!

— Тĕрĕс, Аванкай мучи, алăра хĕç пур чухне эпир тăшман хурри пулас çук! — ун сăмахĕпе килĕшрĕç темиçен.

Старик вĕсен шухăшне ырласа пуçне сĕлтрĕ, унтан хулен çапла каларĕ:

         — Аслă Туррăмăрпа Хайпӳрене кĕл тăвар эппин, этьсемри. Вĕсем паян пире çĕнтерӳ пехиллĕç. Кĕлтăвар. Кашниех тата çакна асра тытăр. Салтаксене мĕн Хурачул хыçне çитичченех пирĕннисем хăратса пырĕç. Шикли шикленнĕ — кĕрĕк пĕркеннĕ, теççĕ... Юрĕ, кĕлтăвар та çула тухар.

Вара вăл хуллен кĕлĕ сăмахĕсене кала пуçларĕ.

  

  
   Харкамăн хăйĕн ăраскал
   

    
  
   Харкамăн хăйĕн ăраскал


   Улăхрăм çӳлĕ ту çине, 

Улăхрăм çӳлĕ ту çине 

Хура çĕлене вĕлерме.



Хура çĕлен тирĕнчен, 

Хура çĕлен тирĕнчен 

Хура калпак пустартăм.



Хура калпак таврашне, 

Хура калпак таврашне 

Вуник ярапа яртартăм.



Хурă калпак ярапи, 

Хура та калпак ярапи 

Куллен те пĕри татăлчĕ.



Пире ырă сунакан, 

Пире те ырă сунакан 

Куллен те пĕри хутшăнтăр.



Пире те хаяр сунакан, 

Пире те хаяр сунакан 

Куллен те пĕри иксĕлтĕр.

Чăваш халăх юрри.

  

  
   Терт пур та — термен çук 
   

    
  
   Терт пур та — термен çук 


   Çу кунĕсем иртсе пыраççĕ ĕнтĕ.

Çанталăк пĕрре сивĕтнĕ пек пулать, тепре ăшăтса ярать. Хальхаççăн кăшт сулхăнрах тăчĕ. Уйрăмах каçсерен сивĕтнĕ пек пулчĕ. Кеçĕр, ак, çанталăк çемçетрĕ пек-ха. Тӳпере çăлтăрсем тухса тулнă.

Кăвайт кутĕнче çиччĕн-саккăрăн калаçса лараççĕ. Çурçĕр те çитсе пырать, çапах çывăрмаççĕ-ха кусем.

— Авăн уйăхĕ те вĕçленсе пырать ĕнтĕ, — калаçать вăтам çулсенелли тăрнакай арçын. — Чăвашра тырпул та пухса кĕртсе пĕтереççĕ. Эпир пур, çаплах çӳретпĕр...

— Ара, кам шутланă ăна вăрçă çапла нумая пырасса! — сăмах хушрĕ кĕреçе сухалă хресчен.

— Киле таврăнас килет, — ăна чарсах каларĕ тăрнаккаййи.

— Аллăма хĕç вырăнне пуртă тытса вут касас, хул урлă укçу вырăнне пăтавкка çакса уя тухас килет, тырпул акма çӳрес килет.

— Манăн алă-ура та ĕçшĕн тунсăхла пуçларĕ, — хутшăнчĕ калаçăва çӳхе мăйăхлă çап-çамрăк йĕкĕт. — Ялта ман савни пурччĕ. Кăçал кĕркунне туй тăвас тесеттĕмĕр. Эпĕ ентĕ хулăн укçи те тӳленĕччĕ. Эх, кĕтеççĕ пуль мана.

— Тем, ĕçсем ăнăçми пулчĕç пирĕн, — калаçса кайрĕ кĕреçе сухалли. — Патька-патша Мускав еннелле çул тытать пуль тенĕччĕ эпир. Халь, ав, таçта кăнтăр енне килсе тухрăмăр.

— Кам пĕлет çав ĕнтĕ, тен, пирĕн кил еннелле çаврăнмалла мар-ши? — иккĕленсе илчĕ çара пуç ларакан ырхан чăваш. — Килте мĕнле-ха ĕнтĕ капла? Ара, килте ман урăх арçын та çук-çке Арăм та икĕ хĕр. Вилес пекех ылханаççĕ пуль. Мĕншĕн халь те таврăнмасть-ши теççĕ пуль.

— И-и-и, ара тĕрĕс те калаçан пуль çав. Капла эпир салтаксем пек харампыр кăна пулса кайрăмăр. Чăваш çынни хăçан харампыр пулни пур? Ĕçлес килнипе аптăратпăр-çке, — сăмах хушмасăр юлмарĕ кăвайт пăтратса ларакан арçын.

Пуринчен те хыçаларах — хулăм туталлă арçын. Вăл халиччен калаçăва хутшăнмарĕ. Анчах юлашки сăмахсене илтсессĕн чăтаймарĕ пулас, хыттăн кăшкăрса ячĕ.

— Этьсемри, итлĕр-ха, эппин, ман сăмаха та.

Ку Аçтăрхан пулчĕ. Вăл юлашки вăхăтра ыйхă килменнипе аптрать. Çавăнпа юлташĕсенчен уйрăлса калаçса ларакансем патне килнĕ иккен.

Пурте ун еннелле çаврăнчĕç.

— Ваттисем каланă: Атăл урлă каçмасăр аттуна ан хыв, тенĕ. Çавна манса каяр мар-ха, этьсемри. Капла эпир кашнийĕ хăй çинчен, арăм çинчен те савни çинчен калаçа пуçласан мĕнле-ха вара? Хăвăрах шухăшласа пăхăр, амикке, кашнийĕн пирĕн, чăнах та, тăвансем пур, пĕлĕшсем пур. Çавсем патне кашниех пăрахса кайсан мĕн пулать-ха? Кам вара патька-патша патне юлĕ? Кам вара халăх ĕçĕшĕн кĕрешĕ? Шухăшласа пăхăр-ха, этьсемри. Ав, епле пулса тухать, амикке.

Ку сăмаха илтсен, кăвайт кутĕнче лараканнисем шухăша путрĕç.

— Ăсу кăна кайтăр çав, — терĕ тăрнаккаййи ĕнсине кăтăр-кăтăр хыçса. — Тĕрĕс калаçан-çке, Аçтăрхан. Эпĕ кун пирки шухăшламан та.

— Эсĕ шухăшламан пулĕ те-ха, — чарчĕ ăна çара пуç лараканни. — Пăхăсăн, капла патька-патша та, патька-патша тесе эпир пуçа çухатмалла-и?

— Пасса! — калаçа пуçларĕ хайхи кĕреçе сухалли. — Вăхăчĕ ытла нумая кайрĕ-çке. Эпир, мĕн, патька-патшана пулăшма ялан хатĕр. Çапах кил пирки те шухăшлатпăр-çке.

— Хресчен çынни ялан ĕçрен пăрăнса çӳрени те аван мар, — терĕ кăвайт пăтратса лараканни.

— Чим-ха, чим, — васкаса калаçа пуçларĕ çӳхе мăйăхли, савнине аса илекенни. — Чим, этьсемри, ара, кам кунта ĕçрен пăрăнса çӳрет? Эпир ĕçрен пăрăнса çӳретпĕр-и? Çук! Ĕç пирки, мĕн, ĕçне эпир ĕçлеме пултаратпăр. Ĕçлес килет, чăн ĕнтĕ. Çапах та эпĕ Аçтăрханпа килĕшетĕп. Хăшпĕр чухне эпир шухăшпа шурă пӳрт, канашпа картиш çавăратпăр. Кайран вара шухăшланине те, канашланине те вĕçне çитерместпĕр. Капла юрамасть. Патька-патша патне килтĕмĕр пулсан, пăрахса кайма юрамасть пирĕн. Майра-патша çарĕсене çĕмĕрсе тăкса пĕтермесĕр кил пирки пит шухăшласах каймалла мар çав.

— Тĕрĕс калатăн, — килĕшрĕç унпала иккĕн харăс.

Çав хушăра калаçса ларакансем патне тепĕр пилĕк-ултă çын пырса ларчĕç. Вĕсен хушшинче — Ишмук, Атлай. Çĕнĕрен пынисем хыçаларах вырнаçрĕç те кунта мĕн пулнине итлеме тытăнчĕç.

Халĕ çара пуç ларакан чăваш калаçать иккен:

— И-и, эсĕ, ачам, çамрăк-ха, — тет лешĕ çӳхе мăйăхли енне çаврăнса. — Мĕнле пăтă çисен мĕнле шыв ĕçмеллине чухлаймастăн-ха, ачамкка. Ара, эпир Кĕтнепе Хырла тăрăхĕнчен тухса килнĕ чухне кам шухăшланă пурнăç çапла усалланса каясса. Енчен те майра-патша çарĕсем пире хамăра йăлтах çĕмĕрсе тăксан? Эсĕ калани вăл çапайман пысăк çĕкленĕ, тенĕ пек ан пултăр.

— Ан лăпăртат-ха! — терĕ ăна Аçтăрхан.

— Ан лăпăртат-ха, тетĕн, — чарăнма пĕлмерĕ çара пуçăнни. — Хăв шухăшласа пăх, Аçтăрхан. Чĕмпĕр енне, астăватăн-и, самай пысăк çар кайрĕ пирĕн. Çавна майра-патша çарĕ йăлтах çĕмĕрсе тăкнă тет-иç.

— Халăх çăварĕ — хапха çăвар. Тем те калаçать пуль.

— Аçтăрхан, эсĕ пĕлмене ан пер, — чарăнмарĕ лешĕ çаплах. — Хамăр та чылай шар куртăмăр ĕнтĕ майра-патша çарĕнчен. Саранск хулинчен иртсессĕн хамăра та хупăрласа илчĕç-çке.

— Хупăрласа илессе хупăрласа илчĕç те-ха, анчах кайран хăйсемех пăрахса тарчĕç.

— Алюн полковник пире пулăшма персе çитсен. Элле вăл пулман-тăк!

— Тăк-тăк! — çилленсех кайрĕ ахаль те кăрарах Аçтăрхан. — Эсĕ мĕн тăклатса ларан кунта! Патька-патшана хирĕç-им эсĕ!..

Çынсене тĕккелесе пер-пĕринпе хирĕçсех кайма тăнисен умне Ишмук тухса тăчĕ. 

— Этьсемри, апла пĕр-пĕрне кӳрентерер мар-ха. Аçтăрхан, лăплан-ха. 

— Мĕн вăл халăха пăтратса ларать!

— Чим, акă, итлĕр-ха ман сăмаха, — терĕ Ишмук. — Эсĕ, ырă çыннăм, тĕрĕс калатăн, — çара пуç ларакана лăплантарчĕ вăл. — Тĕрĕс, майра-патша çарĕ пире ун чухне хупăрласа илчĕ. Анчах та Алюн полковник çав вăхăтра пире пулăшма персе çитрĕ. Вара пирĕн икĕ çар майра-патша çарне леш тĕичене ăсатре. Çапла-и? Халь курăр ĕнтĕ, пĕр-пĕрне пулăшсассăн пире нимĕнле салтаксем те, нимĕнле майра-патша çарĕсем те хур тăваймĕç. Çапла-и? Пĕри те пĕри вара пăраха-пăраха кайсан, майра-патша салтакĕсем пире тилĕ чăх чĕппине каплаттарнă пек тытса тухĕç.

— Ăсу кăна кайтăр çав, — пуçне каллех кăтăрт-кăтăрт хыçса калаçса кайрĕ тăрнаккаййи. — Эсĕ тĕрĕс калатăн, Ишмук. Чăнах та çапла. Итлĕр-ха акă. Пирĕн ялта пĕр ватă çын вилес умĕн ывăлĕсене хăй патне пухрĕ, тет. Унăн пилĕк ывăл пулнă. Ывăлĕсем пухăнсан вăл икĕ шăпăр илсе килме хушнă. Вара пĕр шăпăрне салтать те ывăлĕсене хулă валеçсе парать. «Хуçăр, хуçаятăр-и?» — тет. «Хуçатпăр», — теççĕ ывăлĕсем. Чăнах та пурте хăйсене панă хулăсене хуçса тухаççĕ. Кун хыççăн хайхи старик тепĕр шăпăрне алла илет. Кантăрине салтса, лайăхрах туртса çыхать. Вара шăпăрне ывăлĕсене парать: «Хуçăр, хуçаятăр-и?» — тет. Ывăлĕсем пĕрин хыççăн тепри шăпăра тытса хуçма тăрăшса пăхаççĕ. Кашнийĕ менпур вăйне пухать. Çапах та пĕри те шăпăра хуçаймасть... Çакна курсан, старик ачисене каланă вара: «Эпĕ вилетĕп ĕнтĕ. Эсир хăвăр кăна юлатăр. Астăвăр, пĕр-пĕрне пулăшса, пĕри теприншĕн тăрăшса пурăнсассăн, сире никам та хур кӳреймĕ, мăшкăл кăтартаймĕ, инкеклĕ тăваймĕ. Анчах та пĕр-пĕринчен уйрăлса кайсан, пĕри теприне пулăшма пăрахсан, сире кашниех, салтнă шăпăр хуллисене хуçнă пек, усал сунакансем хур кӳрĕç, мăшкăл кăтартĕç, инкеклĕ тăвĕç!»

— Тĕрĕс те каланă, ами! — кăшкăрса ячĕ Атлай. — Этьсемри, ку сăмах шăп та лăп пирĕн çинчен. Эпир çапла пурте патька-патшана çирĕп шанса, пĕр-пĕрне пулăшса пырсан, пире никам та çĕнеймĕ. Халăх вăйĕ аслă. Халăх сурать — кӳлĕ тăвать.

— Çапла, ял кӳлли аслă! — сăмах хушрĕ хыçалти ĕретре ларакансенчен пĕри.

Ыттисене хĕскелесе, кăвайт умнерех, çын курмалли çĕререх хăшместĕр тухрĕ. Такăш вăхăтра вăл кунта килсе тăнă. Ăна никам та асăрхаманччĕ. Çакскер вара, çара пуçăн лараканни енне çаврăнчĕ те, кăшт куларах çапла каларĕ:

— Хăракана таракан та пуç касан пек курăннă, тет. Эс, тем, чăнах та ытла хăравçă пулас.

Леш, хĕремесленсе кайса, нимĕн те чĕнмерĕ.

— Этьсемри, — тавлашакансем хирĕçсех ан кайччăр тесе калаçăва хутшăнас терĕ Ишмук. — Эпĕ сире пĕр мыскара каласа кăтартам-ха. Çав пит хăравçă пирки. Пирĕн ялта ĕлĕк пĕр Юман ятлă ача пурччĕ. Çав пĕррехинче каç пулсан пӳртне кĕрет. Пӳртĕнче никам та пулман. Амăшне чĕнет Юман. Сасă çук: Ашшĕне чĕнет Юман. Сасă çук. Çакскер вара хăйă çутма тесе кăмака умнелле иртет те темĕскер пăшăл-пăшăл тунине илтет. Тем пуçне пырса кĕрет ĕнтĕ ачанне. «Эх, — тет вăл, — хĕрт-сурт пулчĕ ку! Хĕрт-сурт!» тесе шухăшлать те хăраса ӳксе каялла чакма тытăнать. Тĕттĕмре хăй турчка тимĕрĕ çине пусать. Турчки аври кăна çамкинчен шач! тутарать. Ах, çапрĕ, çапрĕ! тесе кăшкăрса ярать те Юман тарма пуçлать.

Пĕр такăнсан — такăнан, теççĕ-и. Кунăн çăпати кантри салтăннă иккен. Алкумне чупса тухма тăнă чухне салтăннă çăпата кантри алăк хушшине хĕсĕнет. Юман вара алкумне лап! туса пичĕ çине ӳкет те кăшкăрса ярать. «Пулăшăр! Пулăшăр! Хĕрт-сурт тытрĕ!» — тет... Юман ашшĕ картишĕнче пулнă. Ывăлĕн сассине илтсе чупса пырать те хăй, пăхать — Юман тăнне те çухатнă.

— Ха-ха-ха! — кулса ячĕç итлекенсем. Тин кăна кулянса калаçакансем ăшĕсене тытса кула пуçларĕç.

Леш çара пуç ларакан чăваш та хăйне чараймарĕ, такам кăтăкланă пек ахăлтатрĕ те ахăлтатрĕ. Ишмук та юлташĕсене çапла савăнтарса, хуйхă-суйхă çинчен мантарнăшăн савăнчĕ пулас, кăмăллăн хĕвел пек çиçсе ларчĕ.

— Чим-ха, кала, мĕнрен хăранă вара вăл сан Юману малтан, кăмака умĕнче? — ыйтрĕ кулса лăплана пуçласан хăшместĕр.

— Унта чуста йӳçсе ларнă. Чуста йӳçнĕ чухне сас тăватьиç. Çавăнтан.

Ишмук пуçне сулла-сулла кулчĕ:

— Этьсемри, хăравçăшăн тата турчăки те тупăннă-çке.

— Хăй çăпати те тăшман пулса тăнă! — сăмах хушрĕ Аçтăрхан.

        — Çапла, — кулма чарăнаймарĕç çынсем...

— Этьсемри, — тени илтĕнчĕ сасартăк хĕр сасси. — Этьсемри, эпĕ те илтрĕм те-ха эсир калаçнине.

Ку Укаслу пулчĕ. Калаçа-калаçа çынсем кăвайт умне хăйсен çарпуçĕ пырса тăнине те асăрхаман иккен.

— Хăрани пирки мана пĕчĕкçĕ чухне асатте юмах каласа панăччĕ. Мулкач шыв ĕçме çырма хĕррине пынă тет те хăй сăнне курнă. «Мĕнле тискер кайăк ку? Хăлхисем пы-ы-ысăк!» тесе шухăшлать хайхи. Хăраса ӳкет те тара парать. Кунĕпе шыв ĕçме пымашкăн хăраса çӳрет тет çакă.

Çынсем каллех ахăлтатса кулса ячĕç. 

Кулса чарăнсан, Укаслу вара пурне те çапла каларĕ:

— Этьсемри, пирĕн вăйсем хушăнсах пыраççĕ. Часах, акă, пирĕн пата Дон хусахĕсем килсе çитеççĕ. Вара патька-патша Мускав енне çула тухать. Нимĕн пирки те ан шухăшлăр, пурте пĕрле çирĕп тăрсан, пире никам та çĕнеес çук. Часах патька-патша Мускава çитĕ, Питĕре кĕрĕ. Вара çĕршывра никам та пире мăшкăллаймĕ, хăратаймĕ. Шанăр çакна. Ĕненĕр. Тата çакна хушса калам. Патька-патша çак кунсенче пирĕн пата килмелле. Пирĕн кăрала пăхасшăн вăл, пирĕнпе калаçасшăн. Кĕтсе илме хатĕрленĕр ăна. Хамăр ята ярар мар, этьсемĕр!..



Çутăлса килет ĕнтĕ.

Шурăмпуç çути тĕнчене илем кӳчĕ.

Сасартăк çывăхри вăрман енче ут ури сасси илтĕнсе кайрĕ.

Пĕччен юланутçă айлăмран сиктерсе тухрĕ те ку еннелле çул тытрĕ. 

Укаслу аякранах палласа илчĕ. Алюн ку. Ăна курма васкать.

Укаслу ăна хирĕç кайрĕ.

Юланутçă учĕ çинчен сиксе анчĕ те хĕре хирĕç çуран утса пычĕ.

— Çĕнĕ хыпар, Укаслу, — терĕ çитсенех.

— Мĕн тата? — хыпăнса ӳкрĕ хĕр.

— Темĕнех мар та, часрах сана пĕлтерес, терĕм.

— Кала, хыпарне кала! — васкатрĕ Укаслу.

— Сюльдяшов килсе çитнĕ.

— Сюльдяшов? Улатăр вăйпучĕ-и?

— Çавă. Государь-император патĕнче куртăм.

— Хăçан?

— Ĕнер.

Укаслу шухăша кайрĕ. Унăн çамки пĕркеленчĕ. Куçĕ тĕксĕмленчĕ.

— Патька-патшана эсĕ вăл пире епле кĕтсе илни çинчен каламан-и? — ыйтрĕ вăл.

— Ĕнер каласа кăтартрăм. Сан çыннусем ăна епле ăс вĕрентсе хăварнине те каларăм.

— Вăл мĕн терĕ?

— Кулать. «Хăй валли хăй тупнă», — тет. Сана мухтаса илчĕ.

— Ара. Сюльдяшов сутăнчăк-иç! — кăшкăрса ячĕ хĕр.

— Государь калать, çук, тет. «Йăнăшасси йăнăшнă вăл, анчах сутăнман пуль», — тет. Сире иксĕре килĕштересчĕ, тет.

— Сюльдяшов хăй вара?

— Укаслу-полковник умĕнче айăплă, тесе калать, тет.

— Айăплă! Килсе çитрĕ ĕнтĕ. Эрешмен пек хăй картине кара пуçларĕ. Лере мĕн, тухса тарнă-ши? Е терт пур та термен çук тенĕ пуль...

  

  
   Çынна кура — хисепĕ
   

    
  
   Çынна кура — хисепĕ


   Пирĕн чӳречерен те хĕвел кĕрĕ.

Халăх каларăшĕ.



Хăйĕн шанчăклă çыннисене хавхалантарас тесе патька-патша çарсенче çӳрет. Унпа пĕрле, патька-патша сыхчи пулса, — Гаврила.

Малта — Чархула. Унта канма ĕмĕтленет Пăкачав. Улатăрта икĕ кун кăшт чарăнса пурăннăранпа та ут çинчен анман темелле ăна. 

Поход... Суд... Вĕçĕ-хĕррисĕр çапăçу... Тăшман унтан та кунтан хытах хĕсе пуçларĕ. Михельсон — вĕшле йытă — çаплах хыçалтан хăвалать.

Чархула! Сан карманун хӳми хулăм. Унта канма пулĕччĕ те. Анчах унта кĕрес тесен, пысăк вăй, çапăçма пултаракан çар кирлĕ. Чархулара майра-патшан çарĕ тăрать. Ăна çĕмĕрсе тăкмалла. Умра хаяр çапăçусем тем чухлех. Пĕр шутлать те Пăкачав чăн-чăн кĕрешӳ халь кăна пуçланать пек-ха.

«Хусахсем сахал, — тет вăл хăй ăшĕнче. — Хресчен çарĕсем хулара çалăçма пĕлсех каймаççĕ. Паттăррисене паттăр хăйсем — пĕлменлĕх пĕтерет. Хавхалантарни пăсмасть... Хавхалансан кирек кам çумне те çунат хушăнать».

Паян, акă, патька-патша Укаслу полковникĕн çарĕнче. Ăслă сăмах каларĕ вăл:

— Йĕннинчен туртса кăларнă хĕçе тăшман пуçне касса татмасăр каялла чиксе хума юрамасть! — терĕ. — Нимĕн те апла-капла ан шухăшлăр. Эпир çĕнтеретпĕр. Мĕншĕн тесен пĕтĕм халăх ман майлă, пĕтĕм халăх хăй патшине Питĕрте ларнине курасшăн!

Çынна кура — хисепĕ.

«Ăслă çын, — терĕç ун çинчен чăваш йĕкĕчĕсем. — Ун пек çынна итлеме те, пăхăнса тăма та юрать». Вĕсенчен хăшпĕри тахçан иккĕленчĕклĕ шухăш тытнăшăн хăйне хăй ятларĕ те. Теприсем, ялан патька-патшана шанса пурăннисем, хăйсем тĕрĕс пулнишĕн савăнчĕç.

Пăкачав чăваш çарçыннин учĕсене пăхрĕ, хĕçĕсене, уххисене тĕрĕслерĕ. Çынсемпе калаçрĕ, шутлекелесе те илчĕ, хăйне савăнăçлă тытрĕ.

Вăл хаваслă пулни пурне те хĕпĕртеттерчĕ.

— Итле-ха, полковник, Асмантей ăçта? — ыйтрĕ патька-патша. — Ман Упа ашшĕ, тем, ниçта та курăнмасть.

— Атăл енчи çула пăхма кайнă, — терĕ Укаслу, —  Эс килессе пĕлмен, патька-патша, ăна ямастăмччĕ те.

— Хăçан таврăнать?

— Паян таврăнмалла, анчах тем, курăнмарĕç-ха.

— Чылайранпа курман ăна. Чăннипе калатăп, тунсăхласах çитрĕм. Лайăх çын вăл. Пĕчĕк Упа пире иксĕмĕре пĕр пурнăç йĕвенĕпе çыхрĕ. Илтнĕ-и эсĕ, леш, Атăл урлă каçнă кунхине çуралнă ача пирки калатăп. Эпĕ — унăн аталăхĕ.

— Илтнĕ, пĕлетĕп, — хуравларĕ Укаслу.

Тапăрта пысăк хускану пуçланчĕ. Хăпартланса, патька-патшана чăвашсем пысăк чыс тăвас терĕç: хăйсен вăййинче вут-ташши ташласа.

Чăн малтанах пысăк кăвайт чĕртсе ячĕç.

Кăвайт çине пăрахнă çапăсем çатăртатса кăна çунаççĕ. Çулăм пĕлĕте çĕкленет. Хĕрĕвĕпех пĕçертсе илекен кăвар куçа çиет.

Чăваш маттур ташăçисем кăвайт тавра пуçтарăнчĕç. Мала шăпăрçăсемпе кавалçăсем тухрĕç.

Часах уй-хир тăрăх пĕр кĕвĕллĕ çинçе сасă — шăпăр кĕвви — янăраса кайрĕ.

Йĕкĕтсем ташла-ташла вут тавра çаврăна пуçларĕç. Унтан, йĕркерен тăрса, патька-патша патне пырса пуç тайрĕç те каллех вăййа тăчĕç.

Ку ĕнтĕ ташлама хисеплесе чĕнни.

Пăкачав чăвашсем мĕн хăтланнине тĕлĕнсе пăхса тăчĕ. Кăсăк, çав тери асра юлмалла тыткаларĕç вĕсем, мăнаçлă, асамлă хусканусем турĕç. Анчах мĕншĕн кăвайт чĕртрĕç-ха, мĕншĕн ун тавра çаврăнаççĕ-ха? Куна Пăкачав ăнланаймарĕ. Хăй патне çапла пыра-пыра пуç тайни пушшех те тĕлĕнтерчĕ ăна. Юрать, çывăхра Укаслу пулчĕ.

— Ташлама чĕнеççĕ, — ăнлантарса пачĕ вăл. — Вут-ташши пуçлама чĕнеççĕ.

Пăкачав ним вут-ташшине те пĕлместĕп, тесе, хулпуççисене сиктеркелерĕ. Укаслу вăл калас тенине ăнланчĕ те ташлакансене кун çинчен каларĕ.

Пурте тĕлĕнсе кайрĕç.

Тĕрĕссипе, кунта ним тĕлĕнмелли те çукчĕ те-ха. Мĕншĕн тесен патька-патша чăваш мар, чăваш йăли-йĕркине ăçтан пĕлсе çитертĕр ĕнтĕ вăл! Анчах чăвашсемшĕн ку вăхăтра патька-патша ют марччĕ çав. Вĕсем ăна хăйсен çынни пек курнă, çавăнпа вăл чăваш ташшине пĕлмест тесе, шухăшлама та пултарайман. Çавăнпа тĕлĕнчĕç вĕсем.

Кăштах шухăшласа-тĕлĕнсе, пуçĕсене хыçкаласа тăнă хыççăн ташлакансем хăйсен хушшинчен пĕр çынна, патька-патша пекрех сухаллăскере, суйласа илчĕç те, ăна мала кăларса тăратрĕç.

Ку хисеплĕ хăнашăн ташлаканни пулать ĕнтĕ. Çавăнпа вăл ун сăнлăрах пулмалла та.

Ташă йăли-йĕрки çĕнĕрен пуçланчĕ.

Пурте тепĕр хут çак хăйсем суйласа илнĕ çын умĕнчен пуç тайса иртрĕç, унтан хуллен шухăша кайса, юрласа ячĕç.

Суйласа илнĕ ташăç сасартăк кăлтăрмач пек пĕр вырăнта çаврăна пуçларĕ. Çаврăннă май вăл аттине хывса пăрахрĕ. Вара, çара уранах, вут урлă сике-сике каçа пуçларĕ. Çулăм ун урине те, кĕпи-тумтиррине те ярса илес пек... Хăрасах каймалла çав çакăн çине пăхса тăрса. Çук, çулăм хыпса, ун урине ярса иличчен тепĕр енне каçса ĕлкĕрет вăл. Уншăн ним хăрама та кирлĕ маар иккен...

Чим. Мĕн ку? Акă иккен чи тĕлĕнтермелли! Çара уран ташăç ялт! сикрĕ те... кăвар варрине, çулăм çине, ӳкрĕ. Пăкачав хăранипе ахлатса ячĕ...

Вăйă картинче тăракансем çав вăхăтра тăруках шăпланчĕç. Унтан хуллен, нимĕн шарламасăр, хĕвеле-май çаврăнса, патька-патша еннелле утрĕç. Кашни хусканăвĕ, кашни утăмĕ вĕсен темĕнле юмах-халапран тухнă сăнарсем турĕ.

Вут-ташă! Авалтан ташланă çак ташша чăвашсем. Тасалăх ташши ку. Хисеплĕ хăнана, чыслă çынна е пысăк ĕç тума каякан паттăра чăвашсем ĕлĕкренех тасалăх ташши ташлаттарнă. Урăхла каласан, усал-тĕсел çыпçăннинчен тасатнă. Пыра-киле йăла-йĕрке хăйне майлă улшăннă та. Эпир çырса кăтартнă тапхăрта ку ташша çыншăн çын та ташлама пултарнă ĕнтĕ.

...Пăкачав куçне-пуçне чаркаласа тăнă вăхăтра ун умне ташăçсем пыра-пыра пуç тайрĕç. Чи юлашкинчен патька-патша умне ун вырăнне ташлаканни, вут çине çара уран сикни, пычĕ.

Пăкачав хăй куçне хăй ĕненмерĕ:

— Епле-ха капла? — тĕлĕнчĕ вăл. — Мĕнле пиçсе кайман-ха вăл? Ара, эпĕ вăл çара уранах вут ăшне сикнине хам куртăм! — ыйтрĕ вăл аптăранă енне Укаслуран.

Хĕр пуçне енчен-енне сулчĕ:

— Паян калама юрамасть кун çинчен, патька-патша.

— Мĕншĕн? — Пушшех те тĕлĕнчĕ Пăкачав.

— Пысăк çылăх пулать. Ăнăçу пăрахса тарать.

— Хăçан калама юрать вара?

— Пĕртен-пĕр кун калама юрать.

— Мĕнле кун вара вăл?

— Вăл-и? Астуса юлнă-и, патька-патша, çуркунне пĕр кун пулать, чи малтан аслати авăтать. Çав кунхине пĕрремĕш аслати сассине илтсессĕнех çак ташă вăрттăнлăхне пĕлес текен çыннăн сиккелеме пуçламалла, «чир-чир кайтăр! чир-чир кайтăр!» тесе кăшкăрмалла. Вара, çав аслати хыççăн, вăрттăнлăха ăна пĕлтерме те юрать, — хыпарларĕ хĕр.

Пăкачав кулса ячĕ:

— Апла пулсан, асту, — терĕ. — Тепĕр çуркунне каласа кăтартăн! Манса каймăн-и? Асту, ан ман.

— Юрĕ, — килĕшрĕ хĕр, — каласа кăтартăп, патька-патша. Сан ăна пĕлмеллех. Ăна пĕлсессĕн эсĕ тата телейлĕрех, ăнăçулăрах пулан.

Çав вăхăтра ташă йăлтах пĕтрĕ ĕнтĕ. Ташлакансем тĕрлĕ еннелле сапаланса кайрĕç.



Укаслу патька-патшана тата ун сыхчине Гаврилăна ăсатса яма шухăшларĕ.

Виççĕшĕ вĕсем чăвашсен тапăрĕнчен тухрĕç те аслă уй варринелле кайрĕç.

Укаслу сасартăк Сюльдяшов çинчен аса илчĕ.

— Патька-патша, — терĕ вăл, — Улатăр вăйпучĕ пулнă çын килсе çитнĕ тет-и?

— Сюльдяшов-и? — ыйтрĕ Пăкачав. Унтан Укаслу унпа килĕшсе пуç сĕлтнине курчĕ те çирĕплетсе каларĕ: — Килсе çитрĕ.

— Патька-патша, сутăнчăк вăл Сюльдяшов. Пуçне касас пулать унăнне.

— Çук, Укаслу-полковникĕм. Сюльдяшов сутăнчăк мар. Апла-капла шухăшлакалани пулнă пуль-ха унăн, чăн ĕнтĕ. Анчах хăй государьне сутман вăл. Сан çарна кĕтсе илнĕ чухне вăл, чăнах та, йăнăш тунă. Ăна хăй те йышăнать. Шанмарăм эпĕ, ахальтен хурах пусса çӳрекенсем пуль, терĕм, тет.

Укаслу тарăхса кайрĕ:

— Пĕрре те шанас килмест ман вăл çынна.

— Çапах та ман сире иксĕре килĕштерес килет. Сан çыннусем ăна кирлĕ чухне аванах ăс вĕрентнĕ, ӳлĕм вăл, паллах, тавçăруллăрах пулĕ ĕнтĕ.

— Вĕлерсех хăвармалла пулнă иккен ăна.

— Аплах юрамасть, Укаслу-полковникĕм, эсĕ капла калаçни мана пĕрре те килĕшмест. Ман çынсем капла пĕр-пĕринпе хирĕçсе пурăнма тытăнсан вара пурнăçа йĕркелеме пулмасть. Сирĕн иксĕрĕн килĕшес пулать. Пирĕн кашни хамăр майлă çынна хисеплемелле, хавхалантарма пĕлес пулать.

Укаслу хирĕç чĕнмерĕ. Патька-патша сăмахĕпе килĕшсех çитменнине пĕлтерсе, тутине çыртрĕ.

— Ак, çитес кунсенчех килĕштерĕп эпĕ сире, — сăмахне тăсрĕ Пăкачав. — Килĕштерĕп. Пĕр-пĕринпе калаçăр та аванах ăнланăр...

«Çăханпа кăйкăр епле пĕр-пĕрне ăнланни пур?» — шухăшларĕ хăй ăшĕнче хĕр. Çапах та текех патька-патшана хирĕçлеме хăяймарĕ. Кĕскен çеç каларĕ:

— Кайран ӳкĕнмелле ан пултăрччĕ тетĕп, патька-патша.

— Килес кун çутине никам та пĕлмест. Апла тесен, пурăнма та хăрамалла. Çук, кирлĕ-кирлĕ мара шухăшлар мар, — сассине хытарарах каларĕ Пăкачав. Хăй çав вăхăтрах, тарăн шухăша путрĕ: «Эх, мĕн тери йывăр иккен вăл халăх кĕтнĕ патша пуласси. Тем çинчен те шухăшламалла, теме те курмалла. Хирĕçес текеннисене килĕштермелле, улталас текеннисене тăрă шыв çине кăлармалла, тăшмансене тавăрма та пĕлмелле... Эх, йывăр, йывăр халăх кĕтнĕ патша пуласси. Кашнин кăмăлне килĕштерме тăрăшмалла...»

Вĕсем виççĕшĕ пĕрле пĕр пĕчĕк çырма хĕррине анчĕç. Пăкачав малтаччĕ. Сасартăк вăл шывалла ӳкнĕ ватă йывăçа курчĕ.

Йывăçăн тымарĕсем тăлпăнса тухнă, анчах ăна юхтарса кайма халлĕхе шыв вăй çитереймен курăнать.

«Кăшт вăйлăрах çумăр кăна çума пуçлатăр, шыв тулать те йывăçа юхтарса каять, — шухăшларĕ Пăкачав. — Ман пурнăçа сăнласа пани мар-и çакă?»

Вăл та хальхаççăнрех çак йывăç пек ĕнте. Чи çывăх тусĕсем, кĕрешӳ пуçланă кунтанах унпа юнашар пынисем, хура çĕре кĕчĕç, шанчăклă та паттăр хусахсенчен чылайăшĕ кĕрешӳре пуçне хучĕç. Хресченсенчен пухнă çара салтаксен çирĕп йĕркине хирĕç тăма йывăр. Паттăр пушкăрт йĕкĕчĕсем те çук халĕ. Чăн ĕнтĕ, ун вырăнне халь ун çарĕнче чăвашсем, çармăссем, ирçесем, тутарсем йышшăн. «Анчах та ĕçĕ кунта мар-ха, ĕçĕ манăн çарпуçĕсем мĕнлинче, — терĕ хăйне хăй Пăкачав. — Çар-пуçĕсем мĕнле! Хăшĕ чи шанчăкли, хăшĕ шанчăксăртараххи — ăçтан пĕлмелле çакна. Акă, çак хĕр-полковник Сюльдяшов пирки сутăнчăк, тет. Чăнах та сутăнчăк-ши вара вăл? Тен, Укаслу йăнăшать пуль? Çамрăк-ха вăл, хĕрӳ, ăна-кăна ăнлансах та пĕтереймест. Çитменнине тата, мĕн тесен те хĕрупраç. Турти кĕскерех, çиллине хăваласах çӳрет. Ваттисем: çиленсе çиларман лартаймăн, теççĕ. Çук, пирĕн ĕçре çилле хăваласа çӳренипе май килмест... Чим, хăй вара, Укаслу? Ку шанчăклă çарпуçĕ-ха. Ăна шанатăп эпĕ. Вăл сутас çук мана. Унăн йĕкĕчĕсем те сутас çук мана. Шанчăклăскерсем. Епле хисеп туса чысларĕç мана!» Шухăшĕ вĕçленнĕ пек пулчĕ Пăкачавăн. Анчах шывалла ӳкнĕ ватă йывăçа тепре курчĕ те вăл каллех шухăша кăйрĕ.

«Шыв — истори çулĕ, — терĕ вăл хăйне. — Вăл ăçталла илсе каяс тет, çавăнталла илсе кайĕ те çав ĕнтĕ. Унăн вăйне хирĕç тăмалăх хал çук пулĕ халĕ манăн, государь-император текен Пăкачав Емельккин, — шухăшларĕ вăл. — Хум çапать те йывăçа йăлтах хăй айне тăвать. Çил вĕре пуçлать те хумсен шучĕ ӳссех, ӳссех каять... Анчах чим, эпĕ çарпуçĕсем пирки шухăшланăччĕ. Çапла. Кама шанмалла, кама пит шансах пĕтермелле мар? Пĕтĕм çарăн аслă утаманĕ Андрей Овчинникова шанмалла-и? Шанчăклă пек-çке. Чумаков полковник те, Алюнов полковник те шанчăклă пек. Иван Творогов генерал-полковник хăшпĕр чухне, тем, пит килĕшсех каймасть пек те... Çук, çук, сутăнчăк мар вăл... Çапах та малалла куçпа çивĕчрех пăхмалла пуль, ăна-кăна асăрхама тăрăшмалла пуль...»

Хĕвел ниепле те ушкăн-ушкăн хура-хăмăр пĕлĕтсен тыткăнĕнчен тасалсах пĕтеймест. Пĕр ушкăнне хăваласа ярать те йăлтăр-р! çиçсе илет. Çав хушăрах хайхискерĕ тепĕр ушкăн пĕлĕтсем хупласа хураççĕ, хĕвел вара вĕсен тыткăнĕнчен тухас тесе çапăçма тытăнать.

Тарăн шухăша, йывăр шухăша кайрĕ Пăкачав.

Укаслу ун хыçĕнчеччĕ. Патька-патшана йывăр шухăша янă ватă йывăçа вăл та асăрхарĕ. Анчах урăхларах курчĕ. Йывăçпа уи хушшинче патька-патшаччĕ. Пăкачавăн кĕрнеклĕ те патвар кĕлетки ăна йăлт курса пĕтерме памарĕ, çавăнпа вăл шыври ӳкерчĕке урăхла, хăй пекрех ăнланчĕ.

«Çырманалла тайăлса ӳкекен ватă йывăç асамçă пекех маншăн, — терĕ хĕр-полковник. — Тымарĕсем тарăн унăн. Тымăрĕсем тарăнни тытса тăрать ăна. Антив, шыв кирек мĕнле урса кайса шавлатăр, антив, шыв ăна тулатăр — йывăç çаплах ӳсет...»

Вĕсем малалла кайрĕç, калаçмасăр, чĕнмесĕр, тарăн шухăша путса.

— Итле ман сăмаха, — терĕ патька-патша. — Итле, Укаслу! Темшĕн манăн çак сăмахсене калас килет. Йывăр пултăр, алла усмалла мар. Ирĕк тупăнмаллах çак çĕр çинче. Ĕненетĕн-и çакна? Ĕнен! Ирĕк тупăнмаллах, телей тупăнмаллах...

Хĕр ăна хирĕç нимĕн те чĕнмерĕ. Сасартăк вăл аллине çӳлелле çĕклерĕ те, тӳпенелле кăтартса, патька-патшана çапла каларĕ:

— Пăх-ха!

Пăкачав пуçне çĕклерĕ.

Хĕвеле пĕлĕтсем хупăрласа илнĕ. Пĕрин хыççăн тепри ун çине кĕреççĕ, тĕссĕр чăптипе витеççĕ. Кайран, хĕвеле хупăрласа илсен, вырăнтан та хускаласшăн мар пек. Чăнах та хĕвел темиçе саманта йăлтах хупланчĕ. Анчах нумайлăха мар иккен. Унăн шĕл-кăвар урисем пĕлĕте шăтарса тухрĕç те тĕнче урати çине пусрĕç.

— Чăнах та тĕлĕнмелле, — терĕ Пăкачав. — Ман сăмах чăн тенĕ пекех ку ӳкерчĕк, Укаслу. Куртăн-и, Укаслу? Ирĕк те, телей те çавăн пекех. Ан тив, вĕсене вăхăтлăха хура пĕлĕтсем хупласа хуччăр. Çапах хăçан та пулсан хура пĕлĕтсем тасалаççех...

Тек нимĕнех те калаçмарĕç вĕсем, сывпуллашрĕç. Патька-патша хăйне кĕтсе тăракан хусахсем патне васкарĕ.

Ку кунсенче вăл çӳле-çӳле вĕçме çĕкленнĕ кăйкăр пекчĕ. Кăйкăрăн çунаттисем тăруках тытăнчăкне çухатнă, анчах кайăк ӳкмест-ха. Çунатне сарнă та тӳпере ярăнать...

Хăй тапăрне таврăннă май Укаслу тухăçалла каякан пысăк обоз курчĕ. Васкамасăр, никамран пытанмасăр пилĕк лавпа каяççĕ.

«Мĕнле çынсем пулчĕç-ха кусем? — тĕлĕнсе шухăшларĕ хĕр-полковник. — Ăçта каяççĕ?»

Темĕскер, пĕрре пăхсах, килĕшмерĕç ăна çак лавсем.

Тăр кăнтăрлах каяççĕ-ха. Халăх куç умĕнчех пек. Çапах та, тем, шанчăклă çынсем пек мар лав тытса пыраканĕсем те, вĕсене сыхлаканĕсем те. Патька-патша тăракан çĕртен пăрăнса иртеççĕ.

Çав хушăра Укаслу патне ун çыннисем çитрĕç. Хĕр-полковник утне те илсе пычĕç. Укаслу утне арçын пек сиксе утланчĕ те лавсем патнелле вĕçтерчĕ. Утаманне хураллакан чăвашсем те унран юлмарĕç.

Лав тытса пыраканĕсем те, хуралçисем те — хусахсем. 

— Ăçталла çул тытатăр? Мĕн лавĕсем кусем? — ыйтрĕ Укаслу. 

— Творогов генерал-поручик обозĕ, — хуравларĕ лавсене хураллакан вăрăм мăйлă хĕрлĕ питлĕ пĕр хусахĕ.

— Инçете каятăр-и вара?

— Ейĕк тăрăхне.

Çапла хуравларĕ те хусах, утне нухайкипе çапса, малалла вĕçтерчĕ..

Лавсем çинче мĕн пуррине курма çук. Чăптапа хупланă.

«Хамăрăннисемех», — шухăшларĕ те Укаслу утне каялла, хăн тапăрнелле кайма, хускатрĕ.

Ун çумĕпе юлашки лав иртсе пыратчĕ. Чăпти вĕçĕ кăштах сирĕлнĕ. Лав çинче — пуян тумтир, ача-пăча пушмакĕсемпе хĕрарăм аттисем.

«Тупнă та турттарса каймалли, — тĕлĕнчĕ Укаслу. — Творогова ку мĕне кирлĕ-ши вара?»

— Вăрланă япаласем, — терĕ Укаслу çумне пырса тăнă ватă чăваш. — Хусахсен хăшпĕр утаманĕсем çаратса тултарнă япаласене килне ăсатаççĕ тени тĕрĕсех иккен.

— Ан пакăлтат кирлĕ мара! — вăрçса тăкрĕ ăна Укаслу. Çапах та, тапăра таврăнсан, Укаслу чăтаймарĕ, хăй мĕн курнине Тимофей-хусаха каласа кăтартрĕ.

— Ун пек калаçнине эп те илтнĕ-ха, — терĕ ватă хусах. — Творогов иртĕхет тесе тахçанах сăмахлаççĕ. Анчах тытман — вăрă мар. Эх, çав лавсене хуса çитмелле те!

— Апла юрамасть пуль, — иккĕленчĕ Укаслу. — Ара, вĕсене патька-патша хушнипе Ейĕк тăрăхне янă пулсан... Хушман ĕçе хутшăнни пулмĕ-и ку?..

Капла каланине илтсен, Тимофей-хусах та шухăша кайрĕ.

— Тен, чăнах та апла та пулĕ. Çапах та, май тупăнсан, кун пирки государьпе калаçса пăхăп-ха. Творогов Ейĕк тăрăхне мĕнле обоз янине те пĕлĕп. Тĕрĕссипе каласан алли кукăрри паллă-ха. Хăшпĕрисем ăна пĕлеççĕ. Ватă чăваш калани тĕрĕсе килет пулсан — пуçне çухатать Творогов. Çынна кура — хисепĕ: таса чун-чĕреллине - тилĕ тăлăпĕ, вăрлама-çаратма юратакана — мăйçыххи-пăяв... Хусан патĕнче темиçе утаманпа полковник халăха çаратнăшăн пуçсăр юлнăччĕ-ха. Твороговпа та çав япала сиксе ан тухтăр. Ыранах калаçма тăрăшăп-ха государьпе.



Анчах Тимофей-хусах Пăкачавпа калаçма ĕлкĕреймерĕ. Хăрушă ĕç пулни чăрмантарчĕ ăна...

  

  
   Этем ятне илессишĕн
   

    
  
   Этем ятне илессишĕн


   Атăл енне çул пăхма кайнă çарçыннисем каç пулнă тĕле таврăнмарĕç. Вĕсем пĕр-пĕр ялта çĕр каçма чарăннă пуль, шутларĕ Укаслу. Вăл хăй çыннисене ирхине кĕтсе илессе шанчĕ...

Ир пулчĕ. Хĕвел хăпарчĕ.

Анчах инçе çула кайнисем таврăнмарĕç.

— Инкек тĕлне пулмарĕç пуль те? — пăлханма тытăнчĕ Атлай.

— Ан лăпăртат! — тарăхса каларĕ ăна Укаслу.

— Çапах та шырама каймалла мар-ши? — сĕнчĕ Аçтăрхан.

— Кăнтăрлаччен кĕтер-ха, — терĕ Укаслу. — Эпĕ патька-патша тапăрне каятăп. Канаш пулать. Таврăннă çĕре те килеймесен вара вĕсен йĕрĕпе каятпăр...



Шăп та лăп çав хушăра кунтан вунпилĕк çухрăмра салтаксем тыткăна лекнĕ тăватă пăлхавçа хайсен пуçлăхĕ патне тĕпчесе пĕлме илсе пынă. Тыткăнрисенчен пĕри — Асмантей, тепри — хăшместĕр, виççĕмĕшĕ — ирçе çынни, тăваттăмĕшĕ — Укаслу çарне Саранск патĕнче пырса кĕнĕ вырăс хресченĕ.

Епле пулса тухрĕ-ха ку? Патька-патшан шанчăклă нукерĕсем епле майпа тискер тăшман аллине йĕпе чăх пекех çакланчĕç-ха?

Кĕтмен япала, инкек пулса тухрĕ темелле. Çирĕм çынпа вĕсене Атăл енчи çулсене пăхма, тăшман килнипе килменнине тĕпчесе пĕлме янăччĕ. Малтанласа чиперех çӳрерĕç вĕсем. Темиçе яла та кĕчĕç. Ниçта та майра-патша салтакĕсене курнине калани пулмарĕ. Çакă патька-патша нукерĕсене лăплантарчĕ пулас, вĕсем тимлĕхе йăлтах манса вăрмана кĕчĕç...

Çакăнта вара экеметленсе ларнă тăшман аллине çакланчĕç.

Майра-патша салтакĕсем вĕсем çине тĕрлĕ енчен ним систермесĕр сиксе тухрĕç те пĕр пемесĕр-мĕн тумасăр хупăрласа илчĕç. Салтаксем нумайăнччĕ. Патька-патша çыннисем хĕçĕсене те туртса кăларма ĕлкĕреймерĕç, вĕсенчен чылайăшне касса пăрахрĕç... Тăваттăшĕ вара, хĕçĕн тӳнтер енĕпе çапнипе тăнран кайса çĕре ӳкнĕскерсем, тыткăна лекрĕç...

Халĕ, акă, тыткăна лекнисене вунă салтак офицер патне илсе каяççĕ.

Салтаксем пурте çирĕп хул-çурăмлă, çамрăк, хĕп-хĕрлĕ питлĕ.

Тыткăнрисем — юнланса пĕтнĕ пит-куçлă, вĕсен кĕпи-тумтирĕ те çурăк.

Салтаксем тыткăнрисене ял витĕр илсе тухрĕç те сăрт çинче, сад ăшĕнче вырнаçнă улпут çуртнелле хуса кайрĕç.

Тусĕсемпе пĕрле утнă май Асмантей хăй епле тыткăна лекнине аса илме тăрăшрĕ. Эх, мĕншĕн чăн-чăн кĕрешӳçĕ пек çапăçура пуçне хумалла пулмарĕ-ха унăн?.. Ара, вăл хĕçне те туртса кăларма ĕлкĕрнĕччĕ-çке!.. Хăй умĕнчи тăсланкă салтака касса пăрахса çул уçас тенĕччĕ вăл. Çав вăхăтра ăна хыçалтан хĕçĕн тӳнтер енĕпе пуçĕнчен шаплаттарчĕç.

— Эпĕ айăплă, — пăшăлтатса пычĕ хăшместĕр. — Нимĕнле те хама хам каçарма пултараймастăп. Килес ламсен асĕнче юлма тивĕçлĕ мар эпĕ... Мĕншĕн темиçе çынна йĕртаул пулма кăларса ямарăм-ха? Вăрманта кĕтмен инкек пулма пултарасса пĕлмелле-çке-ха манăн? Вăрман çынни-çке-ха эпĕ!

— Ан ӳпкелеш! — хăрăлтатса каларĕ ăна вырăс. — Эсĕ çеç мар, эпир пурте айăплă... Çынсем пек çапăçура пуçа хума ăс çитерейменнишĕн те пулин.

Унăн сылтăм алли çакса янă пушă михĕ пек лăпăстатса пырать. Хул шăммине çапса хуçнă пулас. Мĕскĕн, кĕпи çĕтĕкĕпе те пулин çыхма ĕлкĕреймен ăна.

Ирçе нимĕн чĕнмесĕр, вĕсенчен юлас мар тесе, аран-аран пычĕ. Унăн икĕ уринчен те юн сăрхăнать, çĕлен йĕрĕ пек хура çĕр çине авкаланса юлать.



Улпут çурчĕ кермен пек пысăк пулчĕ. Лашанни пек пит-куçлă, йăйăхлă офицер, тыткăнрисем çине пăхса, мăшкăлланăн кулса ячĕ.

— Ну тупăннă та паттăрсем... нивушлĕ Емелькке Пăкачав çак çапкаланчăксемпе Мускавах илме шутланă? — терĕ вăл. Унтан хайхи тыткăнрисен умĕпе унталла-кунталла темиçе хутчен утса иртрĕ те мĕнпур вăйĕпе сасартăк кăшкăрса ячĕ: — Чĕркуççи çине, тарçăсем!

Тыткăнрисенчен пĕри те вырăнĕнчен те сикмерĕ. Ав епле эсир! — тĕлĕннĕ пек пулчĕ офицер. — Чĕркуçленес теместĕр иккен-ха. — Ăсран тайăлнă çын пек, хăрăлтатнăн, кулса илчĕ. — Юрĕ эппин. Ну халĕ чăтăр. Аплах тертлентерес теменччĕ... Итлеменнисене юратмастăп эпĕ. Çак тĕнчене çуратнăшăн аннĕрсене ылханма тытăнăр...

Вăл тыткăнрисен умĕпе каллех темиçе хут каллĕ-маллĕ кускаласа иртрĕ.

— Юлашки хут калатăп: чĕркуççи çине, чурасем! — çухăрса ячĕ хайхискер. — Çулăр хăвăрăн тасамар чĕлхĕрпе ман атта! Вара лештĕнчене этем пек ăсанăр...

Тыткăнрисем вырăнтан сикмерĕç.

Офицер аллине çĕклерĕ, сылтăмра тăракан тыткăнрине тăнлавĕнчен кĕрĕслеттерчĕ. Ку хĕшместĕр пулчĕ. Вăл, касса янă улмуççи пек, урайне лаплатса ӳкрĕ.

— Халсăр ку старик, — аллине сулчĕ офицер. — Ури çинче тăраймасть те... Пирĕнпе çапăçма шутланă тата... Илсе кайăр кунтан! Куç ан куртăр!

Çывăхра тăракан салтаксем тăнне çухатнă хĕшместĕре ик уринчен ярса тытрĕç те юнашар пӳлĕме сĕтĕрсе тухрĕç.

— Ну, халь сирĕнпе сăмах вĕçлер! — патька-патшан тыткăна лекнĕ ытти нукерĕсем патне пычĕ офицер. — Эсĕ, — ирçене сăмсинчен пӳрнепе тĕкрĕ вăл, — мĕн ыйтнине хуравла. Атту уруна çеç мар, аллуна та çапса ватăп...

Офицер лайăхрах пуçлас тенĕ пек, ирçе тавра утса çаврăнчĕ.

— Тĕп пăлхавçă Емелькка Пугачев хăй ăçта тăрать? 

Ирçе нимĕн те чĕнмерĕ. Вăл çĕрелле пăхнă та вырăнĕнчен те хускалмасть. Унăн икĕ уринчен те урайне вĕçĕмсĕр юн тумлать...

— Кала! — çухăрса ячĕ офицер. — Кала, ăçта Пăкачав? Уç çăварна, ылханчăк чура!

— Эп чура мар! Эп — ирĕклĕ çарçынни! — сăмахĕсене тата-тата хирĕç хуравларĕ ирçе. — Ман аслаттейсем мăрса пулнă. Вĕсем шăп та лăп сан евĕр йăх-яха, пурнăç каяшне питрен мар, кутĕнчен тапа-тапа сирпĕтнĕ!

Вăл, текех калаçмастăп, санран йĕрĕнетĕп тенĕн, хăй патне пырса тăнă офицера питĕнчен лачлаттарса сурчĕ. Аллисене хыçалалла туртса çыхнă, атту вăл офицер çине сиксе ларса пăвса пăрахма та пултаратчĕ пуль...

— А-а-а! — çухăрса ячĕ офицер. — Ылхан юлашки!

Вăл темиçе утăм каялла чакрĕ те хĕçне йĕннинчен туртса кăларчĕ... Хĕç вшиклетни илтĕнчĕ... Мăйĕ тĕлĕнчен яшлаттарса каснă çутă куçлă ирçе çамрăкĕн пуçĕ çĕре лаплатса ӳкрĕ. Ун хыççăн ӳчĕ йывăррăн тĕшĕрĕлсе анчĕ.

Салтаксем çавăнтах ирçе утне тепĕр пӳлĕме сĕтĕрсе тухрĕç. Вĕсенчен пĕри касса пăрахнă пуçне те илсе тухас тесе çӳçĕнчен ярса тытрĕ.

— Ан тив! Вырттăр кунта! — хушрĕ офицер. Юнланса пĕтнĕ ирçе çамрăкĕн пуçĕ урайĕнчех юлчĕ. Офицер ăна атăллă урипе тапса сирпĕтрĕ те тыткăнри вырăс патне пычĕ.

— Халь сан черет, анчăк юлашки! — чашкăрса илчĕ вăл.

— Эпĕ мар, эс хăв анчăк юлашки, — кăшкăрчĕ вырăс хресченĕ.

— Ах, выльăх, эс апла-и-ха!

Офицер тыткăнри вырăса урса кайса хĕнеме тытăнчĕ. Лешĕ хăйне темле çапсассăн та вырăнĕнчен хускалмарĕ, урайне ӳкес мар тесе кăна тăрăшрĕ. Унăн кăн-кăвак куçĕнче курайманлăх вучĕ çунчĕ. Ах, аллисене çыхман пулсассăн... Пĕрре çапса нимĕр тумалла та çав çак офицертан...

Асмантейĕн юлташне пулăшма ыткăнас килчĕ. Анчах мĕн тăвайтăр-ха ĕнтĕ вăл? Унăнне те аллине хыçала туртса çыхнă, хускатма та çук... Çитменнине тата унăн пĕтĕм ӳт-пӳне темĕнле курăнман тимĕрпе пăталанă пек туйăнчĕ. Шăмшакĕ хытса ларчĕ. Пуçĕ кăна ирĕкре пек. Пуçĕнче тем тĕрлĕ шухăш çаврăнчĕ: «Кашни этем — хăйне евĕр тĕнче. Кашни этем — тĕнче илемĕ. Вăл ирĕклĕ, вăйлă, тăнлă пуласшăн... — Ăçтан кăна тухрĕ пуль çакăн пек шухăш. — Кашни этем пуринпе те тан çуралать. Кашни этемĕн пуласлăхĕ — вĕçĕ-хĕррисĕр. Унăн куçĕ тем те курма, тем те илтме пултарать... Вăл çут тĕнчене телей тĕнчи пек курать, унăн кашни илемĕшĕн савăнать, утăм хыççăн утăм туса çĕнĕ ĕмĕтпе пурăнма тытăнать... Вăл пуласлăхшăн савăнать... Анчах сасартăк, кĕтмен çĕртен унăн пурнăç сулĕ çине çак офицер пек тĕнче ылханчăкĕ тухса тăрать те... Ăна пĕтерме тытăнать... Асмантей офицера этем тесе шутлама та пултараймарĕ... Çак офицер пек тĕнче ылханĕ этеме этем картĕнчен кăларма тытăнать, ăна... виле туса хурать... Анчах вилĕм те тĕрлĕрен пулать. Пĕрисем выльăх, çак тĕнче ылханчăкĕ — офицер калашле, анчăк юлашки пулса вилеççĕ. Теприсем — этем пулса, вĕсем вара çĕре кĕрсессĕн те этем пулма пăрахмаççĕ... Ирçе çамрăкĕ чăн-чăн этем пулса вилчĕ... Манăн та этем пулсах çĕре кĕресчĕ. Çак вырăс тусăма та этем пулсах вилме хăват сунатăп эпĕ. Хăйне этем теекен тĕнче ылханчăкĕ — офицер ăна ан çĕнтертĕрччĕ. Сăмахпа та. Хĕнесе те. Тертлентерсе те... Терт вăл вăйлисен чун-чĕрине хавшатмасть, тата вăйлăрах пулма çеç пулăшать...»

Хăйĕн тусĕ, вырăс хресченĕ чăн-чăн этем сăнне темĕнле инкек-тертре те тивĕçлĕн усрасса Асмантей чун-чĕрипе ĕненчĕ. Çав хушăра офицер хĕне-хĕне ывăнчĕ пулас.

— Ну, ик ураллă выльăх, ăнлантăн-и эпир санпа мĕнле калаçнине? — тыткăнри вырăс умĕнче чăмăрне юна-юна кăшкăрчĕ вăл.

Лешĕ хирĕç нимĕн те чĕнмерĕ.

— Ăçта Емелькка Пугачев?! — çухăрашрĕ офицер çаплах чăмăрĕпе хăмсарса.

— Саншăн Емелькка Пугачев, маншăн вăл — государь-император! — мĕнпур вăйĕпе кĕтмен çĕртен кăшкăрса ячĕ тыткăнри вырăс.

Офицер, ун сассинчен хăраса шарт! сикрĕ.

— Ах, саншăн вăл государь-император иккен! — йĕкĕлтеме тытăнчĕ вăл лăплансан. — Куратăн-и, ав, хурăн ӳсет, — чӳрече енне кăтартрĕ. — Сан хурăну. Ун тураттисенчен сулланса тăмалла пулать сан. Тепĕр темиçе кунтан санпа юнашар Емелькка Пугачев вăр-хураха çакса хуратпăр.

— Шăпа патакки вĕçĕ иккĕ, — терĕ ăна хирĕç вырăс хресченĕ. — Кам пĕлет, тен, сана манпа юнашар çакса хурĕç. Эс мана вилĕмпе ан хăрат!

— Эп хăратса мар, — килĕштерес тенĕн каларĕ офицер. — Пугачев лагерĕ ăçта? Кала, вара эпĕ сана ирĕке ярăп.

— Сутăнчăк тăваймастăн мана! — сасартăк кăшкăрса ячĕ мужик. — Пурне те хăвăнпа ан виç, хаспатин путсĕр çын!

— Апла иккен! — ним тăвайман енне каллех пулĕм тăрăх утса çӳреме тытăнчĕ офицер. Тыткăнрисем çапла нимрен те хăрамасăр хăйне хирĕç тăни ăна чăнласах та аптратма тытăнчĕ пулас. Вăл пĕрре Асмантей, тепре вырăс çине пăха-пăха илчĕ, юлашкинчен, хăйне «пӳтсĕр çын» теме хăйнă хресчен енне аллипе сулчĕ:

— Çакăр! Çав хурăнран!



Салтаксем, ахăртнех, хăйсен ĕçне лайăх пĕлеççĕ курăнать. Тепĕр темиçе минутран чӳрече умĕнчи хурăн тураттинчен вĕсем вырăс хресченне çакса та хучĕç.

Хăй те пĕлмест темĕншĕн çав самантра Асмантей Ламан паттăр çинчен калакан авалхи халапа аса илчĕ.

 Ламан — тĕнчере çук паттăр çын.

— Эсĕ пуринчен те вăйлă. Кала-ха, турă пулма пултаратăн-и, Ламан? — ыйтнă унран.

— Пултаратăп, — хуравланă паттăр. — Эпĕ унран та вăйлăрах.

— Кашкăр пулма?

— Пултаратăп.

— Халиччен курман тискер кайăк пулма? Çынсен тирне чĕрĕллех сӳме пултаратăн-и?

— Пултаратăп пулĕ, — иккĕленсе хуравланă Ламан.

— Кам пулма пултараймастăн эсĕ вара?

— Этем пулма, чăн-чăн этем пулма йывăр, — тенĕ вара Ламан.

«Çук, çук, ку офицер çеç мар, унăн юнĕçен тарçисем те, салтаксем, этем ятне илтме тивĕç мар, — шухăшларĕ Асмантей. — Эй, çӳлти Турă, вĕсем чăнах та этем мар, вĕсем — халиччен курман тискер кайăк...»

Çак офицершăн хăй чăнласах та этем мар, хуçине хирĕç тăма хăйнă чура çеç иккенне Асмантей асне илме те пултарайман...

Ку офицер пеккисемшĕн хăй хуçине хирĕç тăнă чура выльăхран та япăхрах чĕрчун...

— Ну, хăв тусу çине пăхса савăн! — терĕ ăна офицер, патнерех пырса. — Епле хитре çакса хучĕç ăна ман кăйкăрсем! Сулланать. Çил çинчи çулçă пек. — Вăл Асмантее сăнасарах пăхрĕ те хуллен ыйтрĕ: — Вырăс мар-им?

— Çук, чăваш, — çăвар та уçмастăп тесе шутланă пулсассăн та хуравларĕ Асмантей. Хăй камне калаймасăр чăтаймарĕ вăл.

— Чăваш! — терĕ тепре мăнаçлăн.

— Ютйăх! — йĕрĕннĕ пек пулчĕ офицер. — Ара, мĕншĕн сан çак вырăс катаршнăйĕсемпе пĕрле пăлхавра çӳремелле?!

— Эпир пăлхавра çӳремен! Эпир вăрçă вăрçнă!

— Вăрçă вăрçнă! — тутине пăрчĕ офицер, — Йĕпе чăхсем евĕр тытса илтĕмĕр сире. Вăрçă вăрçма ăна пĕлмелле...

— Вĕренĕпĕр-ха. Ялан капла пулмăпăр.

— Вĕренĕр... Çук, пепкеçĕм, халь тин санран вĕрекесси пулмасть... Тамăкра çеç, тен...

— Эп мар пулсан, теприсем вĕренĕç.

— Теприсенчен те пулмасть... Нимĕн те...

— Пулать! — çине тăчĕ Асмантей.

— Хуп çăварна! — çухăрса ячĕ те офицер Асмантее хăлха урлă кĕрĕслеттерчĕ. — Хуп çăварна, выльăх! Чĕркуçленсе лар вырăс дворянинĕ умĕнче! Чĕркуçлен!

— Сан умăнта чĕркуçленсе ларма тĕве мар эпĕ! — мăнаçлăн каларĕ Асмантей.

Офицер урсах кайрĕ:

— А-а-а, тĕве мар иккен. Ну, юрĕ. Тĕве те, ашак та пулатăн…



Асмантей ӳчĕ çинче пĕр чĕрĕ вырăн та çукчĕ ĕнтĕ. Салтаксем ăна тискерленсе, урса кайса, хĕнерĕç те хĕнерĕç, вăхăт-вăхăт кана-кана илчĕç, унтан каллех хĕнерĕç... Штыкпа чикрĕç, хĕçпе касрĕç... Юлашкинчен, чĕп-чĕрĕ юнлăскере, офицер патне сĕтĕрсе кайрĕç.

Хăйне епле йывăр пулсассăн та Асмантей тăнне çухатмарĕ. Салтаксем хăйне ярсассăн вăл, юлашки вăйне пухрĕ те, стена çумне тĕрĕнсе, ури çине тăчĕ. «Эпĕ шухăшлани тĕрĕсех иккен, — вĕлтлетсе иртрĕ шухăш унăн пуçĕнче. — Вĕсем этем мар, халиччен курман тискер кайăксем...»

— Пуççап! Чĕркуçленсе лар ура умне! — хушрĕ офицер. — Кала хăв тĕве иккенне!

Асмантей нимĕн те чĕнмерĕ.

— Пуççап! — çухăрашрĕ офицер. Асмантей çаплах çăварне те уçмарĕ.

- Ах, путсĕр выльăх! — çухăрашрĕ çаплах офицер. Вăл чăтаймарĕ, Асмантее тăнлавĕнчен кĕрĕслеттерчĕ.

Асмантей урайне ӳкрĕ.

— Эй, кам унта! — чĕнчĕ салтаксене офицер! — Тăвар илсе килĕр!

Салтаксенчен пĕри алă айне лекнĕ савăтпа тăвар йăтса килчĕ.

— Суранĕ çине тăвар сапăр!

Нимĕнле чĕрĕ чун чăтайми ыратни пирки мар, çав ыратнине чăтаймасăр йынăшса ярас марчнĕ тесе шухăшларĕ Асмантей хăйĕн суранĕсене тăвар чĕпĕте-чĕпĕте сапнă чухне. Тăвар унăн чĕрĕ ӳтне çирĕ, юнпа хутăшса, шыв пулса, Асмантейĕн юлашки вăйне пĕтерсе, урайне сăрхăнчĕ.

Асмантей вăхăтлăха тăнне çухатрĕ... Унтан каллех тăна кĕче. Анчах хальхинче вара ыратнине туймарĕ. Ăна каллех урапа тапрĕç, суранĕсем çине тăвар сапрĕç... Унăн халĕ нимĕн те ыратмарĕ. Этеме упракан шалти вăй пĕтĕмпех тăварлă юнпа сăрхăнса пĕтрĕ пулас. Çапах та вăл чĕрĕччĕ-ха. Пуçĕнче ăн пурччĕ. «Мĕншĕн çапла тискерленеççĕ вĕсем? — шухăшларĕ Асмантей. — Эпĕ вĕсене ним усал та туман-çке-ха? Çапман. Хĕнемен. Кӳрентермен. Вĕсене халиччен курман та. Эпĕ вĕсемпе вăрçă вăрçнă. Уççăн, хире-хирĕç тăрса. Пытанмасăр, улталамасăр. Мĕншĕн çапла тертлентереççĕ вĕсем мана? Вĕлересех теççĕ пулсан, мĕншĕн чиксе пăрахмаççĕ?»

Улăп евĕр кĕрнеклĕ хул-çурăмлă салтак пĕр витре сивĕ шыв йăтса килчĕ те çап-çара выртакан Асмантее сапрĕ.

Асмантее çăмăлрах пулса кайрĕ. Унăн ăнĕ те çуталчĕ. Вăл хăй умĕнче тăракан кашкăр сăнлă офицера курчĕ.

— Ну, кала, тĕве, те! — кăшкăрашрĕ офицер. — Кала çапла, вара чĕрĕ хăваратăп сана!

Вăл йăлтах тертленсе çитнĕ пулас: питĕнчен тар тумлать. 

— Тĕве мар эпĕ! — хăйăлтатса илчĕ Асмантей.

— Кала! — çаплах çухăрашрĕ офицер. — Кала! Тĕве эсĕ! Типсе çуннă тутине аран хускатайрĕ Асмантей.

— Э-тем э-пĕ...

Офицер хĕремесленсе кайрĕ.

— Чĕрелле çĕрĕ чикĕр! Çакăр! — кăшкăрса ячĕ вăл сасартăк урайĕнче выртакан Асмантее мĕнпур вăйĕпе тапса. — Куç ан куртăр ăна!

Салтаксем Асмантей патне ыткăнчĕç. — Çук! — сасартăк чарчĕ вĕсене офицер. — Пуртăпа! Касăр! Ваклăр!



Сулахай аллине пуртă пырса çапнине Асмантей туймарĕ те темелле, вăл йăлтах халтан кайнăччĕ, мĕн пулса иртнине ăнланми те пулнăччĕ. Çапах вилменччĕ-ха вăл. Пуçĕнче юлашки шухăш тĕвĕленме ĕлкĕрчĕ: «Ман ывăл пур, Упа. Эх, ашшĕсĕр юлать иккен вăл... Çапах та сĕм тăлăхах мар. Аталăхĕ пур унăн. Патька-патша. Вăл ăна пĕтме памĕ. Шанатăп... Ман ывăл ӳссе çын пулать. Вара, ӳссе çитсен, ашшĕне вĕлерекенсене тавăрĕ вăл...»

Тăна кĕнĕ хăшместĕре çавăтса кĕнĕ чухне офицер тенкел çинче ларатчĕ. Çын вĕлере-вĕлере ура çинче тăрайми пулнă вăл.

— Кур, путсĕр йытă, хăвăн тусусем ăçтине! — ывăннăн каларĕ офицер. — Çакăн çине пăхса савăн! — касса вакланă Асмантей çине аллине тăсса кăтартрĕ. — Тепри, ав, хурăнран çакăннă! — Чӳрече енне пăхрĕ. — Виççĕмĕшĕн ӳтне йытăсене пăрахса панă...

Офицер сасси вăйсăрланнăçемĕн вăйсăрланса пычĕ.

— Сана ирĕке яратăп эпĕ, — чашкăрчĕ вăл юлашки вăйне пухса. — Сан пек ватсупнă кирлĕ мар пире. Ăнлантăн-и? Кай, кала: пурне те çакăн пек вилĕм кĕтет сан тусусене!

Хăшместĕр нимĕн те чĕнмерĕ.

— Ирĕке яратăп сана, — терĕ каллех офицер, урма тытăнса. — Анчах ним паллисĕр мар! Эй! — чĕнчĕ салтаксене. — Сăмси çуначĕсене туртса татăр! Вара... кăларса ывăтăр! Кайтăр тусĕсем патне!..

  

  
   Кашни çыннăн вилĕмĕ — пĕрре...
   

    
  
   Кашни çыннăн вилĕмĕ — пĕрре...


   Хура вăрман хыçне вут хуракан 

Пĕлмен-шим сар хăмăш пуррине? 

Пире çуратакан атте-анне 

Пĕлмен-шим самана йывăррине?

Эмине юрринчен.



Хăшместĕре паллама та çукчĕ. Тапăра вăл юн юхтарса, хырăмпа шуса çитрĕ. Пичĕ-куçĕ юнпа та пыльчăкпа вараланнă. Сăмси çук, ăна касса, тăпăлтарса илнĕ. Çамки çинче, тимĕрпе хĕртсе, юнлă хĕрес тунă.

Хăйне хупăрласа илнĕ çынсене тĕрте-тĕрте, мĕнпур юлнă вăйне пухса, ури çине тăчĕ те вăл урса кайнăн кăшкăрашма тытăнчĕ: 

— Хĕç парăр мана! Хĕç!.. Тавăрмалла манăн! Пуриншĕн те тавăрмалла!

Ăна лăплантарма, мĕн пулса иртнине ыйтса пĕлме тăрăшрĕç. Анчах вăл нимĕн те каласа пама пултараймарĕ, кăшкăрашрĕ çеç:

— Ман вĕсене тавăрмалла!

Укаслăва та, Ишмука та, Атлая та, Тимофей-хусаха та палламарĕ вăл.

— Утсем çине! — юн сура-сура чĕнчĕ. — Ман хыççăн! Утсем çине!

Юлашкинчен хайхи сасартăках лăпланчĕ, тайăлса кайрĕ те хăй çумĕнчи Ишмукпа Атлай алли çине ӳкрĕ. Унăн паллама та çук улшăннă пичĕ çине икĕ тумлам куççулĕ кусса анчĕ.

— Ярăр, — терĕ хăйне тытса тăракансене, унтан çĕр çине ларчĕ те мĕн пулса иртнине каласа пама тытăнчĕ...



Хăшместĕр сăмахне итлесе пĕтернĕ хыççăн тепĕр самантран пĕтĕм çар ут çинчеччĕ.

Мĕн тумаллине никам та çур сăмахпа та каламарĕ. Çапах та пурте çав салтаксене часрах хуса çитес те тавăрас терĕç. Хăшместĕре тапăра хăварасшăнччĕ, анчах вăл юлма килĕшмерĕ, çур витре ытла сивĕ шыв ĕçрĕ те хăй патне çавăтса пынă ута утланчĕ... Юлташĕсем ăна çавăнтах питне çума пулăшрĕç, унтан суранĕсене çыхса ячĕç...

Салтаксене епле те пулин хуса çитес тесе, пĕр канми, çил пек, малалла та малалла васкатрĕ Укаслу хăй çарне:

— Акă вăл! — кăшкăрса ячĕ хăшместĕр сăрт урлă каçсан куç умне тухнă ял çине кăтартса. — Пире улпут çуртĕнче тертлентернĕччĕ!

Вăл утне çиçĕм пек малалла васкатрĕ.

Виççĕр çынлă çар улпут именнине тĕпĕртеттерсе пырса кĕчĕ... Анчах кунта никам та çукчĕ. Пур çĕрте те пуш-пушах. Салтаксем те, асаплантарса вĕлернĕ патька-патша çыннисем те курăнмарĕç.

Таçтан ял çыннисем персе çитрĕç, вĕсем пĕр-пĕрне пӳле-пӳлех салтаксем ĕнерех ялтан тухса кайнине каласа пама тытăнчĕç.

— Ăçталла? — кăшкăрсах ыйтрĕ хăшместĕр.

— Пĕлместпĕр. Пиртен тухăçалла кайрĕç.

— Ман юнташсем ăçта? Асаплантарса вĕлернĕ тусăмсем ăçта?

— Эпир вĕсене тирпейлесе пытартăмăр. Йĕркеллĕ, çын йĕркипе.

Çакăн хыççăнах пурте тĕрлĕ çĕре сапаланса кайса пĕтĕм таврана ухтарса тухма сĕнчĕç. Тен, салтаксем инçех кайса ĕлкĕреймен пуль?.. Вĕсем пурте тавăрушăн, салтаксене тытассишĕн çунчĕç.

Укаслу хăй те малтанласа çаплах шухăшларĕ, çарне виçĕ пая уйăрас терĕ. Анчах çавăнтах пуçне çĕнĕ шухăш пырса çапрĕ: çук, юрамасть, салтаксем, тен, çакна кăна кĕтеççĕ пулĕ. Уйрăммăн-уйрăммăн пĕтерсе тухма...

— Çук, эпир вĕсене пурте пĕрле шыратпăр! — тавлашакансен сассине хупласа каларĕ Укаслу.

— Тĕрĕс, полковник! — ырларĕ ку шухăша Тимофей-хусах. — Кун пек чухне хамăр вăя сапалама юрамасть...



Укаслу çарĕ кунĕпĕх тухăçалла васкарĕ, анчах ниçта та майра-патша салтакĕсен йĕрне тупаймарĕ. Çĕр айне анса кайнă пекех пулчĕç вĕсем.

— Эпир капла ахаль те государь-император çарĕнчен ытла аякка татăлса кайрăмăр, — терĕ Укаслăва Тимофей-хусах. — Тен, каялла таврăнмалла мар-ши? Салтаксем пире, илĕртсе, хăйсен тĕп вăйĕсем патне илсе ан тухчăр...

Хĕр-полковник вара, тавăруне пусараймарĕ пулсассăн та, каялла çаврăнма шутларĕ.

Часах утлă çар анăçалла, хăйсем килнĕ еннелле çаврăнчĕ.

Хĕрлĕ юн пек хĕрлĕ хĕвел вăрман хыçĕнчи çутă çамкаллă сăрт тӳпине ларса канчĕ те çывăрма кайрĕ.

Хура кайăк пек сĕм каç анса ларчĕ.

Укаслу хăй çарне вăрман хĕррине тапăра тăма хушрĕ.

Кунĕпе ут çинче пулнă çарçыннисем самаях ĕшеннĕ. Çавăнпа хĕр-полковник темиçе çынна хурала тăратрĕ те ыттисене пурне те канма хушрĕ. Ыран — каллех йывăр çул. Кунĕпе ут çинче пулмалла.



Хурала юлнисен хушшинче Ишмук та пулчĕ. Унпа пĕрле — тепĕр икĕ çамрăк. Маттурскерсем, Ишмук вĕсене лайăх пĕлет, Кĕтне тăрăхĕнчен...

Хуралтисем пĕрле пуçтарăнчĕç те васан хĕрринчи ватă юман айне кăвайт чĕртрĕç, чаппанĕсене курăк çине сарса хучĕç, урасене тутарла хуçлатса ларчĕç, калаçу пуçларĕç.

Малтанласа калаçу салтаксем çинчен пычĕ. Пурте вĕсен тискерлĕхĕнчен тĕлĕнчĕç, вăхăтсăр çĕре кĕнĕ тусĕсене шеллерĕç. Анчах ку калаçу хурлăхлă. Ишмук вара калаçăва урăх енне пăрас, пĕрле çĕр çĕрлемелли юлташĕсене кăштах уçăлтарас тесе хăй çинчен каласа пама шутларĕ. Анчах хальхинче малтанласа унăн халлапĕсене те илтмен пекех пулчĕç юлташĕсем. Ахăртнех, малтанхи калаçăва манаймарĕç пулас. Çапах та Ишмук хăй ăсталăхне шанчĕ, халлап хыççăн халлап каларĕ.

— Пĕррехинче эпĕ пуян патне тарçа кĕтĕм, — терĕ вăл. — Пĕлетĕр-и, ман хуçа калама çук хытă иккен. Леш хĕлле юр ыйтсан юр памасть текенни пекки. Мана вăл кунне пĕрре кăна çитеретчĕ. Ытти чухне вара эпĕ выçах çӳреттĕм.

Çапла пĕр ирхиие картишне тухрăм та, тунката çине ларса, хуйхăрма тытăнтăм. Мĕн тумалла? Мĕнле пурăнмалла? Сасартăк автан сасси илтĕнсе кайрĕ:

— Ку-ку-ре-ку-у-у!

Шăпах çав вăхăтра тата хуçа пӳртрен тухрĕ. Эпĕ ăна куртăм та автана хăвалама тытăнтăм.

— Кăш! — тетĕп. — Мĕн эс маншăн пăлханан? Ман хырăм пĕрре те выçман. Хĕвел те тин çеç тухнă-ха. Эс, ав, апат çиме вăхăт, тесе çухăратăн...

Çакна илтсессĕн хуçа тĕлĕнсех кайрĕ. Ман çине куç айĕн пăхса илчĕ те çав кунран пуçласа вара талăкра виçĕ хутчен çитерме тытăнчĕ.

— Намăс мĕнне пĕлекен хуçа пулнă-ха сан çапах, — терĕ хуралтисенчен пĕри, шăчă пек вăрăмскер, калаçăва хутшăнса.

— Чим, Ишмук, санăн хуçусем пурте çăткăн та усал пулнă текине илтсеччĕ эпĕ, — сăмах хушрĕ тепĕр хуралçă та, лутака та сарлака хулçурăмлăскер. — Эсĕ вĕсене пурне те чике тăршшĕ лартнă теççĕ. Тĕрĕс-и?

— Тĕрĕс, — килĕшрĕ Ишмук.

Ку хуçуна вара çапах та тивмерĕн пуль.

— Çук, тивмерĕм.

— Хăвна талăкра виçĕ хутчен çитерме тытăннăшăн тивмерĕн-и?

— Уншăн çеç мар. Вăл кайран йăлт çука юлчĕ. Ман пекех.

Хуралçăсем кулса ячĕç.

— Пуп патĕнче ĕçлесе курнă-и эсĕ? — пĕлесшĕн пулчĕ тăрнаккаййи.

— Курнă пулмасăр, — хавхалана пуçларĕ Ишмук. Ыйтусем панине юратать вăл. — Акă, итлĕр-ха, этьсемри, каласа кăтартам сире. Пĕр пачăшкă патне тарçа кĕтĕм. Пачăшки вара... сăмахпа каласа кăтартма çук хытă, чее, çитменнине тата вăрттăн чее... Малтанхи кунах вăл мана тин кăна кăмакаран кăларнă çавра çăкăр тыттарчĕ те:

— Çи, — терĕ. — Анчах асту, çăкăра пуçлани ан курăнтăр. «Мĕн тумалла-ха, — шухăша путрăм эпĕ. — Пуçламасăр мĕнле çимелле ку çăкăра». Хайхи шухăш пычĕ-çапрĕ пуçа. Çĕçĕ илтĕм те çăкăра çурмаран касрăм. Çемçине кăларса йăлтах çисе ятăм. Хуппине вара каллех çыпăçтарса лартрăм. Çăкăрне те пуçламан, эпĕ те тутă.

Савăнсах кайрĕ пачăшкă.

— Матушка, — тет, — кур-ха, кур. Пирĕн тарçăн хырăмĕ тутă. Çăкăра пуçламан пулсан та...

— Апла вăл пирĕн патрах юлтăр, — терĕ пуп майри. — Ун пек тарçăпа пурăнма пулать. Çука хăвармасть вăл.

Ман унта пупа çука хăварасси мар-ха, хам тутă пурăнасси.

Престул праçникĕ пуçланчĕ. Чиркӳ хуралçи пуп патне уçă илме килчĕ. Çакна асăрхăрăм эпĕ. Хуралçи чиркӳ чанне çапнă вăхăтра алтарь айне кĕтĕм-лартăм. Кĕтетĕп хайхи мĕн пуласса. Пуп кĕчĕ те, алтарь çине тăрса, кĕлĕ вулама тытăнчĕ;

— Хаспати, каçар пире...

— Çук, нимле каçару та пулмасть, — тетĕп эпĕ алтарь айĕнчен. — Тарçуна выçă усратăн...

Пуп хăраса ӳкрĕ, çапах та, сассине чĕтрете-чĕтрете кĕллине малалла вулать: — Турă, парсам...

— Хăлха чикки памалла сана... Тарçуна выçă усратăн! — тетĕп алтарь айĕнчен.

Пуп хăранипе кăвакарсах кайрĕ, аран-аран кĕлĕ пĕтерчĕ те килнелле чашлаттарчĕ.

Эпĕ те, пытана-пытана, ун хыççăнах персе çитрĕм.

— Матушка, петрĕмĕр, — тет хайхи пуп майрине. — Эпир тарçа çитермесĕр усранине турă пĕлнĕ. Мана хăлха чикки памалла, тет...

— Эх, апла ним тума та çук... Тарçа хамăрпа пĕрлех сĕтел хушшине лартмалла пуль çав, — кулянса кайрĕ пуп майри.

Çакăн хыççăн вара вĕсем мана чиперех çитерме тытăнчĕç.

— Тем, паян санăн хуçусем пурте намăса пĕлекенскерсем пулчĕç, — йĕкĕлтеме пăхрĕ тăрнаккай хуралçă.

— Тĕрлĕрен хуçа пулнă ман, — аптăраса ӳкмерĕ Ишмук. — Акă, итлĕр-ха, малалла мĕн пулчĕ вара. Пачăшкăна эпĕ çапах та каçармарăм. Хама çапла выçă тертлентернĕшĕн чăваш пек, çĕр ĕçлекен пек тавăрма шутларăм.

Пурăнатпăр ĕнтĕ çапла. Пупăн вутти пĕтрĕ.

— Кай вăрмана, турттарса кил вутă-шанкă, — хушать çакскер мана.

Тепĕр кун эпĕ лаша кӳлтĕм те вăрмана тухса кайрăм. Пуп лаши тутă, мăнтăр, ташласа кăна пырать... Вăрмана çитеттĕм ĕнтĕ — мана хирĕç пĕр сутăç лавпа килет. Лаши вара... тирĕ кăна, аран утать.

— Атя, лашасене улăштарар, — тетĕп сутăçа.

— Атя, — килĕшет ку. — Çийĕнчен мĕн чухлĕ укçа паратăн?

— Укçине сан памалла, — тетĕп. — Çĕр тенкĕ. Кур, ман лаша епле маттур.

Килĕшрĕ ку. Улăштартăмăр лашасене. Вăл панă укçана кĕсьене чикрĕм те сутăç лашипе вăрманалла кĕрсе кайрăм. Часах хайхи вутă тиесе каялла килме тухрăм. Шурлăх урлă каçмалла. Ман ырханкка лаша пĕрре, иккĕ ярса пусрĕ те... чакса ларчĕ. Ни малалла, ни каялла... Тарăхтарсах ячĕ çакă мана. Туртса çапрăм хайхи лашана... Пăнкăлт! туса йăванса кайрĕ янавар... Мĕн тумалла халь? Лăшана туртса кăлартăм та тĕм хыçне пытартăм, хӳрине, пуçне касса, лачакана, турта хушшине чиксе хутăм. Вара тӳрех пуп патне чавтартăм.

— Пачăшкă-атте — тетĕп, — лаша шурлăхра путма тытăнчĕ. Хӳрипе хăлхи кăна курăнаççĕ...

Тухса вĕçтерчĕ çил пек ман пуп шурлăхалла. Эпĕ те ун хыççăн ыткăнтăм. Çитрĕмĕр те лашан ик хăлхинчен туртма тытăнтăмăр. Пуçĕ тапса тухрĕ — лаши хăй çук: Хӳринчен ярса тытрăмăр. Каллех инкек: хӳри талпăнса тухрĕ, лаши çук. «Шурлăха анса кайрех иккен, — тет пуп. — Юлтăм лашасăр».

— Тавăртăн апла! — кулса ячĕ тăрнаккай хуралçă.

— Тавăртăм...

— Юмах çапма юратан вара эсĕ, — терĕ тепĕр хуралçи. — Темĕн те шутласа тупатăн.

— Хăвăн кăмăлу, — йăл-йăл кулчĕ Ишмук, — ĕненен-тĕк ĕнен, ĕнемесен — ан ĕнен. Çапах мĕн пулнине йăлтах итлесе пĕтер-ха ак. Пачăшкă ман çĕнĕ лаша илес терĕ. Ăйăр. Ташласа кăна тăраканни. Ялта мар, хулана кайса илес терĕ. Мана мĕн... хуçа мĕн хушать, çавна тумалла. Кайрăм хуçапа пĕрле. Анчах кайнă кунах хулана çитеймерĕмĕр, хваттере кĕмелле пулчĕ.

Ирхине хайхи вăрантăм та курах кайрăм: пачăшкăпа юнашар пăру выртать.

— Пачăшкă, пачăшкă, — тетĕп, — итле-ха, çĕрле пăрланă мар-и эсĕ?

Вăранчĕ пуп. Пĕрре ман çине, тепре пăру çине пăхать.

— Мĕн лăпăртатан? — чашкăрать. — Этем епле пăрлатăр!

— Этем те пăрлама пултарать, — тетĕп. — Ун пеккине çеç мар курнă эпĕ. Хуçана калам-ха, пăруне хамăрпа пĕрле илетпĕр.

— Хуп çăварна! — хăраса тархаслама тытăнчĕ пуп. — Ан шавла!

— Ма? — тĕлĕнсе ыйтатăп эпĕ. — Сан пăрăву, ним хăрамалли те çук.

— Ан кăшкăр-ха! — тархаслать пуп: — Çынсем илтсен мĕн калĕç? Кулса вилĕç!

— Чăнах та, — килĕшрĕм хайхине, — аван мар ку япала. Эпĕ — ухмах, архерее каласа кăтартас тенĕччĕ.

— Тархасшăн никама та ан кала. Ĕçрен хуса кăларĕç атту.

— Кăларĕçин! Мана мĕнех!

— Укçа паратăп! Çĕр тенкĕ! — терĕ те хайхискер ман кĕсьене хăй енчĕкне чиксе хучĕ. Итлекенсем кулса ячĕç.

— Тупнă та вара эс хăв валли хуçа, — терĕ лутаки.

— Мĕнех, ара, пуп-тăк — пуп ĕнтĕ, — ăнлантарма тытăнчĕ Ишмук, — ыттисенчен нимĕнпе те уйрăлса тăмасть.

Чылайччен кулчĕç, унтан лăпланчĕç. Сăмах пине çитрĕ пулмалла. Кашни хăйĕн чунне мĕн ыраттарать, çавăн пирки шухăшлама тытăнчĕç.

— Хăçан пĕтĕ-ши ку вăрçă? — терĕ сасартăк тăрнаккай хуралçă. — Иăлăхтарса çитерчĕ ĕнтĕ.

— Вăрçă хăçан пĕтессине патька-патша кăна пĕлет, — хуравларĕ Ишмук.

—  Çĕнтерӳ кунне пурăнса çитесчĕ. Вилес марччĕ-ха.

— Кун пек калаçма тытăнсан вилесси те инçе мар — ăс вĕрентнĕн каларĕ Ишмук. — Эс, тусăм, вилĕм пирки ан шухăшла.

— Вăрçа кĕнĕ чухне те-и?

— Ун чухне те çав.

— Апла калан та çав... Вăрçăра камăн та пулин вилмеллех вĕт-ха. Вилме çырни эп пулсассăн?

— Эс, ачамкка, темĕскер, пит хăравçă пулас, — калаçăва хутшăнчĕ виççĕмĕш хуралçă.

— Хăрама кирлĕ мар, — терĕ Ишмук. — Халăх каларăшне пĕлетĕр пуль: хăравçа ăна тунката та тăшманăн туйăнать, паттăра патша та пуканен туйăнать...

— Эс хăв кăштах та пулин хăратăн-и? — ыйтрĕ тăрнаккаййи. — Е нимрен те шикленместĕн-и?

— Мĕнле калас, — аптăранă пек пулчĕ Ишмук, — хама мухтас — каппайчăк тейĕç. Хама хурлас та килмест. Тĕрĕссипе каласан, эпĕ пăхма кăтик этем, анчах çапăçăва кĕрсен вара арăслан пек урса каятăп. Мана хĕç те, пуля та, тупă йĕтри те хăратмасть. Пĕртен-пĕр штыкран çеç шикленетĕп эпĕ. Хăш-пĕр чухне çапла тăшман штыкĕ ӳте шăтарса кĕме пултарасси пирки шухăшлатăп та... шалтăрах халтан каятăп. Вăт, мĕн калассине каларăм. Халь ĕнтĕ хăвăр тӳре пулăр: хăравçă-и, çук-и эпĕ...

— Кашни çыннăн хăй мыскари, — ывăннăн сăмах хушрĕ лутака хуралçă.

Каллех шăпланчĕç. Кăвайт хуллен сӳнсе пычĕ. Часах çутăлмалла ĕнтĕ. Ишмук юлташĕсене пăхса çаврăнчĕ. Иккĕшĕ те, юлашки вăйне пухса, тĕлĕрсе каяс марччĕ тесе тăрăшаççĕ. Уйрăмах лешĕ, тăрнаккаййи, аптăранă, унăн пуçĕ тăнк! çĕрелле усăнать.

— Этьсемри! — чĕнчĕ Ишмук.

— Мĕн? — шарт сиксе вăранчĕ тăрнаккаййи, ури çине сиксе тăчĕ. — Тăшмансем-и?!

— Мĕнле тăшмансем! — кулса ячĕ Ишмук. — Кунта çĕр çухрăмра та пĕр тăшман çук.

— Тĕлĕрсе илмелле те çав кăштах! — çăварне кара-кара каларĕ тăрнаккаййи.

— Чăнах та, сĕнк пулса илĕр эсир, — килĕшрĕ унпа Ишмук. — Иксĕр те. Эпĕ хураллăп.

— Çук, хуралта çывăрма юрамасть, — килĕшмерĕ лутаки.

— Эсир нумай мар, кăшт çеç тĕлĕрсе илĕр, — тăван пиччĕш пек, чунтан шеллесе, ырăпа курса, каларĕ вĕсене Ишмук. — Вăй пухмалăх. Эпĕ сире часах вăратăп.

Ишмук хăй аптрамасть, ун пек-кун пеке хăй ĕмĕрĕнче пайтах курнă ĕнтĕ вăл. Мĕн каласси пур, пурнăçĕ çăмăл пулман унăн. Чĕлхи кăна çаптарать, чылай чухне хăй ĕмĕрĕ пирки шутласа çунса тухать те çав вăл... Анчах ăна никама кăтартмасть. Хăнăхнă ĕнтĕ вăл хăй хуйхине сăмах купи айне тума. Пĕчĕклех тăлăха юлчĕ, çынсем патĕнче тертленсе пурăнчĕ. Тарçă вăл çын ури айĕнчи çӳп. Кам таптас тет, таптать, кам кулас тет, кулать унран. Чечек пек хуçа хĕрĕ пурччĕ. Ухмах! Куç курми тармалла пулнă та çав унăн хуçа хĕрĕнчен! Анчах чĕрене хушаймастăн. Хăй камне манса кайсах, юратăвĕ çинчен каларĕ каччă. Çуркуннеччĕ ун чухне, шăпчăксем юрлатчĕç... «Çапкаланчăк! Çĕтĕк-çурăк!» — çак сăмахсем пырса çапрĕç ун пуçне çав каçхине. Чечек пек хĕр çĕлен пек тăшман пулса тăчĕ... Çук ĕнтĕ унтанпа канăç Ишмук чĕринче...

— Канса илĕр, канса илĕр! — сĕнчĕ Ишмук юлташĕсене. — Таврара лăпкă халь. Ним шухăшламалли те çук.

— Кăштах тесен... юрать пуль, — терĕ тăрнаккаййи, çывăрас килнипе хупăнакан куçне ал тупанĕпе сăтăркаласа. — Анчах асту, Ишмук, чĕрĕмлĕх çеç хупса илер. Тӳрех вăрат, — килĕшрĕ унпа лутаки те.

— Юрĕ, юрĕ, вăратăп. Мана хама та сирĕнсĕр кичем пулать...

Анчах юлташĕсем Ишмукăн ку сăмахĕсене илтмерĕç, вĕсем самантрах ыйха путрĕç.



Ишмук кăштах утса çӳрес, терĕ. Ури çине тăчĕ те юман еннелле утрĕ, ун тавра çӳреме тытăнчĕ. Пĕччен хуралта тăма чăнах та аванах мар пек. Вăл, хăйне хăй хавхалантарас тесе, хулен юрлама тытăнчĕ:



Ах, тур çырлах, 

Ах, тур çырлах, хĕр куртăм. 

Кĕл каткинчен тухнă-ши? 

Тикĕт лакамĕнчен тухнă-ши? 

Ашшĕ-амăш çапла-ши? 

Хĕрĕ хăй çавăн пек-ши?..



Çук, юрласси те килмерĕ, чĕри тем инкеке сиссе пăчăртанчĕ. Вăл аптăранă енне юлташĕсене вăратас тесе, каялла, вĕсен патнелле çаврăнчĕ. Çав вăхăтра ăна çурăмĕнчен темĕскер хытă япала тăрăнчĕ.

— Ним сас та ан ту! — илтĕнсе кайрĕ çилĕллĕ сасă. — Атту тӳрех яшлаттарса чикетĕп!

«Тăшмансем! — вĕлтлетсе иртрĕ Ишмук пуçĕнче. — Штыкпа! Ăçтан тупăнчĕç-ха?!»

Хурçă штык ун тумтирне шăтарса, ӳтне тиврĕ, сивĕ çĕлен пек.

Хăйне шалкăм çапнă чухнехи пек, Ишмук хускалма хăраса тăчĕ, ăна халь-халь сивĕ хурçă витĕрех чиксе шăтарассăн туйăнчĕ. Штыкран кăна хăратчĕ вăл. Штык тутине туйнă вăл, çавăнпа. Урăх нимĕн те уншăн хăрушă марччĕ. Шăп та лăп халĕ ăна, акă, штыкпа чикме хатĕрленеççĕ. Кăшкăрма çеç мар, хускалма та юрамасть унăн... Куçне сулахаялла пăрчĕ те Ишмук юлташĕсем çывăракан çĕре вăрмантан тăшмансем ушкăнăн-ушкăнăн тухнине курчĕ.

«Юлташсене вăратмалла! — вĕлтлетсе иртрĕ унăн пуçĕнче шухăш. — Халех! Кая юличчен!» 

— Ан хускал! — пушăпа çапнă пек янăраса кайрĕ тăшман чашкăрни. Штык вĕçĕ ӳтне шаларах кĕчĕ.

Ишмука вĕри пулса кайрĕ. «Кăшкăрса та ĕлкĕрейместĕп, — шухăшларĕ вăл. — Юлташсене те çăлаймастăп, хам та нимсĕрех пĕтетĕп».

— Ан шавла, вара сывă юлатăн! — илтĕнчĕ хыçалтан. Вăрмантан салтаксем тухрĕç те тухрĕç. Ытла нумайăнах мар вĕсем, анчах çывăракан çынсене самантрах касса тухма пултараççĕ.

Ишмук урисем чулланса ларчĕç. Вăл хăй те пĕтĕмпех чулланма тытăнчĕ пек. Пырĕ типсе çитрĕ, кăшкăрсан та сас тухассăн туйăнмасть.

Вăл сылтăмалла пăхрĕ. Унта та салтаксем.

«Пурне те вĕлерсе тухаççĕ! Никама та хăвармаççĕ! Çывăракансене!.. Эх, вĕсем мана шанса хурала тăратрĕç-çке-ха!»

Вăл çывăракан хуралçăсене куçларĕ. Хăй вĕсене сĕнк! пулма ӳкĕтлерĕ-çке-ха! Тăрнаккаййин сăмахне аса илчĕ: «Çĕнтерӳ кунне пурăнса çитесчĕ. Вилес марччĕ-ха». «Хăравçа ăна тунката та тăшманăн курăнать, паттăра патша та пуканен туйăнать», — хуравланăччĕ Ишмук ăна.

Ишмук сасартăк пур вăйне пухрĕ те, хăйне мĕн пуласси пирки шухăшламасăр, кăшкăрса ячĕ:

— Хахайт! Этьсемри! Хахайт! Тăрăр! Тăшман...

Юлашки сăмахне каласа пĕтереймерĕ вăл, юнпа пĕвенсе çĕре ӳкрĕ. Тăшман штыкĕ ăна витĕрех шăтарса тухрĕ... Çапах та чĕри тапми пуличчен «тăшмансем» сăмаха йăлтах калайманшăн хăйне хăй ӳпкелеме ĕлкĕрчĕ вăл...

Çывăракансем ун сассине илтрĕç. Самантрах пурте сиксе тăчĕç те хĕçĕсене ярса тытрĕç.

Çĕмрен çумăрĕ тăшман çине тăкăнчĕ. «Утăрья!» тени илтĕнсе кайрĕ. Укаслу çарĕ çичĕ юта хирĕç ыткăнчĕ.



Пăкачавçăсен çухатăвĕ пысăк пулмарĕ. Анчах Укаслăва пуринчен ытла Ишмук вилни кулянтарчĕ. Эх, мĕн тери шел ăна, ывăнми калаçма пултаракан ырă кăмăллă шӳт ăстине! Вăл хăй вилĕмĕпе пĕтĕм çара пĕтесрен çăлса хăварнине хĕр-полковник лайăх ăнланчĕ. 

Хăйĕн тусĕ çапла кĕтмен çĕртен çĕре кĕмелле пулнишĕн Аçтăрхан та питĕ хурланчĕ. Малтанласа, вăрманта пурăннă чухне, вăл Ишмука шансах та пĕтерменччĕ, ăна çичĕ ют вăслатса янă çын пуль тесе те шутланăччĕ. Кайран вара вĕсем иккĕшĕ те çав тери туслашса кайрĕç. Халĕ ĕнтĕ, акă, Аçтăрхан унсăрах тăрса юлчĕ.

Салтаксене пурне те вĕлерсе пĕтерчĕç. Пĕртен-пĕр салтакĕ çеç, тӳрех аллине çĕклесе, сывă юлчĕ. Укаслу вара ăна патька-патша патне илсе каяс терĕ, ăна Аçтăрхан аллине пачĕ.



Пĕр тарăн вар урлă каçнă чухне хыçалта сасартăк шавлани, унтан такам тискеррĕн ахлатни илтĕнсе кайрĕ. «Мĕн пулчĕ?» — тесе, Укаслу утне каялла çавăрчĕ.

Вар тĕпĕнче темиçе çын пер-пĕрне тĕрткелеççĕ. Укаслу, Тимофей -казакпа пĕрле, вĕсем патне çиçĕм пек сиктерсе çитрĕ.

— Хăшместер тыткăнри салтак пуçне касрĕ! — такам кăшкăрни илтĕнсе кайрĕ.

Çерем çинче пуçне каснă салтак выртать. Ун çумĕнче, — юнлă хĕçне силлесе, хăшместĕр тăрать.

— Мĕскер туса хутăн эсĕ?! — вăрçма тăчĕ Укаслу. Хăшместĕр нимĕн те хуравламарĕ, пĕшкĕнче те хĕçне курăк çине сăтăрса тасатма тытăнчĕ.

— Тарма хăтланчĕ, — пуçне çӳлелле çĕклеме хăранăн, хăшместĕр вырăнне хуравларĕ Аçтăрхан.

Укаслу ăна та вăрçма хатĕрччĕ, çав вăхăтрах Тимофей-хусах ăна аллинчен тытрĕ:

— Ним те ан кала, — терĕ вăл шăппăн. — Вăл хăйшĕн тавăрнă...

«Кăралсăр çынна вĕлерни тавăрни пулать-и вара?» — тесшĕнччĕ Укаслу, анчах хăшместĕрпе Аçтăрхан çине тепре пăхса илчĕ те нимĕн те шарламарĕ. Вĕсем иккĕшĕ те пĕр чĕлхеллĕ пулни паллахчĕ...

Çуталса килет. Хăйĕн пиншер çĕмренне çĕр çинелле тăкса, хĕвел пĕлĕтелле çĕкленет. Вăл çынсене, пĕтĕм чĕрĕ чуна пĕр-пĕрне юратма, туслă пулма чĕнет.

  

  
   Юлашки çапăçу
   

    
  
   Юлашки çапăçу


   Лап-лап тăрăх чупнă чух, 

Сăрса илчĕ куршанак. 

Чун савнисем килес чух 

Килсе тухрĕ çичĕ ют.

Юрăран.



Халиччен пулса, патька-патша сахал мар вилĕм курнă. Çапах та Укаслу çарĕнчи темиçе çын тăшман аллине лексе çав тери асапланса вилни ăна тарăн шухăша ячĕ. Вăл уйрăмах Асмантее манма пултараймарĕ. Ун патĕнче хăна пулни, ывăлне ят хуни, хăй пĕчĕк Упан аталăхĕ пулса тăни аса килчĕ.

«Акă, ман пĕчĕк Упа ашшĕсĕр тăрса юлчĕ, — шухăшларĕ Пăкачав. — Этем телей курма çуралать, теççĕ. Упа та пурнăçне телейлĕн пурăнса ирттерме çуралнă. Ашшĕне, амăшне савăнтарнă. Анчах халĕ ашшĕ çук ĕнтĕ унăн...»

Халĕ вăл, патька-патша, Упашăн ашшĕ ĕнтĕ. Аталăх йĕрки ăна çапла хушать. Анчах мĕн тума пултарĕ-ха вăл паян кун уншăн?

Аталăх йĕрки çинчен Пăкачав тахçанах, Дон шывĕ тăрăхĕнче пурăннă чухнех илтнĕ. Аталăх йĕрки Кавказри халăхсен те пур. Анчах паян кунччен вăл аталăхĕн пысăк пĕлтерĕшĕ пирки шухăшламанччĕ те. Паян вара çавна ăнланса илчĕ. Кашни этемĕн тĕрлĕрен тăшман пулать. Унсăр пуçне кашни этеме тем тĕрлĕ хăрушлăх кашни кĕтесрех кĕтет. Анчах епле пулсассăн та унăн йăхĕ малалла тăсăлмалла. Вара, вăл çĕре кĕрес пулсассăн, ун ачине аталăх пăхса ӳстерет, ашшĕн ĕçне малалла тăсаканĕ тăвать. Ачалăх вăл, урăхла каласан, иккĕмĕш атте. Чăн-чăн ашшĕ вилнĕ хыççăн вара ачашăн чи çывăх çын пулса тăмалла унăн. 

«Эх, çывăхра пулсассăн Упана хампа пĕрле кăна илмелле те çав», — шухăшларĕ Пăкачав. Анчах ку шухăша вăл тӳрех пăрахăçларĕ. Юрамасть ачана Хăйпе илме. Мĕншĕн тесен ун çулĕ çйнче — пиншер инкек, унăн халĕ çавсене пурне те çĕнтермелле. Майра-патша салтакĕсем пиншерĕн-пиншерĕн ун хыççăн йĕрлеççĕ.

Пăкачав шухăшĕ урăх еннелле куçса кайрĕ. «Чи маттур, чи шанчăклă туссем çĕре кĕреççĕ, — шухăшларĕ вăл. — Тин кăна Асмантейпе унăн юнташĕсем пуçĕсене хучĕç. Çав çухату ан пултăр тесен мĕскер тумалла-ха манăн?» Чи пысăк инкек — пăлхавçăсем çар ĕçне кирлĕ пек пĕлменни. Чăн ĕнтĕ, вĕсем пусмăрçăсене чунтанах кураймаççĕ анчах, майра-патшаи лайăх хĕçпăшалланнă, вăрçăсенче пиçĕхнĕ çарне хирĕç уççăн тăма пултараймаççĕ çав. Эх, пĕр-пĕр çĕрте чарăнса тăрасчĕ те çарне вĕрентме тытăнасчĕ патька-патшан. Вара ун çарĕ никам çĕнейми пулмалла та çав...

«Вăхăт, вăхăт кирлĕ, — шухăшларĕ Пăкачав. — Чарăнса тăрасчĕ пĕр-пĕр хулара. Вăхăтлăха та пулин. Çар пухасчĕ. Çар ĕçне пĕлменнисене вĕрентесчĕ... Эх, мĕншĕн çакăн пирки вăл ĕлĕкех, Ейĕк çинче чухнех шухăшламан-ха? Ун чухне майĕ те, вăхăчĕ те пурччĕ. Пиншер-пиншер çынлă çар хыççăн çар хатĕрлеме пултарнă-çке-ха вăл ун чухне... Çав çарсем вара, Ейĕк çинчен Раççейĕн тĕрлĕ кĕтессине туха-туха кайса ирĕклĕхшĕн кĕрешме тытăннă пулĕччĕç... Эх, вăл çав хресченсемпе хусахсен вăйне ытларах шанчĕ пулать-ши вара?»

Çак шухăш патька-патша пуçĕнчен кая пĕлмерĕ. Вара вăл Дон шывĕ хĕрринелле кайма, унта çитсе, пĕр-пĕр çĕрте çирĕпленсе ларма шутларĕ.



Çурла уйăхĕн вĕçĕ.

Виçĕ кун умлă-хыçлах пăт-пат çумăр ӳккелерĕ. Малтанах Пăкачав савăннăччĕ — çумăр вăйлăн лашлаттарса янă пулсан, лӳшкенчĕк çулсемпе хăйне хыçалтанах хăваласа пыракан Михельсон пит малаллах каяйман пулĕччĕ. Анчах савăнни кăлăхах пулчĕ. Тӳпе кашни çумăр пĕрчине шелле-шелле кăна ӳкеркелерĕ. Çĕр пичĕ типшĕрсех тăчĕ. Паян, акă, çитменнине тата хĕвел те ирех пăхса ячĕ...

Пăкачав Чулхуларан пăрăнса кайрĕ, унта ăна Михельсон драгунĕсем хĕсĕрле пуçланăччĕ. Вăл Сальниково Ватага ятлă ял çывăхĕнче тапăра тăчĕ.

Дон хусахĕсем — хăйне çуратса ӳстернĕ ирĕк Дон хусахĕсем — пулăшмарĕç ăна. Темиçен тĕрлĕ кармансенчен ун енне каçнăччĕ, вĕсем те пулин, авă, виçĕмкун тупă кĕпçисене тем тепĕр тултарса лартса, таçта тарса кайнă.

Пăкачав каялла Ейĕк шывĕ çине кайма шухăшлать.

Унта вăл çунатне сарнă, унтисем ӳкме памĕç.

Паянлăха çынсене кантарĕ те ыран Атăл хĕррине тухĕ, вара урлă каçса, Ейĕк çине ӳкĕ. Унта çĕнĕ вăй пухĕ те вăл каллех анăçалла çул тытĕ.

Çапла шухăшласа ларатчĕ Пăкачав.

Анчах ĕмĕчĕ пурнăçланасси пулмарĕ унăн. Таврана тăратса тухнă хурал ушкăнĕсем ăна кăнтăрла çитеспе çурçĕр енчен Михельсон çарĕ килсе тухнине пĕлтерчĕç. Йĕрпех килет иккен, вĕшле йытă.

«Мĕн тумалла? — шухăш вĕлтлетсе иртрĕ Пăкачав пуçĕнче. Халиччен вăл пысăк çапăçу-мĕнрен пăрăнса пычĕ. — Тен, халĕ те пăрăнса каймалла мар-ши?..» Унтан вăл саспах кăшкăрса ячĕ:

— Çук, çитет вĕшле йытăран тарса пыни. Çитет. Çапса сирпĕтес пулать ăна. Чăтма çук пулса çитрĕ капла!

Пăкачав самантрах улшăнчĕ. Шухăша кайнă вăйсăр çынран тăруках тем те тума пултаракан чун-хаваллă çарпуçĕ пулса тăчĕ. Хулăм сассипе вăл утне илсе пыма хушрĕ, генералĕсемпе полковникĕсене çарне епле йĕркепе тăратса тухмаллине ăнлантара пуçларĕ.

Куçĕ çунать унăн. Сăнĕ тĕксĕм.

Вăштах сиксе утланчĕ Пăкачав илсе пынă учĕ çине. Çӳллĕ тĕмеске çине юрттарса хăпарчĕ те çарĕ, йĕркене тăрса, Михельсона хирĕç тухма хатĕрленнине сăнама тытăнчĕ.

Аслă утаман Андрей Овчинников ертсе пыракан Ейек хусахĕсен юлашки отрячĕ çапăçу йĕркине тăрса, сăрт çинелле юрттарса улăхрĕ, Чархула патĕнче пурăннă вырăс хресченĕсем çăмăллăн чупса пĕчĕк вĕтлĕх вăрман хĕррине çитрĕç, чăваш юланутçисем Атăл еннелле пăрăнса юртăпа кайрĕç, вĕсем Михельсон çарне аяк пĕрчинчен пырса çапмалла, тутарсемпе ирçесем тӳрем хирпе утса-чупса иртрĕç, юлашкинчен чи шанчăклă çарсем тĕмеске таврашне тупăсене сĕтĕрсе тухрĕç.

Нимĕнле вăйпа, нимĕнле ирĕкпе чарайми хаяр та юнлă çапăçу саманчĕ çывхарчĕ.

Драгунсем кĕтмен çĕртен сиксе тухрĕç те тупăсен енне çиçĕм пек чĕвĕнчĕç. Ахăртнех, патька-патша тупписене туртса илсе Пăкачавăн пĕтĕм çарне халсăрлатса хăварас тенĕ пулĕ хăй шучĕпе вĕшле йытă Михельсон.

Çумĕнче тăракан Иван Творогов генерал-поручике патька-патша çапла хушрĕ:

— Сапасри хусахсене ил те хирĕç кай! Тытса чар драгунсене! Ытла та иртĕхсе кайнă вĕсем.

Тытăçу пусланнă тĕле чăвашсем драгунсене аяккинчен пырса çапасса кĕтрĕ Пăкачав. Хир тăрăх сапаланса кайнă Ейĕк хусахĕсем те драгунсемпе Михельсонăн ытти çарĕ хушшине кĕрсе кайрĕç тесе шухăшларĕ вăл.

Генерал-поручик хусахсене илсе тухнă пулсан, çапла пулмаллаччĕ те. Михельсон ури тупанне çу сĕре-сĕре тарнă пулĕччĕ...

Анчах сапасри хусахсене илсе тухнă Творогов, драгунсене хирĕç каяс вырăнне, Пăкачав тăракан тĕмескерен иртрĕ те уçă хирте, тем пулнăн, чарăнса тăчĕ.

Çав вăхăтра Чумаков полковник ертсе пыракан Чархула вырăсĕсене драгунсен тепĕр ушкăнĕ пырса çапрĕ. Хресченсем паттăррăн çапăçаççĕ, анчах халиччен çапăçура пулманскерсем, драгунсем савăл пек хĕсĕне-хĕсĕне кĕнине чăтаймарĕç, сапаланса кая пуçларĕç. Творогов, ав, çаплах тăрать-ха, тăшмана тапăнмасть.

— Атакăла! — кăшкăрса ячĕ Пăкачав генерал-поручик хăйне илтеймессине пĕлетăркачах. — Атакăла!

Пăкачав лайăх курчĕ: Михельсон обозне туртса илме янă Ейĕк хусахĕсем лере тăшмана ăнăçлăн тустараççĕ, флангран драгунсене чăвашсем, тутарсем, ирçесем пырса çапнă. Кунта кăна тем ăнланса пĕтерме çук ĕç пулса иртет. Мĕншĕн унăн тĕп вăйĕсем, чи лайăх çарпуçĕсем ертсе пыракан отрядсем çапăçăва халĕ те кĕмеççĕ-ха? Кашни çарпуçнех хăш вăхăтра çапăçăва кĕмеллине лайăх каланăччĕ-çке вăл!

Пăкачав вара хĕçне йĕннинчен туртса кăларчĕ те утне тăшман еннелле хускатрĕ. Хăйĕн çарĕсене вăл атакăна хăй ертсе кайма шухăшларĕ. Анчах шăп та лăп çав вăхăтра таçтан унăн виçĕ утаманĕ сиктерсе тухрĕç, вĕсенчен пĕри тимĕр пек аллипе Пăкачав утне йĕвенĕнчен ярса тытрĕ:

— Пĕтрĕмĕр, государь! Тарас пулать! — кăшкăрашрĕ вăл. Пичĕ чалăшса сăнсăрланса кайнăччĕ унăн.

— Тасал! — хĕçĕпе сулма тăчĕ ун енне Пăкачав. — Сутăнчăксем! Атакăлас пулать! Тăшмана атакăлас пулать! Нимĕн те çухатман-ха эпир! Çĕнтерӳ — пиртех! Малалла! Ман хыççăн! — чĕнчĕ вăл. Анчах лешсем ăна йĕрти-тавра çавăрса илчĕç, хăйсен учĕсемпе ун утне Атăл еннелле хĕстере пуçларĕç.

— Пĕтрĕмĕр, государь! Пĕтрĕмĕр! — кăшкăрашрĕç вĕçĕмсĕр вĕсем.

Вĕсем Пăкачава ниепле те тĕп вăйсем патне кайма памарĕç. Енчен те хăйсен çарпуçĕ ертсе пынипе харăссăн тапăннă пулсассăн вĕсем паян Михельсона çĕнтеретчĕçех пулĕ.

— Сутăнчăксем! — кăшкăрчĕ Пăкачав. — Çара пăрахса таратăр! Сутăнчăксем! Халех каялла çаврăнăр! Халех ман хыççăн! Малалла!..

Пăкачавăн хĕçĕ аллинчен тухса ӳкрĕ, вăл вăйлă аллисемпе утаманĕсене сире-сире ячĕ.

Çав вăхăтра ун патне Сюльдяшов полковник сиктерсе çитрĕ, унăн сăнĕ-пичĕ те такама çилленнипе, те тарăхнипе урмăшса кайнă.

— Государь, пĕтрĕмĕр эпир! Пĕтрĕмĕр! — кăшкăрса ячĕ вăл хăй учĕпе Пăкачав утне Атăл еннелле пăрса.

Государь ăна та чышса сирпĕтрĕ, вара пĕр пĕчченех çапăçу пыракан еннелле утне чуптарчĕ.

Анчах вăл кая юлчĕ. Хресченсен çарĕсене çĕмĕрсе тăкса, драгунсем ним хускалми тăракан хусахсене пырса çапрĕç, халь тин çапăçу йĕркине патька-патша хăйне кирлĕ пек улăштарма пултараймарĕ ĕнтĕ...



— Утăрья-я-я! — кăппсăрса Укаслу хăй хыççăн чăвашсене çапăçу вутне ертсе кайрĕ.

— Утăрья-я-я! — кăшкăрчĕç пурте, ун хыççăн вĕçтерсе. Укаслу ут-урхамахĕ, çунат хушнă пек, малалла ыткăнчĕ.

Укаслу хăй те çунат хушнă пекех туйрĕ. Хăрасси-тăвасси çинчен нимĕн те шухăшламарĕ вăл. Хăй хыççăн, тытса чарайми хум пек, чăваш юланутçисем сиктерсе пынине туйни хĕр-полковникăн вăйне ӳстерчĕ.

Драгунсем вĕсене хирĕç çапăçу йĕркине тăрса тухаймарĕç. Васкаса, хăйсене пырса çапиччен йĕркеленме хăтланчĕç, анчах чăвашсем çывăхрах ĕнтĕ. Хăйпеле тăшман хушшине куçпа виçсе илчĕ те Укаслу ухăсене карăнтарма вăхăт çитнине ăнланчĕ. «Драгунсене çĕмрен çумăрĕ айне тумалла!»

Вăл утне чармасăрах, кăшт тӳрленсе ларчĕ те, уххнне карăнтарса туртса, хăйĕн Аванкай мучи туса панă кăвак çĕмренне вĕçтерсе ячĕ.

— Вшик! — илтсе юлчĕ вăл кăвак çĕмрен сассине.

— Вшик! Вшик! Вшик! — илтрĕ вăл хăй пуç тăрринче. Ун хыççăн пыракан юланутçăсем те ухăпа печĕç иккен.

«Çĕмрен сасси пит сахал-çке», — шухăшласа илме ĕлкĕрчĕ хĕр-полковник. Анчах çавăнтах хăй йăнăшнине ăнланчĕ: ара, вăл темĕн чухлĕ ут ури сассинче ăçтан ĕнтĕ пур çĕмрен сассине те илтейтĕр! Хăй пуç тăрринчен вĕçсе иртнисене илтсен те... Куçĕпе вара вăл çакна асăрхарĕ: чăваш юланутçисем пенĕ шутсăр çĕмрен хура пĕлĕт пек драгунсем енне вĕçрĕ, пĕр саманта тăшмана хупласа хучĕ.

Чăваш юланутçисен атакине сирсе яма тесе çапăçу йĕркине тăма пуçланă драгунсем кутăн чакрĕç. Вĕсен учĕсем хыттăн кĕçенсе, чĕвен тăчĕç, ӳкрĕç...

Укаспу аллине тепĕр кăвак çĕмрен тытрĕ.

— Вшик! — вĕçсе кайрĕ каллех çĕмрен.

— Вшик! Вшик! Вшик! — вшиклетрĕç çĕмренсем. Каллех драгунсем çине хура пĕлĕт пек тирĕнтерчĕç.

Драгунсем хушшинче темиçе çурăк пулса тăчĕ, çав çурăксене чăваш юланутçисем кăшкăра-кăшкăра кĕрсе кайрĕç.

Чи хăрушă вăхăтра, тăшманпа тытăçса ӳкес чухне, Тимофей-хусах маларах вĕçтерсе тухрĕ те Сыхча турă пек хăй учĕпе Укаслăва хупларĕ. Вăл пуринчен те малтан хăйĕн йывăр хĕçĕпе курайман тăшмана тапăнчĕ. Ытарайми ырă çын — Тимофей-хусах, вăл çак тарана çитичченех Укаслушăн чи шанчăклă нукер та, вĕрентекенĕ те, сыхлавçă та пулчĕ.

«Паян маншăн хăрамалла мар, — шухăш вĕлтлетсе иртрĕ Укаслу пуçĕнче. — Халĕ эпĕ хамшăн хам тăма пултаратăп ĕнтĕ...»

Хаяр çапăçу пуçланса кайрĕ. Кашни хĕç сулăмĕ — е вилĕм, е суран. Никам никама та шеллесе тăрас çук кунта. Самантлăха пурте çапăçу шăв-шавĕнче çухалнă пек пулчĕç. Утсем кĕçенни, çынсем хаяррăн кăшкăрашни, хĕçсем чанклатни таврара хуçа пулса тăчĕ. Укаслу çарĕ драгунсене самантрах йĕри-тавралла хупăрласа илчĕ. Анчах лешсем те çапăçусенче пиçĕхнĕ, урса кайсах хирĕç тăчĕç, чакасси пирки шухăшламарĕç те.

Укаслу хĕрлĕ çӳçлĕ драгунпа тытăçса ӳкрĕ. Вĕсен хĕçĕсем пĕр-пĕринпе çапăнса тискер кайăк йĕнĕн чанклатса янăрарĕç. Ача чухне Пинер вĕрентни хĕр-полковнике çав тери юрарĕ: унăн хĕçĕ çĕлен пек авкаланса кăна тăчĕ, драгуна чĕрĕмлĕх те канăç памарĕ.

Юнашарах Укаслу юнташĕсем мĕлтлете-мĕлтлете иртрĕç, драгунсене хĕсрĕç те хĕсрĕç. Хĕрлĕ çӳçлĕ драгун та çакна туйрĕ пулас, сăсартăк утне çавăрчĕ те хыçалалла тарса кайма тытăнчĕ. Анчах ĕлкĕреймерĕ, Укаслу хĕçĕ ăна хулпуççинчен пырса çапрĕ те вăл, юнпа пĕвенсе, йывăррăн учĕн ури айне тĕшĕрĕлсе анчĕ.

Сасартăк Укаслу хăй умĕнчех Тимофей-хусаха виçĕ драгун хупăрласа илнине курчĕ. Лешĕ, мĕнпур вăйне пухса, вĕсен ункинчен тухма тăрăшать.

— Тимофей-хусах! — кăшкăрса ячĕ Укаслу çинçе сассипе. — Ан парăн! Пыратăп!

Вăл Тимофей-хусаха пулăшма ыткăнчĕ. Çав хушăра шакла пуçлă драгун, аяккинчен тапăнса, Тимофей-хусаха хĕçĕпе пуçĕнчен çапрĕ. «Ах! Пĕтрĕ!» — шухăшларĕ Укаслу. Анчах лешĕ ăна асăрхама ĕлкĕрчĕ: тахăш самантра учĕ айне шуса анчĕ те тĕпĕр енчен кăлтăрмач пек кусса тухса, драгуна аялтан çулелле çапрĕ. Лешĕ çавăнтах йăванса кайрĕ. Тимофей-хусах каллех учĕ çине сиксе ларчĕ, анчах хăйне кĕтекен ылтăн пакунлă тăшмана асăрхаса ĕлкĕреймерĕ пуль çав. Драгун, эхлетсе, ăна пуçĕ урлă çапрĕ...

— Тимофей-хусах! — ахлатнăн кăшкăрса ячĕ те Укаслу, хыçалтан сиктерсе тухса, учĕпе курайман тăшман лашине купарчинчен чыштарчĕ. Лешĕ сулăнса кайрĕ. Çав хушăраУкаслу хĕçĕ драгуна çурăмĕнчен яшлаттарчĕ.



Хĕр-полковник çарĕ хĕснине текех чăтса тăма çуккине драгунсем ăнланса илчĕç пулас, пĕрин хыççăн тепри учĕсене çавăра пуçларĕç. Вĕсем сăрт хыçне, çирĕп йĕркепе йĕркеленсе тăнă çуран салтаксен хӳттинелле чавтарчĕç.

Укаслу çерем çинче выртакан Тимофей-хусах умне чĕркуçленсе ларчĕ.

— Кала Алюнова, — пăшăлтатса илчĕ шанчăклă нукер, — вăл ыйтнине эпĕ нихăçан та манмарăм. Сана упраса хăварас тесе мĕн май пуррине пĕтĕмпех турăм. Анчах турă пире уйăрас терĕ пулас çав. Текех санпа юнашар çӳрес çук ĕнтĕ эпĕ, Укаслу-полковник... Упра хăвна... Ан ман, кала Алюнова эп вилнине...

— Çук, çук, вилместĕн, вилместĕн, Тимофей-хусах! — йĕрес вырăнне кăшкăрса ячĕ Укаслу.

— Çут тĕнчепе сывпуллашма тытăнтăм ĕнтĕ эпĕ, — терĕ ăна шăппăн Тимофей-хусах. — Сывă пул, Укаслу. Ан ман эпĕ мĕн вĕрентнине. Ним шутламасăр тăшман çине кĕрсе кайни паттăрлăх мар. Кам çĕнтерме пĕлет, çавă çеç паттăр...

Тимофей-хусах чĕрĕлеймессе пĕлчĕ пулсассăн та Укаслу ĕненесшĕн пулмарĕ. Ах, çакăн пек хаклă çын унран уйрăлмалла-шим ĕнтĕ вара?!

— Ан вил, Тимофей-хусах! Ан вил! Тархасшăн, ан вил! — йĕре-йĕре калаçрĕ вăл. Йывăр суранне питшăллипе çыхрĕ... Анчах паттăр хусах унăн юлашки сăмахне илтмерĕ ĕнтĕ. Кĕтмен çĕртенех тӳперен çумăр тăкăнса анчĕ. Патька-патшан шанчăклă çынни, Укаслу ертсе пыракан чăваш çарĕн ăслă та ырă кăмăллă тусĕ çĕре кĕнишĕн йĕчĕ пулмалла вăл...

Çав хушăра чăваш юланутçисем тĕк татнă пек таракан тăшманран юлмарĕç. Вĕсене хăйсен пĕчĕк çитĕнĕвĕ хавхалантарса ячĕ. Тен, кам пĕлет, ку вăл тăшман чеелĕхĕ çеçччĕ пуль. Çак çитĕнӳ кайран сиен те кӳме пултарĕ, анчах ун çинчен никам та шухăшламарĕ. Тен, Тимофей-хусах сывă пулнă-тăк тăшман чеелĕхне çийĕнчех палăртнă пулĕччĕ...

Чăвашсен çитĕнĕвне аталантарса яма вĕсен хыççăнах çапăçăва ирçесемпе тутарсем кĕмеллеччĕ. Вĕсене патька-патшан чи çывăх çыннисем ертсе пымалла. Анчах мĕн пулчĕ-ха вĕсене? Укаслу та, ытти чăваш юланутçисем те вĕсене курмарĕç-ха. Тем инкек мар пулĕ те?

Çӳллĕ сăрт умĕнчи тĕмескене йышăнчĕç те чăвашсем салтаксене тапăнма хатĕрленсе, тепĕр хут çапăçу йĕркине тăрса тухрĕç. Акă халĕ ĕнтĕ ирçесемпе тутарсем килсе çитмелле. Вĕсен пулăшăвĕ кирлĕ.

— Килеççĕ! Килеççĕ! Ирçесемпе тутарсем килеççĕ! — илтĕнсе кайрĕ темиçе çын сасси.

Чăвашсен тылĕнче тусан çĕкленчĕ. Юланутçăсен пысăках мар отрячĕ курăнса кайрĕ. Юланутçăсем хыççăн çуран çар çыннисем васкаççĕ. Вĕсен кăралĕ хĕвел çинче ялтăрать.

Чим, çуранçар çыннисен аллинче — пăшалсем. «Пăшаллă çар çыннисем пулмалла мар-çке ирçесемпе тутарсем хушшинче», — шухăшлама ĕлкĕрчĕ Укаслу. Çавăнтах такамăн сасси янăраса кайрĕ:

— Салтаксем! Тылра салтаксем!

Кусем тутарсем те, ирçесем те мар иккен. Кусем Михельсон салтакĕсем. Епле килсе тухнă вĕсем чăваш юланутçисем хыçне? Ара, унта патька-патша çарĕн иккĕмĕш хумĕ тăмаллаччĕ-иç! Укаслу нимĕн те ăнланса илеймерĕ. Такам хăраса кăшкăрса ячĕ:

— Пире хупăрласа илнĕ!

Çак самантра чăваш юланутçисем умĕнче тăракан салтаксем вĕсем çине атакăна кайрĕç. Хыçал енчен те тăшман çывхарать.

«Капкăна çаклантăмăр!» — вĕлтлетсе иртрĕ Укаслу пуçĕнче çиçĕм пек шухăш.

— Трах! Трах! — пăшал сасси илтĕнсе кайрĕ. Салтаксем аякранах переççĕ.

— Трах! Трах!

Темиçе чăваш учĕ çинчен персе анчĕç. Ыттисем çавăнтах уххисене ярса тытрĕç те хирĕç пеме тытăнчĕç. Анчах çĕмренсем тапăнса килекен салтаксем патне çитмесĕрех çĕре тăрăнчĕç.

— Пире капла пĕрин хыççăн теприне пере-пере пĕтереççĕ! — кăшкăрса ячĕ хăшместĕр.

Укаслу ним калама та пĕлеймерĕ.

— Салтаксене хăйсене тапăнмалла! Вĕсен ункине татса тухма тăрăшмалла! — кăшкăрчĕ каллех хăшместĕр.

Капла ним хускалмасăр тăма юраманниие Укаслу хăй те ăнланчĕ. Пурне те пăшалпа пере-пере ӳкереççĕ. Çынсем хирĕç тăраймасăрах пĕтеççĕ. «Тапăнмалла, халех тапăнмалла. Тен, çăлăнса тухăпăр!» — шухăшларĕ вăл. Пĕр самант та сая ярас мар тесе, чăвашсен хăйсен умĕнчи салтаксене тапăнмаллаччĕ. Эх, Тимофей-хусах кирлĕччĕ те çав Укаслăва çак самантра. Вăл хĕр-полковнике мĕн тумаллине тĕп-тĕрĕс каланă пулĕччĕ. Анчах вăл çĕре кĕнĕ ĕнтĕ, Укаслун халь хăйĕн мĕн тумаллине пĕлмелле. Вăл вара, урăхла шухаш турĕ, учĕсене çавăрас та хыçран килекенсем çине пырса кĕрес, вĕсен йĕркине тата-тата ха-мăрăннисем патне пырса тухас, терĕ. Ăна Атăл енче патька-патша çарĕ тăрассăн туйăнчĕ.

Анчах Атăл хĕрринче ку хушăра нимĕнле патша çарĕ те çукчĕ ĕнтĕ, пăлхавçăсем ушкăнăн-ушкăнăн сапаланса пĕтнĕ, чи хăюллисене тăшмансем хупăрла-хупăрла илнĕ. Анчах Укаслу куна пĕлме пултарайман çав. Çавăн пирки йăнăш турĕ те ĕнтĕ вăл.

Учĕсене каялла çавăрнă хушăра чăвашсене тăшман кĕтсе илме хатĕрленсе тăма ĕлкĕрчĕ.

— Трах! Трах! Трах! — харăссăн пăшал пени илтĕнсе кайрĕ.

Пăшал сасси кĕтмен çĕртен пек илтĕнчĕ хĕр-çарпуçне. Юнашарта сиктерсе пыракан чăваш каччи йĕнерĕ çинчен йывăррăн шуса анчĕ. Учĕ, хыттăн кĕçенсе, Укаслу хыççăн ыткăнчĕ.

Ухăпа пеме халь тин вăхăт пулмарĕ ĕнтĕ. Юланутçăсем хĕçĕсене турта-турта кăларчĕç те çӳле çĕклерĕç.

— Утăрья-я! — хăрушă саспа кăшкăрса ячĕ Укаслу. Унăн куçĕ вутпа çунчĕ. Вăл хăй утне васкатрĕ те васкатрĕ, хĕçĕн сулăмне тăшман пуçĕ çине антарма хăçан вăхăт çитĕ-ши тесе кĕтрĕ. Çав тери нумай вăхăт иртнĕ пек туйăнчĕ. Тĕрĕссипе темиçе чĕрĕм çеç иртрĕ-ха. Акă ĕнтĕ, акă ĕнте хĕçе курайман тăшман пуçĕ çинелле сулма та юрать.

— Ш-ш-ши! — сас кăларчĕ хĕçĕ тăшман пуçĕ çине ӳксе.

— Утăрья-я! — кăшкăрчĕç юланутçăсем пĕрин хыççăн тепри хĕçне сула-сула.

Тăшмансăр пуçне урăх ним те курмарĕ Укаслу. Шт! Шт! çапрĕ вăл хĕçĕпе. Сасартăк хайхискер хăй уçă вырăна сиктерсе тухнине асăрхарĕ. Салтаксем ытла нумайăнах та пулман иккен. Укаслу çакна кĕтнĕччĕ те ĕнтĕ. Анчах... анчах тени çав. Укаслу тӳрех асăрхарĕ, вĕсем çине, хĕçĕсене çĕклесе, драгунсем вĕçтерсе пыраççĕ. Чăвашсем каллех унка лекрĕç.

— Эй, Çӳлти Турă, пулăш пире! — теме çеç ĕлкĕрчĕ Укаслу. Утсем пĕр-пĕрне пырса çапрĕç, хĕçсем чанклатрĕç. Икĕ утлă çар çапăçу пуçласа ячĕç. Драгунсем нумайăнччĕ. Лайăх вĕренсе, çапăçусенче пиçĕхнĕскерсем вĕсем е тапăнса  е чака-чака кайрĕç, чăвашсене хăйсем хушшипе ниепле те ирттерсе ямарĕç.

Атлай, Укаслуран сулахайра тăрса, курайман тăшмансемпе урса кайсах çапăçрĕ. Икĕ куçĕ те унăн шĕл-кăвар пек çиçетчĕç, пичĕ юнпа вараланнăччĕ. Хăй вăл тискер кайăк пекех курăнатчĕ. Тăшмансем унран, халертан хăранă пек, тара-тара каятчĕç. Вăл хĕçĕпе пĕрре сулахаялла, тепре сылтăмалла çапатчĕ, драгунсен ункинчен тухас текенсене малалла та малалла илсе пыратчĕ.

Сасартăк Укаслу хăиĕнчен сулахайра çапăçу шавĕ лăпланнине туйрĕ. «Атлай каярах тăрса юлчĕ-ши?» — вĕлтлетсе иртрĕ ун пуçĕнче шухăш. Çав хушăра ун патне, тăшмансене сире-сире, темиçе юланутçăпа пĕрле хăшместĕр çывхарчĕ.

— Атлая вĕлерчĕç! — терĕ вăл, хăй çине хăнкăла пек сĕкĕнекен сарă мăйăхлă драгуна мăйĕнчен яшлаттарнă май. — Эпир питĕ сахалăн юлтăмăр. Епле пулсан та пирĕн çак ункăран тухас пулать! Ушкăнпа! Ушкăнпа тапăнăр! — хушрĕ вăл хăй хыççăн пыракансене.

Чĕрĕ юлнă чăвашсен юланутçисем Укаслупа хăшместĕр хыççăн ыткăнчĕç. Вĕсем хăйсен çулĕ çине тухнă драгунсен ушкăнне тĕрлĕ еннелле çапса сирпĕтрĕç те, ытти салтаксенчен май çитнĕ таран пăрăнма тăрăшса, Атăл еннелле сиккипе вĕçтерчĕç...



Юлашки тытăçу çур сехетрен ытла пымарĕ... Анчах вăл Укаслу çарĕшĕн питĕ юнлă, питĕ тискер пулчĕ. Темиçе чăваш юланутçи çеç хăйсен çарпуçĕпе пĕрле, тăшман ункине татса, Атăл хĕрринелле тарса кайрĕ. Вĕсене тăшман хуса çитеймерĕ...



Çуначĕсене усса шыв çине ларнă чарлан евĕр лутка-кимĕ Атăл хумĕсем çинче пĕр курăнать, пĕр çухалать.  Лутка-кимĕ çинче — Пăкачав, унпа пĕрле унăн чи çывăх юнташĕсем.

Пăкачав Атăл урлă каçичченех нимĕн сăмах та чĕнмерĕ. Унăн кăн-кăвак та пысăк куçĕ çеç темĕскерле халиччен курман тискер çутăпа çунса ялкăшрĕ, вăл чарăлсах кайнăччĕ.

Лутка-кимĕ çинче ларакансене пĕр вăхăтра Пăкачав ăсран тайăлнă пекех туйăнчĕ. Анчах Атăлăн сулахай çыранне каçсассăнах патька-патша сăнĕ-пичĕ улшăнчĕ, вăл хăйне-хăй алла илчĕ.

Юнташĕсене халĕ вăл йăлтах лăпланса çитнĕ çын пек туйăнчĕ. Анчах çав вăхăтра унăн пĕтĕм чунĕ-чĕри вĕретчĕ. Унăн пуçĕнче шухăш хыççăн шухăш çурала-çурала сӳнчĕ. «Пĕртен-пĕр çул — Ейĕк шывĕ енне, — терĕ вăл. — Унтан вара Каспий тинĕсĕ хĕрринелле, тен, урăх çĕршывах каймалла пулĕ. Кăштах канăп та, акă, çĕнĕрен вăй пухса юнĕçенсене тепре килсе лăскăп. — Унтан вăл хăйех ку шухăшне улăштарчĕ. — Çук, ачамсем, эпĕ чикĕ леш енне ниçта та каймастăп. Кунтах юлатăп. Пĕрре такăнтăм та ĕмĕр такăнăп тетĕр пулĕ. Çук, текех такăнмăп. Акă, çĕнĕ вăй пухăп та... Тăшмансем ун чухне текех вара савăнаймĕç...»

Анчах çĕнĕ вăй пухас тесессĕн Пăкачавăн темле пулсассăн та Ейĕк шывĕ хĕррине çитмелле. Унта тепре çунат хушма пулать.

— Пуçăрсене ан усăр, ачамсем! — кăшкăрса каларĕ вăл юнташĕсене. — Пирĕн пурнăçра кун пекки кăна мар пулнă. Халĕ пирĕншĕн чи кирли — çухалса кайманни.

Эх, пурне те пăрахса хăварĕччĕ те çав Пăкачав, Ейĕк шывĕ хĕрринелле сиктерĕччĕ. Анчах капла тума юраманнине вăл лайăх пĕлет. Чи малтан унăн хăйĕн çарĕн юлашкине пуçтармалла. Сапаланса пĕтнĕ юнташĕсене пĕтме памалла мар.

Каç пулса килет ĕнтĕ.

Пăкачав самаях уçăлса çитрĕ. Хĕвел анса ларнă тĕле вăл малалла мĕнле ĕçсем пуçласа ямаллине, ăçталла каймаллине шухăшласа йĕркелерĕ, çарпуçĕсене хушусем пама тытăнчĕ: пĕрне пысăках мар ушкăнпа çурçĕрелле кайса, Урал енне тухма тăрăшакансене пухма хушрĕ, теприне Чархула тĕлĕнчен каçнă пăлхавçăсене хăй патне ертсе килме, виççĕмĕшне каялла Атăл хĕрринелле сыхлануллăн кăна кайса çаврăнма каларĕ.

Çавăнтах пурне те асăрхаттарсах тăчĕ:

— Асăрхануллă пулăр. Ыт-ахальтен кирлĕ-кирлĕ мар çĕре кĕрсе ан кайăр. Ĕçĕ пирĕн нумай. Ӳлĕм тумалли те сахал мар, чи кирли пирĕн халĕ пуçсене сыхласа хăварасси....



Алюнов хальхинче Укаслупа унăн сывă юлнă çыннисемшĕн Сыхча-турă пекех пулчĕ. Вăл вĕсене Атăл хĕрринчи хăмăшсем хушшине пытарнă икĕ лутка-кимĕ тупса пачĕ, сулахай енне каçма пулăшрĕ.

Кунта вара шăп та лăп çакăн пек инкеклĕ кунра, хăй кăмăлламан çын Укаслу куçĕ тĕлне пулчĕ. Сюльдяшов! Вăл ăна Улатăр хыççăн пĕрремĕш хут курчĕ, шутласса яланхи пекех сутăнчăк тесе шухăшласа пурăнчĕ.

Хĕр-полковнике курсассăн çакскер пуçне аяккалла пăрчĕ, асăрхаман пек пулчĕ, хăйĕн çыннисене Атăл хĕррине часрах кайса унта кам пур çавна илсе килме хушрĕ.

«Усал шухăшне пăрахман иккен, — терĕ хăй ăшĕнче çакна курса Укаслу. — Тем туса хума хатĕр пуль çав».

Чăнласах та çыннăн вăрттăн ĕмĕтне чухлама пĕлнĕ пулсан, Укаслу Сюльдяшов пирки мĕн шухăшланă пулĕччĕ-ши?

Сюльдяшов ку хушăра хăй пуçĕнче тем тĕрлĕ шухăш çавăратчĕ. «Эсĕ сывах юлнă-им-ха, сатана хĕрĕ? Пĕтнĕ пулĕ тенĕччĕ эпĕ сана. Юрĕ эппин. Сывă пул-ха эппин. Анчах пурăнасси нумай юлмарĕ ĕнтĕ санăн. Санăн та, патька-патшун та...»

Сюльдяшов хальхи вăхăтра Пăкачавшăн чи усал тăшмансенчен пĕри пулнă. Вăл патька-патшана хирĕç кавар тăвас тесе чи малтан çăвар уçнă. Кавар йĕркелесĕссĕн Сюльдяшовах иккĕленекенсене хавхалантарса пынă, вăлах тепĕр ик-виçĕ çынпа пĕрле Кĕтерне патша чиновникĕсемпе вăрттăн тĕл пулса калаçнă. Сальникова Ватага ялĕ патĕнче çапăçу пуçланас умĕн вăл хăй майлă çарпуçĕсемпе патька-патшана епле сиен тăвасси пирки калаçса татăлчĕ, вăл сĕннипе ĕнтĕ çапăçу хирĕнчен Пăкачава ирĕксĕрлесех илсе тухрĕç. Тен, Пăкачав, юлашки вăй пĕтичченех çапăçас тесе ун чухне çарсене хăй ертсе кайнă пулсан, çĕнтерме те пултаратчĕ пулĕ. Анчах каварçăсем пуринчен ытла çĕнтерӳрен хăрарĕç те ĕнтĕ... Халĕ Сюльдяшов хăй тусĕсемпе пĕрле Пăкачава ыттисенчен уйăрса илсе майра-патша çыннисем патне илсе кайса парас тесе пурăнать.

Çук, хăй курайман çын çапла териех икĕ питлĕ иккенни пирки Укаслу шухăшлама та пултарайман.

Укаслупа Алюнов хăйсен çыннисемпе патька-патша хушнă пек Атăлăн сулахай çыранĕпе кăшт çурçĕрелле кайса пăхма, хресченсен аташса çӳрекен ушкăнĕсене пухма шутларĕç.

Вĕсем кăвайт чĕртмесĕр çĕр каçрĕç. Ирхине ирех вара çула тухрĕç.

Чуна хуçмалли патька-патшаран уйрăлнăранпа та пулмарĕ.

Савни çумра чухне хуйхă та манăçать, теççĕ. Çав сăмаха ваттисем ахальтен каламан иккен. Укаслун, Алюновпа пĕрле пулнипе пулĕ, хуллен-хуллен кăмăлĕ çаврăнма тытăнчĕ. «Пирĕн инкек ăнсăртран пулчĕ. Акă, патька-патша каллех вăй пухать те Михельсон çарне çапса çĕмĕрет. Хĕвеле пĕлĕт айне тăваймăн!» — тенĕ шухăшсем ун чунне лăплантарчĕç.

Алюнов та Укаслупа чухне ĕлĕкхинчен те ачашрах, ĕлĕкхинчен те çепĕçрех, пур çĕрте те ăна пулăшма тăрăшать.

Чи малтанхи ялтах вĕсене хаваспа кĕтсе илчĕç. Патька-патшана Михельсон çарĕ çĕмĕрсе тăкнă тенине илтнĕ пулсан та хресченсем вĕсене лашасем тупса пачĕç, кайран, ăсатнă май, хăйсемех улпут çуртне вут тивертсе çунтарчĕç...

Укаслупа Алюнов отрячĕ çак ялта çирĕме çитиех ӳсрĕ.

Кивĕ Çамар çулĕ çине тухрĕç вĕсем.

Ял çыннисем çак çулпа хусахсем Ейĕк еннелле кайнине асăрханă-мĕн. Алюнов та, Укаслу та вĕсем Атăл урлă каçса хăтăлнă патька-патшан шанчăклă çыннисем пулĕ тесе шухăшларĕç.

— Хăваласа çитес те вĕсене государь ăçтине пĕлтерес! — сĕнчĕ Алюнов. — Тен, вĕсем государь сывă иккенне те пĕлмеççĕ пулĕ. Часрах савăнтарас вĕсене!

Пурте унпа килĕшрĕç.

Отряда тин кăна хутшăннă хыткан хресчен-сунарçă ут йĕррисене часах шыраса тупрĕ.

— Акă вĕсем, — терĕ вăл. — Учĕсем ывăннă. Хуллен пыраççĕ.

Кăнтăрла тĕлне печĕк отряд канма чарăннă Ĕйĕк хусахĕсене хăваласа çитрĕ. Алюнов чăнах та йăнăшман иккен: кусем Ейĕк хусахĕсен çăлăнса юлнă пĕр ушкăнĕ пулчĕ.

— Ăçта государь-император?! Мĕн те пулин пĕлетĕр-и эсир ун çинчен? — çак ыйтупа кĕтсе илчĕç вĕсем тин килнисене.

Ку Укаслăва савăнтарсах ячĕ. Хăйсем çинчен мар, пурте патька-патша çинчен, тăшмана тĕп тăвасси, тавăрасси çинчен шухăшлаççĕ иккен. Майĕпен-хуллен хĕр-полковникăн чарсăррăн татăлнă ĕмечĕ сыпăна пуçларĕ. Ĕмĕт çăм çиппи мар. Çапах та сыпăнать иккен. Çĕвви юласса юлать унăн, анчах сыпăннă ĕмĕт унчченхинчен те вăйлăрах, çирĕпрех пулать.

— Çук, патька-патша ĕçĕ çухалман! — хайне-хăй çирĕппĕн ĕнентерчĕ Укаслу. Ку çеç те мар, каллех савăнăç: Аçтăрхан та, хăшместĕр те, сывă юлнă ытти чăвашсем те ун пекех шухăшлаççĕ иккен.

Ейĕк хусахĕсем тупăнсассăн отряд самаях пысăкланчĕ. Вара пурте каялла патька-патша патне таврăнасси пирки шухăшлама тапратрĕç.

Уйрăмах Ейĕк хусахĕсем каялла часрах таврăнас тесе çине тăчĕç. Вĕсем государь ырă-сыввине хăйсен куçĕпе хăйсем курасшăн иккен.

Укаслу халех каялла каяссине хирĕç тăчĕ.

«Тен, тĕлли-паллисĕр çӳрекенсем татах та тупăпăр, — шухăшларĕ вăл. — Вĕсене кам пулăшĕ, вĕсене кам патька-патша ырă-сыввине каласа парса савăнтарĕ...» Юрать, Алюнов тавçăруллă пулчĕ.

— Укаслу чунăм, — терĕ вăл, — манăн çав тери санран уйрăлас килмест. Анчах мĕн тăвăн-ха ĕнтĕ, Ейĕк хусахĕсене леçесех пулать. Иксĕмĕртен пĕрин государь-император патне каймаллах.

Хĕр, унпа килĕшсе, кăмăллăн пуçне сулчĕ: «Тĕресех калатăн пуль эсĕ, Алюн!»

Алюнов малалла вара çапла ăнлантарчĕ;

— Эпĕ кайса килĕп. Эсĕ юлăн. Хăвпа пĕрле кама хăварас тен — хăвар. Эпĕ хусахсене леçĕп те каялла сăптăрăп. Нумай тăмăп эпĕ, юрать-и?

Мĕн тери ăслă Укаслун савнийĕ! Епле тавçăруллă вăл!

— Тĕрĕс, Алюн! Чунăмçăм! Анчах епле уйрăлăп-ха эпĕ санпа?

— Нумайлăха мар-иç, пурнăçăм.

— Çапахта...

— Ун вырăнне кĕçĕр çĕрĕпе эпир пĕрле пулăпăр. Тен, унчченхи пек шăпчăк юррине те итлĕпĕр.

— Çук, халь тин шăпчăк юррине итлес çук ĕнтĕ. Тепĕр çуркуннеччен тăхтас пулать.



Юлашки каç. Ыран кăвак çутăпа Алюнов тухса каять. Кăвак çутăпа вăл Укаслуран уйрăлать. Анчах кăвак çутăччен вăл — Укаслун-ха.

Укаслупа Алюнов хăйсен çыннисем тăнă тапăртан тухса çеçенхирелле кайрĕç те пĕр тĕмеске çине ларчĕç. Тапăра юлнисем кăвайт чĕртнĕ. Ейĕк хусахĕсем канма выртнă пулас, вĕсен сасси илтĕнмест. Темиçе чăваш çынни хăйсен хурлăхлă юррине тăсаççĕ:



Кĕтĕм кайрăм пĕр çулпа, 

Хура вăрман тĕл пултăм.


  
   Сутăнчăк шăпи
   

    
  
   Сутăнчăк шăпи


   Çын сăмахĕ витнĕ сурана 

[[I,492]] сĕрсе те сиплес çук.

Авалхи юрăран.



Алюнов кĕтнĕ кунах, ирхине-ирех, сиктерсе çитрĕ. Сăнĕ улшăннăччĕ унăн: пăлханчăклă, усал, куçĕ хăравçăллăн сиккелет.

Укаслу çакна тӳрех асăрхарĕ.

Пĕр-пĕринпе çапла тĕл пуласса сунманччĕ хĕр.

«Мĕн пулнă? Патька-патша мĕнле пурăнать?» — шухăш вĕлтлетсе иртрĕ унăн пуçĕнче.

Çак ыйтăвах Укаслăва çеç мар, ыттисене те пăлхантарчĕ. Анчах Алюнов нимĕн те каламарĕ, никампа та калаçмарĕ вăл. Укаслăва çеç чĕнсе илчĕ те хуллен пăшăлтатрĕ:

— Атя-ха, калаçмалли пур.

Тем усал ĕç пулса тухнине сисрĕ хĕр чĕри, анчах мĕн иккенне уйăрса илеймерĕ.

Иккĕшĕ те ут утланчĕç те вĕсем ял хĕрринчи уя тухрĕç.

— Кала часрах, Алюн! Мĕн пулнă?

— Ан пăлхан, Укаслу, — лăпкăнраххăн илтĕнчĕ полковник сасси. — Ан пăлхан! Пирĕншĕн тем пăлханмаллиех çук!

— Кала, Алюн! Кала часрах!

Çук, чĕнмерĕ Алюнов. Учĕ çеç унăн Укаслу учĕпе юнашар чупрĕ...

Илтмест Алюнов, унăн куçĕ умĕнче — пулни-иртни. Государе сутма пултаракан темĕнле вăй пуçтарăннине Алюнов тахçанах кăшт сиснĕ. Темĕнле каласа кăтартма май çук туйăмпа вăл çав вăя государе çывăх çынсемех ертсе пынине те ăнланнă, анчах ун çинчен патшана каласа кăтартмашкăн аптранă, мĕншĕн тесен нимĕнле уçă фактсем те пулман. Алюнов государе çывăх тăракан отряда ертсе пырать, çавăнпа Пăкачав хăй çеç мар, пĕтĕм çарăн аслă атаманĕ Овчинников та, унăн помощникĕ Творогов та ăна тĕрлĕ ĕç хушма пултараççĕ. Юлашки вăхăтра Алюнова час-часах Творогов приказсем пара пуçларĕ. Вăл хушнипе ĕнтĕ Алюнов çыннисем хăруш вырăнтан илсе тухнă патька-патшана юлашки çапăçу вăхăтĕнче часрах Атăл урлă каçарчĕç, çапла вара тыткăнран çăлса хăварчĕç. Çăлса хăварчĕç! Алюнов кун çинчен чылай шухăшларĕ. Те çăлчĕç вĕсем государе, те вилĕм патне илсе пычĕç, Алюнов, çарта чылай хушă пулнăскер, вăрçă йĕркине ăнланать: государьăн çарĕ пысăкчĕ, иртнĕ çапăçура унăн çĕнтермеллехчĕ. Государьпа аслă атаман Овчинников чăннипех те çапăçăва тĕрĕс пуçласа ячĕç, анчах кайран ним ăнланмалла мар ĕç пулма тытăнчĕ: отрядсем пĕр-пĕрне пулăшма пĕлеймерĕç, çавăнпа командирсем хăюсăррăн вырăнтан вырăна куçрĕç, кайран пурте тем аташса кайрĕç... Çав хушăрах такам сас кăларса ячĕ: Овчинникова вĕлернĕ, пурте тараççĕ. Государе часрах çапăçу хирĕнчен илсе тухмалла пулчĕ. Нимĕн те ăнланаймарĕ ун чух Алюнов. Çавăн чухне мĕн пулнине вăл ĕнер çеç чухласа илчĕ. Ĕнер ун патне Сюльдяшовпа пĕрле виçĕ хусах пычĕç те ăна тĕлĕнтерсех пăрахрĕç. Сăмахне калаканни Сюльдяшов пулчĕ.

— Хăвăн чунна сыхласа хăварас тесессĕн, эпир каланине итле-ха, — сĕнчĕ вăл Алюнова.

— Мĕн пуласси пулса иртрĕ ĕнтĕ. Хамăр чунсене çăлса хăварасси çеç юлчĕ. Кам ăслă, çав çăлăнма пултарать, — терĕ пĕр хĕрлĕ сухаллă хусахĕ Сюльдяшов хыççăнах.

— Енчен те ăсу çитсех каймасть пулсан... Ухмахсене çут тĕнчере вырăн çук халĕ, — хыпарларĕ те иккĕмĕшĕ аллине анкарĕн тыткăчĕ çине хучĕ.

— Мĕн тума килтĕр ман пата? — сиввĕн ыйтре вĕсенчен Алюнов.

— Сана хăв пирки шухăшласа пăхма хушасшăн, — терĕ халиччен чĕнмесĕр тăнă хусахĕ. — Эпир мĕн, эпир хамăр станицăсене пăрахăпăр та кайăпăр. Эсĕ вара ăçта кайса кĕрĕн. Драгун офицерĕ. Каялла Хусана-и?

— Унта ăна тӳрех çакса вĕлереççĕ, — хăй шухăшне каларĕ Сюльдяшов.

— Çакна калама килтĕр-и? — ыйтрĕ каллех Алюнов.

— Çук. Санăн хăвпа пĕрле килнĕ хусахсене тата хăв ертсе пыракан хурал отрядне кунтан вунпилĕк çухрăмри станицăна илсе каймалла, — ăнлантарма тытăнчĕ Сюльдяшов.

Ахăртнех вăл Алюновпа Укаслу пĕр-пĕрне юратнине пĕлмех ĕлкĕреймен пулĕ. Пĕлнĕ пулсан, Алюнова та тăшманĕ тесе шутламалла, кун пек ĕç тума хушас çукчĕ те пулĕ...

— Государе, урăхла каласан, Путачева тытса, салтаксен аллине çитерсе паракансене пурне те ирĕке яраççĕ, ним сиен те тумаççĕ, — терĕ вăл.

— А-а-а, эсир мана сутăнчăк тăвасшăн! — хăрăлтатса кăшкăрса ячĕ Алюнов.

— Çук, эпир хамăр тире çăласшăн! Сана та тирне çăлма пулăшасшăн! — хирĕç кăшкăрчĕ паçăрхи хĕрлĕ сухаллă хусах, ун патнерех пырса.

— Тире-е-е çăласшăн! — упа пек мĕкĕрсе ячĕ Алюнов, вăл хăй мĕскер тума пултарассине тавçăрма тăрăшрĕ. Тăваттăн — пĕччене хирĕç. Иккĕшне те пулин систĕрмесĕр çапса ӳкерсессĕн, вăл, тен, çăлăнма та пултарать. Чи кирли — систермесĕр çапса ӳкересси. Вара вăл, ялт! тӳрленсе тăчĕ те, мĕнпур вăйне пухса, сылтăм аллипе хĕрлĕ сухаллине мăйĕнчен кĕрĕслеттерчĕ. Лешĕ ахлатса та ĕлкĕреймĕрĕ, çĕре лаплатса ӳкрĕ. Алюнов, Сюльдяшова пуçĕпе хырăменчен панлаттарас тесе, сылтăмалла сикрĕ. Сюльдяшова персе ӳкернĕ пулсан вăл тарса хăтăлма та пултаратчĕ. Вара тӳрех — государь-император патне... Сутăнчăксем ниçта та кайса ĕлкĕрейместчĕç... Анчах Сюльдяшова пуçĕпе чышма ĕлкĕреймерĕ вăл, хусахсенчен пĕри ăна хыçалтан, ĕнсинчен чукмар пек аллипе кĕрĕслеттерсе çапрĕ. Вăл вара, тăнне çухатса, çавăнтах персе анчĕ...

Мĕн чухлĕ выртнă пуль Алюнов тăнне çухатса, пĕлмест. Тăна кĕнĕ чухне вăл хырăмĕ çинче выртатчĕ. Аллисене унне çурăм хыçне туртса çыхнă. Ури çинче те — хусахсем, хускалма та памаççĕ.

— Кур-ха, çапăçма пĕлен иккен эсĕ, — терĕ лăх-лăх! кула-кула Сюльдяшов. — Ахальтен драгунра çӳремен. Анчах кунта çапăçни усси çук, тусăм...

— Анкарпа чикес те пакартине юхтарса кăларас! — кăшкăрчĕ хĕрлĕ сухаллă хусахĕ, ыраттарнă мăйне сăтăра-сăтăра. — Халь те такам хĕçпе каснă пек. Этем мар пуль вăл, этем алли ăçтан ун пек çапайтăр!..

Вăл кинжалне туртса кăларчĕ.

— Чиксе хур каялла кĕреçӳне — хушрĕ ăна Сюльдяшов. — Ырăпа вĕçлес пулать кунта...

— Кун пек явăлпа ырă сăмаха сан яни те ахалех, — хирĕçлеме тăчĕ хĕрлĕ сухалли. Ăна ыттисем кăшкăрса тăкрĕç:

— Ан шарла!

Хĕрлĕ сухалли тутине тăсса, аяккарах кайса тăчĕ.

— Ну, мĕнле, Алюнов, хамăр мĕн çинчен калаçнине манмарăн-и? — ыйтрĕ Сюльдяшов. — Суйласа ил: вилĕм е пурнăç.

Вилĕм е пурнăç... Куна Сюльдяшов шӳтлесе каламасть. Вилĕм е пурнăç. Алюновăн çав тери пурăнас килет. Укаслушăн та пулин çак çут тĕнчерен каяс килмест унăн. Çук, çук, вăл сутăнчăк пуласси пирки унччен нихăçан та шухăшламан. Уйăх каялла пĕр-пĕр çын ăна çапла патька-патшана сутма каланă пулсан, вăл ăна вырăнтах темĕн те туса тăкмаллаччĕ. Анчах халĕ унăн нимĕн суйласа тăмалли те çук. Вилĕм е пурнăç...

— Алла салтăр! — терĕ вăл.

Килĕшнйне пĕлтерсе, Сюльдяшов пуçне сĕлтрĕ. Хусахсем çавăнтах Алюнов аллине салтса ячĕç, тăрса ларма пулăшрĕç.

— Ну, мĕнле? — ыйтрĕ Сюльдяшов. — Каллех çапăçатпăр-и?

Алюнов ыраттарнă сулахай хул калакне темиçе хутчен сăтăркаласа илчĕ те, мăшлатса, шăппăн:

— Çĕнтертĕн, Сюльдяшов! Санран иртейместĕп! — терĕ. Çапла каласа, Алюнов хăйне çеç мар, юратуне те, савнă Укаслуне те вилĕмрен çăлать тесе шухăшларĕ. Хĕре вăл пурнăçран та ытларах юратать-çке-ха. Уншăн, пĕр ун пурнăçĕшĕн кăна вăл халиччен туман тискер ĕçрен те пăрăнса тăман пулĕччĕ.

— Тахçанах çапла пулмалла! — кулса ячĕ Сюльдяшов. — Эс, ав, çапăçса вăхăт ирттеретĕн. Вăя хирĕç каяймастăн. Епле маттур пулсан та, çынна çеç мар, упана та ташлама вĕрентеççĕ. Юрĕ, итле мĕн тумаллине. Анчах асту, вутпа текех ан выля. Хушман çĕре çур утăм çеç ярса пуссассăн та леш тĕнчене ăсататăп.

Вара Сюльдяшов мĕн тумаллине, камсем-камсем Пăкачава тытса пырас кавара ырланине каласа пама тытăнчĕ.

Сюльдяшовранах Алюнов каварçăсем хăйсен усал ĕçне тума пит ăста хатĕрленнине, вĕсене государе çывăх çынсем ертсе пынине пĕлчĕ.

Çук, çăмăл пулмарĕ уншăн çапла сутăнчăк çулĕ çине тăрасси. Тем тĕрлĕ те шухăшласа пăхрĕ вăл, кулянчĕ те. Çапах та хăй каварçăсене хирĕç тăма вăй çитереймерĕ. Мĕн тесессĕн те Пугачев патĕнче те вăл, офицер пулнă салтак ачи, хăйне шурă курак пек туйрĕ. Хусах калани тĕрĕс. Унăн ниçта кайса кĕме те çук. Пуçа çăлас тесен, каварçăсемпе пулмалла.

Алюнов вара, государь хушрĕ тесе, хăй отрядне вунпилĕк çухрăмри станицăна илсе тухрĕ. Унăн çыннисем государе хуралламаллаччĕ, халĕ вĕсем ăна чи хăрушă самантра пăрахса хăварчĕç.

Станицăна çитсе вырнаçсассăнах Алюнов Укаслу патне васкарĕ. «Ăна та çăлса хăварас пулать, — терĕ вăл. — Унпа иксĕмĕр эпир телейлĕ пулăпăр».



Алюнов хĕр-полковнике çакăн çинчен каласа кăтартĕ.

— Вара халь мĕн пулса иртнĕ-ха ĕнтĕ? Кала, Алюн! — терĕ Укаслу.

— Государе...

— Вĕлернĕ-и?! — кăшкăрса ячĕ хер. — Вĕлернĕ-и?! 

— Çук, — пуçне сулларĕ Алюнов.

— Мĕн пулнă? Патька-патшана мĕн пулнă? Патька-патшана тыткăна илме пултарасси, çывăх пулнă çынсемех сутма пултарасси халиччен хĕр ăсне те килменччĕ. Ана вăл тыткăна лекмелли, такам сутмалли çын пек туйăнмастчĕ. Анчах шăпах çак сăмахсем ун чĕрине касса кайрĕç.

— Государе тыткăна илнĕ.

— Кам? Ăçта?!

— Тапăрĕнчех: Творогов, Бурнов, Сюльдяшов тата ыттисем те.

«Сюльдяшов! Çавă ĕнтĕ, çавă кавар тăваканни! Вăл путлĕ çын мар иккенне Укаслу тахçанах пĕлнĕччĕ. Анчах, ав, ĕненмерĕ-çке хĕр-полковнике пĕркун патька-патша. Халь ĕнтĕ инкек курмалла пулса тухрĕ унăн. Эх, ун чухне Укаслăва ĕненнĕ пулсан! Ним çакăн пек инкек те пулмастчĕ те çав!.. Чим, Творогов тата. Çавах-ши вара? Патька-патшан чи çывăх çыннисенчен пĕри-и?»

— Творогов? Янрал-и? — ыйтрĕ Укаслу Алюновран.

— Çавă.

— Епле хăйнă вĕсем? — кăшкăрса ячĕ Укаслу. — Епле хăйнă вĕсем! Патька-патшана...

— Ан пăлхан, Укаслу. Государь мар иккен вăл, çынсем чăннине пĕлнĕ. Ристан вăл. Пăкачав ятлă ристан. Хĕр куçĕсем чарăлса кайрĕç:

— М-м-мĕскер?

Ним ăнкараймасăр пăхрĕ Укаслу Алюнов çине. Пуçĕ çаврăнса кайрĕ унăн, чĕлхи çыхланчĕ.

— Ристан вăл. Пире улталанă вăл. Ан хăра эсĕ. Пирĕн ним те хăрамалли çук. Çавăр утна — кайăпăр!

Алюновăн куçĕ ăшшăн çиçет. Унăн куçĕ хĕре лаплантарасшăн.

— Ăçта? Ăçта кайăпăр? — ыйтрĕ Укаслу. Нимĕн те ăнкараймарĕ вăл.

«Мĕн çинчен калаçать çак çын? Кам пулчĕ ку? Çук, Алюн мар пулĕ!» — вĕлтлетсе иртрĕ ун пуçĕнче.

— Ăçта? Ăçта кайăпăр, терĕн?

— Творогов патне. Инçе мар кунтан вăл. Ав, çавă вăрман хĕрринче. Виç-тăватă çухрăмра çеç. Пăкачава Ейек хулине леçме тухнă. Эпир те пĕрле каятпăр та...

— Ăçта?! Ăçта пĕрле каятпăр та?

— Ейĕк хулине...

— Ма?

— Ара, Пăкачава тытса пынă çынсене императрица ирĕк паратăп, тенĕ.

— Тытса пынă çынсене?..

— Эпĕ тĕ Твороговпа пĕрле. Леçме сана та илсе каятпăр... Эсĕ те ирĕкре пулăн...

Хăрушшăн. тискеррĕн кулса ячĕ Алюнов:

— Ирĕкре пулатпăр, ирĕкре...

Аран-аран Укаслун тăнне пырса çапăнчĕç çак сăмахсем.

«Патька-патшана сутнă. Сутăнчăксем хушшинче — унăн савнийĕ те. Акă вăл, унăн умĕнчех тăрать. Ăна сутăнма ӳкĕтлет... Çав путсĕр Сюльдяшовпа пĕрле, пĕр ура йĕрĕпе кайма ӳкĕтлет...»



— Алюн! — йăлăнса тилмĕрчĕ хĕр. — Чăннине калатни эсĕ? Çук-иç. Шӳтлетĕн кăна-иç эсĕ!

Мĕн тери ĕненесшĕн марччĕ хĕр савнийĕ каланă сăмахсене!

— Ха-ха-ха-ха-а! Укаслу чунăм, ма суяс манăн. Атя ĕнтĕ, калаçса ан тăр. Васкар. Атту пăрахса та кайĕç...

— Пăрахса та кайĕç! — кăшкăрса ячĕ хĕр. Унтан шăпланчĕ, ним чĕнме аптăрарĕ вăл. Пĕр тапхăра ăнне çухатнă пек пулса тăчĕ. Унтан сасартăк унăн куçĕ чарăлса кайрĕ.

— Пăрахса та кайĕç... Сутăнчăк! — кĕтмен çĕртен кăшкăрса ячĕ вăл. — Сутăнчăк эсĕ! Хĕрĕн куçĕ кăвар сапрĕ.

— Ха-ха-ха-а, — тата хытăрах кулса ячĕ Алюнов. — Сутанчăк марри тата! — Унтан ӳкĕтлеме тытăнчĕ: — Укаслу, чунăм! Кирлĕ мара калаçса ан тăр. Атя, кайрăмăр...

— Сутăнчăк эсĕ, сутăнчăк! — урмăшса кайнă сассипе пăшăлтатрĕ хĕр.

Алюнов ун утне чĕлпĕртен ярса тытрĕ:

— Атя, ан лăпăртатса тăр! Вилĕмрен çăлăнса юлмалла пирĕн!

— Яр! — кăшкăрса ячĕ Укаслу. — Яр! Тавсасăрскер!

Алюнов ăна аллинчен тытма тăчĕ. Хĕр туртăнчĕ те утне ури кĕллисемпе хырăмĕнчен тивертрĕ. Чĕлхесĕр янавар, туртăнса илсе, каялла чакрĕ.

Çав самантра хер аллинче кăвак çĕмрен çĕкленчĕ, ухă карăнчĕ.

— Вшик! — сас кăларса вĕçсе кайрĕ çĕмрен. Çавăнтах вилесле аманнине чăтаймасăр кăшкăрни тăри юрри пек тӳпенелле çĕкленчĕ:

— Мĕскер туса хутăн эсĕ, Укаслу?! Эп сана çăласшăнччĕ! Хăвна ху пĕтер...



Учĕ çинчен сиксе анчĕ те Укаслу месерле лаплатса ӳкнĕ Алюнов патне чупса пычĕ. Алюновăн кăкăрĕнче, чĕри тĕлĕнче — кăвак çĕмрен. Шăп та лăп леш Аванкай мучи туса панă кăвак çĕмрен. Ăна вăл виçĕ кун çĕлен, наркăмăшĕ ăшĕнче тытнă, тенĕччĕ. Укçуне илсе тыттарнă чухне тата Кĕлсулттан кинемей тĕлĕнмелле сăмах та каланăччĕ: «Ĕлĕк-авал чи чаплă паттăрсем çеç кăвак çĕмренпеле пенĕ. Кăвак çĕмрен — тасалăх палли, чăнлăха юратнин, халăхшăн тăнин палли», — тенĕччĕ.

Чĕрĕм вăхăт хушшинче çакă пĕтĕмпех Укаслу куçĕ умĕнчен вĕлтлетсе иртрĕ. Унтан вара вăл тăна кĕнĕ пек пулчĕ. Хăй умĕнче, çĕр çинче выртакан Алюнов çине каллех пăхрĕ.

Чĕп-чĕрĕ пекех выртать вăл. Яштака пӳллĕ, хĕç пек çӳхе мăйăхлă, хĕр пек чиперскер...

Тăна кĕнĕ пек, хăрушă та тискер ыйхăран тин çеç вăраннă пек, Укаслу сасартăк чĕтресе илчĕ.

— Алюн! — чĕри çурăласла кăшкăрса ячĕ вăл. — Алюн! Савниçĕм! Ăмăрткайăкăм!

Унтан вăл хăрушшăн ахлатса ячĕ те Алюнов ӳчĕ çинĕ укрĕ. Хăй вĕлернĕ савнине çӳçĕнчен ачашлама тытăнчĕ, çамкинчен, куçĕнчен чуптурĕ, хăй çумне пăчăртарĕ, суранне аллипе хупларĕ, юхакан юнне чарас пек аппаланчĕ. Унтан сасартăк савнийĕн кăкăрне кĕрсе ларнă хăй çĕмренне асăрхарĕ.

— Ах! — каллех ахлатса илчĕ вăл. Тем пулнăн: савнийĕн кăкăрĕнчи кăвак çĕмрене ярса тытрĕ те карт! туртса кăларчĕ, унтан ăна икĕ аллипе ярса тытрĕ, чĕркуççийĕ çине çапса çурмаран хуçрĕ, икĕ хуçăкне те çĕре пăрахрĕ. Вара хăй ури çине сиксе тăчĕ те çĕмрен хуçăкĕсене урса кайнăпек тапта пуçларĕ...



Сасартăк Укаслу лăп чарăнса тăчĕ. Çĕрте выртакан Алюнов çине халиччен курман пек пăхса илчĕ, вара унăн сăнĕ улшăнчĕ.

— Çук, çук! — терĕ вăл темрен хăранăн, чакса-чакса пычĕ. — Ку эсĕ мар! Ку эсĕ мар! 

Вăл каялла чака-чака каллех кăвак çĕмренĕн татăкĕсен тĕлне тухрĕ. Хăрах урине вăл кăвак çĕмренĕн пĕр татăкĕ çине пусрĕ.. Вара хăйне çĕлен сăхнă пек сиксе илчĕ, аяккарах кайрĕ, унтан каллех Алюнов вилли патне çывхарса тăчĕ. Куçĕ чарăлса кайрĕ унăн.

— Сутăнчăк! — кĕтмен çĕртен хаяррăн пăшăлтатрĕ хĕр. — Сутăнчăк! Эпĕ сана юратнă-и вара? Эпĕ сана хам чунăма патăм-и вара? Эсĕ сутăнчăк! Эсĕ патька-патшана, хамăр хисеплекен патька-патшана...

Юлашки сăмах тăруках унăн ăнне тем аса илтернĕ пек пулчĕ.

«Пинер, Пинер!.. Нӳрĕ çĕре вăхăтсăрах кĕрсе выртнă Пинер. Шанчăклă тус, ырă çын, хаклă Пинер... Эх, санăн пуласчĕ Алюнов вырăнĕнче... Эсĕ нихçан та, нихçан та, сутăнчăк пулса, патька-патшана, Укаслăва улталаман пулăттăн... Эх, вилнĕ ĕне сĕчĕ тутлă çав...»

Хĕр-полковник тӳрленсе тăчĕ, çумĕнчи хĕçне аллипе ярса тытрĕ. Патька-патша! Сутăнчăксен аллинче вăл!»

Вашт кăна сиксе утланчĕ те хĕр çиçĕм пек аякра та мар курăнса ларакан вăрман еннелле вĕçтерчĕ.

— Патька-патша! Патька-патша! — пăшăлтатрĕ унăн тутти вĕçĕмсĕр.

  

  
   Пăшал сасси
   

    
  
   Пăшал сасси


   Хĕвеланăç хĕрелет, 

Пирĕн юнпа пĕвенет.

Юрăран.



Хĕвел хăйĕн кăварланнă урисемпе тĕнче хĕррине пуснă. Васкамасăр канма каймашкăн хатĕрленет.

Вăл вăрман хыçне пытана пуçласанах таврана темĕнле тĕксĕм сăн çапрĕ. Сивĕтнĕ пек пулчĕ.

Уй-хир тăрăх вирхĕнсе пыракан пĕччен юланут мĕлки çĕр пичĕ çине ним тĕлли-паллисĕр ӳкет. Çил пек вĕçтерет юланут. Çул çине тусан явăнса юлать, тусанпа пĕрле — ут ури сасси. Вăхăт-вăхăт тата юланутçи çинçе сассипе тем кала-кала утне васкатни илтĕнет.

Çав териех ăçта васкать-ши юланугçă? Кам-ши вăл?

Пуçĕнчи калпакĕ  ӳксе юлнă, сулахай аллинче – ухă. Тулли укçăвĕ çурăм хыçĕнче вăйлă чуптарнипе тухакан çил çинче ялав пек вĕлкĕшсе пырать.

Юланутçă сăрт çамкипе чĕвĕнсе хăпарчĕ те вăрман хĕрринчи çулпа тин кăна хускалнă пĕр ушкăна курчĕ.

Юланутçăсем те, лав та пур унта.

— Çавсем! — пăшăлтатса илчĕ пĕчченçи юланутçă.

Учĕ, ун сăмахне ăнланнăн, чупнине тата вăйлатрĕ. Акă ĕнтĕ юланутçă леш ушкăн патнех çывхарчĕ тата васкарах чупат ут, тата васкарах…

Юланутçăн çивчĕ куçĕ лав çине çыхса пăрахнă çын кĕрнеклĕ арçынна таçтанах курчĕ.

— Патька-патша! — хыттăн кăшкăрса ячĕ вăл çинçе саспа.

Лав çине çыхса пăрахнă çын, ку сасса илтсессĕн, ялт! Кăна пуçне çĕклерĕ.

Ку Пăкачав пулчĕ.

— Укаслу! - палласа илчĕ вăл. - Укаслу-хĕрĕм!

Вĕсен куçĕсем тĕлме-тĕл пулчĕç.

Икĕ кăйкăр, икĕ кăйкăрăн чăрсăр куçĕсем пĕрне-пĕри курчĕç.

Иккĕшĕн куçĕнче те мĕн пулса иртнине ĕненменни çав хушăрах — ним тума аптрани...

Лав çумĕнче çӳрен утне ташлаттарса пыракан юланутçă кунта çывхарсах çитнĕ хĕре асăрхарĕ. Куçĕ çиçĕм пек ялкăшса илчĕ унăн. Такама мăшкăлланăн тутине кăшт пăрса кулса илем пекки турĕ. Вара аллине пăшал тытрĕ те утне чарса тăчĕ. Ку Сюльдяшов пулчĕ. 

— Патька-патша! — кăшкăрса ячĕ тепре Укаслу. Унăн учĕ лав патнех сиктерсе çитрĕ, аллинче çĕмрен вĕлтлетсе иртрĕ...

— Кĕрĕс-с! — турĕ çав вăхăтра пăшал сасси.

— Ах-х!.. Ан-н-неçĕм! — кăшкăрса ячĕ те хĕр тайăлса-тайăлса кайрĕ, аллинчи çĕмренĕ те, уххи те çĕре ӳкрĕç, анчах вăл хăй учĕ çинче тытăнса тăрайрĕ, каллĕ-маллĕ туртăнса илчĕ те ун ăмри çине выртрĕ. Учĕ вара такам хăйне васкатнă пек, хăраса ӳксе, каялла хăвăрт çаврăнчĕ те ăçтан килнĕ çав еннелле сиккипех тапса сикрĕ.

— Укаслу-у-у! Укаслу-хĕрĕм!..

Пăкачавăн хуйхăллă сасси ут ури тăпăртатни ăшĕнче путрĕ. Çав вăхăтра çак хăрушă ĕçе курас мар тенĕ евĕр хевел чупса-чупса васкаса вăрман еннелле шурĕ. Патька-патша пулнă чăрсăр вĕçеве çĕкленнĕ çыннăн юлашки сассине илтеймерĕ вăл  — анса ларчĕ.

  

  
   Эпилог
   

    
  
   Эпилог


   Çĕр иртет те... килет çутă ир...

Çеçпĕл Мишши.



Каç сĕмлĕхĕ тавралăха хура чăмăрне чăмăртанă.

Тĕттĕм. Пурте хура та хăрушшăн курăнаççĕ.

Аслă çул хĕррине çĕкленнĕ вĕрçĕнĕ вилтăпри çумĕнчен темиçе çын хăпрĕç те чăтăмсăррăн пуç ухса тăракан учĕсем патне пычĕç.

Вилтăпри çинче икĕ япала: пысăк мар чул тата хăмасенчен çапса тунă хĕрес, вĕсем тăлăххăн тăрса юлчĕç.

— Тăпри çăмăл пултăр! — пăшăлтатрĕç темиçен.

Учĕ патне пуринчен те кайран утса пынă çын, вилтăпринчен уйрăлайман пек, каялла чылайччен пăхса тăчĕ те хăй тĕллĕн калаçса илчĕ:

— Ун чулĕ çине эпĕ ăмăрткайăк катса ӳкертĕм. Кашни иртен-çӳрен кунта чăн-чăн паттăра, патька-патшан шанчăклă çыннине пытарнине пĕлтĕр. Сан яту, Укаслу, нихăçан та вилмĕ, ĕмĕр-ĕмĕр халăх асĕнче пулĕ...

Ун патне тĕксĕм сăнлă икĕ çын пырса тăчĕç.

— Хăшместĕр, — терĕ вĕсенчен пĕри чи ваттине. — Ун вилтăпри çине хĕрес лартнăшăн айăп ан ту пире. Укаслу пирĕншĕн, вырăссемшĕн те çывăх. Эпĕ унпа пĕрле Кĕтнепе Хырла тăрăхне те кайса çӳрерĕм. Ун ятне эпир, вырăссем, манмăпăр.

Ку калаçаканни Тимофей-хусахпа пĕрле Укаслу çарĕнче çӳренĕ вырăс пулчĕ.

— Пиртен айăп çук, ырă çынсем, — пăшăлтатрĕ леш ватти, хăшместĕр. — Эпир хамăрла чыс турăмăр, эсир — хăвăрла. Чыса тивĕçлĕ вăл.

Хăшместĕр шăпланчĕ. Вара, шывланнă куçне шăлкаласа, хулăм туталлă чăваш сăмах хушрĕ:

— Телейшĕн пĕрле кĕрешнĕ, пĕрле пытартăмăр. Ун тăпри çинче пĕрле тупа турăмăр, амике, мĕн калаçмалли пур...

— Тĕрĕс калатăн, Аçтăрхан. Пĕрле тупа турăмăр — çулсем пĕрле пирĕн! — çирĕплетрĕç ун сăмахне пурте.

Тек сăмах чĕнекен пулмарĕ.

Пĕр-пĕрин çине пăхса илчĕç те çынсем чĕмсĕррĕн учĕсем патне утрĕç.

Çаплах, чĕмсĕррĕнех, кашниех утне утланчĕç. Вара, умлăн-хыçлăн йĕркеленсе тăрса, пĕр ушкăнпа тухăçалла çул тытрĕç.

Тĕттĕм. Пурте хуран та тискеррĕн курăнать. Каç сĕмлĕхĕ таврара хуçаланать. Йĕп чиксен те куç курмасть.

Пĕр ушкăн юланут тухăçалла васкать.

Тĕттĕм. Çутă килессин палли те çук. Анчах çах тем шыракан çынсене ку шиклентермест. Кăштах вăхăт иртĕ те, акă, çамрăклах çĕре кĕнĕ чăваш хĕрĕн ĕмĕтне çитерсе, хĕвел тухĕ.

Патька-патша та çакна ĕненсе йывăр та тумхахлă çулпа хĕвеле хирĕç утнă. Кĕрешĕве çĕкленсе пуçне хунă пиншер ятсăр паттăрсем те çакна ĕненсе çĕре кĕнĕ. Чăваш хĕрĕ Укаслу та хĕвелшĕн кĕрешсех хăйĕн таса юнне тăкнă.

Этем юнĕ сая каймасть. Хĕрлĕ Чечек пулса çĕр çине шăтĕ, хĕвел тухнипе тухманнине хăй курĕ, ĕмĕчĕ сая кайманнишĕн савăнса ăшă çилпе пăшăл-пăшăл калаçĕ. 

...Хĕвел тухатех!



Çакăн хыççăн та чăваш çĕрĕнче патька-патша ĕçĕшĕн, ирĕклĕхшĕн, телейшĕн кĕрешесси пĕтмерĕ-ха. Пур çĕрте те хăйсен аванкайĕсем, аçтăрханĕсем, ишмукĕсем, атлайĕсем, хăйсен кĕлсулттан-кинемейĕсем пулчĕç. Вĕсем çав патька-патша ĕçĕшĕн, ирĕклĕхшĕн, телейшĕн кĕрешессине ертсе пычĕç.

Сĕм вăрмансенче, çын иртейми чăтлăхсенче пăлхавçăсен йышлă ушкăнĕсем çӳрерĕç, вĕсем тискер майра-патша çарĕсене çĕмĕрчĕç, пуянсене, пупсене тĕп турĕç, патька-патша тепре килессе ĕненсе пурăнчĕç.

Чăваш çĕрĕнче майра-патша салтакĕсем урса кайсах иртĕхрĕç, пăлхавлă ялсене пĕтерчĕç, ачасене, хĕрарăмсене, ватăсене тыта-тыта çакрĕç. Анчах кĕрешӳ кăварне ниепле те йăлтах сӳнтереймерĕç.

Халăх ĕмĕчĕ кайăк çуначĕ пекех. Кайăк мĕн çĕре ӳксе виличченех вĕçме пăрахмасть. Халăх та телей, ирĕклĕх çинчен ĕмĕтленме нихăçан та пăрахмасть.



Чылай çулсем иртсен, кикаклата-кикаклата кайăкхурсем кăнтăр енчĕн çуралнă çĕршыва таврăннă кунсенче, Хырла вăрманĕсенче тарса çӳрекен пăлхавçăсем патне аманса-сусăрланса пĕтнĕ пĕр вăтам пӳллĕ, хулăм туталлă чăваш пырса тухрĕ.

Пăлхавçăсенчен пĕри те çак çынна палламастчĕç.

— Кам эсĕ? — пĕлесшĕн пулчĕç вĕсем. — Кайăкхурсен картинчен татăлса аннă пекех тупăнтăн эсĕ. Яту мĕнле санăн?

— Аçтăрхан! — пĕлтерчĕ çак таçтан тупăннă чăваш хăй ятне. — Сирĕн пĕкех ирĕклĕхшĕн вăрçа тухнă çын эпĕ. Тен, эсир тĕрĕс те калатăр пулĕ: кайăкхур картинчен татăлса антăм пулĕ. Кайăк хурĕсен тăван кĕтесĕ çак таврара пулнă. Турра шĕкĕр! Çитрĕм çапах тăван кĕтесе...

— Ăçта çӳренĕ вара эсĕ халиччен? Кампа пĕрле пулнă?

— Патька-патшан чи шанчăклă çарĕнче. Халĕ, акă, вăй пухатăп та каллех ун патне тухса каятăп. Ăна шыраса тупатăп.

— Çук ĕнтĕ патька-патша... Ăна Мускавра ваккăн-ваккăн вакласа вĕлернĕ...

— Çук! — кăшкăрса ячĕ килнĕ çын, — Патька-патша пулман вăл. Ун вырăнне хăлхине каснă хусаха вĕлернĕ. Патька-патша чĕрĕ, сывă!.. Вăл пире те Сарăкун çĕршывне илсе каять.

— Эпир те ун патне каятпăр, — терĕç çамрăкраххисем. 

— Чăнах та, таçта та пулнă, тем те курнă пулас эсĕ.

— Çĕлен çулĕпе шунă, кăйкăр çуначĕпе вĕçнĕ, упа уттипе утнă. Ку таврара та пулнă эпĕ. Тахçанах, темиçе çул каяллах. Таçта çакăнта вăрман варринче ватă Аванкай старик пурăнатчĕ. Ăсчах, паттăр çын, чăнлăхшăн, тăван халăхшăн пĕтĕм пурнăçне те шеллемен чăваш. Çавна шыраса тупмалла манăн. Эсир пĕлместĕр-и ăна?

— Апла эсĕ хăв кайнă хыççăн ку таврара мĕн пулнине пĕлместĕн иккен, — терĕç ăна. — Çук ĕнтĕ Аванкай мучи. Çапăçу хирĕнче пуçне хучĕ.

— Хăçан?

— Вунă çул та иртсе кайрĕ ĕнтĕ унтанпа.

— Вилтăпри ăçта унăн?

— Чиперех чысласа пытарнăччĕ ăна? Анчах тăшмансем ун вилтăприне шыраса тупнă та ӳтне чавса кăларса йытăсене панă.

— Саран на кичку! — кăшкăрса ячĕ Аçтăрх